
    D E B O C H A


    


    Yosh suxandonning ilk bor ekranda paydo bo‘lishi yoxud aktyorning birinchi marta sahnaga ko‘tarilishi arafasidagi hayajonini kuzatganmisiz? Bir necha daqiqalik muloqotning zohiriy salobati bosadi, boyaqishlarni.


    Mening ayni lahzalardagi hayajonim ularnikidan chandon ustun. Chunki tanaffuslari bilan qo‘shib hisoblaganda naq yigirma olti yillik mehnatim mahsulini ilk bor hukmingizga havola etyapman. Shu tobda sizni bir necha soniya zimdan kuzatishni istardim. Tasavvurimcha, kitobni qo‘lga olib, orqa-oldiga nazar tashlaysiz-u salmoqlab ko‘rib, beixtiyor o‘qishga tutinasiz. Keyinchi? Chalg‘ib ketmaysizmi?! Sahifalar qatidan o‘zingiz izlagan shohista va zarif sehrni, darddosh og‘riqni topaolasizmi?!


    Hozirgi kitobxon o‘ta talabchan, zukko, deyishadi. Lekin u andak sertashvish, loqayd, xudbin ham. Uning ixtiyorida televizorning qator kanallaridan tashqari, kompyuter, qiziqarli gazeta, jurnallar, kassetalar, ulfatlar ... Buning ustiga kitobxonimiz tinch, xotirjam emas: siyosiy, ijtimoiy, iqtisodiy, ekologik muammolar uni, oilasini chetlab o‘tmaydi.


    Fikr-mulohazalaringizni so‘ramoqchi emasman. Kitobxon, adabiyotshunoslarning tanqid yoki hamdu sanolariga ancha loqayd qaraydigan bo‘lib qolganman. Chunki qanday asar yaratilganini ijodkorning qalbi bularning baridan teranroq his etadi. Fikrimni kalondimoqlikka yo‘ymasligingizni o‘tinib so‘rardim.


    Ostonangizga osoyishtalik bersin!


    O‘qib, o‘rtoqlaringizga berishni taklif qilaman!


    


    


    

  


  
    BIRINCHI KITOB

  


  
    BIRINCHI BOB


    


    SALOM, HAYOT!


    


    Nihoyat, bugun – 1970 yilning 1-iyun kuni, naq tush mahali dunyoga keldim. Qani, hayot deganlarini ham bir ko‘raylik-chi, qanaqa bo‘larkan?!


    Ilk bor his etganim, vujudimdagi zirqiroq og‘riq va men hali ko‘nikmagan sovuq muhit edi. Ovozim boricha chinqirib yig‘lay boshladim. Kimdir meni dast ko‘tarib oldi va iliqqina suvda cho‘miltirdi. Faryodimga esa hamon quloq solishmasdi.


    – Uch yarim kilo, – dedi meni taroziga qo‘ygan hamshira sherigiga.


    Aslida men sal kam to‘rt kilo edim. Ko‘ra-bila turib, tarozidan urib qolishdi-ya! Dunyoga kelganim zahoti og‘riq, sovuq va qalloblikka duch kelaman, deb o‘ylamagandim. Bunday paytda yig‘lamay kulasanmi kishi?!


    – Namuncha baqiradi bu, – dedi javoban doya opa jerkigannamo qilib, – istasang shu...


    – Buni hayot debdilar – chidash kerak, – davom etdi ikkinchisi. So‘ng meni oppoq choyshabga o‘rashdi. Mazza qilib uxladim.


    Uyg‘onsam, bir talay chaqaloqlar orasida yotibman. Ularni sizga tanishtirardim-u ammo nomlarini bilmaymanda. Zotan nomlarini bu nodon churvaqalarning o‘zlari ham bilishmaydi. Chunki ularga hali nom qo‘yilgan emasda! Mening ismim ham bahsliroq. Uyimizdagilar hanuz bir to‘xtamga kelolmay halak. Agar haqiqatdan ham o‘g‘il bo‘lib tug‘ilsam, buvim Ibrohim bo‘lishimni, dadam Zarafshon, oyim Ulug‘bek deb atalishimni istashadi. Menga esa baribir.


    Ajabo! Yonimdagi qizaloq nega chinqirib yig‘layapti ekan-a? Yig‘loqi. Bu yonimdagisi ham boshladi... Demak men ham ko‘pchilikdan chetda qolmasligim kerak! Hammamiz jo‘r bo‘lib yig‘layotgan edik, doya opalar kelishdi-yu, bizni ko‘p kishilik aravachalarga yuklashdi. So‘ng nomerlarimizga qarab, oyimizga ulashib chiqishdi...


    Bemajolgina bo‘lib yotgan oyim meni avaylab bag‘riga bosdi. Entikib ketdi, quvonchdan bo‘lsa kerak, ko‘zlariga yosh oldi. Men mazza qilib sut ichdim.


    Ona suti. Bu haroratli neъmat ilk bor bo‘m-bo‘sh ichaklarim, huvillab yotgan oshqozonimni to‘ldirdi. Nazarimda olam munavvar bo‘lib ketdi. Yana uxladim.


    * * *


    Bugun uyga ketarmishmiz! Eh, naqadar soz! Hammadan ham oyimning shodligi behudud.


    Kaminaga ruxsat berishdan oldin vrach allaqanday hujjatlarni to‘ldirdi. Kecha dadam olib kelgan tug‘ilish guvohnomamni ochib, eshitilar-eshitilmas uqidi va daftariga qayd eta boshladi.


    – Rahmatov, Ulug‘bek Nusratovich. Jinsi–er. Tug‘ilgan joyi – Samarqand rayon, Dashtaki bolo qishloq soveti. Ha, tuzuk.


    Tuzuk emish. g‘alati-ku bu– kattalar. «Er» deb yozishganini ham kechirish mumkin. Ammo tug‘ilgan jo­yim masalasi ham chalkash. Kamina Samarqand shahridagi birinchi tug‘ruqxonada dunyoga kelganimni barilari baloday bilishadi-ku! Nega endi ko‘ra-bila turib noto‘g‘ri yozishadi?


    Mayli, sadqai asab!


    Mayli, xayr, kindik qonim to‘kilgan dargoh!


    Xayr, oq xalatli mehribonlar!


    Meni hamshira opa kutarib olib, xuddi o‘zi tuqqanday tantanavor yo‘l boshladi. Oyim ichki bir hayajon, behudud bir entikish bilan bizga ergashdilar.


    Eh-he, tashqari naqadar keng, yorug‘, sarhadsiz... Bo‘sag‘ada bizni anchayin kishi kutib o‘tirgan ekan. Eng avval odmigina kiyingan kampir (buvim bo‘lsalar kerak) biz tomon intilib, oyimning peshanasidan o‘pdilar, keyin kaminaning. Hamshira opaning cho‘ntagiga bo‘lsa allaqanday uvada qog‘ozni solib qo‘ydilar. Dadam andak kalovlanib turgach, qo‘llaridagi gulni oyimga tutqazdilar. Uning hidi, dilkash bo‘yoqlari serjilo edi. Shofyor amaki mashinasini bizga yaqin tislab, eshikni ochdi. Meni avaylabgina ko‘tarib olgan buvim oldingi o‘rindiqqa, qolganlar esa orqaga o‘tirishdi. Mashina katta yo‘lga tushdi. Ko‘cha keng, uzun gavjum edi. Sertashvish odamlar, g‘izillagan mashinalar bir-birlariga gal bermay sarosimalanishardi.


    Kabinadagilar nuqul kulishadi. Xazil-mutoyiba qilib, oyim bilan kaminaga hamdu sanolar o‘qishadi? Nazarimda hayot deb atalgan bu dunyo juda xushchaqchaq qurilganday. Omon bo‘lsak, ko‘raveramiz.


    Men uzun yo‘l haqida o‘ylayman: u olismikin, qiyinmikin?! Shu xushfeъl va sertabassum odamlar menga hamisha hamrohmikinlar?!


    Uyimizda ancha-muncha kishi kutib o‘tirgan ekan. Ular ham xurramlik va hayajon bilan bizni qurshab olishdi, oyimni qayta-qayta muborakbod etishdi, kaminaga ham shirinzabonliklar qilishdi. Men esa o‘zimni uyquga urib yotaverdim. Shunisi maъqul. Tantanalardan taltayib ketish erkakning ishi emas.


    Xonadonimizda chinakamiga bayram bo‘lib ketdi.

    MENING BUVIJONIM


    


    Uyimizda bugun allaqanday marosim borga o‘xshaydi. Mo‘ylovi endigina sabza urgan amakim, ammalar-u xolalarim ham shu yerda.


    Nihoyat yangi beshikni erinmay, xafsala bilan jihozlagach, buvim pichirlab uzoq duo o‘qidilar, so‘ng kaminani uning oppoq choyshabi ustiga ag‘anatdilar. Indamay yotaverardim-u ammo oyoqlarimni zichlab bog‘lagandan keyin ovozim boricha chinqirib yig‘lay boshladim. Hademay qo‘llarimni ham bog‘lashdi. Naqadar zolimlik! Axir, men qo‘l-oyoqlarimni tipirchilatib yotishni xush ko‘rardim-ku! Ozodlik deb ataladigan huzurbaxsh tuyg‘uga, erkka kishan solish jaholat emasmi, axir?! Sitamkorlar beshikning yopinchig‘ini ham berkitishdi va men zulmat qo‘ynida qoldim. Shu payt kimdir beshik ustiga bir hovuch tanga sochib yubordi: bolakaylar qiqirlab kulishganicha pul terishga kirishishdi. Alam qiladida: sen zulmatda kishanband bo‘lib, qaqshab yotsang-u bu xumparlar pul to‘plash payi­da bo‘lishsa. Yig‘layveraychi, ehtimol shafqat tomirchalari ham tepib qolar bu, berahmlarning?! Ancha-muncha to‘polon qilardim-u ammo buvim shunday yoqimli alla boshlab yubordilarki, quloq solmay ilojim yo‘q edi.


    Alla aytay, sho‘xlik qilmay quloq solgin, charog‘im,


    Ko‘zmunchoqday ko‘zlaringni yumaqolgin, charog‘im.


    Qo‘zichoqday shiringina uxlab olgin, charog‘im –


    Momongni sen quvonchi bo‘l,


    Qarog‘i bo‘l, charog‘im!


    Charog‘im-o


    Charog‘im-o


    Charog‘im...


    Alla elitib, uxlab qolibman,


    


    Ertasi ham, indini ham bu hol takrorlanishini hali bilmasdim. Ha, aynan takror edi: ertalab apil-tapil ishga jo‘nashadi-yu, kechqurun ostona hatlash bilan men tomon intilib, dag‘al, gohida badbo‘y qo‘llari bilan nozik yuzlarim, qo‘llarimni silab-siypamoqchi bo‘lishadi, duch kelgan joyimdan o‘pib, ozor berishadi. Harqalay buvim ularni koyib haydaydilar-u jonim orom topadi.


    Mening buvijonim! Uyimizda u kishi bilan hisoblashishadi, gaplarini ikki qilishmaydi. Buning ustiga u kishi juda ziyrak: qornim andak ochqasa oyimdan ham avvalroq sezadilar. Keyin buyruq ohangida qornimni to‘yg‘azishni tayinlaydilar. Oyijonim ham itoatkorona ko‘kraklarini tutadilar: qornim to‘ygach, olam munavvar bo‘lib ketadi. Ko‘zlarimga uyqu tiqilganini ham bayon etolmayman, ammo buvim yuzimga yengilgina nigoh tashlashlari bilan barini ilg‘ab oladilar, bunga ham qanoat qilmay, yengilgina alla boshlab yuboradilar. Bu xirgoyilar shu qadar dilkash-ki, taъrifga so‘z ojiz. Satrlar qatida iltijo-yu sehr, hazinligu, yupanch, kinoya-yu sarxushliklar jamuljamu jobajo bo‘ladi. Olis-olislardan miltiq ovozi eshitilsa, yig‘i tovushi quloqqa chalinsa, boyqush uzib-uzib nola qilsa, mana bu allani aytadilar:


    Balolardan, qazolardan alhazar,


    Noxush-noxush sazolardan alhazar!


    Ostonamni omon saqla, o‘zginang


    Nogoh tuhmat,


    Jazolardan alhazar!


    Alhazar-o


    Alhazar-o


    Alhazar...


    Gohi-gohida esa yurakni o‘rtantiradigan, hatto kattalarni ham xomush qilib qo‘yadigan mahzun alla yangrab qoladi. «Qaylarda qolding kechqurun», degan so‘roq takrorlanib turadigan bu qo‘shiqda qo‘shnining cho‘loq o‘g‘li sandal atrofida o‘tirgani, podachi oshhalol aytib ketgani, saman tikka turganicha mizg‘iyotgani, ammo hamon chavandoz yigitdan darak bo‘lmayotgani og‘ir dard bilan kuylanar, savol bot-bot takrorlanardi:


    Qaylarda qolding kechqurun,


    Qaylarda qolding kechqurun?


    * * *


    Amakim meni ko‘chaga olib chiqdilar. Turfa tovushlar va buyoqlardan ko‘zim qamashib ketdi. Rango-rang mashinalar g‘izillab o‘tar va men ular ortidan hayrat bilan tikilib qolardim.


    Diqqatimni darvozamiz oldidagi ariq va uning sohiliga bog‘lab qo‘yilgan qo‘zichoq tortdi. Ariqchada zilol suv shildirab oqar, uning qo‘shig‘i rohatbaxsh edi. Sohilda ayqashib yotgan giyohlar ham bir-biriga uxshamasdi. Qo‘zichoq bilan nigohlarimiz to‘qnashdi: menga o‘xshab uning ham dunyoga kelganiga ko‘p vaqt bo‘lmagani bilinib turardi. Mehrim jo‘sh urib unga qo‘l cho‘zdim–amakim muddaomni tushundi, shekilli, unga yaqinroq olib bordi. Lekin nodon qo‘zi bizdan cho‘chib qochmoqchi bo‘lganda, bo‘ynidagi arqon uni zarb bilan tortdi. o‘alati. Nechun uning nozik buyniga chilvir bog‘lashdiyknn?! Bu o‘ta battollik, zolimlik emasmi?! Xaloskor buvisimi, amakisimi yo‘qmikin boyaqishning?! Azbaroyi achinganimdan uning jingalak po‘stinini silab qo‘ymoqchi bo‘ldim-u buni uddalolmadim.


    Shu payt eъtiborimni bir novcha amaki tortdi: u dag‘al ovoz bilan menga murojaat qildi:


    Ha, rijiy! Ko‘chaga chiqdingmi? Iya, tishing ham yo‘q-ku, san kemshikning?!


    U shunday dedi-yu qah-qah otib kuldi. Menga alam qildi: baralla yig‘lab yubordim. Nega kamsitadi bu novcha, naynov?! Sariq bo‘lsam nima qilibdi? Dadam bilan ammamning ham sochlari sariq-ku! Qolaversa, ariq bo‘yidagi gullar ham... Tishing yo‘q emish. Buvimning tishlari bo‘lmasa hamki, hammadan yaxshilar-ku! Men suyak g‘ajirmidimki, kurakday-kurakday tish kerak bo‘lsa?! Kallavaram! Vaysaqi!


    Ovozimni eshitib, buvim yugurib chiqdilar. Meni xavotirona ichkariga olib kirdilar-u, amakimni rosa urishdilar.


    – Chillasi chiqmagan go‘dakni ko‘chaga olib chiqasanmi, nodon?! Halol bor, xarom bor, nas bor...


    So‘ng amakimni qo‘yib, o‘sha qaltiragan kuyi oyimga o‘girildilar:


    – Qanaqa lakalov, landavur ayolsiz?! Bolani bozorga olib borsa ham lallayib o‘tiraverasizmi?! Ayol ham shunaqa lattachaynar bo‘ladimi?! Agar shunga ko‘z-po‘z tegsa...


    U kishi uzoq javradilar. Amakim bilan oyim o‘zlarini oqlash uchun bir nimalar deb duduqlanishdi. Buvim zudlik bilan isiriq tutatdilar: achimsiq tutun tomog‘imga tiqildi, ko‘zimni achishtirdi, ammo yig‘lamadim.


    Shu bo‘ldi-yu ko‘cha mening orzu armonim, maqsad-muddaomga aylanib qoldi. Darvozadan chiqib, sershiddat mashinalarni, ariqdagi zilol suvni, ko‘zlari osmonrang qo‘zichoqni qumsaydigan bo‘lib qoldim. Buvim bo‘lsa muddaomni fahmlab, yengilgina koyib qo‘yardilar.


    – Bekorlarni aytibsiz! Ha, namoqul kilibsiz! Sizga hali erta!


    * * *


    Oyim ishga chiqqanlaridan beri huvillagan hovlida buvim ikkalamiz qolyapmiz. Endi qornim ochqaguday bo‘lsa, u kishi so‘rgich kiydirilgan shishani ilitadilar-u avval o‘zlari tatib ko‘radilar, so‘ng og‘zimga suqadilar. Bu taom gohida andak issiqroq yoki sovuqroq bo‘lishi ustiga chuchmal ham. Shunga qaramay sarkashlik qilmayman – shosha-pisha oshqozonimni do‘ppaytirib olaman. Chunki busiz ham momojonimning tashvishlari oz emas: mollarga yem solish, ovqat pishirish, kir yuvish... Eh-he! U kishining oldilariga gohi-gohida Jamila momo degan, bukchayib qolgan dugonalari keladi. Salom-alikdan keyin kelinidan hasrat qiladi. Buvijonim ham maъqullaganday bo‘lib turadilar.


    – Hozir siz aytgan u kelinlar yo‘q.


    – Hammasi notavon, injiq, – jon kiradi Jamila momoga, – o‘g‘limga aytaman: bunday zarbingni o‘tkaz, deyman.


    – E, hozirgilar xotinidan qo‘rqadi. Buzoqning o‘zi...


    Nihoyat g‘iybat poyoniga yetadi. Keyin Jamila momo buvimga yalingannamo qilib, kitob o‘qib berishni so‘raydilar. Buvijonim ko‘zlari yaxshi o‘tmasligini vaj qilib tursalar hamki, erinmay ko‘zoynaklarini topadilar, so‘ng ustiga urinib ketgan duxoba o‘ralgan kitobni olib, duch kelgan sahifadan o‘ngdan chapga qarab, hijjalab o‘qiy boshlaydilar.


    «...alqissa, Ibroyim Ahtam sarbondan so‘radi: «Ey sarbon, Balxda ne kechmishdur?» Ul javob ayladi: «Balx­da qiyomat qoyimdur – shahanshohi olampanohning yakkayu yagona ojizalari Malikai Xo‘bon olamdan ko‘z yummishdur». Ibroyim Ahtam zor-zor, chun abri navbahor yig‘lab, aytgoni buturur...».


    Bu yog‘ini alla aytganday xirgoyi qilib ketadilar. Jamila momo piq-piq yig‘lay boshlaydi. U kishining ko‘z yoshlaridan taъsirlangan buvim yana ham cho‘zibroq nola qiladilar.

    Q O‘ M S A S H


    


    Chatoq bo‘ldi: buvimning qon bosimlari oshib, yotib qoldilar. Doktorlar u kishini obdon tekshirib ko‘rishdi-yu, olib ketishdi. Men chinqirib yig‘laganimcha qolaverdim.


    O‘sha kuni menga qarash uchun oyim ishdan qoldilar. Kaminani bog‘chaga joylashtirish ilinjida yurgan dadamning ham ishlari o‘ngidan kelmadi.


    – Joy yo‘q, deyapti, byurokratlar, – dedilar darg‘azab bo‘lib.


    Gapning ohangidan fahmladimki, «byurokrat» – yomon odam, degani ekan. Demak hayotda yomon odamlar ham bor ekan-da! Ajabo! Shunday munavvar dunyo­da-ya?!


    – Gazetada ishlashingizni aytmadingizmi, – so‘radilar oyim.


    – Ish joyini pesh qilish...


    – Pesh qilmang,–ilib ketdilar oyim, ishxonangizdan qog‘oz olib kelsangiz bas!


    Shunday qilib, bolalar bog‘chasiga boradigan bo‘ldim.


    Bu yerda o‘yinchoqlar bir talay ekan-u, hadeganda bolakaylarga berishavermaskan. Bog‘cha opalar ancha jiddiy va kalondimog‘day. Men yig‘lamadim: endi juda churvaqa emasman – kamina naq olti oylik hayotiy tajribaga ega.


    Birinchi kuni bolalarga unchalik qo‘shilolmaganimni taъkidlab o‘tishim kerak. Sutli atala ichib olgandan keyin bir qizaloq bilan tanishishga shaylanayotganimda, tarbiyachi opamiz allaqanday zarda va nopisandlik bilan o‘rnimga yotqizdi-yu po‘pisa qildi:


    – A nu-ka, spat! Bыstro!


    Dilxush alla aytishadi, deb o‘ylasam... To‘tiqushlar! Loaqal birortalari alla aytishni bilishmaskan-a! Hayf-yo! Buning ustiga uydagiday ko‘tarib yurishlar, shakarguftorliklar qayoqda deysiz?! Suf bunaqa hayotga! Ishtonchang ho‘llanib qolsa, jirkangannamo qilib, barmoqlarining uchi bilan yechishadi-yu, bir chekkaga uloqtirib yuborishadi. Uyda... Shuning uchun kun bo‘yi uydagilarni qumsayman. Buvijonimning qadrdon hidlari, mehribon, maъruf ovozlariga zor bo‘laman. Kechqurun oyimni ko‘rishim bilan xo‘rligim kelib, yig‘lab yuboraman, diydalarim shashqator bo‘lib, u kishiga talpinaman. Har kun uyga kelgach, buvimning karavotlariga umidvor boqaman. U mung‘ayib turganday bo‘ladi.


    Ertalab dadam bilan oyim gapga borib qolishdi. Sezib turibman: ayb papashada. Hozirgacha meni bog‘chaga oyim olib borayotgandilar. Bir gal dadamdan iltimos qilganlarida shuncha mashmasha.


    – Olib bormayman, dedim-ku! – dag‘dag‘a qildilar dadam.


    Bu g‘ayirlik va yakrovlikka toqat qilolmadim:


    – Da-da-a! – dedim birinchi bor.


    O‘zimga qolsa, «dada, insof bormi», deyardim-u, ammo zabon chatoq. Ammo ana shu yagona kalomning o‘zi ham boyaqishlarni behad quvontirdi. Mashmashani yig‘ishtirib qo‘yib, kaminani erkalatishga kirishib ketishdi.


    – Tag‘in avval «ona» demay, «dada» deydi-ya, – ginalagan bo‘ldilar oyim.


    Aslida men ilk bor «ona» degan kalomni tilga olgandim. Bu tabarruk so‘z bilan momojonimga murojaat qilgandim. Shunda men u kishini bir umrga «ona» deb atashimni xayolimga ham keltirmagandim. Oyijonimni esa aksar samarqandliklar singari «biyi» deydigan bo‘ldim.


    Xullas, meni dadam olib boradigan bo‘ldilar. Ishqilib, tag‘in g‘ijillashib qolishmasinda! Kattalar o‘zi tez lovullab ketadigan, badfeъlroq bo‘lisharkan. O‘sha kuni bog‘cha opa ham mudirasi bilan gapga borib qoldi. Mudira ayrim ota-onalar pul to‘lashmaganini yodga solgandi, bunisining joni halqumiga kelib turgan ekanmi, baqirib berdi.


    – Tashvishim o‘zimga yetib ortadi! Bir kamim pul yig‘ish qolganmidi? Bularning bittasi siysa, ikkinchisining qorni ochib turibdi.


    – Shuning uchun ham maosh olasizda, azizim, – zaharxanda qildi mudira.


    – Minnat qilmay qo‘yaqoling! Uyda o‘tirsam ham erim boqadi. Ayrim olg‘irlarga o‘xshab, go‘daklarning haqini o‘marguncha, erning topganiga qanoat qilgan ming bor yaxshi.


    Bu gapdan mudira opa negadir lovullab ketdn. Nazarimda bog‘cha opa uning ancha ojiz tomoniga tegib qo‘ygandi. U tag‘in ancha-muncha dag‘dag‘alar qildi-yu, chiqib ketdi. Ayollar to‘planib olib, uni rosa g‘iybat qilishdi.


    Ura! Buvim keldilar!


    – Ona-a! Ona-a-a! – dedim bor vujudim bilan u kishiga talpinib. Menga ilk bor alla aytgan tabarruk insonning haroratli quchog‘iga otildim, u kishining sarxush hidlaridan entikib ketdim. Nurafshon chehralaridan o‘pmoqchi bo‘ldim-u, harchand qilsam ham uddalolmadim. Yuzlarini yalab qo‘yaqoldim. U kishi kula-kula so‘lagimni artib oldilar, ko‘zlaridan yosh qalqib ketdi.


    Buvimni ko‘rgani qo‘ni-qo‘shnilar, qarindoshlar kelishdi. Ammo kun bo‘yi hech kimga bormadim. U kishining bag‘ridan bir zum ajralsam ham g‘aribga o‘xshab qolaman. U kishi boshqa yumushlarni qo‘yib, meni qayta quchoqlariga oladilar.


    – O‘zim ham hammadan ko‘ra shuni ko‘p sog‘indim, –deydilar meni har zamon erkalab.


    Shukurlarkim, endi bog‘chaga bormaydigan bo‘ldim. Buvim shunday dedilar.


    Bas! Yetar, tortgan azoblarim!


    


    

  


  
    TO‘RTINCHI BOB


    


    O G‘ R I Q


    


    – Vo-oy, onajon! Biyijon, dadajon! Voy qornim! Og‘riq ham shunaqa beshafqat bo‘ladimi?! Yordam beringlar!


    Mening faryodimda ana shunday iltijo mujassam edi.


    Oyim tovush chiqarmay yig‘lashga tushdilar. Buvijonim qornimni ohista-ohista bosib ko‘rdilar-u, barini tushundilar.


    – Buning qorni og‘riyapti!


    Tashxis aniq qo‘yilgandi. U kishi meni andak ovutgandan keyin nogahoniy dardning sabablarini chamalashga kirishdilar.


    – Bolaga kinna kirganga o‘xshaydi. Uyga kimlar keluvdi? Ammacham bir necha kishini, jumladan, Lo‘li momoni, Kontorchi amaki degan soliqchini, montyorni tilga oldilar.


    – Borasolib, isiriq bilan non keltir, – buyurdilar u kishi.


    – Chiq-chiq-chiq! Lo‘lidan kirgan bo‘lsang, chiq! Cho‘lidan kirgan bo‘lsang, chiq! Kanto‘rdan kirgan bo‘lsang, manto‘rdan kirgan bo‘lsang – chiq! Og‘zidan kirgan bo‘lsang, ketidan chiq! Bo‘rt etib-chiq, jo‘rt etib chiq!...


    U kishi bir lahza tin oldilar. So‘ng burdalarni ammachamga tutqazib, tayinladilar.


    – Buning birorta ushog‘ini tushirmay, buzoqqa eltib ber!


    U kishi burdalarni avaylab terib oldi-yu so‘radi:


    – Buzoqning qorni og‘rib qolsa nima bo‘ladi?


    – Og‘risa – sadqai sar, – ovozlarini zardaligina ko‘tardilar momojonim.


    Ammo laъnati og‘riq zarracha bo‘lsa ham qo‘yib yubormas, burab og‘ritardi.


    – Bunga nima bergandingiz, – sinovchan nigohlarini oyimga qadadilar allalari ham kor qilmagan buvim.


    – Shishadagi ovqatini.


    – Avval tatib ko‘rdingizmi?


    __ ...


    – Achib ketgan bo‘lsachi?! So‘ramaysizmi birorta gumrohdan?! Sizga taъlim berganlar kimyoni o‘rgatishdan avval bolani ovqatlantirishni o‘rgatishsa bo‘lmasmidi?!


    Dadam g‘alvadan cho‘chib, buvimni tinchlantirmoqchi bo‘ldilar, ammo javoban boplab dashnom eshitdilar.


    – O‘zi sani urib ketgan! Erkak degan zarbini o‘tkazmaydimi bundoq?!


    Shunday qilib, kaminani doktorga olib boradigan bo‘lishdi. Zum o‘tmay mashina ham yollandi. Vujudim esa burab og‘rirdi. Boya indamay ko‘z yoshi qilib o‘tirgan oyim endi dadamga taъna-yu malomatlar yog‘dirishga kirishdilar.


    – Jonimga tegdi, onangizning dashnomlari! Bu qanaqa hayot?! Yashamayman bu yerda! Yasholmayman!


    U kishi qishlog‘imizni ham rosa yomonladilar. Odamlarni johillikda ayblab, vodoprovod, telefon, gaz yo‘qligini ham pesh qildilar.


    Mashina har gal silkinib ketganda og‘riq kuchayar, dardning beshafqat changali vujudimga chuqurroq botganday bo‘lardi.


    Qabulxonada talay ota-onalar dard chekkan farzandlarini ovutish bilan ovora edilar. Aksiga olib, doktor opa juda imillab ishlardi. Murg‘ak vujudlarga chang solgan dardni shartta uloqtirib tashlash o‘rniga uzoqdan-uzoq qog‘oz to‘ldirar, sherigining qulog‘iga allanima deb shivirlar, telefonda uzoqdan-uzoq gap sotib qolardi. Ancha-muncha rasmiyatchiliklardan keyin meni qabul qilishdi.


    Sizga bolalar bog‘chasidagi chekkan uqubatlarim xususida gapirib bergan edim. Lekin nafsilambirini aytganda bu yerdagi azoblarim ming chandon ustun bo‘ldi. Oyim ikkalamizga allaqanday uvada kiyimlar kiygizishgach, o‘ntacha kichik krovat qo‘yilgan badbo‘y xonaga olib kirishdi. Meni ko‘zdan kechirgan doktor darhaqiqat, ovqatdan kasallanganligimni taъkidladi.


    G‘alati, juda g‘alati edi bu yerdagi hayot. Doktorlar, hamshiralar, farroshlar zir-zir yugurishar, bechora onalar kun bo‘yi ularga ham, bolalarga ham iltijo qilishar, dard chekkan go‘daklarning biri kuyib ikkinchisi chinqirardi. Onalarimiz uchun krovat qo‘yilmagani sabab ular duch kelgan joyga – krovatning ostiga, tashqaridagi divanga yotishardi. Oyim dadamga hasrat qilayotganda u kishi ham yuzlariga soldilar:


    – Qishlog‘imizni yomon degandingiz. Mana sizga– maqtagan shahar


    Necha kun yotganimni aniq eslolmayman. Zahardan taxir dorilar, ukollar... Lekin sog‘ayganimdan oyim qanchalik quvongan bo‘lsalar, zahmatkash shifokorlar ham shunchalik xursand bo‘lishdi. O‘amshira opa bizni xovligacha kuzatib qo‘yib, peshonamdan o‘pdi. Men ham uni o‘pmoqchi bo‘ldim u keyin fikrimdan qaytdim: harholda jiddiyroq bo‘lgan yaxshi.


    Eh, uyimizdagilarning quvonchini ko‘rganingizda edi! Barilari kaminani erkalashadi, shirinzabonlik qilishadi. Buvijonim bo‘lsa meni belanchakka bog‘lab, o‘sha shakarguftorlik bilan gaplashib ketdilar.


    – Mirzo Ulug‘bek, sizga nima bo‘ldi a? Qorningiz og‘ridimi? Sizning qorningiz og‘riguncha mushuklarning, hakkalarning qorni og‘risa bo‘lmasmidi?! Sizning qorningiz og‘riguncha...


    Bu shohista mehribonlikdan iyib ketaman, dilim behudud zavqqa to‘ladi, allanimalar degim keladi, ammo bo‘g‘zimdan:


    – G‘a-a-a, g‘a-a, – degan mavhum, lekin ehtirosli sado chiqaveradi. Momojonim bundan sarafroz bo‘lib, muloqotni davom ettiradilar:


    – Ulug‘jonga azob berishibdi-da! Hah, doktorlarning padariga qusur! Endi nabiramga ovqatni faqat o‘zim beraman!


    – G‘o‘a-a-a, g‘a-a...


    – Ulug‘bek hali xushqomat yigit bo‘ladilar, qizlar u kishiga havas bilan termuladigan bo‘ladi. Mirzo Ulug‘bekning pullari ham ko‘p bo‘ladi. U kishi rais bo‘ladilar, raykom bo‘ladilar. Moshinlari bilan mani Shohi zindaga, Bahovuddin Balogardonga olib boradilar.


    – G‘a-a-a...


    Shu payt maroqli suhbatimizga sho‘lp etib dadam aralashib qoldilar.


    – Raykom sekretari bo‘lsa, olib borolmaydi–qo‘rqadi.


    – Sanga gapirganim yo‘q, – jerkib berdilar buvim va o‘sha umidvor va maъruf ohangda davom ettirdilar: Ulug‘ – ulug‘ odam bo‘ladi. Bobosining qabrini, mani qabrimni ziyorat qilib turadi.,,


    Sanamdek bo‘lib so‘z yuritayotgan buvijonimning diydalarida negadir yosh ko‘rindi. Tomoqlariga tiqilgan sho‘rtakkina tuyg‘u gapirishga monelik qilib qoldi. Shuning uchun bo‘lsa kerak, yuzimni silamoqchi bo‘ldilar. Men esa barmoqlarini tutib olib, og‘zimga suqqandim, u kishi qo‘llarini beozorgina tortib olib, kaminani koyigan bo‘ldilar.


    – Bekor aytibsiz! Bekorlarni aytibsiz!


    


    

  


  
    BESHINCHI BOB


    


    YOG‘OCH OYOQ


    


    Dadam, oyim uchchalamiz bobomni yaъni oyimning dadalarini ko‘rgani shaharga tushdik. Bobom bizni ko‘rib, odatdagidek behad quvondilar. Meni erkalagan bo‘ldilar. Oyim bilan esa suhbatlari poyoniga yetmasdi.


    – Qaynonang yaxshimi?


    – Tuzuk. To‘qmoqchaday.


    – U kishini hurmat qil! Keksalarning dili nozik bo‘ladi.


    Oyim bosh silkib, maъqullab turgan bo‘ldilar.


    Bobomnikidan qaytishda shunday bir ayanchli holning guvohi bo‘ldimki, u bir umr yodimdan ko‘tarilmasa kerak.


    Biz avtobusning old eshigidan bir amallab kirdik. Oyimning ko‘zi jovdirab bo‘sh o‘rin izlay boshladi, ammo joylar band edi. Bir amaki bizni ko‘rishi bilan gazeta o‘qishga tutindi. Kutilmaganda keksaroq kishi o‘rnidan turdi.


    – Mana bu yerga o‘tiring!


    Biyim otaxonga bir sidra nazar tashladilar-u negadir unamadilar. – Bo‘lmasa, bolangizni bering, – men tomon ikkala qo‘lini uzatdi u kishi. Avaylabgina quchog‘iga olgach, o‘sha dilkash ohangda so‘radi:


    – Oti nima bu sariqvoyning? Oyim javob berdilar.


    – O zo‘r, juda zo‘r,–alqab qo‘ydi otaxon. Men ham qiziqish bilan notanish otaxonga razm sola boshladim. Qarasam, otaxonning bir oyog‘i yog‘ochdan ekan. Qizik! Bolaligida qanday qilib lanka o‘ynadiykin? Raqsga tushgandachi?! Tavba!


    Navbatdagi bekatda u kishi tushadigan bo‘ldi. Otaxonning o‘rniga o‘rnashgan oyim meni quchoqqa oldilar. U kishi bo‘lsa oyog‘ini g‘ich-g‘ich etkazib tushib ketdi. Dadam boshlarini sarak-sarak qilib qoldilar.


    


    O‘sha kuni dadam ikkita sheъr ham yozdilar. Xohishingiz bo‘lsa, o‘qishingiz mumkin:


    Yog‘och oyoq g‘ichirlaydi,


    G‘ichirlab hazin –


    Mardumlarga bayon etar g‘ussasin, arzin:


    Men arg‘uvon edi bir zamon


    Sersharbat zaminning chayir o‘g‘loni.


    Chorak asr avval kesib beomon ,


    Cho‘ltoq bir oyoqqa ulashdi mani!


    Chorak asr madad bo‘ldim-u ammo,


    Oyoq bo‘lolmadim, bo‘lolmayman ham.


    Chorak asrdirki, menga muammo:


    Majruh etar nechun odamni odam?!


    


    * * *


    – Nega oyog‘ingiz yuq-a, bobojon?


    Nahot tug‘ilgansiz shunday nogiron?!


    Eh, bunday aftoda bo‘lmasaydingiz,


    Qirlar quchog‘ida chopardik chunon.


    Nechun oyog‘ingiz yo‘q-a, bobojon?


    Qirg‘in yillarida ne-ne qo‘l-oyoq


    Jarroh stolida qolganni


    Bolakayga uqdirish qiyin...


    


    

  


  
    OLTINCHI BOB


    


    I L K Q A D A M


    


    Amakim odatdagidek, meni ko‘tarib olib, bog‘ eshikdan dalaga olib chiqdilar.. Moviy o‘tloqlarda qo‘y-qo‘zilar irg‘ishlab o‘ynashar, oppoq kapalaklar bir-birini quvar, qushlar chaq-chaq qilishardi.


    Amakim meni so‘qmoqqa tikka qo‘ydi, muvozanatni zo‘rg‘a saqlab, tik turdim. U kishi andak orqaga chekinib, imladi:


    – Qani, Ulug‘jon, kelaqol. Yur, ha yur. Yuraqo-ol! O‘tirib olmoqchi bo‘ldim-u shu sarhadsiz so‘qmoqqa olib chiqqani uchun amakimning gapini yerda qoldirmadim: qo‘rqa-pisa, ohista qadam bosdim: so‘ng yana, yana... U kishi behudud quvonib, meni bag‘riga bosdi, o‘pdi, keyin hovliqqanicha uyga olib chopdi.


    – Hoy, odamlar! Ulug‘bek yurdi, o‘zi yurdi, yettita qadam bosdi!!!


    Ular ham quvonishdi, ammo ishonqiramay turishdi.. – Ulug‘chik, bularga bitta yurib ber. Davay!


    Amakim meni uyning o‘rtasiga qo‘ydilar. Gandiraklab bir necha qadam bosgandim, u kishi tag‘in tislandilar. Burilasolib, o‘zimni buvimning xaroratli va xushbo‘y quchoqlariga otdim. Hammalari quvonishdi! Xuddi bolalarga o‘xshab quvonishdi!


    * * *


    Endi bemalol yuraman, g‘izillab yuguraman ham. Hovlidagi musichalarni uchirib yuborishni, tuproq o‘ynashni xush ko‘raman. Kattalar ham deyarli indashmaydi, ammo bir lahza bo‘lsa ham ko‘zdan qochirishmaydi. Og‘zimga tuproq solguday bo‘lsam, urishib berishadi. Men bo‘lsam, nonning mag‘ziga o‘xshash haroratli, xushtaъm tuproqni olib, endigina nish urayotgan tishlarim bilan chaynashni xush ko‘raman.


    Yo‘lga kirib, talay qiyinchiliklarga duch kelyapman: ayniqsa, eshikni ochib-yopolmayman, chunki uning dastasi juda balandda. Pastroqqa ham bitta dasta o‘rnatishsa, asakalari ketadimi?! Hozircha qancha eshik ko‘rgan bo‘lsam, barining dastasi osmon-u falakda. Hatto bolalar bog‘chasi, poliklinikasi ochg‘ichini ham kattalar o‘zlariga moslashtirib olishgan. Ana shu binolarning zinalari ham baland-baland. Tushunish qi­yin bu kattalarga–ular bizga mehribon bo‘lish bilan birga andak mag‘rur, beparvo ham ko‘rinishadi. Mayli, bolakaylar fikri, layoqati bilan hisoblashadigan zamonlar ham kelib kolar...


    


    

  


  
    YETTINCHI BOB


    


    MOHINBONU


    


    Nogahonda oyim g‘oyib bo‘lib qoldilar. Bir-ikki kungacha u kishini intiqlik va injiqlik bilan kutdim-u keyin buvim juda mehribonlik qilavergach, indamay qo‘yaqoldim. Biror xafta o‘tar-o‘tmas biyim jajjigina chaqaloq ko‘tarib keldilar: nomi – Mohinbonu. Barilari unga parvona bo‘lib qolishdi. Chaqaloq bo‘lsa ko‘zlarini yumib olguncha o‘zini uyquga solib yotibdi. Har zamonda tamshanib ham qo‘yadi. Buvim uni ko‘tarib olib, hamdu sano o‘qiy boshladilar.


    – Ko‘zlari qop-qora, qoshlari kamonday...


    Meni esa batamom unutishdi. Ularga yaqinlashib, turfa qiliqlar qilsam hamki xushlamay turaverishdi. Buning bariga chaqaloq sabab ekanligini his etdim va uning yuziga chang soldim. Hammalari baqirib, meni urisha ketishdi. Ovozimni baralla qo‘yib, yig‘lashga tushdim. Ammacham bo‘ynimga, osilgan emizakni og‘zimga suqdi.


    – Ma, sigaretingni chak!


    Zarda bilan og‘zimga suqilgan rezinani jahl bilan puflab tashladim-u tag‘in yig‘layvardim. Harqalay, buvim mani tushundilar.


    – Voy, mani bolamga qaramay qo‘yishdimi?! Esdan chiqarishdimi?! Berahmlar! Zolimlar! Hah, chaqaloq yomon! Mohinbonu yomon!


    Men iyib ketdim, beixtiyor yuzimni u kishiga yaqin tutdim-u kishi mehr bilan o‘pdilar.


    Kaminaga shuning o‘zi kifoya edi.


    * * *


    Momom meni cho‘miltirmoqchi bo‘ldilar. Suvni shaloplatib o‘ynashni xush ko‘raman-u lekin sovun... Meni ko‘ndirish ilinjida u kishi hamon shakarguftorlik qilardilar.


    – Qani tishingni ko‘rsat, qani... Barmoqlarimni og‘zimga suqib, oppoq tishlarimni ko‘rsataman.


    – Balli, balli, – alqashda davom etadilar u kishi,– Ulug‘bek – bahodir yigit: u cho‘milishdan cho‘chiydiganlardan emas...


    Tog‘oraga suv solib, meni qip-yalang‘och qilib yechintirdilar-u sovun izlashga ketdilar. Sovun urilgandan keyin ko‘zimni yumib o‘tirishni o‘ylab, dilim andak xufton bo‘ldi. Bir necha soniya bo‘lsa hamki moviy osmonni, yashil daraxtlarni, buvijonimning nuroniy chehralarini ko‘rishdan mahrum bo‘lish... Tavakkal qilib qochdim.


    Ko‘chada mashinalar zanjiri uzilmasdi. Ulardan zarracha cho‘chimay, ko‘chaning narigi tomoniga yugurdim, ammo o‘rtaga borganda gangib qoldim. Mashinadagi odamlar meni ko‘rsatib, allanima deyishar, ustimdan kulishardi. Bir shofyor kabinadan boshini chiqarib, baqirib berdi:


    – Hoy tirmizak, uylaringga jo‘na!


    – Nega baqiradi bu o‘pka?! Birpas to‘xtasa osmon uzilib yerga tushibdimi?! Axir, ko‘chadan men – Inson o‘tyapman-ku! Buning ustiga men bolaman! Bolalar va keksalar, mehmonlar va bemorlar, majruhlar va bolali ayollar yer yuzining barcha qitъasida ham eъzozlanmog‘i kerak! Ular madadga, ezgulikka muhtoj, daxldor odamlar!


    Mayli, sadqai asab! Shofyorlar o‘zi andak badfeъl bo‘lishadi, shekilli. Kimdir meni dast ko‘tarib, ko‘chaning naryog‘iga o‘tkazib qo‘ydi. Yodimga sovun tushdi-yu tag‘in qochdim. Duch kelgan bir eshikni ochgan edim, qo‘zim chipor tovuqqa tushdi. Men uni tutmoqchi bo‘lib quvayotganimda buvimning ovozlari eshitilib qoldi. Rosa tanbeh eshitdim. Kechqurun dadamga shikoyat ham qildilar:


    – Bu shatrama ko‘chaga chiqib qochdi. Usto Subhonning hovlisidan tutib keldim.


    Dadam yuzlariga jiddiylik surtib, ko‘zlarini olaytirdilar.


    – Minbad shunday qilsang...


    Indamay qo‘yaqoldim. Kattalar bilan o‘chakishish odobdan emas.


    


    

  


  
    SAKKIZINCHI BOB


    


    M O M O K A L O N I M


    


    Amakimni armiyaga jo‘natadigan bo‘ldik. Shu sabab bo‘lib, uyimizga bir talay mehmonlar kelishdi. Guldiyor degan qizaloq ham oyisi bilan keldi. Qoshlari qop-qora, yuzi ham shirmonday. Unga konfet uzatdim.


    – Quchoqlab ol, o‘p, – dedilar amakim shivirlab. Endi o‘paman deganda, betimga chang soldi. Yig‘lab yubordim. Oyim meni ovutar ekan, Guldiyorning onasiga, yaъni xolamga hazil shaъmalar qildi:


    – Voy, bitta o‘psa nima qilibdi, osmon uzilib, yerga tushibdimi?! Namuncha shaddodligu bedodlik...


    U kishi ham jim o‘tirmadilar:


    – Bu tirmizak ikkiga kirmay qizlarni o‘psa, kelgusida nima bo‘ladi? Bepul muchchi yo‘q!


    Men tag‘in bir oz yig‘lamoqchi edim-u ammo dadam baqirib qoldilar.


    – Jim bo‘l!


    «Jim bo‘l! O‘tir! Tegma! Bas qil! Tashla!» Bular bari mening kun bo‘yi eshitadigan tanbehu dashnomlarim, ko‘p xohish-irodamni-ishtiyoqimni cheklab turadigan po‘pisalar. Uydagilar o‘qimasdan, ishlamasdan turolmaganlaridek, men ham baqirmay, sho‘xlik qilmay, o‘ynamay turolmasligimnn bilishmaydi yoki bilgilari kelmaydi bu kalondimog‘larning! Singlim–Mohinbonudan tashqari hammaga bo‘ysunishimni talab qilishadi. Vaholanki, kattalarning o‘zlari gohida bir-birovlariga quloq solishmaydi. Mana sizga hayot–kattalar va bolalar hayoti!


    Hademay uyimizga buvimning oyilari – momokalonim kelib qoldilar. Yoshlarini ham sal kam yuzda deyishdi. Dadam u kishini suyab mashinadan tushirdilar-u uyga olib kirdilar. Ajabo, yoshlari shuncha ulug‘ bo‘lsa ham o‘zlari yurolmaskanlar. U kishi kartga joylashib olgach, qo‘llarini duoga ochdilar.


    – Askarbachchalar oy borib, omon kelsin, bizga qasd qilganlar past bo‘lsin!


    Kaminadan tashqari hamma yuzini siladi. Uyimizdagi katta-kichikni, hatto oilamiz sardori buvimni ham allaqanday salobat bosgandi. Barilari oyoq uchida yurishar, shivirlab gaplashishardi. Dadam meni dast ko‘tarib, u kishining oldilariga qo‘ydi.


    – Mana – chevarangiz – Ulug‘bek.


    U kishi paypaslab (ko‘zlarn ham yaxshi ko‘rmaskan) meni quchoqqa oldilar. Og‘izlariga qarasam, haligacha tishlari ham chiqmagan ekan.


    – Bu bola nega buncha oriq, – so‘radilar u kishi.


    – Juda sho‘x, tinmaydi, – javob qaytardilar o‘zimning buvim.


    – Sho‘x bo‘lgani yaxshi, – dedilar momokalonim va so‘radilar, – kelining ishlaydimi? Buvimning javoblarini eshitgach, tag‘in norozi ohangda davom ettirdilar: – Sanga ham qiyin ekan–ikkita bo‘lsa bular, emizikli bo‘lsa...


    U kishi tag‘in allanimalar degach, amakimni yo‘qlab, u kishiga nasihat qilaboshladilar.


    – Komandiringni gapini ikki qilma! Boshing aylanib, o‘sha yoqlardan uylanib qo‘yma.


    Zum o‘tmay u kishi karavotning chekkasida mushtdaygina bo‘lib uxlab qoldilar. Mehmonlar o‘zlarini ancha emin tutib, gapga kirishib ketishdi.


    – Dadam ham bu kishidan hayiqib turardilar, – dedilar buvim, – hech kimga bo‘ysunmaganlar.


    – Vaholanki, u zamonlar ayol zoti eridan o‘lguday qo‘rqqan, – dedilar katta ammam.


    – O‘shanda ham sanga o‘xshagan–gapi og‘zidan to‘kiladigani qo‘rqqan, zarbini o‘tkazgani o‘tkazgan.


    Buvimning bu gaplaridan so‘ng negadir oyimga jon kirdi.


    – To‘g‘ri, endi men ham xo‘jayinning gapini gap deb lallayib o‘tirmayman.


    Buvim u kishini andak jerkib, dadamga hamdu sano o‘qib ketdilar. Ular shu alpozda uzoq sannashgach, dasturxon boshidan joy olishdi.


    – Laylolar nega kelishmadi-a, – so‘radi kimdir oyimdan.


    Laylo – kamina ilk bor tanishgan qizaloq. Shuning uchun qulog‘imni ding qildim. Hiyla tanaffusdan keyin oyim cho‘chibroq javob qaytardilar:


    – Ular ajralishdi.


    – O‘zi saqlasin,–dedilar buvim darhol, – chumchuqning ham ini xonavayron bo‘lmasin!


    Oyim ham bir nimalar dedilar, nazarimda bor aybni Layloning otasiga yukladilar.


    – Ehtimol undaymasdir, ayoldan ham o‘tgandir, – qo‘shilmadilar dadam. Oyim tag‘in o‘zlarinikini maъqulladilar.


    – Ayb erda ham, xotinda ham emas, – yakun yasadilar buvim, – gap o‘sha ro‘zg‘orda birorta mo‘ysafidning yo‘qligida. Chol-kampir bo‘lgan dargohda fayzu sadoqat, ahilligu farog‘at bo‘ladi. Bo‘lmasa hozirgi yoshlar oilani saqlab qololmaydilar.


    – Oila uchun asa kurashmoq kerak, – falsafa suqdilar dadam.


    Ular tag‘in ezmalik bilan gapga kirishib ketishdi. Ammalarim ro‘zg‘ori buzilgan qo‘shnilarni birma-bir tilga olib, rosa g‘iybat qilishdi.


    Vokzalga chiqishdan oldin momokalonim dasturxonga fotiha o‘qidilar: «...shirin obod, manzil ozod, paygambar-u xudoga salavot. Ekkan, tekkan, olib kelgan, yeganga hasanot. Ilohim olganlaring oltin bo‘lsin, askarbachchalarning burni ham qonamay, qaytib kelsin».


    Vokzal. Quvonchlar-u ko‘z yoshlar, hayajon-u g‘ussalar... Amakim poezdga chiqadigan bo‘ldilar. Buvim u kishini quchoqlab yig‘lab yubordilar.


    – Nega yig‘laysiz, – ranjigannamo so‘radilar amakim.


    – Yodimga ukam tushdi – Davronjon. Saning yoshing­da edi...


    Poezd jildi. Dadam g‘ayritabiiy holda ovozlarini ko‘tardilar:


    – Xat yozib tur! Ehtiyot bo‘l!


    Poezd ko‘zdan g‘oyib bo‘lgach, buvimga shafiq ohangda murojaat qildilar: «Yuring, oyijon, ketamiz! Xavotir tortmang, zamon tinch!»


    


    

  


  
    TO‘QQIZINCHI BOB


    


    XUMO QUSHI


    


    Sho‘xlik qilaverganim uchun bo‘lsa kerak, ayni tush mahali buvim meni uxlatmoqchi bo‘ldilar. Po‘pisa qilib yotqizdilar-u alla boshlab yubordilar. Shunda ham ko‘zimni lo‘q qilib o‘tiraverganim uchun bo‘lsa kerak ertak ham aytdilar.


    – Juda qadim zamonda, qaysiyam bir tomonda bo‘g‘zidan o‘t purkab turadigan ajdarho paydo bo‘libdi. U odamlar suv ichadigan buloq boshida turarkan va har kuni bittadan bolakay inъom etishmasa, suvga zahar solishga chog‘lanarkan. Shunda bir bahodir maydonga chiqib: «Begunoh go‘daklarni bu yovuzga bermanglar, u bilan o‘zim jang qilaman!» – debdi. Beayov jang boshlanibdi. Qirq kecha-yu qirq kun davom etibdi kurash. Shunda qaydanam humo qushi uchib kelibdi-yu ilonning oyog‘i ostiga tariq sepib yuboribdi. Ajdar sirg‘anib-yiqilibdi. Botir yigit uni tilka-pora qilibdi.


    Tabiiyki, bu vahimali rivoyatdan keyin uyqum batamom uchdi. Umuman, kunduzi uxlaydigan boqibeg‘amlardan emasman! O‘rnimdan irg‘ib turib, o‘zimni shavqli uyinlar bag‘riga otdim.


    Shomga yaqin uyimizga juda bashang kiyingan bir xola kelib qoldi. Uni tanimasam hamki quvondim va istiqboliga yugurdim.


    – As... as..., – salom berdim, buvim o‘rgatganlaridek qo‘limni ko‘ksimga qo‘yib. Haligi xola bo‘lsa salomimga alik olmas, menga umuman eъtibor bermasdi. Yo ko‘rmay qoldimi? Unday bo‘lsa Mohinbonuni ham ko‘rmaganlikka oldi-ku. Uyimizga kelgan kishi, odatda uning jingalak sochlarini silab qo‘yishni kanda qilmasdi. Demak, bolalarni xush ko‘rmaydiganlar ham bo‘larkanda bu hayotda?! Nahotki?!


    U oyim bilan allanimalarni kelishib oldi-yu, o‘sha nopisandlik bilan chiqib ketdi.


    – Kim bu oyimcha, – yoqinqiramay so‘radilar buvim.


    – A-ey, – dudmal qildilar oyim.


    – Bola-chaqasi bormi bu turqi sovuqning?


    – Yo‘q.


    – Tirnoqqa zor deng, – jon kirdi momomga.


    – O‘zi istamaydi.


    Buvim tag‘in davom ettirayotgan edilar, bu oyimga o‘tirishmadi.


    – Nima ishingiz bor?! Mening odamlarim sizga hech ham yoqmaydi.


    Ziddiyat jiddiyatga aylanib ketmasligi uchun dadam gap o‘zanini boshqa tomonga burdilar va gap oxirida ertaga hayvonot bog‘iga borishimizni maъlum qildilar.


    Kechasi noxush tushdan uyg‘onib ketdim. Hovlimizga bir ajdarho kelganmish. Uning yarmi buvim aytgan ilon emish-u qolgani kunduzi kelgan ayolga o‘xsharmish. Buvijonim faryod solib, odamlarni yordamga chorlabdilar. Shunda harbiycha kiyingan amakim paydo bo‘libdilar-u haligi yovuz bilan jangga kirishibdilar. Men Xumo qushini izlayotganda o‘yg‘onib ketibman. Chinqirib yig‘laganim uchun hammalari o‘yg‘onib, meni ovutishga kirishishdi. Mening esa o‘ksib-o‘ksib yig‘lagim kelardi.


    Birinchi ertak va birinchi tush ana shunday noxush bo‘ldi.


    Ertalab dadam bilan oyim bashang kiyinib olishdi, so‘ng erinibgina mening ham bejirim shimimni, yangi tuflimni kiygizishdi. Viz gavjum shahar sari yo‘l oldik.


    O ona Samarqand! Serzavq, serbo‘yoq maskan. Sen bizning vatanimizsan! Bobo va bobokalonlar zaminisan!


    Ko‘chma hayvonot bog‘i shahar chekkasida ekan. Kiraverishda to‘qayda yurgan bahaybat yo‘lbars, shoxdan-shoxga sakrayotgan chaqqon maymunlar aks ettirilgan. Ichkariga kirib esa anchayin mahzun manzaraning guvohi bo‘ldim. Bu yerda jonivorlarning aksariyati juda xomushday edi. Ayiq polvon nadomat chekkanday mungli bosh tebratar, ohu odamlarga iltijo bilan mo‘ltirab tikilardi.


    – Mana bu humo qushi, – dedilar dadam qafasda yelka qisib o‘tirgan parrandani ko‘rsatib.


    Men baxt qushini batamom o‘zgacha tasavvur etgandim. Nazarimda u bag‘oyat sarmast va shiddatkor bo‘lishi kerakday edi.


    Tushimga tag‘in shu qush kirdi. U hamon qafasda shalvirab o‘tirgan ekan. Qafas eshigini ochib yuboribman. Kimdir «chiq-chiq-chiq», debdi. Xaloskor parranda inkor maъnosida xomushgina bosh tebratibdi. «Chiq-chiq-chiq» debdi haligi ovoz. Uni uchirib yuboraman deb o‘yg‘onib ketdim.


    Hamma shirin uyquda edi. Devor soat bir maromda «chiq-chiq-chiq» etardi.


    


    

  


  
    O‘NINCHI BOB


    


    K I T O B K O‘ R G A N O D A M


    


    Radiopriyomnikning nomini «dolalay» deyman. Chunki uydagilar uning plastinkasini aylantirib yuborishlari bilan nuqul: «dolalay, dolalay», deb baqiraveradi. Shunda biz ham qo‘shiqqa hamohang tebranaveramiz. Yelkalarimiz, tizzalarimiz o‘ziga xos ohang bilan bir maromda qimirlayveradi. Garchand kattalarning gaplarini hali to‘la tushunmasam, his qilmasam hamki bu kuyning navozishlari vujud-vujudimga singiydi. Ozodlikda yurgan humo qushi bilan birga parvoz etayotganday, ariq sohillaridagi oppoq kapalaklarni quvayotganday, qip yalang‘och bo‘lib ariq suvlarida cho‘milayotganday bo‘laman. Shuning uchun ham har gal qo‘shiq oxiriga yetishi bilan uni takrorlashlarini talab qilib baqiraveraman. Aytganimni bajo keltirishmasa, chinqirib yig‘layman. Shunda dilkash qo‘shiq tag‘in yangrab, hammamizni o‘z sehriga tortadi.


    Paren pesnyu poet ob devchonke odnoy,


    V kom on vlyublen, otgaday


    A pesnya zvuchit pod lunoy:


    Dolalay, dolalay, dolalay...


    Bizning bu qiliqlarimiz faqat buvimga unchalik o‘tirishmaydi.


    – Tavba, – deydilar u kishi o‘zlariga xos zaharxandalik bilan, – bu zamonning tuxumdan chiqqani ham zukko. Hayo qolmadi.


    – Bu gapda jon bor, – deydilar dadam bir ozdan so‘ng,– darhaqiqat bolalarning o‘z qo‘shiqlari bo‘lishi kerak.


    – Balo! – ovozlarini andak ko‘taradilar oyim norozi ohangda, – barcha do‘konlarni ko‘rganman – unaqasi yo‘q.


    Nihoyat, raqsga tushishdan charchab, boqqa qarab qochaman. Bu yerda Yoqub, Qobil,O‘lmas degan jo‘ralarim bor. Ular bilan o‘ynash maroqli. Gohida o‘choq boshidan gugurt o‘g‘irlab chiqaman va kattalarning ko‘zini shamg‘alat qilib, ularni bir-bir yoqaman. O‘rtoqlarimdan har xil gaplarni, jumladan, so‘kishni ham o‘rganaman. Dalalardan horib kelib, ertaroq uxlayman.


    Xayol surib o‘tirganimda amakim oyog‘imning ostini qitiqladilar, men boplab, ruschalab so‘kdim: buvim sharaqlab kulib yubordilar, boshqalar esa baraks darg‘azab bo‘lishdi.


    – Tarbiyasi buzilyapti.


    – Bola boshboldoqsiz.


    – Taъzirini berish kerak!


    Buvim esa odatdagidek mehribonlik bilan meni ximoyaga oladilar.


    – Bekor aytibsizlar! Boplaydi baringni! Beri kel!


    Itoatkorona u kishining pinjidan panoh topaman. Oyim tutaqib buvimga, dadamga gap uqtiraboshlaydilar. Bunaqa tarafkashlik qilaversak, kelajakda borib turgan bezori bo‘lishimni aytadilar. Momom esa barcha ovozlarni bosib, alla aytib yuboradilar:


    Oh ukam, mullo ukam,


    Qaylarda qolding kechqurun?!


    g‘am shudam, purg‘am shudam,


    Qaylarda qolding kechqurun?


    0h ukam, tillo ukam


    Qaylarda qolding kechqurun?


    Kechqurun-o


    Kechqurun-o


    Kechqurun...


    * * *


    Buvim kitoblarini olib, kuzoynaklarini taqdilar. Men esa fursatdan foydalanib, o‘zimni ko‘chaga urdim. Ha demay meni kattaroq shumtaka bolalar o‘rab olib, gapga tutaboshlashdi.


    – Ulug‘, bitta o‘yin ko‘rsat! Davay, tez bo‘l! Men indamayman. Rosti gapki, bunday qilgim kelmaydi. Boshqa bir o‘smir uning gapini ilib ketadi.


    – Dadang bilan oying bir tushakda yotishadimi a?


    Tag‘in indamayman. Aniqrog‘i, uyimizdagi sir-asrorlarni bu shilqimlarga aytgim kelmaydi.


    Shu payt tanish darvozadan O‘lmas degan tanishim chiqib qoldi.


    – Davay, ikkalasini kurash oldiramiz,–dedi haligi shumtakalardan biri.


    – Davay!


    Do‘stimni dast ko‘tarib, ro‘paramga qo‘yishdi. Shumtakalarning yarmi u, yarmi men tomonga o‘tib olishdi.


    – Boshlanglar, – buyruq berdi bir o‘smir.


    Biz nima qilishni bilmay, angrayib turaverdik.


    – Ulug‘, ur, yiqit!


    – O‘lmas, mahkam bo‘l! Biz bormiz! Birinchi bo‘lib, O‘lmas yuzimga chang soldi. Men baqirib yig‘lamoqchi bo‘lgandim, daldakorlar qo‘yishmadi.


    – Yig‘lama, Ulug‘! Erkaklar yig‘lamaydi, jasur bo‘ladi! Basharasiga tushir!


    Ikki qadamcha oldinga bosib, O‘lmasni itarib yubordim, u o‘tirib qoldi. Bunga ham qanoat qilmay, bir qo‘lim bilan sochini yuldim, bir qo‘lim bilan yuzini timdalab oldim. U chinqirib yig‘lashga tushdi. Haligi hangomatalablar zum o‘tmay tumtaraqay bo‘lishdi. Yo‘l bo‘yida O‘lmas ikkalamiz qoldik. Uning yuzidagi qonni, shashqator diydalarini ko‘rib, o‘zim ham o‘ksib ketdim. Asta o‘pdim, ko‘z yoshlarini artib qo‘ydim. Shu payt O‘lmaslarning darvozasidan bir ayol chiqib qoldi. Do‘stimni bag‘riga bosdi-yu menga baqirib berdi, O‘pkam to‘lib turgani uchun yig‘lab yubordim. Haligi ayol bunga ham qanoat qilmay, ikkalamizni buvimning oldilariga yetaklab bordi.


    – Nabirangizni qarang, nima qilibdi?!


    – Ha, nima bo‘libdi, – kinoya qildilar buvim,–osmon uzilib yerga tushibdimi?!


    – Qarangda arzandangizga!


    – Ha, bu shunaqa bezori. Otasi araqxo‘rda...


    Buvimning bu javoblari g‘alati edi. Chunki dadamning mast bo‘lganlarini hech kim ko‘rgani yo‘q. O‘lmasning otasi esa ko‘p hollarda ishdan gandiraklab keladi. Momomning kesatishlari haligi ayolga qattiq botdi.


    – Siz kitob ko‘rgan odamsiz! Shu gap lozimmi?!


    – Kitobga til tegizmang, aylanay, ammangizga o‘xshab, og‘zingiz qiyshayib qoladi, – dedilar buvim ovozlarini hiyla ko‘tarib.


    U allanimalarni javraganicha chiqib ketdi.


    – Ha, diydoring qurisin, san satangni, – laъnatladilar buvim.


    Buvijonim bu mashmashani oyim bilan dadamdan sir tutdilar.


    


    

  


  
    O‘N BIRINCHI BOB


    


    MAHALLA


    


    Endi ko‘chamiz, bog‘imiz, qishlog‘imizning past-balandliklarini ham bilaman. Darvoqe, qishlog‘imiz haqida ham andak so‘z yuritish payti kelganga o‘xshaydi. Uni Ko‘tarma deyishadi. Bir vaqtlar bu yer past­qam joy bo‘lgan deyishadi. Tuproq tashlab, sathini ko‘tarishgan ekan. Bu yerni unchalik obod deb bo‘lmaydi. Do‘kon, sartaroshxona, novvoyxona, temirchilik ustaxonasi, choyxonadan bo‘lak hech vaqo yo‘q. Qishlog‘imiz ikki kolxoz («Lenin bayrog‘i» hamda Maksim Gorkiy nomidagi) oralig‘ida va buning ustiga shahar bilan qishloq o‘rtalig‘ida bo‘lgani sabab ancha arosatda qolgan. Obodonchilik xususida gap ketganda, raislar sansalorlikdan nari o‘tmagani ustiga yuqori tashkilotlarning mutasaddilari ham bu yerlar shaharga o‘tib ketishi ehtimoli borligini vaj qilisharkan. Odamlar esa rahbarlarni boloxonador qilib so‘kishdan nariga o‘tishmaydi.


    Ha, mayli, bular kattalarning tashvishi. Men ham boshqa bolalardek temirchilik ustaxonasini xush ko‘raman. Galalashib uning oldidagi kursida tizilishib o‘tiramiz. Usta bobo bizlarni urishmaydilar – u kishi vazmin, xushfeъl. O‘rtada gurillab olov yonadi. Usta bobo unga temirni tutib, cho‘g‘day qizdiradilar. Keyin haligini sangdon ustiga qo‘yib birin-ketin savalashadi. Temir parchasi ko‘z o‘ngimizda ketmon, tesha, o‘roqqa aylanadi. Suvga solingan temirning vijillashi, charx ustidan uchgan uchqunlarning sochilishini kuzatish maroqli.


    Choyxonadagi kart ustiga Tohir amaki degan baqaloq kishi, Ortiq bobo, Polvon bobo degan otaxonlar o‘tirishadi. Ortiq boboning qarshisidagi kirlanib ketgan xaltada kungaboqar pistasi bo‘ladi. Sasha degan shatrama bola u kishi namoz o‘qiydigan paytni poylab, pista o‘g‘irlaydi. Otaxon o‘sha topda namozni tark etolmaydilar.


    Polvon boboning asl otlari boshqacha deyishadi. Katta Farg‘ona kanali qurilishida Oxunboboev degan otaxon:


    «Siz haqiqiy polvon ekansiz» deganlaridan keyin shunaqa bo‘lib qolganlar.


    Tohir amaki bilan Ortiq bobo ko‘p gapirishadi-yu, Polvon boboning ovozlarini eshitish amrimahol. Men bir martagina eshitganman. Qattiq shamol turib, elektr simlarini uzib ketgan kunlar edi. Monter faqatgina pul cho‘zgan kishilarning hojatini chiqara boshladi.


    – Manto‘r uka, – dedilar Polvon bobo, – bizdi simni ham ulab bering, ishingiz tushsa...


    – Ota, o‘zlari nima ish qiladilar, – taъma bilan so‘radi u.


    – Go‘rkovman.


    Ha, Polvon bobo go‘rkov. Odamlar u kishini hurmat qiladi.


    Sartaroshxonada esa yuzlari chuvakkina, o‘zi ham mo‘min-qobil Morduxay amaki (Tohir amaki u kishini Mardivoy deydilar) shahardan qatnab ishlaydi. U odam bag‘oyat sertakalluf. Yaqinda dadam bilan kirganimizda bunga yana bir bor ishonch hosil kildim.


    Morduxay amaki ishdan tin olib, dadam ikkalamiz bilan quyuq ko‘rishdi.


    – Qani, Mullojon, marhamat, – dedi kursi qo‘yib. So‘ng taъzim ila choy uzatdi. Men qiziqish bilan uning ishini kuzata boshladim. Usta kursidagi kishining sochini o‘tkir ustara bilan tarashlab olar, orada bot-bot dadamdan ahvol so‘rashni kanda qilmasdi. Oxirida haligi kishining boshiga fishillatib atir sepdi, boshini ikki qo‘li orasiga olib qisdi. Haligi amaki o‘rnidan turib, tag‘in bir bor ko‘zguga qarab oldi-yu, pul uzatdi. Morduxay amaki ko‘zini suzib: «Rahmat, aka!» dedi.


    – Qani, qani Mullojon, marhamat.–dadamga o‘girildi u.


    – Yo‘q, mana buning sochini olamiz,–dedilar papasha kamina tomon imlab.


    – Ie, shundaymi? Ulug‘bekning sochlari o‘sibdilarmi? He, balli, balli.


    Sartarosh shu kuyi javraganicha kresloning ustiga taxtacha kuydi, so‘ng meni dast ko‘tarib, uning ustiga o‘tqazdi. Keyin babbaravar ham ishga, ham gapga kirishib ketdi. Idorasi planni ko‘paytirganidan hiyla shikoyat qilgach, ovozini havotirona pasaytirib, davom etdi.


    – Shu, Mullojon, ancha vaqtdan beri sizni bi-ir ko‘raman, deb yurgandim: nozikkina iltimos bor edi. Siz o‘zimizning odamsiz, mullojon.


    – Eshitaylik, qo‘ldan kelsa...


    – Keladi, keladi, sizning qo‘lingizdan kelmaydigan ish bor ekanmi, – dadamning gaplarini bo‘lib, u kishiga hamdu sano o‘qidi usta.


    So‘ng nari beriga alanglab olgach, davom etdi:–Jiyanimiz yomon ish qilib qo‘ydi, mullojon. Nodonlik qildi, badbaxt.


    – Nima qildi, – xulosani eshitishga shoshildilar dadam.


    – Shu desangiz, bir hamguzarimiz Isroilga ketgan ekan. «Borgan zahoti suratimni yuboraman, degan ekan u, tikka turgan bo‘lsam, bilki jannat ekan, o‘tirib tushgan bo‘lsam, balki adashibman». Ko‘p o‘tmay haligi surat kelibdi. Jiyan qarasa, jo‘rasi uzala tushib yotgan emish. Ibi, ibi debdi jiyanimiz, bu yer yotib: non yeydigan joy ekan-ku! Aslida unday emas ekanda.


    – Jiyan ketdimi?


    – Ketdi-da.


    – Endi qaytarish kerakmi?


    – Yo uni qaytarish kerak, yo mani ham uning yoniga jo‘natish kerak. Bo‘lmasa xor bo‘lib o‘ladi, mullojon.


    Sartaroshning asl maqsadini tushungan dadam duduqlanib, allaqanday idoralarga murojaat qilishni maslahat berdilar.


    


    

  


  
    O‘N IKKINCHI BOB


    


    ARRA


    


    Omadsiz kun bo‘ldi. Ertalab bir dona xushtakcha ustida Mohinbonu bilan urishib qoldim: oyim basharamga tarsakn tushirib, meni eshikdan tashqari qildi. Chinqirib yig‘layotganimda dadam po‘pisa qildilar: «O‘chir, ovozingnn, xumpar!» Jaholatdan qo‘rqib, o‘zimni yig‘idan zo‘rg‘a tiydim. Kuni bo‘yi qornim ochib yurdi. Buning ustiga buvimga suykalay desam, u kishining ham toblari yo‘qroq.


    Ammo kechga borib, uyimizda chinakamnga bayram bo‘lib ketdi. Amakijonim armiyadan kelib qoldilar! Qorong‘ida Monuni quchoqlab, «Voy, Ulug‘jon, seni sog‘indim», deyayotganlarida yugurib borib, quchoqlab oldim. Zum o‘tmay odamlar to‘plandilar. Ammalarim, qo‘ni-qo‘shnilardan tashqari Tohir amaki, Ortiq bobo, Polvon bobo ham kelishdi. Zudlik bilan qo‘y so‘yishdi.


    Oradan biror hafta o‘tgach, amakim buvimni koyib turganlarining guvohi bo‘lib, juda ajablandim.


    – Bolalarini bog‘chaga topshirishsin! Bunaqada charchab, yotib qolasiz.


    Momom «jim» ishorasini qilib, yotig‘i bilan tushuntirishga kirishdilar.


    – Ha, qani bu kunlar ham o‘tar. San uylan, zora xotining og‘irimni yengil qilsa. Bu kelindan baraka topmadim –erta ketib, bir mahalda keladi ishdan. Lekin sen akangga u-bu deb yurma. Senga uyda o‘tiradigan bir kelin topsaydim...


    Amakim jahl aralash tagin allanima dedilar. Buvim menga havotirona buyurdilar: «Ulug‘, yugur, dadang­ni oldiga bor».


    Qarasam, dadam yangi imoratimiz oldida ikki kishi tortadigan arrani yog‘och ustiga qo‘ygancha, ko‘zlari to‘rt bo‘lib hamkor kutib o‘tiribdilar.


    – Dada, bu yog‘ini men tortay, – so‘radim iltijo ohangida


    – Yo‘q!


    Shunday deyishlarini bilardim. Ishonishmaydi.


    – Xo‘p, dadajon, bir marta tortay, – tag‘in iltimos kildim. U kishi indamadilar. Sukut – alomati rizo: ro‘paralariga o‘tib olib, obdon joylashdim, so‘ng bir oz cho‘chibroq arrani tortdim. Keyin dadam, men... Uning o‘tkir tishlari yog‘ochga botib, undan qipiqlar sachrashi maroqli edi.


    Hademay amakim kelib, qo‘limdan arrani oldilar. Aslida men hali ishlamoqchi edim. Nachora. Shunisiga ham shukur!


    


    

  


  
    O‘N UCHINCHI BOB


    


    SOVCHILIKDA


    


    Buvim ikkimiz yo‘l yurdik, yo‘l yursak ham mo‘l yurdik. Ne-ne bedapoyalar, bog‘lar ortda qoldi. Nihoyat, qadimiy o‘ymakor darvoza qarshisida tin oldik. Buvim mahsi-kalishlari sirtidagi changni artdilar, keyin xavotirona ovoz berdilar. Jilla hayallikdan so‘ng ichkaridan buvimdan yoshroq ayol chiqdi. Ular quyuq so‘rashishdi.


    Hovli keng, shinam edi – to‘rt tomondan baland devorlar bilan o‘ralgandi. Mezbon qat-qat ko‘rpachalar to‘shadi. Momojonim bu dargohga qut-baraka tiladilar. Dasturxonga nisholda, novvot tortishdi. Allamahaldan keyin buvim muddaoga o‘tdilar.


    – Aylanay, men u hafta ham kelgandim – endi o‘zlaringdan qolar gap yuq. Surishtirib ko‘rgan bo‘lsalaring ham kerak. Bola armiyaga borib kelgan, ichmaydigan, chekmaydigan xilidan. Akasi redakцiyada ishlaydi, o‘zi shofyorlarga katta.


    G‘alati. Aslida amakim armiyadan kelgandan beri tuzukroq ish topolmay sargardon bo‘lib yurgandi. Bunisi ham kamlik kilganidek, buvim bobo-yu bobokalonlarimni ham rosa maqtadilar.


    – Bilmasam, oytimullo, – dedi jimgina o‘tirgan haligi ayol,–qizimning inъom ixtiyori bobosida. -U kishi hali biror narsa deganlari yo‘q.


    Ular jimib qolishdi. So‘ng mezbon ayol chiqib ketdi va munkayib qolgan, panjalari betinim qaltirab turadigan cholni yetaklab kirdi. Mo‘ysafid biz tomon o‘girilib qaramadi ham. Burchakka o‘tirib olib, ko‘zini yerga tikkanicha so‘radi.


    – Sizni tanimay turibman: kimning qizisiz?


    – Asli qo‘shmachitlikman,–buvim ham boshlarini ko‘tarmay javobga o‘tdilar,–badallik Rahmatjon deganning ayoli bo‘laman. Xo‘jayinim Stalinoboron, Qizilaskar kolxozlarida hosilot sho‘ro, shofer bo‘lib ishlagan. Rahmatlini moshin urib ketdi. Mozori Qadimga qo‘yganmiz. Otam – Istambek, bobom–Iskandarbek. Ikkovlari ham katta zamindor bo‘lishgan. Ular Shohi Zindaga qo‘yilgan.


    Buvim bobolari bilan dadalarining ajoyib hislatlarini ham xotirga olib o‘tdilar. Sukut saqlab o‘tirgan mo‘ysafid vazmingina gap boshladi.


    – Bobongiz bek edi. Yaxshi otlari ko‘p edi, ammo surgun bo‘lmayin deb otlarini hukumatga topshirdi, qizini qaroliga berib, uni ishboshi qilib qo‘ydi. Hay-hay!


    Yillar o‘ta yelkaga tushgan bu dashnom buvimga qattiq botgan bo‘lsa hamki mehmondorchilik taomillariga ozor yetkazmay, avvalgi ohangda davom etdilar.


    – Ha, endi bir hovuch tuprog‘im musofir yurtlarda qolib ketmasin, deganlarda. Ne-ne azamatlar vatangado-yu, kafangado bo‘lib ketdi...


    Chol indamadi. Uning lanj qiyofasidan biror maъnoni o‘qib olish ham amri mahol edi. Sukunatni u qaytarayotgan tasbeh donalarining bir maromda chiqillashi buzardi. Keyin uni olib chiqishdi. Bir necha daqiqadan keyin kirgan uy bekasi oilaning so‘nggi qarorini ayon qildi.


    – Oytimullo, dilingizga qattiq olmang – bobosi rozi bo‘lmadilar. Nasibasi o‘zga yerga sochilgan ekanmi...


    – Ha, mayli, sovchiga bir eshik yopiq bo‘lsa, ming eshik ochiq, aylanay, – o‘kinganlarini zarracha bildirmay davom etdilar buvim, – siz bilan quda bo‘lish nasib etmagan ekan, boshqasi bilan bo‘lar. Endi ko‘ngilda!


    Tashqari chiqib, yo‘lga tushgach, buvim haligi cholni laъnatladilar.


    – Diydoring qurisin, san bosmachini!


    Biz yo‘lda davom etdik. Keyin Mazori Qadimga kirdik. Oq, qora marmarlardan menga mung bilan boqib turgan bolakaylar, o‘smirlar, ayollar, chollarni ko‘rib allanechuk bo‘lib ketdim. Noxush va mahzun edi.


    Bir qabr qarshisida tin oldik. Buvim ezilib-ezilib yig‘lashga tushdilar. Fahmlashimcha, bu bobomning sag‘analari edi. Ammo buvim bu noxushliklarning birorta asoratini uyga olib kelmadilar. Barъaks tantanavor va nopisand holatda eъlon qildilar.


    – He, padariga laъnat! O‘shaning avlodi ekanligini bilsam, dargohiga oyoq bosmasdim. O‘g‘lim ko‘chada qolgani yo‘q.


    


    

  


  
    O‘N TO‘RTINCHI BOB


    


    BAYRAM


    


    Ura!


    Bugun 1-May! 1975 yilning sarxush bahori! Saharmardondan xonadonimiz quvonchga to‘lib ketdi. Hammamiz yangi, oxori to‘kilmagan liboslarimizni kiyaboshladik. Kichik singlim Dilafro‘zni buvijonimga qoldirib, qadrdon shahar tomon yo‘l oldik.


    Ko‘chalar odamga limmo-lim! Shovqin-suron, qiyqiriq! Bolakaylarning qo‘llarida surnaychalar, bayroqchalar! Registonning sokin minoralari, niliy gumbazlari yorqinroq tovlanadi. Har yer-har yerda turfa tomoshalar. Biz ana shu davralardan biriga yaqinlashdik. Meni - dadam, Mohinni - oyim ko‘tarib oldilar.


    O‘rtada dadam tengi bir amaki uch bahaybat ayiqni turli kuylarga solib o‘ynatardi. Jonivorlar xo‘jasining buyrug‘ini so‘zsiz bajarar, odamlarga quvonch ulashardi.


    – Xo‘sh, polvon, – dedi haligi amaki ayiqlarning yirikrog‘iga, – mana bu birodari azizlarga bi-i-ir mast bo‘lib bering.


    Ayiq gandiraklab davra aylana boshladi. Uning ko‘zlari suzilar, lablari tamshanar, xullas g‘irt alkashning qiyofasiga kirgandi. Atrofda sho‘x-sho‘x kulgilar yangradi. Ayiq polvon qo‘lini bir siltadi-yu, yerga ag‘anadi, mastning so‘kinishiga monand bo‘kirib qo‘ydi.


    – Polvon, normadan oshibdi-ku, – so‘z qotdi xo‘jasi.


    – Ha-a-a-a, – dedi ayiq polvon bo‘kirib.


    – Ayb, ayb!


    U beixtiyor bu yonboshiga ag‘darilib yotdi.


    – Ana milisa, ana milisa,–po‘pisa qildi egasi. Ayiq o‘rnidan irg‘ib turdi, panoh izlab egasining pinjiga tiqildi.


    – Ayb, ayb, – takrorladi egasi. Navbat ikkinchi ayiqqa keldi. U raqibini kurashga chorlayotgan pahlavonday vazmin davra aylana boshladi, ammo sherigi hadeganda kurashga chiqavermadi. Kutilmaganda odamlar orasidan bir mast dovdirab o‘rtaga tushdi-yu, ayiqqa ro‘para bo‘ldi. Ayiq avval unga boshdan oyoq razm solib chiqdi, so‘ng kutilmaganda tarsaki tushirib qoldi. Uzala tushib qolgan mastni olib chiqishdi.


    Garchand ayiq polvonning kayfiyati buzilgan bo‘lsa-da, egasining buyrug‘iga ko‘ra umbaloq oshib, har maqomda raqsga tushdi. Uchinchi ayiq bo‘lsa qo‘liga eskigina telpak olib, davradagilardan pul yig‘aboshladi.


    Nariroqda – shoirlar bog‘ida baland qilib sim tortilgandi. Karnaylar g‘ata-g‘ut qilib o‘ziga chorlardi. O‘rtaga moshguruch soqolli, keksaroq kishi tushdi. U odamlarga bir karra ko‘z tashlab chiqdi.


    – Xaloyiq, – dedi nihoyat, – iydu-ayyomlaring muborak bo‘lsin! Sizlarni faqat ana shunday xurram kunlarga yetkazsin! Biz Buxoroi sharifdan sizlarni xursand etgali keldik. Omin, muallaq simga chiqadigan bolalarimni o‘zi panohida asrasin! Sizlar ham murodu-maqsadlaringga yetinglar!


    Odamlar yuzlariga fotiha tortishdi. Shu payt mendan sal kattaroq bolakay qo‘liga uzun tayoq tutganicha g‘izillab simning ustiga chiqib ketdi. Odamlar hayratlaridan yoqa ushladilar. Haligi bolakay sim ustida nari beri borib kelgach, ko‘zini bog‘lashdi. Surnay bilan nog‘ora mungli ohang boshlashdi, negadir yuragim shuvillab ketdi. Shundan keyin bolakay oyog‘i bilan simni paypaslaganicha yura boshladi. Simning o‘rtalariga kelganda ohang o‘zgardi. «Andijon polkasi» yangradi. Bola sim ustida ko‘zi bog‘langan holda zavqu shavq bilan raqsga tushaketdi.


    Katta ko‘chada bo‘lsa turfa bayroqlar, rasmlar ko‘targan guruhlar o‘tar, ranglarning mo‘l-ko‘lligidan, shodon qiyqiriqlardan ko‘z qamashar, quloq qomatga kelardi. Oyim ham sahiy bo‘lib ketdilar. Bizni muzkaymoq, shar va yana alla-nimalar bilan siyladilar. Men birorta g‘amgin odamni ko‘rmadim.


    Yo‘q, ko‘rdim! Uning soqollari o‘sgan, kiyimlari juldur edi. Juda xomush edi bechora. Bizga yaqinlashib, dadamga iltijo kildi.


    – Bola-chaqangizning umrini bersin, g‘amini ko‘rmang! Sadaqa – raddi balo, ixlosu xolos, eъtiqodu murod...


    Dadam uning kaftiga tanga qo‘ydilar. Ammo mening fikru xayolim ostin-ustun bo‘lib ketgan edi. Shodon qiyqiriqlar, xushchaqchaq bolalar, mamnun ayiqlar va nihoyat g‘amzada amaki! Nega unday bo‘lishi kerak!? Gunohi nimada?! Nechun u shodon emas? Nega u ana shu shodlik ummonidan bebahra?!


    Kechga yaqin biz uni tag‘in uchratdik. Endi batamom boshqacha holatda edi u. Axlatlar uyulib yotgan burchakda mast holda ag‘anab yotar, odamlarni bexayo qilib so‘kardi. Yo tovba! Shu baxtiyor odamlarni haqoratlash insofdanmi?!


    


    

  


  
    O‘N BESHINCHI BOB


    


    MAKTAB


    


    Bugun – 1977 yilning 1 sentyabri! Men maktabga boraman! Hayot yo‘limda yangi, notanish so‘qmoq boshlanadi. Kattalarning kuyinishlariga qaraganda bu yo‘l ancha sertashvish, olis. Valekin u – zarurat.


    To‘ydan keyinoq dadam yangi portfel olib kelgan edilar. Oyim alifbo, qalam-daftarlarni muhayyo qildilar. Bugun ham oyim ancha erta uyg‘onib, yangi liboslarimga dazmol bosdilar. Maktabga borishimni eshitib, Mohinbonu piqillab yig‘lashga tushdi.


    – Manam boraman, manam borama-a-an.


    Kattalar shuncha uqtirishsa hamki, yoshi yetmaganini tan olgisi kelmasdi nodonning! Nihoyat dadam baqirib berdilar-u ovozi tindi uning.


    Alifbo haqida, maktab xususida ancha-muncha tasavvur va taassurotlarim bor edi. Jumladan, alifbodagi harflarni allaqachon o‘rganib olgandim. Tamara opa (biznikida yashaydigan student qarindoshimiz) Mohinbonu ikkalamizga ko‘p harflarni o‘rgatishga ulgurgandi. Bunga osonlik bilan erishmagandi opamiz. Bo‘ysunmay qochaverganimiz uchun bizni aldab-suldashning turli yo‘llarini ishga solgandi. Bir kuni ikkalamizga ham eski gazeta-jurnallarni berdi-yu «O» harfining ichini qizil rangga bo‘yab chiqishni tayinladi. Biz zum o‘tmay bu harfni topadigan bo‘ldik. Keyin «N» harfini yashil, «A» harfini ko‘k rangga bo‘yadik. «ONA» so‘zini shu tariqa o‘rgandik. Keyin «DADA», «VATAN», «OLAM» so‘zlarini ham o‘qiydigan bo‘ldik.


    Faqat alifbo emas, maktab ham tanish edi menga. Biror hafta muqaddam oyim meni u yerga olib borib, yo‘lni, sinfimizni, bufet va hojatxonani ko‘rsatgan edilar.


    Yo‘lga tushar ekanmiz, buvim uzoqdan-uzoq duo o‘qidilar. Kitobimni uch marta o‘pib olib, uni eъzozlashimni tayinladilar. Maktabdan qochmasligimni, muallimlarni hurmat qilishimni, katta ko‘chadan ehtiyot bo‘lib o‘tishimni qayta-qayta uqtirdilar.


    Yo‘lda bizga Yoqub, Jamshid, Sanjar, Qobil va boshqa jo‘ralarim ham hamroh bo‘lishdi. Ularni ham oyisi, buvisi, opasi ergashtirib olgandi. o‘arq pishib yotgan pomidor paykali orasidagi tanish yo‘ldan maktab tomon ravona bo‘ldik. Jamshidning buvisi bu yo‘l qishda botqoqqa aylanishini, bolakaylar azob chekishini gapirib nadomatlar chekdi. Oyimga ham jon kirdi. Shahardagi ishlarini tashlab kelganliklariga afsus chekdilar. Maktab yo‘liga tosh to‘kdirmagan, vodoprovod o‘tkazmagan rahbarlarni laъnatladilar. Bir ayol esa eri nuqul ichib kelayotganidan zorlanib gapirdi, qiziga portfel ham ololmaganini aytib ko‘z yosh qildi. Biz – bolalar bo‘lsak o‘z dardimiz bilan ovora-yu andarmon edik. Jamshid yangi portfelini maqtar, Yoqub bo‘lsa lankasini ko‘klarga ko‘tarardi. Men bo‘lsam oyimning maktabimizda ishlashlaridan faxrlanib qo‘yardim.


    Qarshimizdan mashinalar qatnab turadigan katta ko‘cha chiqdi. Buvimning ogohlantirishlari yodimga tushib, avval chapga, so‘ng ungga qaradimu, kattalarga ergashib o‘tib oldim.


    Maktabimiz bir qavatli, eskigina. Aytishlaricha, u kolxozlashtirish yillari qurilgan ekan. Bir vaqtlar Stalinoboron kolxozining idorasi bo‘lgan emish. Kolxozlar birlashib ketib, bu yer maktab bo‘lib qolibdi.


    Maktab hovlisida olomon odam edi. Biz – bolakaylarni bir safga tizishdi. Ota-onalar orqaroqqa borib turdilar. Ro‘paramizda uchinchi sinfning o‘smir bolalari saf tortgach, maktabning kazo-kazolari nutq irod qilishdi. Ko‘p gaplar yodimda qolmadi. Faqatgina bugundan eъtiboran biz Samarqand rayonidagi 37-o‘rta maktabning birinchn sinfiga qabul qilinganimiz, maktabning tartib-qoidalariga rioya qilishga majbur ekanligimizni eslayman, xolos. Keyin uninchi sinf bolalari bizga sovg‘a-salomlar ulashdi. Nuri degan bir o‘smir menga chegarachilar haqida rangli kitob berdi. So‘ng yonimda turgan qizaloqni o‘rtaga olib chiqib, katta qo‘ng‘irok berishdi. (Men xuddi shunda qo‘ngiroqni bir filmda tuya bo‘ynida ko‘rgandim). Haligi qizaloq bir amallab qo‘ngiroqni chalishi bilan biz sinfga kirdik. Dadam tengi kishi to‘rga o‘tib, bizga murojaat kildi.


    – Men sizlarning birinchi muallimlaring, bo‘laman. Mening familiyam Jalolov, – dedi. So‘ng portfellarimizni, kitoblarimizni ko‘zdan kechirdi.


    


    

  


  
    O‘N OLTINCHI BOB


    


    LO‘LI MOMO


    


    Xonadonimizga kirib-chiqadigan kishilarning aksariyatini tilga olib o‘tgan edim. Xohishingiz bo‘lsa, bugun shulardan biri – Lo‘li momo haqida baqamtiroq hikoya qilmoqchiman. Bu kampir oyda bir yoki ikki bor keladi. Qishda esa kamnamo bo‘lib ketadi.


    Men har gal bir narsadan juda ajablanaman: uyimizdagilarnnng bu ayolga bo‘lgan munosabatlarida kiborlarcha nopisandlik yaqqol sezilib turadi. Masalan, uyimizga balonli gaz tarqatadigan kishi kelib qolsa o‘zlarini qo‘yishga joy topisholmaydi. To‘rdan o‘rin ko‘rsatib, quyuq iltifotlar qilishadi. Buvim unga pul beradilar, duo qiladilar. Dadam ham u bilan hisoblashadilar. Soliq yig‘adigan Kontorchi amaki ham bizning hovlida o‘zini hokimday tutadi. Har gal tomorqamizni o‘lchash zarurligini shaъma qilib qo‘yadi. Shunda buvim nolib qoladilar, o‘g‘illariga imorat qurish uchun yer zarurligini aytib zorlanganday bo‘ladilar, qimmatchilik yillari kolxozda ishlaganliklarini ham gap orasida qisdirib o‘tadilar.


    Lo‘li momo masalasida esa... aytmay qo‘yaqolay. O‘rinlaridan ham turishmaydi, kalondimog‘lar. Xuddi shunday bo‘lishi kerakday, Lo‘li momo ham poygakroqda o‘tirib oladi. Buvim karavot ustidan turib salomlashib qo‘yaqoladilar. Lo‘li momo keksalikdan shikoyat qiladi. Guyoki biz ginalayotganimizday bedarak bo‘lib ketgani uchun uzr so‘ragan bo‘ladi. So‘ng yoshlarni g‘iybat qiladi.


    – Lo‘lini xudo tilanchilik uchun yaratgan. Lokinda yoshlarimiz urf-odatlarimizni pisand qilmay qo‘yishdi. Qizlarimiz tojiklarga, o‘zbeklarga tegib ketishyapti. Xudoning qahri keladi, qahri keladi...


    – Ha, zamonida, – deydilar buvim yumshoqroq qilib. Unga jon kiradi. O‘g‘illari toparmon-tutarmonligi bilan maqtanib olgach, ayrim qishloqdoshlari to‘yiga aroq qo‘yganini, bir yengiltak ayol erkaklar davrasiga tushib raqs qilganini aytib beradi.


    – Ha, zamonida, – takrorlaydilar buvim. Bir gal momojonim u kishiga o‘sha Malikai Xubon degan kitoblaridan bir necha varoq o‘qib berdilar. Lo‘li momo zor-zor yig‘ladi. Buvimning rahmlari kelib, ketishda anchagina meva-cheva berib yubordilar.


    Bir voqea bo‘ldi-yu uyimizdagilarning Lo‘li momoga munosabati o‘zgarib qoldi. Bir kuni u kishi ancha bashang kiyinib keldilar.


    – Kenja o‘g‘limni uylantiryapman, – dedilar tantanavor ohangda, – sizlarni to‘yga aytgani keldim. Axir, qirq yildan beri dargohlaringga kirib-chiqaman! Xabar qilmasalaring hamki, birorta to‘y-maъrakalaringdan qolganim yo‘q.


    Ohirgi jumladan dadam hijolat bo‘lib ketdilar. Shuning uchun bo‘lsa kerak Lo‘li momoning so‘zini bo‘ldilar.


    – Bo‘ldi, bo‘ldi! Hammamiz boramiz!


    Ammo to‘y kuni birinchi bo‘lib buvim bosh tortib qoldilar.


    – Kelib-kelib Lo‘lining tuyiga borarkanmanmi?! Kimsan Iskandarbekning avlodiman. Ana shu kolxozingni yarmi dadamning zamini bo‘lgan. Har kim o‘ziga munosib joyga borsin! Xesh ba xesh, darvesh ba darvesh. Borsang, boraver, lekin boshimizni qotirma, – dedilar dadamga.


    O‘zga gapga hojat qolmagandi. Ammo shunga qaramay dadam o‘zlaricha tashviqot qilaketdilar.


    – Eski zamonlarda Lo‘lilarni kamsitishgan. Hozir ular ham ishlashyapti, huquqi teng. O‘zbeklar, tojiklar qiz olib, qiz berishayotgan ekan.


    – Hov, manga qara, – so‘zlarini bo‘ldilar buvim,– Lo‘li momong namoqul qilibdi – hech qaysi o‘zbek bilan tojikning miyasi aynigan emaski, qizini chiqarib lo‘liga bersa! Mayli o‘g‘ling katta bo‘lsa, lo‘lidan uylantir, lekin bizni tinch qo‘y!


    – Siz eski zamonning odamisiz.–jerkidilar dadam.


    – Ha, tezroq Lo‘lining to‘yiga bor! Yangi zamon odami kechikmasligi kerak, – kesatdilar buvim. Dadam chiqib ketgandan keyin ham u kishini rosa aybladilar.


    Dadam to‘ydan juda kech, ammo allaqanday sarxush kayfiyatda qaytdilar. Taassurotlarini oyimga ehtiros bilan gapirib berdilar.


    – Men u yerda Lo‘lilardan chiqqan bir olim bilan tanishib qoldim. Uning aytishicha, lo‘lilar aslida Pokistonning Mo‘lton shahridan kelib qolishgan ekan. Tajovuzkor dushman bosib olib, mo‘ltonliklarni yer yuziga sochib yuboribdi. Bir donishmand aytgan ekan: vatanidan ayrilgan – hamma narsasidan ajraydi. Bu sho‘rliklar ham hamma narsasidan ajralib, tilanchiga, folbinga aylanib qolibdi. Hozir bir-yarim keksalarigina tilanchilik qilisharkan.


    Dadam lo‘lilardan chiqqan ancha-muncha mashhur kishilarning nomini tilga oldilar. To‘y zo‘r o‘tganini rosa maqtadilar. Ertasi buvimga ham bu tafsilotlarni ehtiros bilan gapirib, u kishining shafqat tomirchalarini uyg‘otishga harakat qildilar. Buvim ham bu gal dadamni jerkimadilar – jimgina o‘tirdilar. U kishining ana shu sukutlarida ichki bir bahsu-munozara zohir edi.


    Oradan biror oy o‘tgach, Lo‘li momo tag‘in keldi. Bu gal hammalari o‘zgacha iltifot ko‘rsatishdi. Buvim ham o‘rinlaridan turib, ko‘rishish uchun qo‘l cho‘zdilar. Lo‘li momo hayajonlanib qoldi.


    – Yangi kelin tuzukmi, xizmat qilyaptimi, – so‘radilar buvim.


    – Xizmat qayoqda deysiz, – odatdagidek shikoyatomuz gap boshladi Lo‘li momo, – fabrikada ishlaydi. Bi-i-ir mahal kirib keladi. Bunisi ham mayli: o‘g‘limga aytibdiki, onang u yoq-bu yoqqa chiqadigan bo‘lsa, bu dargohni yelkamning chuquri ko‘rsin!


    Bu gal uzoq gaplashishdi. Ammacham ham dasturxonni o‘zgacha qilib bezadilar. Xayrlashish oldidan esa buvim ancha mehribon ohangda iltifot qildilar.


    – Endi, to‘yga borolmadik, aylanay, qirq yillik qadrdonmiz. Mana bu – kelinga sovg‘amiz. Arzimas...


    U kishi shunday deb Lo‘li momoni qo‘ltigiga qog‘ozga o‘ralgan atlas qisdirdilar. Lo‘li momo negadir yig‘lab yubordi. Buvim buni guyo ko‘rmaganday, tez-tez kelib turishni, kelinni ham olib kelishni tayinladilar.


    


    

  


  
    O‘N YETTINCHI BOB


    


    BYeKLAR AVLODI


    


    Men oyimning xohishlariga ko‘ra birinchi partada do‘stim Yoqub bilan o‘tiraman. Yoqub bag‘oyat kamsuhan, qobil-mo‘min bola. Gohida ikkita jumlani ham juftlab aytishda qiynaladi. Muallim savol bersa, lom-mim demay ko‘zini lo‘q qilib o‘tiradi. Buning ustiga burni ham... Bir kuni muallim undan uydan maktabgacha nimalar borligini so‘radi. Men pichirlab pomidor paykali, ariq, daraxtni tilga oldim. Lekin u eshitmadi shekilli, lallayib o‘tiraverdi. Ammo matematika masalasiga kelganda kallasi ishlaydi, xumparning! Men dastlabki kunlar andak o‘ng‘aysizlanib turdim-u, keyin hech ikkilanmay, xijolat tortmay ko‘chirib olaverdim. Undan ko‘chirib olishimga qaramay, hisob-kitobdan kamina «besh» Yoqubboy bo‘lsa «uch», nari borsa «to‘rt» olardi.


    Bahorga chiqib men maktabda birdan tanilib qoldim. Yo‘q, bunga sheъrni yaxshi yod olganim yoki matematikani uddaburonlik bilan ko‘chirishim tufayli emas, shaxmatni bilishim sababli erishdim.


    Bir kuni fizkultura o‘qituvchisi yo‘limni to‘sdi.


    – San Ulug‘bekmisan?


    Men maъqullab bosh tebratgach, katta sinfga ergashtirib bordi. Bu yerda yuqori sinf-o‘quvchilaridan bir nechtasi shaxmat o‘ynashardi.


    – Qani, mana bu bilan o‘ynachi, – dedi muallim o‘smirlardan biriga. Biz zudlik bilan toshlarni terdik. Naq to‘rt yurishda raqibimni mot qilgandim, hammalari xushyor tortib qolishdi. Qarshimda o‘ninchi sinf­da o‘qiydigan o‘smir o‘tirdi. Uning tosh terishidanoq sustligini bilib oldim. O‘zi ham ikkilanib, havotirga tushib tosh sura boshladi. Hademay vazirini berib qo‘ydi va qo‘l ko‘tardi. Keyin muallimning o‘zi bilan tosh suradigan bo‘ldik. Haligi o‘smirlar qiziqish bilan bizni o‘rab olishdi. O‘yin jiddiy tus olib ketdi. Muallim hakikatan ham ancha tadbir bilan o‘ynarkan. Lekin piyodalarni ko‘proq qurbon qilib qo‘ygani uchun qiynalib qola boshladi. Haligi o‘smirlarning diqqat bilan kuzatib o‘tirishini unchalik yoqtirmay, allaqanday nadomatlar cheka boshladi. Men otimni uning shohi bilan vaziri orasiga «vilka» qildim. g‘alabaga yaqin qolganda, muallim ko‘zimga juda umidvor tikilib, durang taklif qildi. Men ko‘nib qo‘yaqoldim. O‘smirlar bir-birlariga qarab maъnoli jilmayib qo‘yishdi.


    Bu gap maktabga yashin tezligida tarkaldi. Tanaffus paytlari bolalar zimdan meni ko‘rsatib, allanimalar deyishar, o‘zimizning muallim ham quyuqroq iltifot ko‘rsatadigan bo‘ldi. Tanaffus paytlari allaqanday g‘urur bilan yuradigan bo‘ldim.


    Ammo bu behudud shodlik uzoq davom etmadi. O‘sha kuni maktabdan qaytishda shunday dilsiyohlik bo‘ldiki, asti qo‘yaverasiz. Yoqub, Qobil uchchalamiz katta ko‘chani kesib o‘tgan edik hamki, kimdir tosh otib qoldi. Sal narida o‘n chog‘li bola bizga tahqirona nazar solib turardi.


    – Ur, ko‘tarmaliklarni! – dedi ulardan biri biz tomon imlab.


    «Ko‘tarmaliklar» biz edik. Men bu bolalarning ko‘zida batamom begona, sovuq nigoh ko‘rdim va seskanib ketdim.


    Raqiblarimiz (ha, ularning begunohlardan intiqom olish niyati raqib qilib qo‘ygandi) loy, kesak itqita boshlashdi. Biz ham yerga enkaydik. Yovvoyi to‘da bizga yaqinlashdi, Qobil qochib qoldi, Yoqub ikkalamiz sarosimada qoldik.


    – He, onangni sani...


    – Hamshirangni...


    Shunaqa behayo, besharm so‘zlar bilan so‘kishardiki, g‘azablanmay ilojing yo‘q edi. He, yo‘q, be yo‘q o‘zimdan sal katttaroq bola men bilan mushtlashib ketdi. «Qorniga tep!», «Basharasiga sol!» dalda berishardi sheriklari. U meni yiqitmoqchi bo‘lganda, bilagini boplab tishlab oldim, raqibim chinqirib yig‘ladi. Shunda uning tarafkashlari menga tashlanib qolishdi. Allaqaerdanam bir xaloskor ovoz chiqmaganda, bu ko‘ngilsizlik nima bilan tugashini aytib berishim qiyin. Bolalar tumtaraqay bo‘lishdi. So‘ng o‘sha odam kelib, meni yerdan ko‘tarib oldi. Bu – birinchi sinfda menga chegarachilar haqida kitob taqdim etgan Nuriddin aka edi. Xo‘rligim kelib yig‘lab yubordim. U meni quchog‘iga oldi, Yoqubning ham kiyimlarini tozaladi. Haligi bezorilarga tag‘in bir bor musht o‘qtalib, bizni ergashtirib ketdi.


    Buvim meni ko‘rib qo‘rqib ketdilar.


    – Ha?!


    – Bolalar urdi!


    Tag‘in o‘pkam to‘lib, yig‘lab yubordim. Buvim ham qaltiraganlaricha allakimlarni laъnatladilar. Keyin zudlik bilan kiyinib chiqdilar


    – Yur, maktabingga boraylik! Muallimlaringni padariga... Olgan oyligi teshib chiqsin!


    Bunga muallimlarning zig‘ircha aloqasi yo‘qligini tushuntirishning mavrudi emasdi hozir. Chunki u kishi g‘azablanganda quloqlariga gap kirmasdi.


    Biz orqaga qaytdik. Buvim hamon muallimlarni laъnatlardilar. Bir mahal ro‘parada oyim ko‘rindilar. U kishi loyga botib, zo‘rg‘a qadam tashlar, charchagan, asabiylashgan holatda edi. Men negadir cho‘chib ketdim.


    – Assalom, ha, yo‘l bo‘lsin sizlarga, – buvimning vajohatlaridan cho‘chib, muloyim ohangda so‘radilar oyim.


    – Direktoringiz bormi, – savolga savol qaytardilar buvim.


    – RayONOga ketganlar.


    – O‘rinbosarichi?


    Oyim bir lahza kalovlanib qoldilar.


    – Voy, oyijon, o‘rinbosar o‘zimman. Biror oy bo‘ldi...


    – Boshqa odam qurib ketgan ekanmi, – ovozlarini andak ko‘tarib, oyimning so‘zlarini kesdilar buvim.


    Oyim ham jahlga mindilar, ammo paykal orasida janjallashib qolishdan cho‘chib, vazminlik qildilar. – Buni betayin bolalar uribdi-ku, – davom ettirdilar buvim, – mayib qilibdi! Ko‘zlaring qaerda?!


    – Sani kim urdi, – so‘radilar oyim men tomon enkayib.


    – Qo‘shmachitliklar!


    – Ha, endi qo‘shmachitliklar shunaqa, – dedilar oyim buvimning ham o‘sha yerdan ekanliklarini kesatib, – ular beklar avlodida: birovlarni kamsitishmasa, xo‘rlashmasa uyqulari kelmaydi.


    Oyim avvallari umuman zaharhanda, piching qilishni bilmasdilar. Bunaqa so‘z o‘yinlarini buvimdan o‘rgana boshlagandilar.


    – Kimning tulpori urganini bilsam bo‘ldi–borib ota-onasini sharmanda qilaman, – dedilar buvim.


    Lekin u bezorilarning kimligini men ham, oyim ham bilmasdik. Noiloj orqaga qaytdik. Buvim tag‘in muallimlarni aybladilar. Oyim esa indamay qo‘yaqoldilar.


    Ertasi maktab yig‘ilishida oyim so‘zga chiqib, ancha-muncha po‘pisalar qildilar. Minbad kimdan-kim mushtumzo‘rlik qilsa, maktabdan haydalishini aytdilar. Biz bir-birimizga mehribon bo‘lishimiz zarurligini uqtirdilar.


    


    

  


  
    O‘N SAKKIZINCHI BOB


    


    BAHRI BOBO


    


    Bugun – 1978 yilning 1 sentyabri! Kamina ikkinchi sinf tolibi.


    Kitob-daftarlarimni shaylab qo‘yishganiga ham bir necha kun bo‘ldi. «Bukvar» bilan «O‘qish kitobi»ni qayta-qayta varaqlab chiqdim. Yoz bo‘yi bog‘larda daydib, maktabni, do‘stlarimni qumsab qolgandim o‘zim ham.


    Biz odatdagidan barvaqtroq uyg‘ondik. Nonushtadan keyin oyim yangi liboslarimni kiygizdilar, o‘zlari ham bashang kiyinib, atrlar septilar. Biz yo‘lga tushdik. Buvijonim bizni mamnungina kuzatib qoldilar. Oyijonimning kayfiyatlari juda yaxshi edi. Yo‘lda uchragan kishilar bilan hazil-mutoiba qilib kulib borardilar. Ammo maktabga bir necha qadam qolganda, u kishi kattiq hafa bo‘ldilar, ruhlari tushib ketdi. Maktab darvozaxonasida latta etik kiyib olgan, o‘rta yoshlardagi chayir bir kishi maktabimiz qorovuli Bahri bobo bilan sanu manga borib qolgandi.


    – Yo‘q brigadir, o‘zingiz bundoq o‘ylab ko‘ring, –dedi Bahri bobo hassasiga tayanib, – axir, bugun –birinchi sentyabr! Bayram! Shu bugun bolakaylarni ishga olib chiqish insofdanmi?! Frontda ham bayram kunlari biz o‘yin-kulgi qilardik. Axir...


    – Bahri aka, – dedi haligi kishi kalondimog‘lik bilan kesatib, – siz maktabni qo‘riqlang, bu masalani rahbarlar hal qiladi. Direktori bor, o‘rinbosari bor...


    Oyim o‘zlarini tutib turolmadilar.


    – Birinchidan, Bahri akaga po‘pisa qilishdan uyaling, zarur bo‘lganda u kishi Vatanni qo‘riqlaganlar! Siz bilan meni himoya qilganlar! Ikkinchidan, insof ham kerak! Axir, bugun birinchi sentyabr-ku! Bolalarni qarang, bari yangi liboslarini kiyib bezanib kelyapti.


    – Muallima, – dedi brigadir ham allaqanday zaharhandalik bilan, – men bolalarni tomorqamga olib bormoqchi emasman! Paykalda pomidor chirib ketyapti! Plan bor, majburiyat bor!


    – Chirib ketsa ham bugun chiqishmaydi, – dedilar keskinroq qilib oyim.


    Brigadir bir oz jim turdi. Jo‘nab ketar ekan g‘ung‘illadi.


    – Mayli, rais bor, raykom bor – bir gap qilishar. Uning gap ohangida kimgadir ishonch va allaqanday intiqom yoki po‘pisaga o‘xshash maъno yashirin edi. Men darsda negadir oyimdan havotir tortib o‘tirdim. Shuning uchun ham tanaffus payti ximiya kabinetiga yugurdim. Oyimni rayonga olib ketishganini eshitgach, dilimni g‘ussa bosdi. Uyga borib, buvimni ogoh etmoqchi bo‘ldim. Ammo ulgurolmadim. Darsda muallim nimalar hakida gapirganini bilmayman. Qo‘ng‘iroq chalinishi bilan oyimning kabinetlariga qarab o‘qdek yugurdim. Oyijonim eshik oldida o‘tirib olgancha o‘ksib-o‘ksib yig‘lardi. O‘qituvchilar u kishiga dalda berishar, ovutishardi.


    O‘sha kuni yuzga yakin o‘quvchi bayramona liboslari bilan pomidor terishga jo‘natildi.


    * * *


    Bahri bobo menga mehribon bo‘lib qoldilar. Men ham ertalab salomni kanda qilmayman. U kishi xursand bo‘lib, rosa alqaydilar. Maktabdan qaytishda ham qanaqa baho olganim bilan qiziqadilar, dadamga, buvimga salom aytishni qayta-qayta uqtiradilar.


    Bir kuni bayram munosabati bilan u kishiga so‘z berishdi. Bahri bobo bir oz sarosimalanib turdilar-u, kayvonicha qilib gap boshlab yubordilar.


    – Men ko‘p o‘limlardan qolganman. Shuning bittasini aytib beraman.


    Belorussiya o‘rmonlarida otishma paytida mina yorildi-yu, bir necha gaz nariga uchib ketdim. Bi-i-ir mahal ko‘zimni ochsam, tepamda tip-tiniq osmon. Zamin bir tomonga qarab surilib ketayotganday. Yopiray, dedim. Qarasam, chanada ketayotgan ekanman. «Kim bor?» so‘radim arang ovoz chiqarib. Sado bo‘lmadi. Yana so‘radim. Indashmadi. Boshimni andak ko‘tarib qarasam, chanani bir ovcharka sudrab ketyapti.


    Shu yerga kelganda bolalar gurillab kulishdi. Bahri bobo ham ularga qo‘shilib kuldilar. Muallimlar esa salgina jilmayishdi. Bahri bobo davom etdilar.


    – O‘sha paytlarda juda gavdali edim, sal kam yuz kilo chiqardim. Jonivor deng, uvotlardan, ariqlardan o‘tishida azob chekib, rosa g‘ingshiydi. Yig‘laganday bo‘ladi. O‘zimning ham rahmim kelib ketadi. Ketaverdik, ketaverdik. Qancha yo‘l yurdik – xudo biladi. Bir mahal gospitalga yetib keldik. Hamshiralar meni tushirib olishdi. Jonivor deng orqaga qaytib, o‘qday uchib ketdi. Gospitaldan chiqib o‘sha itni izladim. Ammo qaytib ko‘rolmadim – yaramas fashistlar otib tashlashibdi. Shunday itni-ya! Eh! Eh!


    – Siz bolalarga qanday qilib g‘alabaga erishganimizni gapirib bering, – u kishining hayajonli xotiralarini bo‘ldi muallimlardan biri.


    – Germaniyaga kirishimiz bilan grajdanlarga ozor bermaslik haqida Stalinning buyrug‘i chiqdi. Lekin bizning g‘azabimiz, intiqom olish xissimiz behudud edi. Men isteъfoga chiqqan bir nemisni qundoq bilan tushirdim. Komandirim rosa olib borib olib keldi. «Nega unday qilding?» dedi. «O‘sha ovcharka uchun urdim» dedim.


    Bolalar tag‘in gurillab kulishdi. Haligi o‘qituvchi tag‘in g‘alaba omillari hakida gapirishni eslatib o‘tdi.


    – Ha, endi aytdik-ku, g‘azabimiz behudud edi deb. Ko‘rdikda barini! Eh! Eh!


    – Mayli, mayli, shu yog‘i bo‘ladi, – uning so‘zini bo‘ldi maktabimiz direktori.


    Bahri boboning uylari ham shundoqqina maktabga tutash. Pastakkina bir uy, bir dahliz. U kishining umr yuldoshlari ham maktabimizda farrosh. Juda xushsuhan ayol. Ular ikkovlashib maktab gulzorlarini sug‘oradilar, nihollarni chilpiydilar. Bahri bobo bilan umr yo‘ldoshlari bir-birlariga shunchalik mehribonki, asti qo‘yaverasiz. Bir kuni uyda oyim bu hakda havas bilan gapirgandilar, buvim ham u kishini maъqulladilar.


    – Ha, Bahrini ko‘p kutdi u ayol. Qirq yettinchi yili kirib keldi. O‘sha yoqqa olib qolishgan ekan. Kechikib, majruh bo‘lib keldi. Lekin ukam...


    Men harchand qilsam ham bir jumboqqa fahmim yetmaydi. Maktabimizdan sal nariroqda bir tergovchi yashaydi. Uning uyi ikki qavatli. Bari pishiq g‘ishtdan. «Volga»si ham bor. Nega endi Bahri amakining uylari bir qavatli, pastakkina-yu... Hatto maktabimiz ham bir qavatli. Tergovchining darvozasiga hovlida qopong‘ich it borligi yozib qo‘yilgan. Hatto itning rasmi ham bor. Ammo Qobilning urib-engishiga qaraganda bu yerda xech qanaqa it yo‘q emish. g‘alati. Men juda ajablandim. Bir kuni dadamdan so‘radim.


    – Balki tergovchi o‘zining rasmini yopishtirib qo‘ygandir, – dedilar dadam kulib.


    – Yo‘q, itniki, – dedim hech narsaga tushunmay.


    – Ha, mayli, – dedilar u kishi, – ulg‘aysang, barini tushunib olasan!


    Qachon ulg‘ayarkanman-a ?!


    


    

  


  
    O‘N TO‘QQIZINCHI BOB


    


    BIBI MUALLIMA


    


    Muallimimiz Ergash aka Jalolov uyga beriladigan vazifani qalashtirar ekan, odatdagidek shahodat barmog‘i bilan po‘pisa qilganicha uqtirdi.


    – Hozir rus tili o‘qituvchisi kiradi. Nella Karaxanidze degan. Birortang odobsizlik qilsang, onaizoringni ko‘rsataman.


    Elektr qo‘ng‘irog‘i shiddatli sado berishi bilan joy-joyimizga o‘tirib, yangi muallimamizni besabr kuta boshladik. Nihoyat eshik ochilib, ostonada to‘lqin-to‘lqin sochlari yarim yalang‘och yelkalari osha parishon sochilib yotgan, bag‘oyat xushqomat, bag‘oyat bejirim juvon paydo bo‘ldi. Yengil hayajondan bo‘lsa kerak, yuziga bilinar-bilinmas qirmizi rang yugurdi. Ro‘paramizga kelib, bir daqiqa tin oldi-yu, bizni kuzata boshladi. O‘z navbatida biz ham unga razm soldik. Nella muallimaning yuzi, qo‘llari sutday oppoq, beg‘ubor edi. Liboslari sog‘lom qomatiga yopishib turardi. Men juda muattar hiddan entikib ketdim. Osmon rang qorachiqlarida iliq mehr yaltirayotgan, tabassumi dilkash vujudga yaqinroq borgim keldi. (Ko‘cha-kuyda ana shunday sermalohat juvonlarni ko‘rganda, dadamning bir lahza angrayib qolishlari negadir ko‘z o‘ngimga keldi).


    – Zdravstvuyte! – salom berdi muallima andak egilib.


    – Zdravstvuyte! – birvarakayiga javob berdik biz. U tag‘in ruschalab o‘tirishimizga ijozat berdi. So‘ng tikka turganicha jurnalni varaqlarkan, biz bilan tanisha boshladi. Har bir bola o‘rnidan turishi bilan muallima unga boshdan oyoq nazar tashlar, yengilgina hazil-mutoyiba qilib, bizni kuldirardi.


    – Yoqubjon, isming juda yaxshi ekan-u, – dedi u gap sherigimga kelganda, ammo burning andak...


    Hangomatalab bolalar gurillab kulishdi. Yoqub bo‘lsa o‘rnidan turganicha mahzun bir dard bilan hayolchan, xomush turardi.


    – Ehtimol ro‘molchang uyda qolib ketgandir, – savolda davom etdi muallima.


    Sherigim baribir miq etmay turaverdi.


    – Balki rus tilini tushunmayotgandirsan? Qani bolalar, savolimni unga tushuntirib beringlarchi...


    Yo‘q, u barini baloday tushunayotgan edi. Shu tobda Yoqubning o‘zini, uning ichki tug‘yonlari, dardlarini tushunish talab etilardi. Avvalari uning cho‘ntagidan qati buzilmagan top-toza dastro‘mol tushmas, kiyimlariga ham gard yuqmasdi. Biror oydan beri, yaъni onajonisi og‘ir hastalikka uchrab yotib qolgach, do‘stim pala-partish, bir oz irkit va parishon xotir bo‘lib qolgandi.


    – Tushunadi, tushunadi, – chuvillashdi bolalar.


    – Xo‘sh, bo‘lmasa nega gapirmayapsan? Javoban esa Yoqub yig‘lab yubordi.


    – O‘tir, Yoqub, o‘tiraqol, hechqisi yo‘q, – unga dalda berdi muallima o‘z qilmishidan andak o‘kinib.


    Yoqub o‘tirdi, ammo yig‘idan to‘xtamadi. Tirqirab chiqayotgan ko‘z yoshlarini mushti bilan jahl aralash sidirib tashlar, lekin diydalari yana va yana jo‘sh uraverardi. U ovoz chiqarmay yig‘lar, ammo o‘ksib-o‘ksib ketar, shunda gavdasi ham seskanib tushardi. Men uning ana shunday o‘pkasi to‘lib, behudud ichki bir dard bilan yig‘laganini ko‘rmagan edim. Achinib ketdim. Muallima sarosimalandi. Bolalarga savol nazari bilan tikildi.


    – Uning o‘zi shunaqa, yig‘loqi,–dedi Marat degan mahmadona, lakalov bola tilyog‘lamachilik qilib.


    Men chidab turolmadim. Tartib-taomilni bir chekkaga yig‘ishtirib qo‘yib, sapchib turdimu unga po‘pisa qildim.


    – San jirillamay o‘tir! Mahallalik.


    Mahallalik, deb kamsitishga majbur bo‘lganimning boisi shundaki, bu qishloq fuqarolari azal-azaldan andi, afandi tabiatliklari bilan nom chiqarishgan. Ular haqida latifalar ham botmonlab o‘qilgan. Buvim ham bizga nasihat qilayotganlarida, ko‘pincha: «Bir mahallalik...» deb gap boshlaydilaru ko‘pchilikka ibrat bo‘ladigan latifanamo voqeani gapirib beradilar. Hatto maktabimizda ham mahallaliklarning futbol komandasi o‘z darvozasini mo‘ljalga olish bo‘yicha dong taratgan.


    – Sariq, san garillama, – dedi u ham jahlga minib, – onang muallima bo‘lsa o‘zingga!


    Men uning giribonidan olmoqchi bo‘lgandim, muallima shashtimni qaytardi.


    – To‘xta-chi. Sani oting Ulug‘bekmidi? Xo‘sh, o‘zi nima gap? Bundoq tushuntirib bersang-chi. Yoki mening kirishim maqbul bo‘lmayaptimi sizlarga?!


    – Yoqub bizning qo‘shnimiz bo‘ladi, uning onasi kasal, – dedim bir amallab rus tilida. So‘ng o‘zim ham yig‘lab yubormaslik uchun labimni tishladim.


    Nella muallima g‘alati bir holatga tushdi. Iztirob, nadomat og‘ushida qoldi.


    – Yoqubjon, Yoqubjon, – iltijo qildi u tomon intilib, – kel, o‘zim ko‘z yoshlaringni artib qo‘yay! Kelaqol, jigarim! U jajji sumkachasidan oppoq ro‘molcha chiqardi, Yoqubning ko‘z yoshlari, burnini artdi.


    – Hali oyijoning tuzalib ketadilar. Biz sizlarnikiga mehmon bo‘lib boramiz. Shunda sen: «Ana oyijon, jo‘ralarim kelishdi», deb yugurib chiqasan. Shunday qilasan-a? Shunday qilasan-a?


    Yoqub ajabtovur iljayganday bo‘ldi. Yelkamizdan tog‘ tushganday biz ham yengil tortdik. Muallima ham behad quvonib, yana o‘sha hazil-mutoyiba bilan tanishishda davom etdi. Navbat hammadan ortda o‘tiradigan Baxtiyorga keldi.


    – A, darvozabon, bu sanmi?! Molodeц! Molodeц! To‘rtinchi sinfdagilar bilan o‘ynaganingni ko‘rgandim. Qoyil qilganding!


    Bu taъrifu tavsiflar shunchaki hamdu-sano emasdi. Baxtiyor deganimiz faqat darvozabonlik yoki himoyachiliknigina emas, xujumchilikni ham kiftini keltirardi. Boshqa komandalarning kapitanlari unga xushomadlar qilib, o‘zlariga og‘dirib olish payida bo‘lishardi. Yuqori sinflarning o‘quvchilari ham bu masalada u bilan hisoblashishar, qo‘shmachitlik kalondimog‘lar bo‘lsa unchalik xushlamas, baъzan o‘yindan chiqib turishini shart qilib qo‘yishardi.


    Nella muallima bag‘oyat ko‘rkam barmoqlari bilan Baxtiyorning qop-qora sochlarini silab, yelkasiga qoqib qo‘ydi. O‘zimning ham havasim kelib ketdi shu tobda xumparga.


    – Sani Tbilisi degan shaharga olib boraman,–vaъda berdi muallima Baxtiga, – man-man degan futbolchilarga shogird qilib qo‘yaman.


    Bir partada o‘tiradigan Fotima-Zuhro bilan allamahalgacha suhbatlashib qoldi muallima. Ularning pushtirang lentalari, oppoq, silliq fartuklarini hovuchiga olib, siypadi, havas bilan maqtadi. Mehri toshib ketganidan bo‘lsa kerak, entikkanicha ko‘zlarini yumdi, boshini mastona tebratdi va qizaloklarni o‘pib oldi. Kimdir «piq» etib kuldi. Nella muallima beixtiyor hushyor tortib, dars berishga kirishdi. U Rustaveli va Pushkin kabi daholar, Moskva, Tbilisi singari go‘zal shaharlar to‘g‘risida dil to‘la hayajon, bokira bir tiniqlik bilan hikoya boshladi. Xuddi ona tilimizda ertak eshitayotganday miq etmay o‘tirdik.


    Afsuski, ko‘ng‘iroq chalinib, sarxush suhbatimiz uzilib qoldi.


    Ertasi ham, indini ham rus tili darsimiz maroqli, shavqovar bo‘ldi. Biz avvallari qo‘ng‘iroq sadosini intiqlik bilan kutardik va u chalinishi bilan quvonib ketardik. Endi rus tili darsida esa uning sadosi noxushlik kasb etadigan bo‘lib qoldi. Biz nuqul to‘ymay, qoniqmay qolardik muallimamizning malohati, shakarguftorligi, sahovatiga. Nella muallimadan o‘zimiz ham begonasiramaydigan, xijolat chekmaydigan bo‘lib qoldik. Biz xolbaqudrat ruscha gapirganimizda biram quvonib ketardiki... Yaxshi, juda yaxshi edi bularning bari...


    Ammo bu sarxush davron uzoq davom etmadi. Nogahonda topganimiz – mexribon murabbiyamizni yuqotib qo‘ydik. So‘nggi darsda u juda parishonxotir bo‘lib qolganidan o‘zimiz ham shubhalangandik o‘shanda. Uni surishtira boshladik va kattalardan allaqanday mavhum javob eshitadigan bo‘ldik, «katta otpuskaga chiqdi» deyishardi ular allaqanday dudmallik bilan.


    Nihoyat, rus tilidan Sofiya Saruxanyan degan boshqa ayol kirishini ayon qilishdi. Avvalgisini juda yaxshi ko‘rganimizdan bo‘lsa kerak, yangi muallima bilan hali uchrashmayoq unga nisbatan dilimizda allaqanday noxush his uyg‘ondi.


    U sinfga juda bamaylixotir kirib keldi. Sofiya muallimaning yoshi nisbatan kattaroq, o‘zi to‘ladan kelgan, qop-qora sochlari jingala-jingala edi. Men ko‘zoynak taqqan muallimani ko‘rmagandim, ajablanib tikildimu sabza urgan muylovi hayratimni tag‘in oshirdi. Nazarimda g‘ayri tabiiyday edi u.


    Muallima biz bilan sovuqqina salomlashdi−yu, qarshimizga o‘tirib, allanimalarni yozaboshladi. Nazarimda, u imillab uzoq, juda uzoq yozganday bo‘ldi. Shunda... (nachora, hayot tasodiflarga to‘la) qog‘ozdan yasalgan samolyotcha tepamizda yarim doira bo‘lib aylandiyu, muallimaning stoli ustiga, aviakonstruktorlar tili bilan aytganda, «yumshoq» qo‘ndi. Cho‘chib ketdik. Hamsinflardan birortasi uni sherigiga oshirmoqchi bo‘lgan-u, laъnati qog‘oz... O‘qituvchi haligini qo‘liga oddi. Uning qanotiga chizilgan beo‘xshov rasmni ko‘rib, allanechuk bo‘lib ketdi. Rasmdagining erkak yoki ayolligini bilib bo‘lmasdi. Kichik ko‘zoynagi, jingala sochlari ayollarnikiga o‘xshasa hamki, muylovi juda hashamdor edi. Mo‘ylovining bir uchi yuqoriga dikkaytirilgan, ikkinchisi esa shalvirab yotardi. Ko‘zoynakning bir ko‘zi yashil, ikkinchisi qizil qalam bilan shoshib bo‘yalgan. Rasm ostida yozuv:


    «Marat mahalla, dadangga salom ber, bo‘lmasa taloningni teshadi».


    Maratning dadasi chorrahada turadigan miliцioner. Shopmo‘ylov, barvasta, lekin ezmaroq. Bir kuni dadam ikkalamizni mashinasiga mindirib kelgandi. Yo‘lda ikkovlari rosa askiya qilishdi.


    – Siz tayoqchani ko‘tarib ovora bo‘lib yurmang, – hazillashdilar dadam, – mo‘ylovingizni past-baland qilib, yo‘l ko‘rsatavering.


    – Hali tag‘in o‘stiraman, – dedi u kishi mo‘ylovini yengilgina silab,–uchini qulog‘imga o‘rab qo‘yadigan qilaman.


    – Ha, endi, mahallalikdan har gap chiqishi mumkin. Ular qah-qah otib kulishdi.


    – Odamlar mahallalikni mazax qilishadi-yu, chorrahaga kelganda uning mo‘yloviga qarab yo‘llarini topib olishadi, – dedi amaki.


    Ular tag‘in kulishdi. Dadam davom ettirdilar.


    – Bir qishloqdoshingizning o‘g‘li armiyadan xat yozibdi:


    «Dadajon, yefreytorlik darajasiga ko‘tarildim». Dadasi zudlik bilan javob qaytaribdi: «Unday bo‘lsa qo‘l ostingdagi generallaru admirallarga zinhor azob berma!»


    Xullas, qog‘oz samolyotchani kimdir ana shu Maratga karab itqitgani aniq. Ammo, nachora, hozir katta samolyotlar ham yo‘lini bot-bot o‘zgartirib turadi. Muallima g‘azabga minib, o‘sha beboshni topadiyu, rosa jazosini beradi, deb o‘ylagandik. Lenin unday bo‘lmadi.


    – Marat qaysilaring, – so‘radi xotirjamgina. Marat hurka-pisa o‘rnidan turdi.


    – Mana bu senga tegishli ekan, olib qo‘y, – dedi muallima.


    Boshqa hech gap bo‘lmadi. Keyin u daftarlarimizni ko‘zdan kechirishga kirishdi. Birinchi bo‘lib mening daftarimni ko‘rdi-yu, ranjib ketdi. Badxatligimni yuzimga soldi, xatolarimni o‘qlog‘day qilib tuzatdi. Hijolat chekdim, Nella muallimani dard bilan qumsadim. Undan nuqul «besh» oladigan Fotima-Zuhro ham o‘sha kuni zo‘rga «uch»ga ilinishdi. Navbat Baxtiyorga kelganda g‘alati bo‘ldi.


    – Daftar necha varaq bo‘ladi, – so‘radi muallima.


    – O‘n ikkita, – javob berdi u, ancha jim turgach, haybarakallachilarning madadi bilan.


    – Seniki o‘nta-ku?!


    – ...


    – Chunki ikki varag‘idan samolyotcha yasab, Maratga otgansan-da! –


    Baxti boshini ham qilganicha (belida dardi borning oyog‘i qaltiraydi) bezrayib turaverdi.


    – Shumtaka.


    Muallima shunday dedi-yu, qo‘shni partaga o‘tdi.


    Shumtaka. Bu so‘z Baxtining laqabiga aylanib qolishini hali hech qaysimiz ham bilmasdik. Bunga sabab, uning adashlari ko‘pligi bilan birga, bu so‘z uning tabiatiga mos kelishida ham edi. Keyinroq esa bolalar shunchaki, Taka deb qo‘yaqoladigan bo‘lishdi. Futbol o‘yini paytida har tomondan baqirib qolishardi: «Takaga oshir!», «Taka, bo‘sh kelma!».


    Lelin Sofiya muallima qalbi nihoyatda pokiza va o‘z onamizdek mehribon bir murabbiy ekanligiga tobora ko‘proq ishonch hosil qilaboshladik. U ko‘zimizga qarab, dilimizdagi gapni tezda, teran o‘qib olardi. Qattiqqo‘llik va rahmdillik, po‘pisa va shakarguftorlik uning tabiatida bir-biriga uyg‘un, hamohang edi.


    Bir kuni maktabga shoshilayotganimda, Yoqublarning hovlisidan achchiq faryod eshitildi.


    – Voy, bibijon, voy bibijon! Bizlarni kimga tashlab ketdingiz? Endi boshimizni kim silaydi, bibijon?!


    Bu – Yoqubning opasi edi. Men ajablanib, buvimga qaradim.


    – Yoqub jo‘rangni oyisi uzildi,–dedilar u kishi homushgina.


    Men «uzildi» degan kalomning mohiyatini unchalik tushunmadim.


    – Olamdan ko‘z yumdi, o‘ldi, – aniqlik kiritdilar buvim va beixtiyor qo‘shib qo‘ydilar. – Bor, jo‘rangdan dil so‘ra, hamdard bo‘l.


    – Shartmasdir, bibijon, – eъtiroz bildirdilar oyim, – o‘likxonada nima qiladi – oyoq ostida...


    – Ha, bilganlaringni qilinglar, – dedilar buvim zarda bilan, – sizlar juda zukko bo‘lib ketgan.


    Men allaqanday xavotir, ikkilanish bilan maktabga jo‘nadim. Dilimni behudud, mavhum g‘ussa bosgandi. Yoqubning onajonisi «uzilganini» bir amallab Sofya muallimaga tushuntirgan edim, u nadomatlar bilan bosh silkidi-yu, og‘ir sukutga cho‘mdi.


    – Hozir Yoqublarnikiga boramiz, – dedi – biz u bilan birga bo‘lishimiz kerak.


    Noxush xabar bizni maъyus va bir-birimizga mehribon qilib qo‘ygandi. Hech kim bir-biri bilan hazillashmas, kulmasdi. Yo‘l-yo‘lakay ham jimgina jo‘nadik.


    Tumonot odam to‘plangandi bu yerda. Yoqubning opasi bizni ko‘rib, chandon faryod chekdi.


    – Bibijon, Yoqubingizning jo‘ralari keldi, nechun sado bermaysiz?!


    Muallimamiz darvoza oldidagi g‘o‘la ustiga o‘tirib olganicha dilxun bo‘lib yig‘lay boshladi, har gal o‘ksiganda, jingala sochlari yengilgina qalqib ketar va bundan bizning xavotirimiz oshardi. Nogahoniy kalxatdan hurkkan jo‘jalardek, muallimamizning pinjiga tiqilgandik. Bu qonxo‘r kalxat boshqalarning ham oyisiga chang solishi, odamlarni dog‘da qoldirishi mumkinlngini xayolga keltirish vahimali edi.


    Yoqub bizga peshvoz chiqmadi. Ehtimol noo‘ng‘ay bo‘lgandir, ehtimolki, bu ko‘ngliga ham sig‘mas... Lekin muallima chidab turolmadi.


    – Yoqubni olib chiqinglar, – dedi yig‘idan to‘xtab, bel bog‘lagan bir amakiga, – uni ko‘rgim kelyapti.


    Qora chopon kiyib, belini bog‘lab olgan Yoqubni ergashtirib chiqishlari bilan muallima uni bag‘riga bosib, ho‘ngrab yubordi. Ruschalab, armanchalab allanimalar dedi. Men tushunmadim, ammo barini his qildim. «Ey taqdir, shu norasidada nima intiqoming bor edi?! Bu go‘dakning ko‘zlaridagi mung toshday bag‘ringga shafqat solmadimi?! Eh, so‘qir taqdir, beshafqat qismat!».


    Bu dunyoda mehribon buvisi, mehribon ota-onasi, mehribon muallimasi bor odamlar baxtiyordirlar, degan xulosaga keldim o‘shanda.


    Oradan qancha vaqt o‘tganini eslolmayman. Qo‘shmachitliklar bilan xokkey o‘ynayotganimizda Baxtiyor (Taka)ning oyog‘i lat yedi. U maydondan sudralib chiqdi-yu, oqsoqlana-oqsoqlana jo‘nab qoldi. Ertasi undan darak bo‘lmadi. Uchinchi kuni kirgan Sofya muallima bizga savol nazari bilan qaradi.


    – A gde Baxtichka?


    Bolalar bir-biriga gal bermay, mahmadanalik bilan tushuntirishga kirishishdi.


    – Qo‘shmachitliklardan tayoq yedi.


    – Ayb o‘zida.


    Muallima jiddiylashdi. Betartib chug‘ur-chug‘urimiz yoqinqiramagandi unga. Lekin darsdan keyin tag‘in eslab qoldi uni.


    – Borib ko‘rdilaringmi?


    – O‘g‘il bolalar qolishsin – birga boramiz. Biz chug‘urlashganimizcha muallimamizga ergashdik. Hademay maktab, dala shiyponi, shudgor ortda qolib, do‘stimizning hashamdor darvozasi ro‘parasida to‘xtadik. Bizni ko‘rib, Baxtining dadasi bilan oyisi quvonishdi, darvozani lang ochishdi, ammo darvozaxonada «Volga» turgani uchun ichkari kirishimiz mushkul edi. Biz bolakaylar bir amallab o‘tib ketardi-gu, muallimamiz qiynalib qolishidan cho‘chidik. Takaning dadasi hijolat bo‘lib, mashinani zudlik bilan yo‘ldan oldi.


    O‘rtog‘imiz hayxotdek uyning o‘rtasiga to‘shalgan o‘rinda uzala tushib yotardi. U bizni ko‘rib hijolat chekdi. O‘rnidan turmoqchi bo‘lgandi, muallima yelkasidan yengilgina bosdi.


    – Stul bormi, stul keltiringlar, – dedi uning yonida o‘tirish ilinjida.


    – Unaqasi bizda yo‘q, – dedi Baxtining dadasi allanechuk bo‘lib.


    – «Volga» olayotganda birorta taburetka ham qo‘shib harid qilmagan ekansiz-da, bagajga tashlab kelaverardingiz.


    – Ha, hali kamchiliklarimiz ko‘p, – tan oldi u kishi.


    – Birorta karavot ham kerak ekan, bolani yerga yotqizib qo‘yibsizlar...


    – Ota-bobolarimiz ham yerda yotishgan-ku, – o‘zini oqlamoqchi bo‘ldi Takaning dadasi.


    Uning oyog‘i eski, kirlangan belbog‘ bilan bog‘langandi. Sofya muallima lattani yechib, to‘piqdagi shishni ko‘rdi-yu, jig‘ibiyron bo‘lib ketdi.


    – Doktor ko‘rdimi?


    – Yo‘q-a.


    – Shu atrofda talefon bormi?


    – Yo‘-o‘-o‘-q.


    – Mashinangizni mining-u, bolniцaga boring. Doktorni olib kelish kerak.


    Takaning dadasi xushlamaygina chiqib ketdi. Oyisi dasturxon yozib non, murabbo qo‘ydi-yu, gapga kirishib ketdi.


    – Uyat qilmaysizlar – hozir sezonimiz. Ko‘katimiz yetilib qoldi: hafta-o‘n kunda saranjomlamasak, shavel bilan petrushka sarg‘ayi-i-ib qoladi. Keyin armaniyu juhudlar olmay qo‘yishadi.


    Muallimamiz qiziqish bilan ko‘katlarning narxini surishtirgach, norozirok ohangda davom etdi.


    – Bir kunlik daromadlaringiz mening yarim oyligimga teng ekan.


    – He, azobi qursin, – shikoyat qila ketdi ayol.


    Nihoyat doktorlar yetib kelishdi va Baxtini olib ketishdi.


    Ertasi muallima xokkey o‘ynagan o‘sha bolalarni to‘pladi.


    – Baxtining oyog‘iga tepgan bola bir qadam oldinga chiqsin!


    Hech kim o‘rnidan jilmadi.


    – Baribir ko‘ziga qarab topib olaman, – tahdidona takrorladi u xotirjam va qatъiy qilib.


    Tag‘in sado bo‘lmadi. Uning nigohlarida nogahoniy shiddat zohir bo‘ldi, sinchkovlik bilan sinov qila boshladi.


    – Sen oldinga chiq, – dedi Tosh (aslida Toshtemir) degan bolaga.


    Javoban u yig‘lab yubordi.


    – Ayb menda emas, kapitanda, – dedi novcha do‘sti tomon imlab, – shu aytdi, oyog‘iga tep, dedi.


    – ... yebsan, – inkor etdi u, – ayb o‘zingda, ayb Takada!


    – Ertadan eъtiboran ikkoving Baxtidan xabar olib turasizlar, – bahsga yakun yasadi muallimamiz,–kunlik darsni ham aytib, yozdirib berasizlar.


    Ular itoatkorona bosh tebratishdi.


    Keyinroq biz ham Sofya muallima bilan do‘stimizni ko‘rgani shifoxonaga bordik. U ancha sog‘ayib, tashqariga chiqib yurgan ekan.


    – Uydagilar kelishyaptimi, – so‘radi muallima ancha suhbatdan keyin.


    – Ha.


    – Qachon kelishgandi?


    – O‘tgan kuni.


    – Nima olib kelishdi?


    – Non bilan murabbo.


    Sofya muallima sumkasidan yaltiroq bankalar chiqardi.


    – Bunisi pashtet, bunisi uzumning sharbati. Ana shularni yeb, ichsang, tez kuchga kirasan.


    


    

  


  
    YIGIRMANCHI BOB


    


    TOG‘ SAYRI


    


    Toqqa boramiz! Tamara opamnikiga!


    Bu xushxabar xonadonimizda qanot qoqib yurganiga o‘n kundan oshdi. Kattalar so‘z berib qo‘yishdi-yu, keyin turfa bahonalarni qalashtiradigan bo‘lishdi. «Daryoda suv ko‘p», «Hali lola ochilganmas»...


    Mohinbonu ikkalamiz bo‘lsak ularning vaъdalarini bot-bot yodlariga solishdan charchamasdik. Nihoyat, yakshanba kuni jo‘nashimiz aniqroqqa o‘xshab qoldi. Amakim bir kun avval ancha-muncha shirinliklar xarid qilib keldilar.


    – Siz ham mayda-chuyda oling, – oyimga tayinladilar buvim, – tog‘lik qizimning bola-chaqasi ko‘p, o‘zi kambag‘alroq. Bevachilik qiyin...


    Shu bilan qanoatlanmay, o‘zlari ham ancha-muncha kiyim-kechaklar tanladilar (bular orasida bizga unchalik o‘tirishmay qolganlari ham bor edi).


    Yakshanba kuni Monu ikkalamiz saharmardondan uyg‘onib oldik. Dilafruz ham uyg‘ondi. Ammo kattalar juda imillashar, sustkashlik qilishardi. Men bir narsadan: ular fikrlaridan aynib qolishlaridan cho‘chirdim.


    Amakim mashinalarini tag‘in bir bor ko‘zdan kechirib chiqqach, Monu ikkalamiz orqa o‘rindiqdan joy oldik. Buvim oldinga o‘tirib olib, safarimiz bexatar o‘tishi uchun duo o‘qidilar. Oyim bilan ammam yonimizga tiqilishdi.


    Avval gavjum qishloqlar, so‘ng yakkam-dukkam uylar ortda qola boshladi. Keyin cho‘l boshlandi. Lekin ana shu sarhadsiz tekislikda ham bahoriy bir uyg‘onish, nozik bir tarovat mujassam edi. Bir lahza tushib, lolaqizg‘aldoqdan guldasta yasagim keldi. Lekin bu taklifim kattalarga tomdan tarasha tushganday bo‘lib tuyulishini hisobga olib, indamadim.


    Hademay ro‘paramizda mung‘ayib turgan tog‘lar paydo bo‘ldi. Men avvallari ularni nuqul uzoqdan ko‘rgandim. Shuning uchun purviqor salobati, sirli ulug‘vorligidan hayrat, hayajonim hapriqib ketdi. «Nega quyoshga yaqin bo‘lsa ham qori erigan emas? Nega ular beo‘xshov?». Bunga o‘xshash bir talay savollarimga tabiat haqida kitob yozgan dadam ham dudmal, mavhum javoblar qaytarardilar. Nihoyat, asfalt ko‘chadan o‘ng tomonga burildik va balandlikka o‘rlagan o‘nqir-cho‘nqir yo‘lga tushdik. Amakim yo‘ldagi chuqurlar, toshlarni imkon qadar chetlab o‘tishga harakat qila boshladilar. Bir mahal yo‘limiz daryoning yoyilib oqayotgan sohiliga kelib taqaldi. Amakim tormozni bosdilar-u, pastga tushib ensalarini qashlay boshladilar. Buvim xavotirga tushib, duo o‘qidilar. Dadam bo‘lsa, odatdagidek, amakimga aql o‘rgatishga kirishdilar.


    – Mana shu yerdan haydasang, o‘tib ketadi. Qara, bizdan oldin ham chorcharxalar o‘tgan ekan.


    Men kattalar fikrlaridan qaytishlaridan cho‘chirdim. Shuning uchun jim o‘tirmay, ayni paytdagi rahnamomiz – amakimga hamdu-sanolar o‘qiy boshladim.


    – Siz bundan yomon joylardan ham haydab o‘ta olasiz! Bu nima bo‘pti?! Qo‘rqmang, amaki. Armiyada tanka haydagansiz-ku!


    U kishi o‘rinlariga chaqqon o‘tirdilaru gazni bosdilar.


    Dadam dalda berdilar.


    – Davay, gazni bos! Motorga suv tegmasin!


    Bir-birini sarbasar quvib kelayotgan to‘lqinlar mashinamizga kelib urilar, bizni itqitib yubormoqchi bo‘lardi. Lekin biz ham ojizmasdik. Buvimning ilohiy ishonchlari, amakimning dadilligi, dadamning daldakor haybarakallachiligi, oyim bilan ammamning sukuti, men, Monu va Dilafro‘zning umidimiz... hammasi, hammasi jamuljam bo‘lib, allaqanday qudratga aylangandi. Garchand kabinamizga suv kirib, andak sarosimaga tushgan bo‘lsak hamki, o‘sha kuch madad berdi va biz qirg‘oqqa chiqib oldik.


    Eh, qarindoshlarimizning quvonchlarini ko‘rsangiz edi. Uzun paxtalik kamzul kiyib, boshlariga katta ro‘molni beo‘xshov bog‘lab olgan xotin-xalaj bizni o‘rab olib, o‘paverdi, o‘paverdi. Zum o‘tmay tumanot odam to‘plandi. Hammadan ham momomga ko‘proq taъzimu tavoze qilishardi ular. Sochlarini tarashlab oldirgan, oyoqlariga qo‘pol kirza etik kiygan bolakaylar bir-birlariga bizni ko‘rsatib shivirlashardi, kulishardi, zavqlanishardi. Men bu odamlar orasida faqat Tamara opani tanidim. Lekin u kishi ham ko‘pchilik qatori buvimning tegralarida girgitton edi. Ayollar momomning qo‘ltiqlaridan suyab, ayvonning to‘riga o‘tqazishdi. Tamara opaning oyisi negadir buvimning etaklaridan o‘pib, ko‘z yosh to‘kdi. Momom ham atrofdagilarning bu itoatkorligi, taъrifu taъzimlari, tavozelaridan zarra xijolat chekmay, xudi shunday bo‘lishi zarurday allaqanday g‘urur bilan tasbeh qaytarishga kirishdilar. O‘zlarini tutishlarida bekzodalarga, zodagonlarga xos kiborlik zohir bo‘lib ketdi. Yo tavba! Yo tavba!!


    Ayvondan davra bo‘lib joy oldik. Zum o‘tmay qiy-chuvurlar tindi, sukunat cho‘kdi. Chunki Momom odatdagidek ko‘zlarini yumib, qo‘llarini duoga ko‘targandilar. Qulog‘imga tog‘ daryosining toshdan-toshga urilib oqishi, zarg‘aldoq ovozi eshitildi. So‘ng tag‘in qiy-chuv boshlandi. Monu ikkalamiz zerika boshladik, aniqrog‘i, toqqa chiqishga shoshilardik. Men Tamara opaning ukalari bilan tanishib, o‘shalar bilan chiqishni rejaladim. Lekin bolakaylarning ko‘zidagi begonasirashmi, iymanishmi bularning bariga monelik qilayotganini uqib oldim. Har qalay, choy ichib olganimizdan keyin dadam taklif kiritib qoldilar:


    – Bu yerda o‘tirmaymiz – dayrovotga boramiz. Sizlar mayda-chuydani o‘sha yoqqa olib boringlar. Ungacha biz toqqa chiqib kelamiz.


    Ura! Rozi bo‘lishdi! Molodeц, papasha!


    Dadam, oyim, ammam, amakim bilan yo‘lga tushdik. Tamara opa bilan ukasi ham bizga hamroh bo‘ldi. Yolg‘izoyoq yo‘ldan qator bo‘lib ketar ekanmiz, dadam odatdagidek zukkoliklarini namoyish qilmoqchi bo‘ldilar.


    – Mana, bu o‘t – qichitqi. Ogoh bo‘linglar. Bunisi – pudina. Hidlab ko‘ringlar-a, qanday xushbo‘y. Bunisi sovunak. Sovunning o‘rnini bosadi. Ana u otquloq. Tuzlab yesang...


    – Tog‘a, bu sovunak emasdir, – kutilmaganda odobu ehtirom ila gapga aralashdi Tamara opa, – marvarak bo‘lsa kerak. Unisi zubturum. To‘g‘ri, otquloqqa o‘xshab ketadi.


    Oyim qah-qah otib kuldilar. Bu huzurbaxsh kulgida ancha-muncha zaharxanda, kinoyalar zohir edi.


    – Muallim, andak adashdingizmi, – shu yog‘i yetmaganday tag‘in nish sanchib qo‘ydilar oyim.


    Ammam dadamning taraflarini olib, allanima dedilar. So‘qmoq tag‘in boyagi daryoga kelib taqaldiyu, mavzu tugadi. Bu yerda suv yoyilib oqmas, aksincha anchayin ensiz ammo shiddatkor edi. Yolg‘izoyoqlar o‘tishi uchun daryo ustiga terak qulatib qo‘yilgandi.


    – Bu yerdan o‘tmayman, – dedilar oyim,– suvga oqib o‘lib ketmayin.


    Galalashib u kishini ovutishga, ko‘ndirishga kirishdik. Nihoyat moyillik paydo bo‘ldi. Hammadan keyinda dadam ikkovlari qolishdi. So‘ng bir-birlarining qo‘llarini ushlab olib, havaskor dorvozday asta-sekin qadam tashlay boshladilar. O‘rtaga kelganda, dadam barmoqlarini astagina chiqarib olib, o‘zlaricha intiqom olishga kirishdilar.


    – Xo‘sh, muallima, arzimas kamchiliklarimni tag‘in yuzimga solasizmi?


    – Muallim, tavba qildim, namoqul qilibman!


    – Men...


    – Siz zo‘rsiz! Botanikani, zoologiyani yaxshi bilasiz. Katta gapirmaysiz, oliftalik qilmaysiz! Menga juda mehribonsiz, saxiysiz...


    – Bo‘ldi, qo‘lni bering, – yoqib tushdi dadamga hamdu sano.


    Qil ko‘prikdan o‘tish bilan esa oyim to‘nlarini tag‘in teskari kiyib oldilar.


    – O‘taketgan bag‘ritosh, qurumsoq odamsiz!


    – Qaytishimiz ham bor, – ko‘prik tomon imladilar dadam.


    – Sizga yalingandan ko‘ra shu tog‘larda qolib ketaman! Maugliga aylanaman! Siz bilan yashagandan ko‘ra, bo‘rilar bilan kun ko‘rgan yaxshi!


    Sho‘x kulgilar, hazil-mutoyibalar bilan yonbag‘irga yetib keldik. Sandalday-sandalday xarsanglar tepamizda osilib turganday edi. Asriy cho‘qqilar sukut saqlar, uning to‘shidagi qorlar quyoshda yaltirar, ko‘zni qamashtirardi. Ancha narida shalola shovqin solar, balandlikdan otilayotgan suv g‘alayon qilardi. Men nomlarini bilmaydigan qushlar, hasharotlar qo‘shiq aytishar, umumiy ohangga jo‘r bo‘lishardi. Biz esa bularning baridan zavq olib, yuqoriga tirmashardik.


    Hademay oyim charchab qoldilar. Mohinbonu ikkalamiz ham qorlar hali juda balandda ekanligiga ishonch hosil qila boshladik. Dadam esa juda sarxush edilar. Chuchmoma-yu gulsafsarlarni hidlab, boshlarini mastona tebratishdan, hovuchlab suv ichishdan charchamasdilar.


    – Tamara, nega tog‘larda lola yo‘q, a? – so‘radilar u kishi bir mahal nadomat bilan.


    – Tog‘a, bu yil suv kam bo‘ldi, – hozirjavoblik qildi opamiz.


    – Suv ko‘p-ku, – ajablandilar dadam.


    – Yo‘q, daryoda suv oz. Avvallari ko‘p bo‘lardi – shaharliklar o‘tolmasdi. Endi o‘tib lola bilan rovochni tashib ketishyapti.


    Dadam yana allanimalarni surishtirdilar. Hademay qornimiz ochib, kuchimiz qochib borayotganini his qila boshladik.


    Buloq bo‘yida joy qilishibdi. Dasturxon usti noz-neъmatga to‘la. Buvim bilan mezbonlarning savollariga ham javob qaytarmay o‘zimizni ovqatga urdik.


    Qornimiz-to‘ygach, olam munavvar bo‘lib ketdi. Va deyarli hammamiz allaqanday dilkash, qadrdon ohangga ehtiyoj seza boshladik. Bu talab daqiqa sayin oshib boraverdi. Dadam atrofga alanglab, magnitafon yoki radio izlagay bo‘ldilar. Oyim Jo‘rabek Murodov, Sherali Jo‘raev kabi hofizlarni eslab qoldilar. Shunda bizning dilimizni topish uchun girgitton bo‘layotgan Tamara opaning oyisi jonimizga ora kirib qoldi.


    – Hozir qizim sizlarga chanqovuz chalib beradi.


    – Davay, davay, – quvonib ketdilar dadam.


    – Bi-i-ir eshitaylik, – eshilib ketdilar oyim.


    – Ko‘p yildan beri eshitganim yo‘q, – dedilar buvim, – avvallari...


    Tamara opa tog‘li qizlarga xos iymandi, negadir yonoqlariga shafaq rangi ko‘chdi. Nigohlarida bahoriy bezovtalik, nogahoniy intizorlik va menga unchalik tanish bo‘lmagan tuyg‘ular, alomatlar zohir bo‘ldi. Keyin singlisining jamalagidan mittigina cholg‘uni yechib oldi. Barimizning intiqlik va intizorligimiz oshib borayotganiga qaramay, opamiz allamahalgacha ikkilanib turdi. So‘ng cholg‘uni labiga bosdi. «Biyo-yo-yo-yo, Bi-yo-yo-yo». Juda tiniq va sehrli sadodan qushlar, sayroqi hasharotlar ham tin olganday, hatto shalolar bir lahza sukut saqlaganday bo‘ldi. Ohang osmonlarga qadalgan purviqor cho‘qqilardan sado qaytarayotganday edi. Dadam ko‘zlarini yumib olib, boshlarini bir maromda tebrata boshladilar. U kishi juda qadrlaydigan bir ohang bor. «Bi-yo-yoki zulfi kaju, chashmi surmaso injost, Nigohi garmu adoyu, ki muddao injost ay». Xuddi o‘shani eshitayotganday huzurbaxsh halovat og‘ushida edilar u kishi.


    Chanqovuz ohangini andak o‘zgartirdi, sho‘xroq lahjada sirli bir tuyg‘u hakida hikoya qila boshladi. Aniqrog‘i, Tamara opamning orzu nadomatlarini tarjima etishga kirishdi u. Dil to‘la hayajon ila boqiy tog‘lar va ulardan abadiy muhabbatni tarannum etardi chanqovuz. Garchand bu tuyg‘u menga bir oz qorong‘iroq bo‘lsa hamki, uning muqaddasligi, bahoriyligi, bag‘oyat ezguligiga ishonch hosil qildim. Titroq simlar Tamara opamizning bedor tunlari, halovatsiz kunlari, rohatbaxsh lahzalari haqida so‘zlardi bizga.


    U nogahonda tin oldi. Hali kuyga qoniqmagan tashna dillarimiz mung‘ayib qolganday bo‘ldi.


    – Chal, chal, chal...


    – Davay, davay...


    Tamara opam chalmadi. Shirin tuyg‘ularining qolganini sir tutishga ahd qilgandi: lekin bizni ham ranjishimizni istamasdi.


    – Endi enam chalalla.


    U kishining onasi allanechuk bo‘lib, eъtiroz bildirdi. Buvim daъvat etdilar.


    – Yoshligingda yaxshi chalarding...


    Oraga sukunat cho‘kdi.


    – Mayli, bibijon, siz uchun chalib beraman...


    Bu gal allaqanday mashaqqatli tog‘ yo‘lini esga soladigan kuy yangradi. Cheki ko‘rinmas bu so‘qmoq yo‘lovchining madorini, nainki madorini, jonini oladigan qismatday achchiq. Ohangda kurash va nadomatlar qat-qat edi. Tirikchilik degan boqiy tashvish haqida hikoya qilardi cholg‘u. Qizi bo‘yga yetgani, bolakaylari ulg‘ayib qolgani va ota degan ulkan takyagohning yo‘qligi tobora ko‘proq ayon bo‘layotganligi, bolalarini itga qoptirmay, tuyaga teptirmay o‘stirganini, ro‘zg‘or tebratish og‘ir, ancha og‘ir ekanligini dil to‘la dard bilan izhor etar, takrorlardi. Tog‘lar zalvorli, daryolar asov, odamlarda esa sahovat, muruvvat avvalgiday emas. Ular tog‘larni toptashadi, daryolarni bo‘g‘ishadi. Oqibatdan esa cho‘chishmaydi.


    Munavvar va dilafro‘z bahor keldi. Odamlar ko‘ngil ochadilar, gul saralaydilar. Men sho‘rlik bo‘lsam, kelasi qish tashvishidaman. Rizqi ro‘z uchun don, bolalarim uchun libos, mollarim uchun yemish tashvishini tortaman.


    Eh taqdir, hech bir ostonani erkaksiz qoldirma! Chanqovuz tin oldi. Biz ham tin oldik. Achchiqroq edi bu ohang.


    -–Endi siz chaling, bibijon, – chanqovuzni buvimga tutqazdi u kishi xayolchan.


    Buvim sal xijolat chekkanday bo‘ldilar. Allanimalarni bahona qildilar.


    – Chaling, chaling...


    – Davay, davay...


    Chanqovuz avval duduqlandi, so‘ng kishini ovutadigan, dalda beradigan lahjada allanimalar deganday bo‘ldi. Keyin qo‘shiq bo‘lib quyuldi.


    Shabnamlarga, shalolaga omonlik


    Gulsafsarga, gullolaga omonlik,


    Hurriyatga, zurriyotga omonlik,


    Yaxshi-yomon sulolaga omonlik,


    Omonlik-o


    Omonlik-o


    Omonlik...


    Boqiylikda cho‘qqilarga taraf yo‘q,


    Tiniqlikda chashma erur yagona


    Yetmish – ketmish, kechir gunohlarimni


    Yaxshi-yomon kunlarimga shukrona


    Shukrona-yu


    Shukrona-yu


    Shukrona...


    


    Biz tog‘ sayridan kech qaytdik.


    


    

  


  
    YIGIRMA BIRINCHI BOB


    


    MAHALLALIKLAR


    


    Dadamdan g‘alati o‘yinni – o‘rta barmoqni yashirishni o‘rgandim. Jo‘ngina bo‘lib tuyulgan bu o‘yinda anchayin hiyla-nayranglar borligini bilmasdim. Men o‘rta barmog‘imni yashirsam, u kishi hatto ko‘zlarini yumib bo‘lsa ham topadilar. Men bo‘lsam... Keyin sinchiklab tikildim-u, masalaning tubiga yetdim. Dadam besh o‘rniga to‘rt barmoqni yuzaga chiqararkanlar, xolos. g‘irromliklarini yuzlariga solgan edim, tarxashlik qilib turdilar, keyin beshovi ham ko‘rinadigan bo‘ldi lekin baribir harifga aylanib qolaverdim. Mohin ham, oyim, Dili ham o‘sha sirli o‘rta barmoqni topisholmadi. Bu ham nayrang ekan. U kishi o‘ng qo‘l barmoqlarini yashirganda, o‘rta barmoq o‘rniga chap qo‘lning nomsiz barmog‘ini chiqararkanlar. Biz u kishini fokuschilikda aybladik.


    Ana shu tadbirni qo‘llab, sinfdoshlarimni hayratga solmoqchi bo‘ldim. Dastlab ajablanishdi, qoyil ham qolishdi. Lekin galvars Taka sirni anglab qoldi-yu, olamga ovoza qila boshladi.


    – Ulug‘ – g‘irrom, Ulug‘ – g‘irrom...


    Men ham iljayib turaverdim. Ammo bu mashmasha shu bilan tinchib ketmadi.


    Sinfimizga shundoqqina devordarmiyon biologiya kabineti bor. Yuqori sinf o‘quvchilari bo‘lmaganda u yerga bot-bot kirib turamiz. Dastlab eshikdan kirishga ham cho‘chirdik. Taxtaning teppasida qanotlarini yozgancha chaqchayib turgan quloqli ukki, uzun shisha idishdagi sarg‘ish suvga solib qo‘yilgan ilon tirikka o‘xshab ketar, nogahonda vujudimizni seskantirardi. Bular ham holva. Taxta yonida tishi tirjayib turgan skelet noxushgina emas, vahimali edi. Ko‘p o‘tmay bularning bariga ko‘nikib ketdik, ana shu sinfga kirib o‘ynaydigan bo‘lib qoldik.


    O‘sha kuni qarasam, kimdir ukkining tumshug‘iga qog‘oz qistirib qo‘yibdi.


    – Ulug‘, ol, xat sanga bo‘lsa kerak, – dedi Taka.


    Men harchand eъtibor bermaslikka harakat qilib ko‘rdim-u, ammo qiziqishim so‘nmadi. Kursiga chiqib, hatni oldim.


    «Bolalar! Men juda g‘irrom qushman. Mening jo‘ram Ulug‘ ham g‘irrom. Biz ikkalamiz mahallalik Mahmadiyorga o‘xshaymiz», deb yozilgandi unda.


    Mahmadiyor degan laqma haqida esa shunaqa latifa bor. U odamlarni qoyil qoldirish uchun to‘tiqush harid qilib jonivorga: «Mulla Mahmadiyornikiga marhamat!» degan kalomni o‘rgata boshlabdi. Qo‘shnisining juda bebosh o‘g‘li bor ekan. O‘sha shatrama to‘tining qulog‘iga: «Hamshirangni...» degan besharm hakoratni quya boshlabdi. Mahmadiyor kazo-kazolarni mehmonga chorlab, parrandaga ishora qilib yuborgan ekan, u: «Hamshirangni... Mulla Mahmadiyornikiga marhamat! O‘amshirangni... Mulla Mahmadiyornikiga marhamat!» deya takrorlashga kirishibdi.


    Xullasi kalom, men bu betgachoparlik va o‘xshatishdan tutaqib ketdim. Qog‘ozni Taka qistirganiga shubham yo‘q edi. Battol! Avval giribonidan olmoqchi bo‘ldimu, tag‘in andisha qildim. O‘ch olishning boshqa usullarini o‘ylay boshladim.


    Ertasi matematika daftarining o‘rtasidan ikki varaq sug‘urib, boshi odam, tanasi echkinikiga o‘xshash rasm chizdim. Ostiga: «Bu – mening do‘stim Taka», deb yozdim. Uni skeletga tishlatib qo‘yaman, deyayotganimda laъnatining pastki jag‘i uzilib ketdi. Sarosimaga tushib turganimda kimdir bilagimni shappa ushladiyu, zarb bilan yetaklab qoldi. Ko‘z ochib yumguncha o‘zimni o‘qituvchilar xonasida ko‘rdim. Haligi kishi menga tanish va notanish o‘qituvchilar orasida gunohlarimni to‘kib solayotganda, bir ayol kesatish, ogohlantirish ohangida uning so‘zini kesdi.


    – Bu–zamdirektorimizning o‘g‘li.


    Meni sudrab kelgan kishining shashti bir parda pasaydi. Koyigan, ogohlantirgan bo‘ldi-yu, eshikdan tashqari qildi.


    Lekin noxushlik shu bilan ham tugamadi. Qilmishim qaerdanam oyimning qulog‘iga chalingan ekan deng, tutaqib ketganicha rosa olib borib, olib kela boshladilar.


    – Obro‘yimni yer bilan yakson qilding, sharmanda qilding, – nadomatlar bilan bosh tebratardilar, – Menga qara, menga qara, paъdarlanat, o‘sha suyak ham bir vaqtlar senday, menday, dadangday odam bo‘lgan. Loaqal shuni o‘ylamadingmi, yaramas!


    Negadir bu hakda o‘ylamagan ekanman. Nahotki shunday bo‘lsa?! Nega bu xususda o‘ylab ko‘rmadim ekan? G‘alati. Lekin skeletni mazax qiladigan bir men emas-ku. Uning bosh suyagiga kimdir: «Bu qo‘shmachitlik beklarning boshlig‘i», deb yozgandi. Ko‘kragiga esa: «Skelet+Jamila=Lyubov» deb yozishgandi nokaslar. Bu ham holva: o‘tgan hafta beshinchi sinf o‘quvchilaridan birovi matematika o‘qituvchisining kostyumi bilan shlyapasini kiygizib qo‘yibdi unga. Rosa izlashdi ayb­dorni, ammo hamsinflari bu beboshni sotib qo‘yishmadi. Shunda maktab maъmuriyati bizning Saruxanyan muallimimizga o‘sha bolani (ko‘ziga qarab) topishni tayinlaydi. Muallimamiz sinfga kirib, haligi bolani bir zumda topadi, ammo nomini o‘zi ham sir tuta boshlaydi. Lekin hafta-o‘n kun o‘tar-o‘tmas haligi bola o‘zini fosh qilib qo‘yadi, yaъni Saruxanyan muallimaning yo‘lini poylab o‘tiradigan, avtobusdan tushishi bilan salom berib, sumkasni ko‘taradigan, ishdan keyin ehtirom ila kuzatib qo‘yadigan bo‘ladi. Uning ana shu harakatlaridan fahmlab, chora ko‘rishmoqchi bo‘lganda, muallima bor aybni muallimning o‘ziga to‘nkaydi. Maъlum bo‘lishicha, u dars paytida: «Pes pesni qorong‘uda taniydi» degan maqolni ishlatgan ekan. Haligi bolaning dadasida oq dog‘lar paydo bo‘lganini qaerdan ham bilsin muallim.


    Bunday qaraganda, mening qilmishim o‘sha galvarslarning gunohi oldida arzimasday edi. Shunga qaramay, oyim hamon jig‘ibiyron bo‘lib, meni laъnatlardilar. Bu ham yetmaganday kechqurun dadamga ham rosa chaqdilar. Men havotirlanib, himoyaning jo‘ngina usulini qo‘lladim.


    – Marat ham sigaret tishlatib qo‘ygandi, hech kim indamagandi.


    – Marat kim? – vajohat bilan so‘radilar dadam.


    – Mahallalik, – men uchun qo‘rqa-pisa javob qaytardilar oyim.


    – Mo‘ylovning o‘g‘limi? A menga qara, gumrox, go‘sala! San ko‘tarmaliksan-ku! Nodon mahallalik g‘unajiniga to‘qim ursa sanam...


    Gap shundaki, bir mahallalik (qachonligini hech kim bilmaydi) g‘unajinini sotib, sigir xarid qilmoqchi bo‘ladi, U saharlab og‘iliga kiradi-yu, qoron­g‘ida eshagi o‘rniga g‘unajiniga to‘qim urib qo‘yadi. Tash­qari chiqsa... Keyin xatosini tuzatadi, lekin tag‘in lakalovligiga boradi. Shaharga kirar-kirmas bir qallob jallob uni to‘xtatadi.


    – Bu buzoqcha necha pul, – so‘raydi nopisand, – jonivorning terisi suyagiga yopishib qolibdi-ku. Bozorgacha yetib bora olarmikan?!


    Xullas, shaytoni layin aldab-avrab arzon-garovga xarid qilibdi. So‘ng jonivorni obdon yuvib, tarab, qornini to‘yg‘azib, bo‘yniga tumor taqib bozorga olib chiqibdi. Arqonning uchini xotiniga tutqazib, o‘zi soddadilroq xaridorni tuzoqqa tushirish tashvishiga tushibdi. Bir mahal qarasa haligi mahallalik shu atrofda anqovsirab yurgan ekan, Sulloh jallob ovozini andak ko‘tarib, o‘ziga xos kalondimog‘lik bilan xotinidan so‘rabdi.


    «Xola, sigir necha pul?». «Bilmasam, aylanay – rolga kirib, o‘zini go‘llikka solibdi ayol, – kun ko‘rmagurlar erimni qamab qo‘yishdi. Tuhmatga uchradi. Uying kuygur tergovchi besh ming so‘rayapti. Tishlab turganimiz shu govmish edi. Bolalarimning nasibasini qirqib...» Ayol u yog‘ini aytolmay, yig‘lab yuboribdi. «Xafa bo‘lmang, xola,–dalda bergan bo‘libdi eri, – u emas, bu emas peshanada yozilgani bo‘ladi. Endi xo‘ja­yiningizning nasibasi o‘sha yoqlarga ham sochilgan ekan. Qo‘ying, terib kesinlar. Man sizga to‘rt mingni sanab beraman, bor baraka, devoring!». «Bilmasam, aylanay,– zorlanibdi ayol, – yashshamagur tergovchi besh ming degan edi-ku. Bu jonivorning suti sut emas, separatordan chiqqan qaymoqning o‘zginasi. Endi bunaqa bo‘lib qolmaganda, tillo bersa ham sotmasdim». «Sigiringizni yomon deyayotganim yo‘q. Ko‘rinib turibdi, buni olgan baraka topadi, ammo men ham to‘rt mingni ko‘chadan supurib olganim yo‘q. Bola-chaqam bilan kolxozda ishlab... Ha, mayli yana besh yuz qo‘shdik! Ana. Ana-e! Bo‘ldimi? Yo‘qmi? Mayli, o‘zingiz bilasiz. O‘ylab ko‘ring, o‘ylab ko‘ring... O‘a, keling, ana siz uchun yana ikki yuz qo‘shdim. To‘rt ming yetti yuz bo‘ldi. Xo‘p deng endi...».


    Shu yerga kelganda mahallalik chidab turolmabdi. «Bor baraka, besh ming», debdi. «Bilmasam» – debdi ayol va arqonning uchini mahallalikka tutqazibdi. Shunday qilib, o‘zi sotgan g‘unajinni ikki baravar qimmatga sotib olibdi noshud.


    Dadam meni ana shu kallavaram mahallalikka tenglashtirmoqchi bo‘lgandilar. Lom-mim demay turaverdim. Chunki sharaqlab tarsaki tushib qolishi hech gap emasdi-da.


    – Gapir, yaramas! Kekirtagingni uzib olaman!!!


    Men buvimning xonalari tomon umidvor tikildim, ammo aksiga olib, u kishining qoralari ko‘zga tashlanmadi. Shuning uchun noiloj tag‘in boshqa bolalarni ayblay boshladim. Skeletning boshiga, ko‘kragiga nimalar deb yozishganini gapirdim. Shukurlarkim, bu tadbirim ancha ish berdi. Dadamning vajohatlari yumshaganday bo‘ldi. U kishining fikrlari boshqa o‘zanga qarab burilgan edi.


    – Bechora, bechora, – dedilar nadomat bilan, –balki bir zamonlar haqiqatan ham bek bo‘lgandir. Ehtimol Jamila degan sohibjamolni majnunona sevgan oshiq bo‘lgandir.


    – Yo‘q, – masalani tag‘in avvalgi o‘zanga burdilar oyim, – bebosh bolasiga avval o‘dag‘aylab, keyin bosh­qa yoqqa og‘ib ketadigan, beburd ota bo‘lgan.


    Bu kinoya dadamning nozik joylariga borib qadaldi.


    – Bariga sizlar – muallimlar aybdor! – meni qo‘yib (harqalay) oyimga do‘q urdilar dadam, – inson xotirasini oyoqosti qilishga nima haklaring bor?! Marhumlar sinf to‘rida emas, tuproq ostida yotishi kerak. Gazetaga yozaman sizlarni...


    – Bir shunday qiling, muallim, – bu gal zardaligina kesatish qildilar oyim, – zora meni shu g‘alvali ishdan ozod etishsa.


    Harqalay buvimning ovozlari eshitilib qoldi. Men yengil tortdim. Dadam bilan oyim ham jimidilar.


    


    

  


  
    YIGIRMA IKKINCHI BOB


    


    MULMULKYe


    


    Mening kuzatishimcha, ayrim kishilar tabiatan omadli bo‘lishadi. Bunday kishilarni taqdir bot-bot siylab turadi. Mana shu, Taka ham omadi chopganlardan. To‘g‘ri, o‘qishi aytarli emas, ammo ko‘p masalalarda oshig‘i olchi. Hisoblashishadi bu xumpar bilan. Faqat futboldamas, mushtlashishda ham qo‘li baland. Yo‘q, bezori ekan, deb o‘ylamang. Adolatsizlik, noxaqlik o‘tmasa, hech kimga qo‘l ko‘tarmaydi.


    Yaqinda uyga ketayotganimizda qo‘shmachitlik bir dovdir juda kalondimog‘lik va nopisandlik bilan bizni «kelgindilar» deb kamsitdi.


    Aytishlaricha, bizning Kutarma qishlogimiz fuqarolari bir zamonlar turli joylardan ko‘chib kelishgan ekan. Jumladan; bobom (dadamnnng dadalari) aslida qo‘shni Badal qishlogidan («O‘zbekiston» kolxozi) bo‘lib, rizqu-ro‘z sababli kelib qolgan ekanlar. Takaning avlodlari Pomir tomonlardan, Yoqubning bobokaloni Samarqand shahridan kelishgan. Va hokazo. Bechora bobolarimiz tirikchilik deya, zurriyot deya ne-ne azoblarni boshdan kechirishsa-yu, bu non-emas, yuz yillar osha ularga taъna toshi otsa, alam qilmaydimi, axir?!


    Taka portfelini yelkasidan avaylab tushirdi-yu, menga tutqazdi. Haligi bola ham ballon kurtkasini yechib, mushtlashishga shaylandi. Uning yoshi katta, qo‘li uzunroq edi. Shuning uchun ham do‘stimiz hujumga o‘tganda, raqibi andak orqaga chekinib, Takani o‘ziga yo‘latmay musht tushira boshladi. Qo‘shmachitlikning ikki-uch mushtiga do‘stimiz atigi bitta javob qaytarar, ammo mo‘ljali aniq, zarbi shiddatli bo‘lardi. Hamqishloqlari haligi bolaga jizzakilik bilan yo‘l-yo‘riq ko‘rsata boshlashdi. «Biqiniga tep, svolochni», «Tishlab olmaysanmi?!».


    Xuddi shu payt Taka raqibining ko‘kragi va pastki jag‘i aralash kalla qilib yubordi (To‘pni ham kalla bilan urishning kiftini keltiradi, xumpar!). Haligi bolaning ko‘zidan yosh chiqib ketdi. Tupugi qonga bo‘langaniga qaraganda tilini tishlab olgandi u. Taka mushtlashishning taomillariga zarra xiyonat qilmay, chekkaroqqa chiqib turdi. Raqibi ko‘z yoshlarini artib, bir necha bor tupurib olgach, chapdastlik, shafqatsizlik bilan musht tushira boshladi. Ko‘p o‘tmay haligi xovliqmaning holi tang bo‘lib qoldi. Oyog‘i, tishini ishga solishi ham naf bermadi. Do‘stlaridan madad kutib, ularga umidvorlik bilan jovdirab qaray boshladi. Lekin biz ham do‘stimizni ularning oyog‘i ostiga tashlab qo‘yadiganlardan emasdik. Birortasi qo‘l cho‘zguday bo‘lsa...


    Qo‘shmachitlik yuztuban yiqildi-yu, tepkidan cho‘chib, boshini changalladi. Yo‘q, Taka noinsof emasdi. U raqibini o‘rnidan turg‘izib, kiyimidagi changni qoqdi va tag‘in mushtlashishga chorlanayotganda haligi dovdir qochib qoldi. Taka uni taъqib qilmay qo‘yaqoldi.


    Lekin hozir so‘z do‘stimizning mushtlashish borasidagi mahoratida emas. Eъtiboringizni uning taxtapushtida avaylab ko‘tarib yuradigan o‘sha portfeliga qaratmoqchiman. Portfelning ichida daftar, qalam va oddiygina gugurt qutisi bor. Ammo gap gugurt qutisida ham emas, balki uning ichidagi qo‘ng‘ir qo‘ng‘izda. Bu jonivor danakdan hiyla kattaroq, manglayida bir dona qayrilma shoxi bor. Uning laqabi «g‘ij-g‘ij». Buning boisi shundaki, qo‘ng‘izvoyning shoxiga yengilgina nuqib qo‘ysangiz, allaqanday xushovozlik bilan «g‘ij-g‘ij», deya nolish qiladi. Uni mulmulke ham deyishadi. Buning boisi shundaki, Taka qo‘ng‘izni bir plastinkaga almashtirgandi. Uni radiolaga qo‘ysangiz, nuqul: «Mulmulkena de mulmulke, mulmulkena de mulmulke» degan kalomni bir maromda takrorlayverardi. Keyin Taka negadir qaroridan qaytib qoldi. O‘lmas koptok beraman, deganda ham ko‘nmadi. Mening o‘zim velosipedning nasosi bilan dadamning «Tabiatni sevasizmi» degan kitobchalariga ayribosh qilmoqchi bo‘lganimda ham rozi bo‘lmadi, qaysar.


    Mulmulkega bunchalik jazman bo‘lib qolganimiz bejiz emas. Aqlliga o‘xshab ketadi, padarqusur. Gugurt qutisi u uchun ham qafas, ham arava. Quti jonivorning shoxiga ip bilan bog‘langan. Taka mulmulkening boshini siz tomon o‘nglab, «falonchiga bor» desa bas, jonivor qirchang‘i otga o‘xshab, imillagancha yo‘lga tushadi. Oyog‘ingiz ostiga taqalib keladiyu «g‘ij-g‘ij» deb ogohlantiradi. Xo‘jasi uni behuda yubormaydi, albatta. Aravachadagi qog‘ozda konfet, kungaboqar pistasi yoki shunga o‘xshash yeguliklarga ehtiyoj tug‘ilganligi qayd etilgan bo‘ladi. Gugurt qutisiga haligi noz-neъmatni ortib bo‘lishingiz bilan mulmulke orqaga qarab yo‘l oladi.


    Avvallari bu vositachidan faqat tanaffus paytlari foydalanardik. Muallimimiz malaka oshirishga ketdiyu, mulmulke sinf bo‘ylab aravakashlik qiladigan odat chikardi. Chunki yangi kirgan muallim juda beparvo, loqayd edi. Taka birinchi kuni bu odamga Nosvoy muallim deb nom qo‘ydi. Ertasi uning nos chekkanpni ko‘rdigu, o‘zimiz ham Takaning zukkoligiga tan berdik. Muallim vazelin qutisini ochib, uning qopqog‘iga ehtiyotkorlik bilan nos to‘kdi, so‘ng tarozi pallasiday salmoqlab ko‘rdi-yu, negadir teskari o‘girilib tilining ostiga tashladi.


    Uning o‘zi ellik yoshlardagi oriq zahilroq kishi. Bu odamni ko‘rgan kishining dilida nogahoniy noxush, hatto andak tushkun kayfiyat uyg‘onadi. g‘ijimlangan, sarg‘aygan ko‘ylagi ichida uning o‘zi ham g‘ijimlangan, sarg‘ayganday bo‘lib tuyuladi. Doim shalvirab turadigan muylovi ham badqovoq, horg‘in, noumid holatiga, asabiy va qashshang qiyofasiga mos bo‘lib tushgan uning. Andak titrab turadigan bosh barmogiga negadir «MEL...» deb yozilgan.


    Muallim yo‘qlama qilmadi, biz bilan tanishmadi ham. Qarshimizga joylashib oldi-yu, kitobning falon sahifasini ochishimizni va falon-falon misollarni yechishimizni tayinladi. Keyin boshini ham qilganicha juda ham xo‘rlangani bu dunyoning bitmas-tuganmas tashvishlaridan to‘yib ketgan kishiday bir nuqtaga tiqilib qoldi. Uning shu sukutida xayoliga kelgan nogahoniy, noxush fikrlardan tashvish chekayotgani zohir bo‘lib turardi.


    Haligi misollarni odatdagidek, Yoqub birinchi bo‘lib yechgan edi hamki, oyogi ostida «g‘ij-g‘ij» degan tanish sado yangrab qoldi. Qarasak, mulmulkening aravasida buklangan kog‘oz. O‘qidik. «Yoqubjon, aziz do‘stim! Misollar yechilgan bo‘lsa, biz ham solishtirib ko‘raylik. Mulmulkeni noumid qaytarmassan degan umidda, jo‘rang, Baxtiyor.».


    Voy shayton-ey! Topgan gapini qarang, firibgarning «Yoqubjon, aziz do‘stim...» emish. Nuqul mazax qilib yurardiyu... «Solishtirib ko‘raylik...» degani nimasi? Dangalroq qilib: «Ko‘chirib olay», demaydimi?!


    Yoqub ham xushomaddan iyib ketdi, shekilli, misol ishlangan kog‘ozini buklab, aravachaga qo‘ydi. Mulmulke orqaga qarab ancha ildam (mol egasiga o‘xshamasa, harom o‘ladi) jo‘nab ketdi.


    Hammamiz o‘z yumushimiz bilan andarmon bo‘lib o‘tirganimizda, muallim vazifani tekshirib qoldiku. Birinchi bo‘lib Taka daftarini tutqazdi-yu, juda hokisor, mo‘min boladay boshini bir tomonga xiyol egib, jovdirab turdi. Nosvoy muallim– unga «besh» qo‘ydi. Soddadil Yoqub bo‘lsa zo‘rg‘a «uch» oldi.


    Keyinroq mulmulke mening oyog‘im ostida sayrab qoldi. Xatda shunday deb yozilgandi. «Ulug‘, brichkada (gugurt qutisida) chet eldan keltirilgan bujul bor. Shu tagi-tubi bilan sanga. Mulmulke quruq qaytmasin, desang, bir dona jevachkangni darig‘ tutma. O‘zimga emas, O‘lmasga beraman». Oshiq O‘lmasniki ekanligini darhol tanidim. U menga unchalik zarur bo‘lmasa hamki, oldimu o‘rniga saqich solib yubordim. Taka uni tantanavor og‘ziga soldi.


    Ertasi mulmulke tanish noma keltirdi. «Ulug‘, bu soat kirmayman. Bekvachchalar (qo‘shmachitliklar) darvozada tursang, bir so‘m beramiz deyishdi. Jo‘rajon, mulmulke sanda tursin».


    Men jonivorni beozorgina ko‘tarib olib, birinchi bor sinchiklab nazar soldim. Uning panjalari baquvvat, ko‘kragi keng, yagona shoxi shamshirday o‘tkir edi. Mo‘ylovining hashamdorligini aytmaysizmi?! Bir juft ko‘rkam yelpig‘ichga o‘xshab ketardi. Mo‘ylovini yengilgina silab qo‘ymokchi bo‘lgandim, tutqich berdirmadi. Keyin men ham undan vositachi sifatida foydalanmoqchi bo‘ldim va birinchi xatni Maratga jo‘natdim. «Buning muyloviga qara, dadangnikiga o‘xsharkan», deb yozilgandi ilk nomada. Ko‘p o‘tmay mulmulke aravasini sudrab javob xatini olib keldi. «Mulla-akangdan ibrat ol, naynov!».


    Bu – mahallamiz choyxonachisi Tohir amakining gaplari. «Lekin bizning oilaga, aniqrori dadamga aloqador taъna. Tafsiloti esa quyidagicha.


    Kunlardan birida dadam oyim bilan janjallashib qoladilar-u (pul masalasida) zarda bilan qo‘l siltab, choyxonaga chiqadilar. Tohir amaki odatdagidek ortiqroq mulozimat ko‘rsatib choy keltiradilar, qayta-qayta hol-ahvol so‘raydilar, siyosat hakida gaplashgan bo‘ladilar. Hatto dadamning xushfeъl, oilaparvar ekanliklarini taъkidlab, maqtab qo‘yadilar. Dadam allaqanday xavotirlanish bilan sir boy bermay turganda u kishi maqsadga o‘tadi. «Mullojon, shu Mo‘min naynov xotini bilan g‘ijillashib qolibdi. Pul masalasida. Besavod. Nodon. Yomon ko‘rganim – xotini bilan urishgan zanchalish! Endi birrov borib, yarashtirib kelmasak, bo‘lmas. Ro‘zg‘ori buzilib, go‘daklari bo‘zlab qolmasin. Hozirgi yoshlarni bilasiz...».


    Dadam rad etolmabdilar. Ikkovlashib borishibdi-yu, Mo‘min amakini rosa olib borib, olib kelishibdi. Dadam ham boyaqishni johillikda, qoloqlikda ayblabdilar. Ohirida Tohir amaki haligi kishiga dadamni ko‘rsatib, nasihatomuz uqtiribdilar: «Mullakangdan ibrat ol, naynov!».


    O‘ziga to‘ppa kesmaganning o‘zgaga o‘gra kesganini ko‘r, deganlaridek dadamning bu latifanamo nasihatgo‘yliklari sir bo‘lib qolmadi. Hangomatalab odamlar undan voqif bo‘lib, dadamning ustidan rosa kulishdi. Hatto mahallaliklar ham mazax qilishdi u kishini.


    Marat maktubida ana shunga shaъma qilgandi. Men undan yanada qattolroq uch olaman, deb turganimda, muallim o‘rnidan qo‘zgaldi. Fortochkani ochib, nosni tupurdi-yu, odatdagidek, «sabil» dedi. Keyin daftarlarimizni tekshirib, aksariyatimizga «uch» qo‘ydi.


    Baxtga qarshi, o‘sha kuni dadam daftarlarimizni tekshirib, tutaqib ketdilar. Qulog‘imga qo‘l cho‘zishlari bilan masalaning raftori noxushligini sezdim va bor aybni muallimga to‘nkab turaverdim.


    – Mualliming kim? – so‘radilar.


    Men uning ismi, familiyasini ham bilmasdim. Nosvoy muallim desam, dadam battarroq lovullab ketishlarini o‘yladim.


    – MEL muallim, – dedim, uning barmog‘idagi yozuvni eslab.


    Dadam savol nazari bilan oyim tomon o‘girildilar.


    – Meli akani aytyapti, – xatoimni tuzatdilar oyim va shukurkim, birinchi bor menga yon bosdilar,– o‘zi muallimini urib ketgan.


    – Nega haydavormaysizlar?! – harkalay meni qo‘yib, oyimga o‘shkirdilar dadam va juda noyob fikr aytganday, kiborlik bilan javob kutdilar. Oyim sukut saqladilar va bu sukutda bu ishning jo‘n emasligi, bag‘oyat chigalligi, murakkabligi zohir edi.


    – Bu oson emas, – dedilar oyim nadomat ila, –bola-chaqasi ko‘p. Bechoraning oyligi uchma-uch bo‘ladi. Uying kuygur rahbarlar go‘sht puli deb soliq solganda, yig‘lab yubordi.


    Dadamning popuklari pasaydi. Bizning baxsu-munozaralarimizdan havotir tortib kelgan buvijonim gap Nosvoy muallim hakida ekanligiga ishonch hosil qilgach, suhbatga qo‘shilib ketdilar.


    – Bobosi katta zamindor edi. Bud-shudini topshirsa ham kechirishmadi, surgun qilib yuborishdi muysafidni. Kamsuqum, nuroniy odam edi. Sho‘rlik Melivoyning dadasiga bir gaz yer ham nasib etmadi. O‘ttiz sakkizinchi yili uni ham «xalq dushmani»ga chiqarishdi, imonsizlar. O‘tkir odam edi, yigirma yoshida do‘m bo‘lgandi. Maktablaringga birinchi g‘ishtni qo‘yib, vaъz aytgani yodimda. Shapka kiyib yurardi o‘ziyam. O‘g‘lining kattasiga KIM 1 kichigiga MELS2 deb (keyin Meli bo‘lib kolgan) nom qo‘yuvdi. Eh, o‘zing kechir, tangrim! Shu norasidalarda nima gunoh bor edi. Xalq dushmanining zurriyoti deb maktabga ham qo‘yishmadi.


    – Ha, Meli akaga oson tutib bo‘lmaskan, – boyagi vajohatdan nom-nishon qolmadi dadamda, – na bobosining qabri bor ekan, na dadasining...


    Oyim qo‘llab-quvvatladilar.


    – Kuydirgi chiqqur rais loaqal shu qismatlarni ham inobatga olmadi. Pulni bermasang, Samarqand rayonidan ko‘chirib yuboraman, dedi. Yig‘ladi, ishonasizmi, yig‘ladi.


    Buvim davom etdilar.


    – Zada bo‘lganda, sho‘rlik. Go‘ri o‘zga yurtlarda qolib ketishini o‘ylagan.


    Dadam ham jim turmadilar. Boshlarini nadomat bilan tebratdilar.


    – His-tuyg‘ularini o‘ldirib yuborishibdi, bechoraning!!!


    Ular shu tariqa gapga kirishib ketishdi. Muallimning tomorqasi yo‘qligini, katta o‘g‘li o‘qishga kirolmay, qaytib kelganini... O‘zimning rahmim keldi boyaqishga. Keyin uning darsida imkon qadar odob saqlab o‘tiradigan bo‘ldim. Boshqalar esa namoqulchilikni tag‘in ham avj oldirishdi. Mulmulke hamma bilan inoq bo‘lib ketdi va kim ish buyursa bosh tortmaydigan, besharm, behayo xatlarni ko‘proq tashiydigan vositachiga aylandi. «Moskvich» xarid qilishlari munosabati bilan u Jaъfarga O‘lmasdan «Moskvich –dadang bilan oying zich», degan xat olib kelgan ekan, javoban:


    «Maydonga chiq, nomard», degan yozuv olib ketibdi.


    Bu jumlada ham ancha-muncha taъnayu malomatlar bor. Eh kattalar, kattalar... Qanaqa qiliqlar, bachkanaliklar qilishmaydi ular.


    O‘lmasning dadasi mushttakkina, bechorahol (xushyorligida, albatta) odam. Mast bo‘lsa...


    Qishlogimizda Juma polvon, degan amaki bor. Taxtaga qo‘li bilan mix qoqqanini, ariqqa tiqilgan mashinani ko‘tarib yuborganini o‘z ko‘zim bilan ko‘rganman. Odamlarning aytishicha, ustidan yengil mashina o‘tkazarmish, falon pud toshni tishi bilan ko‘tararmish. O‘lmasning dadasi kayf qilganda, ana shu polvonning darvozasini mushtlab qolarkan. «Maydonga chin, nomard!» derkan, nuqul. Polvon hijolat chekib, ichkari yashiringan sari u ovozini ko‘tarib, garillayverarkan.


    Tohir amaki bilan dadam bir necha bor (hushyorligida, albatta!) pandu nasihat ham qilishgan. U har gal tavba-tazarru qilarkan-u, ichib olgandan keyin tag‘in...


    O‘lmas dadasining qilmishinn pisanda-yu, malomat qilishlaridan tutaqib ketadi. Bu qiliqni Maratdan ko‘radi, sheqilli, unga «Yangangni ushla» degan jumla yozilgan xatni jo‘natadi.


    Mazkur kalomni ham batafsilroq sharxlaydigan bo‘lsak, gapni ancha ibtidodan boshlashga to‘g‘ri keladi.


    Maratning dadasi tog‘ sayriga chiqqanda cho‘pondan ko‘zi endigina ochilgan kuchukcha oladi. O‘mrovi keng, oyoqlari yo‘g‘on bo‘lgani uchun bo‘ri deb laqab qo‘yishadi unga. Bo‘ri ulg‘ayadi va yangidan-yangi noxush qiliqlar chiqara boshlaydi. Jumladan tong bilan bo‘riga o‘xshab uvlaydigan bo‘ladi. Qishloq mo‘ysafidlari bu jonivorning otasi yoki onasi bo‘ri ekanligini taxminlab, ana shunday duragaylar hamisha ham yaxshilikka olib kelmasligini xushfeъllik bilan tushuntiradilar.


    Maratning dadasi eъtibor bermaydi, aniqrori, bunday gaplarni nazar-pisand qilmaydi. Ko‘p o‘tmay mahallada birovning tovug‘i, boshqa birovning esa quyoni, qo‘zichog‘i gum bo‘ladi. Odamlar, tabiiyki, bo‘ridan ko‘rishadi. «Qonun bo‘yicha uchta guvoh bo‘lishi kerak», deydi mo‘ylov, bu taxminlarni rad etib.


    Bir kuni ertalab, ularning ro‘parasida yashaydigan qo‘shnilari qarasa, hisori qo‘yining naq yarim dumbasi yo‘q. Qo‘yning o‘zi ham ramaqda jon bo‘lib turibdi. Jonivorni halollaydi-yu, bo‘ridan qasos olish payiga tushadi. Oradan ko‘p o‘tmay itni o‘zala tushib, oftobda mudrab yotgan holda uchratib qoladi. Avvaldan uylab qo‘ygan rejasiga binoan, uning ustiga bir chelak kerosin sepadi-yu gugurt chaqib yuboradi.


    Hayotda qanaqa tasodiflar, kutilmagan xodisalar bo‘lmaydi deysiz?! Haligi qasoskor qo‘shnining bostirmasi bor ekan. Lovullab yonayotgan it o‘zini o‘shaning ostiga uradi. Zum o‘tmay xas-xashakka o‘t ketadi. Odamlar hay-haylagach, it u yerdan ham chiqadi-yu, egasining hovlisiga kiradi. Jon azobidan bo‘lsa kerak, xovlini ikki davra aylanib chiqib, qochadi.


    Tasodifni qarangki, Maratning dadasi xotinini (pul masalasida, albatta) bir tarsaki tushirgan ekan. Xoynaxoy, xotinim o‘ziga o‘t qo‘ydi, deb o‘ylaydi-yu, yonayotgan itning ortidan yugurganicha: «Yangangni ushla! Yangangni ushla!» deb baqiradi. Bozordan qaytayotgan uch mahallalik (uch guvoh) ham itga qarab baqira boshlashadi. «O‘zingizni xovuzga tashlang!», «Bola-chaqangizga rahm qiling!».


    Maratning dadasi peshanasiga urganicha, achchiq qismatini laъnalab, ostonadan hatlasa, xotini angrayib turganmish.


    Xullas, bu taъnani o‘qib, Marat tutaqib ketadi. O‘lmasdan intiqom olishni rejalab yurganda chatoq bo‘lib qoldi. Biz ana shunday zavqu-shavqlarga sabab bo‘lgan qo‘ng‘izimizdan ajralib qoldik. Eh! Aniqrog‘i, uni ehtiyot qilolmadik. Bunga Takaning o‘zi sabab bo‘ldi. Qaysar do‘stimiz:


    Shtirliц va Melivoy


    Bxay-bxay hoynahoy.


    Sabil qolgur nosvoy


    Tarozida tortilsin,


    Aravachaga ortilsin...


    deb sheъr yozadi-yu, muallimga yuboradi. Qo‘ng‘iz harchand signal bersa ham Nosvoy muallim uni ilg‘amaydi. Shunda sho‘rlik mulmulkening toqati toq bo‘lib, aravachasini ko‘targanicha muallimning shimiga o‘rmalab qoladi.


    Bir mahal qarasam, jonivor muallimning tizzasida yuribdi. O‘zim ham nima qilishimni bilmay, kalovlanib qoldim. Shunda falokat ro‘y berdi. Nosvoy muallim uni ko‘rib qoldi-yu cho‘chib ketdi, zarb bilan urib «sabil» dedi. So‘ng barini begunoh Yoqubdan ko‘rdi, shekilli, uni sinfdan tashqari qildi.


    Biz Yoqubning badarg‘a bo‘lishidan zarracha tashvishlanmadik, ammo mulmulkedan havotir torta boshladik. Yo‘q, mo‘ylovining bir tomoni uzilganini hisobga olmaganda zarracha talofat ko‘rmagandi u. Baquvvat oyoqlari, keng ko‘kraklari shikastlanmagandi.


    Ammo shu kundan eъtiboran sho‘rlik mulmulke batamom o‘zgardi, ovoz chiqarmaydigan, arava tortmaydirgan, yaъni xat tashimaydigan bo‘lib qoldi. Harchand qilsak ham kun bo‘yi xomush va g‘amgin o‘tirar, nari borsa bir joyda turib aylanib qo‘yardi, xolos. Xafa bo‘lib ketdik. Naqadar zaxmatkash, vafodor dastyor edi-ya!


    Keyin Taka uni yigirma tiyinga sotmoqchi bo‘ldi. Ammo hissiz, sezgisiz qo‘ng‘iz kimga ham kerak?! Ke­yin har ehtimolga qarshi men uni dadamning «Tabiatni sevasizmi?» degan kitobchalariga almashtirib oldim. Lekin o‘sha kuni mening ham badimga urdi va o‘tloqqa uloqtirib yubordim.


    Oradan qancha vaqt o‘tganini eslolmayman. Bir kuni Taka o‘zim bergan kitobchaning qirq ikkinchi sahifasini niqtab, o‘qishimni iltimos qildi.


    «Hech bir jonivorning mo‘ylovi o‘z egasiga hasharotnikidek ko‘p xizmat qilolmaydi. Ularning deyarli barida mo‘ylov bo‘lib, u ko‘rish, hid bilish, eshitish funkцiyalarini bajaradi.


    ...hasharotni ko‘zidan judo qilsangiz yashashi mumkin. Mabodo mo‘ylovini yulsangiz, his etish qobiliyatini yo‘qotib, telbaday bo‘lib qoladi».


    His-tuyg‘udan mahrum bo‘lish bunchalik katta fojea ekanligini tasavvur ham qilib ko‘rmagandim.


    Vaholanki u hasharot edi...


    1.Kommunisticheskiy internaцional molodyoji


    2.Marks, Engels, Lenin, Stalin


    


    

  


  
    YIGIRMA UCHINCHI BOB.


    


    BIR CHIMDIM TUPROQ.


    


    Qo‘shmachit. Katta O‘zbek trakti deb ataladigan shoh ko‘cha bu qishloqni naq ikkiga bo‘lib o‘tadi. Azimjussa mashinalar bu yog‘i Termizu Afg‘oniston, uyog‘i Toshkentu Moskvaga qarab qatnagani qatnagan. Qishloqning qoq markazida salobatli machit bor. Uning jimjima gulli o‘ymakor ustunlari bag‘oyat hashamdor va hayratomuz. Buvimning naql qilishlaricha, bu qadamjo bir zamonlar juda gavjum, obod joy bo‘lgan ekan. Zotan hozir (1978) ham odamlarning qadamlari kanda bo‘lgani yo‘q. Chunki qishloq kutubxonasi bilan madaniyat uyi ana shu sobiq machitda joylashgan.


    Ammo bugun gap Qo‘shmachit qishlog‘i, undagi machit haqida emas...


    Yodingizdami: bir mahallar Nuri yaъni Nuriddin aka degan o‘smir haqida gapirgandim. Birinchi qo‘ng‘iroq chalinganda menga kitob inъom etgani, keyinroq bezori bolalar qurshovga olganda, barini tirqiratib quvib yuborganini yozgandim. Ana shu yerdagi mo‘ъjizagina hovlida yashardi u. Eъtibor beryapsizmi, «yashardi» deb o‘tgan zamon feъlini qo‘llayapman.


    U kishi... Eh! Tili bormaydi kishining!


    Biz ham bordik. Direktorimiz – Ubaydiyning o‘zlari ayrimlarimizga guldastalar tutqazib chiqdilar-u, ikki saf qilib olib bordilar. Darvozaning oldi to‘s-to‘polon edi. Mening ko‘zimga ilk bor sirti ruhlangan temir tobut, uning tegrasida qaqqayib turgan ikki askar tashlandi. Bir ayol (Nuri akaning oyijoni bo‘lsa kerak) sochlarini yulib, yig‘lar, dushmanlarni laъnatlar, temir sandiqni ochinglar, deb zorlanardi. Soqchilar sovuqroqday edi.


    Xaloyiq allamahalgacha Samarqand harbiy komissariatidan biror kishining kelishini kutishdi, ammo ulardan darak bo‘lmagach, miting ochildi. Bir amaki so‘z olib, Nuriddin Hasanov qo‘shni Afg‘onistonda o‘z burchini ado etayotganda halok bo‘lganini bildirdi. Boshqalar ham so‘z olib, Nuri akaning ajoyib xislatlarini tilga oldilar, ota-onasiga sabru bardosh tiladilar. Oxirida mulla o‘rtaga chiqdi – hammayoq suv quygandek jimidi.


    – Muhtaram jamoa, ahli islom! Bu begunoh o‘smir musofir yurtlarda, jangda nobud bo‘ldi. Buni o‘sha yoqqa yuborganlar va joniga qasd qilganlar do‘zaxiydirlar. Inshoolloh...


    Keyin qiroat ila duo o‘qidi. Bizni mavhum salobat bosdi. Ko‘p narsalarga fahmim yetmay qoldi:


    shunday ajoyib odamning joniga qaysi olchoq qasd qildi;


    nega bunday qabihlik, qotillikka qo‘l urdi;


    nechun boshqalar vaъz aytganda g‘ala-g‘ovur tinmadi-yu, mulla qiroat boshlaganda sukunat cho‘kdi? Nega? Nega?


    Kattalarning javoblari dudmal, uzuq-yuluq edi.


    Maktabimizda shu voqeaga bag‘ishlangan miting bo‘ldi. Kotib ancha burrolik bilan nutq irod qilgan bo‘lsa ham yangi gap aytmadi. Faqatgina drujinamizga Nuriddin Hasanov nomi berilganini angladim, xolos.


    So‘ng shavkatli burchak tashkil etib, Nuri akaning suratini, uning onasiga, Bahri amakiga (maktabimiz qorovuli) va boshqalarga yozgan xatlarini, ayrim ashyolarni qo‘ydik. Xohishingiz bo‘lsa maktublarning ayrimlari bilan tanishishingiz mumkin.


    «Sog‘inchlik salom!


    Hurmatli va mehribon onajon! Ushbu tilsiz nomani Afg‘onistonda soldatlik burchini ado etib yurgan o‘g‘lingiz Nuriddindan deb bilgaysiz.


    Men sog‘-salomatman, hech nimadan zoriqqanim yo‘q. Birgina kamchilik musofirchilikdir. Do‘stlarim, komandirlarim ham sog‘-salomat. Mendan zarracha xavotir tortmang. «Tushimda: avvalgi joyingdan ko‘chgan emishsan», deb yozibsiz. Darhaqiqat, bizni Hirot shahriga olib kelishdi.


    Hirot juda qadimiy manzilgoh ekan. Bizning Registondagi manzilgohlarga monand obidalar bu yerda anchagina. Ammo ular xarob, qarovsiz. Abdurahmon Jomiy, Alisher Navoiy (bu yerda u kishini Mir Alisher deyishadi) qabrlarini ham borib ko‘rdim. Qabr atrofida chordona qurib o‘tirgan tilanchilarning ohu zori dilimni o‘rtantirdi. Ulardan birining serdard bayti xotiramga o‘rnashib qoldi:


    ... nay o‘zi andoq hikoyatlar qilur,


    va judolikdan shikoyatlar qilur.


    Musofir bo‘lsa ajab emas, boyaqish.


    Oyijon! Hirotda bir tanishimizni uchratib qoldim. Ha, hayron bo‘lmang. G‘alati bo‘ldi.


    Bozor yo‘lida qator ustaxonalar, do‘konlar bor. Temirchilik, zargarlik, taroqsozlik... O‘sha kuni misgarlik do‘konida ilib qo‘yilgan g‘aroyib choyjo‘sh, choykash, oftobalarni tamosha qilayotganimda, ichkarida choy damlayotgan ayol allaqanday iymanish bila so‘rab qoldi.


    – Ey sarboz, tu Samarqandi nesti?


    Men hushyor tortdim, Samarqandlik, aniqrog‘i, qo‘shmachitlik ekanligimni aytdim. Haligi ayol ham, eri ham hayajonlanib ketishdi. Keyin iltifot bilan bir piyola choyga taklif etishdi. Andak ikkilanib turdim-u ostona hatladim.


    Maъlum bo‘lishicha, bular aslida qo‘shni – Mo‘liyon qishlog‘idan bo‘lib, kolxozlashtirish yillari otalari bilan shu yoqlarga kelib qolishgan ekan. Misgar amaki eng avval bobomning kimligini surishtirdi. Ismlarini aytgan edim, quvonib ketdi. Olamdan o‘tganlariga o‘n yilcha bo‘lganini aytgandim, u kishining ruhlariga duolar o‘qidi. Keyin boshqa mo‘ysafidlarni ham birma-bir surishtirdi. Allamahalgacha suhbatlashib qoldik. Haligi amakining ismlari Isrofil, xotinlarining ismi esa Zulxumor xola ekan.


    Vaъda berib qo‘yganim uchun ertasi kechqurun uylariga ham bordim. Jome masjidining yonginasida ekan kulbalari. Oyijon. Isrofil amaki bilan Zulxumor xolaga havasim ham keldi, achindim ham. Ular bir-birlariga shunchalik suyanib qolishgan, shunchalik mehribonki, asta qo‘yaverasiz. Afg‘onistonda ko‘pgina erkaklarning uch-to‘rttadan xotini bor va ayollarni kamsitishdan hijolat chekishmaydi, barъaks buni tabiiy hol deb bilishadi. Isrofil amaki bo‘lsa, xotinlarini siz-sizlab gapiradilar, shirinzabonlik bilan hazil-mutoyibalar qiladilar. Umr yo‘ldoshlarini ko‘pincha o‘g‘illarining nomi bilan (Isroil) ataydilar. Zulxumor aya ham takalluf va taomilni joyiga qo‘yadilar. Isrofil amakiga begim, deb murojaat qiladilar. Tushlikda bir kosa yovg‘onmi, ko‘cha oshimi pishirib, do‘konga olib boradilar. So‘ng choy quyib, dasturxon yozadilar. Isrofil amakining qo‘llariga suv quyib, sochiq tutadilar. Choy quyib uzatadilar. Eh, yaxshi... Isrofil amaki ishdan qaytgancha, birorta xushxabar topib qo‘yadilar. Falonchi o‘g‘limizni uchratib qolibdi, falonchining xotini o‘g‘il tug‘ibdi va hakozo. Hech bo‘lmasa xonada biror yangilik «yaratib» qo‘yadilar. Jumladan chinni idishlarni bu tokchadan olib, narigisiga terib qo‘yadilar, darpardalarning o‘rnini almashtiradilar.


    Ularning ko‘p farzandlari nobud bo‘lgan ekan. Har kuni dasturxon boshida yagona o‘g‘illari Isroilni eslab, duo qilishadi. «Urushga ketgan» deganlariga qarab, uni afg‘on armiyasiga xizmat qiladi, deb o‘ylagandim. U bo‘lsa aksilinqilobchilar bilan ketib qolgan ekan. Isrofil amaki bilan Zulxumor aya o‘g‘illari haqida, hunarmandchilik, narx-navo, yaqinlashib kelayotgan Navro‘z bayrami (bu yerda u o‘zgacha nishonlanadi) haqida gapirishadi. Siyosat masalasida esa og‘iz ochishmaydi. Samarqanddek mukarram Vatandan judo bo‘lib qolganliklari, yagona farzandlarining sargardonligi bari-bariga negadir siyosatni sababkor deb bilishadi. Gohida ularga mamlakatimiz siyosati xususida ham gapirib beraman. Ular bo‘lishsa gapimni bo‘lib, Samarqanddagi Shohi Zinda, Xo‘jai Xizir obidalari; odamlarning tirikchiligi, millat, urf-odatlar haqida surishtiraverishadi. Namoz mahaligacha savollari tugamaydi. So‘ng ikkovlari toat-ibodatni boshlab yuborishadi.


    Oyijon! Isrofil amaki bilan Zulxumor aya sizlarga, qo‘ni-qo‘shnilarga ko‘pdan-ko‘p duoyi salomlar yo‘llashimni o‘tinib so‘radilar. Yana iltimos: dadam Mo‘liyon qishlog‘iga borib, Hoji bobo degan kishi bilan uchrashsinlar. Isrofil amaki bilan Zulxumor ayaning sihatligini bildirsinlar. Oyijon, Isrofil amaki keyingi paytlarda Mo‘liyon tuprog‘i bilan Zarafshon suvini juda qo‘msab qoladigan bo‘lyaptilar. Dadamga ayting, iloji bo‘lsa, bir chimdim tuproq bilan biror shisha suv yuborsinlar.


    Hurmat ila, o‘g‘lingiz Nuri».


    * * *


    «Hurmatli Bahri amaki!


    Salomatmisiz, kayfiyatlaringiz yaxshimi?


    Sizni hech kim ranjitmayaptimi?


    Mendan hol-ahvol so‘rasangiz, shukur, yaxshi! Hech qanday kamchilik yo‘q. Hamon tarjimonlik qilyapman.


    Bizning harbiy xizmatimiz sizning jasoratingizdan batamom farq qiladi. Siz dushmanni oldingizga solib, to‘qaylar, o‘rmonlar oralatib quvgansiz. Bu yerda esa do‘stu dushmanni farq qilolmay xunob bo‘ladi kishi. Bugun siz bilan og‘iz-burun o‘pishgan merov ertaga pichoq o‘qtalib qolishi hech gap emas. Shuning uchun bag‘oyat tadbirkor va hushyor bo‘lishga to‘g‘ri keladi.


    Bahri amaki! Bir friцni asirga olganingizni gapirib berganingiz yodimda. Urush oxirlab qolganiga qaramay juda nopisandlik qilganini, sal tanobini tortganingizdan keyin burro bo‘lib ketganini gapirgandingiz.


    Yaqinda bizda ham shunga o‘xshash hol ro‘y berdi. Bir dushman tankimizni portlatmoqchi bo‘layotganda qo‘lga tushgan ekan. O‘shani so‘roq qildik. Men tengi-yu juda zukko: Saъdiyu Hofizdan sheъrlar qo‘shib gapiradi deng.


    «Kimsan»? so‘radi ofiцerimiz. Men ham o‘sha tahdidona ohangda tarjima qildim. «Qasoskorman» dedi u nufuztalablik, nopisandlik bilan. «Kimdan qasos olmoqchisan»? «Sizlardan!»


    Xullas, u desak bu dedi, bu desak u. Keyin konvoyga imlab yubordik. Ular po‘stagini sal qoqib, olib kirishdi. «Kimsan» so‘radik tag‘in. «Isroilman», dedi u. Men seskanib tushdim. Isrofil amakini o‘g‘li bo‘lsa... Juda noo‘ng‘ay ahvolda qoldim. Keyin o‘zimni tutib oldim, asir bilan o‘zgacha ohangda allanimalarni gaplashdim-u, ofiцerlarga yolg‘on gapirdim. Asir so‘roqni ertaga qoldirishimizni so‘rayapti, dedim.


    Gornizondan chiqdim-u, dadam yuborgan bir siqim tuproq bilan shishadagi suvni olib, Jome masjidi tomon yo‘l oldim. Gavjum nomozxonlar orasidan yakkakift bo‘lib o‘tib, tor ko‘chaga burildim. Tanish bog‘dodi eshikni taqillatishim bilan ro‘paramda Zulxumor xola paydo bo‘ldi. Uning diydalari shashqator, hasrati hududsiz edi. «Demak, o‘g‘li qo‘lga tushganini eshitgan, boyaqish», o‘yladim o‘zimcha. Shu payt ayvonda mo‘ylov qo‘ygan novcha yigit paydo bo‘ldi, menga noxush (hatto sovuqroq) nazar tashladi.


    – Isroiljon, bu Samarqandlik jo‘rang, Nuri, dedi Zulxumor xola yig‘idan to‘xtab. Men yanglishganimga ishonch hosil qildim. Demak, o‘g‘li shu yigit ekan. Unday bo‘lsa nechun bokira ayolning ko‘zlarida yosh? Nega oila sarosimada?


    «Amakingiz jon berolmayaptilar, – savolimni tushunganday davom etdi Zulxumor xola, – vatan tuprog‘i, deb chunonam to‘lg‘anayaptilarki...»


    «Mana!» dedim цellofan xaltachadagi tuproqni uzatib. Haligi bola gavhari shamchiroqni ko‘rib qolganday, uni qo‘limdan yulib oldiyu, ichkariga otildi. Biz ham unga ergashdik. Isrofil amaki o‘rtada chalqancha yotganicha, nuqul to‘lg‘anardi.


    «Dadajon, mana, mana Mo‘liyon tuprog‘i!» dedi o‘g‘li.


    «Mana – suv. Zarafshonniki!» qo‘shimcha qildim.


    Isrofil amaki bir lahza tin oldi. Nazarimda tabassum qilganday bo‘ldi. Zaif ovoz bilan o‘g‘liga vasiyat qildi. «Chirog‘imni o‘chirma! Do‘kon... xor...» Keyin hovuchidagi tuproqqa labini bosdi-yu, boshini qayta ko‘tarolmadi. Zulxumor xola zudlik bilan shishadagi suvdan og‘ziga tomizdi. Isrofil amaki bir marta yutindi, xolos. Keyin suv o‘tmadi. Oila faryod chekishga tushdi.


    – Vo begam!


    – Vo ko‘hi balandam, qiblagoham, padarjonam!...


    


    

  


  
    YIGIRMA TO‘RTINCHI BOB


    


    YaShASh UChUN KURASh


    


    Bugun – 1978 yilning 12 noyabri. Buvijonimning iboralari bilan aytganda, shom qo‘nyapti. Men televizor qarshisida uzala tushib yotganimcha, ikkala mushtimni jag‘imga tirab, ekranga termul-i-ib o‘tiribman. Ko‘zoynak taqqan bir barvasta amaki texnikani saqlash qoidalari xususida kuyib-pishib maslahat beryapti. Bu ezma nasihatgo‘ylikning kaminaga zarracha keragi yo‘q. Lekin sehrli quti ro‘parasidan jilmay vaqt o‘tishini kutishim kerak. Chunki hademay «V mire jivotnыx» degan g‘aroyib ko‘rsatuv boshlanadi.


    Talay nohushligu noroziliklarga qaramay ana shu ko‘rsatuv bilan «Nu, pogodi»ni kanda qilmay ko‘raman. Dasturdan bu shavqovar ko‘rsatuvlarning ostini qizil qalam bilan chizib qo‘yaman. Turfa ertaklar, urushlar haqidagi filmlar, sport musobaqalariga bag‘ishlangan ko‘rsatuvlarni esa qora qalam bilan belgilab, so‘roq (?) belgisini qo‘yaman. Chunki ularni ko‘rish kaminaga hamisha ham nasib etavermaydi. «Muallim» bilan «Muallima»ning kayfiyatlari joyida bo‘lganda yoki biror yoqqa ketishganda, tomosha qilish mumkin bo‘ladi. Aks holda siyqasi chiqqan buyruq ohangidagi taъna kallamga bot-bot zarb bilan urilaveradi: «Tur, darsingni tayyorla!», «Senga aytyapmiz!».


    Nachora dangalroq gapirganda, ularning tashvish tortishlari ham bejiz emas. Oilaviy bo‘lib zo‘r berishimiz, kuydi pishdilarimizga qaramay laъnati «uch» ko‘payib ketyapti. Xatim ham dadamning taъbirlari bilan aytganda, siyohdondan chiqqan chumolining iziga o‘xshash. Bu yil tabiatshunoslik degan fan ham qo‘shildi. Har qalay undan maqtov eshitib turibman. Muallim javoblarimdan quvonib «besh» qo‘yayapti. Matematika degan ziqna fandan o‘nglab ketishim amri maholga o‘xshaydi. Yaqinda daftarimdagi «uch» ni ko‘rib, dadam odatdagidek tutaqib ketdilar. Ozmuncha dilsiyohlik bo‘lmadi. Keyin (o‘pkani bosib olgach) yonlariga o‘tqazib misollarni ishlab berdilar, o‘zlaricha ko‘p sonli kasrlarni ko‘paytirish hiylalarini o‘rgatgan bo‘ldilar.


    Ertasi muallim daftarimni «lolazor» qilib tashladi-yu, odatdagidek kallaliroq qilib «ikki» qo‘ydi.


    – Shunga ham fahmu farosating yetmadimi, Ulug‘?!– dedi nadomat bilan, – yarimni-yarimga zarb urolmabsan-a!


    Men dadamni «sotib» qo‘ymadim. Bor aybni gardanimga olib, gunohkorona bosh egib turdim. Lekin shu topda ichki bir qoniqish bilan dadamni noo‘ng‘ay ahvolga solib qo‘yishni xayoldan o‘tkazardim. Tili qisiq odam esa behudaga baqiravermaydi.


    – Dada, yarimni-yarimga ko‘paytirsa necha bo‘ladi,– so‘radim kinoyamuz, uyga qaytgach.


    – Bi-i-ir, – xavotirona javob berdilar u kishi.


    – Qo‘shsa bir bo‘ladi, ko‘paytirsa...


    – Ikki, – xatoni yana chuqurlashtirdilar ular.


    – Noto‘g‘ri! – dedim, tantanavor, – nol butun yuzdan yigirma besh bo‘ladi.


    Dadam allanima deb g‘uldiragan bo‘ldilar.


    Men bokschilarga o‘xshab zarba ustiga zarba tushirdim: haligi xumkalla ikkini qo‘llariga tutqazdim. Keyin g‘olibona kuzatib turdim. Kishi ko‘nglini nogahoniy g‘ussaga to‘ldiradigan noxush bahoga dadam uzoq tikilib qoldilar. Ikki ekanligiga shubhalanganday, daftarimni u yoq-bu yoqqa ag‘darib ham ko‘rdilar. Qizarib, bo‘zarib muallimimni, shu kitobni yozganni rosa aybladilar.


    – Ulug‘jon, – dedilar nihoyat, o‘zlarini kaminaga imkon qadar yaqin olib, – bo‘lar ish bo‘ldi, endi oyingga gapirib yurma. Biz erkaklarmiz.


    – Agar Shtirliцni ko‘rsam, – dedim fursatdan foydalanib.


    – Ha, mayli, mayli, birga tomosha qilamiz, – ochilib ketdilar u kishi saxovatpeshalik bilan.


    Noo‘ng‘aylik. U odamni gohida sarosimaga soladi, gohida bachkanalashtirib qo‘yadi. Dadam kinoni ham xotirjamgina ko‘rolmadilar. Dardu hasratni kimgadir izhor etish ehtiyoji g‘olib kelaboshladi. Nihoyat o‘rtoqlaridan biriga telefon qildilar.


    – Salo-o-om! Hayot qalay? Ha, ha... Shtirliцni tomosha qilyapmiz. Nichevo, nichevo. Idorangizdagi Borman otpuskaga chiqib ketibdi. Tabriklaymiz! Ha... Hm-m... Bizni tabriklashingiz mumkin. «Ikki» oldik. Uchinchi sinfdan–a! Chunonam alam qilyaptiki.. Ie, o‘zlari hammi? Tabriklaymiz. To‘rtinchi sinfdan? Ha, yaxshi...


    Shu payt oyim paydo bo‘ldilar va gapning ohangi boshqa o‘zangga burildi.


    – Ha, ha, u yaramasda pul ko‘p. Samarqandni xor qilishdi.


    Shu-shu televizor ko‘rishim ancha emin-erkin bo‘lib qoldi. Gohida o‘zlari ham taklif qiladigan odat chiqarishdi.


    Nihoyat, turnalarning dilni o‘rtantiruvchi dilkash xonishi sado berdi. Keyin ularning sho‘x-shodon raqs qilayotgan siluetlari namoyon bo‘ldi. Tanish chorlovni eshitgan kattalar ham kelib, divanda yostanib oldilar. Nikolay Drozdov degan qadrdon amakining tabassumiga to‘la tanish chehrasi ekranni to‘ldirdi. Behudud quvonchdan entikib ketdim.


    – Bugungi suhbatimiz, – dedi u (rus tilida, albatta) odatdagi sokinlik bilan, – tabiatning yashash uchun kurash, deb ataladigan buyuk va beshafqat qonuni hususida bo‘ladi. Har bir tirik mavjudot yashashga, zurriyot qoldirishga harakat qilishini yaxshi bilasiz. Bu qonun jonivorlarning bardoshli, tadbirkor, kurashchan bo‘lishini taqozo etadi. Bugun sutemizuvchi hayvonlar va umurtqasizlarning ayrim vakillari misolida bunga ishonch hosil qilasiz.


    Ekranda avval daryoga tutashib ketgan to‘qayzor ko‘rindi. Ko‘p o‘tmay uning o‘rnini atrofni viqor bilan kuztayotgan bahaybat bo‘ri egalladi. Drozdov sharhlashda davom etdi.


    – Bu yirtqich sizga tanish. Darhaqiqat, u itga o‘xshaydi. Gohida bo‘rini ayrim nemis ovcharkalaridan farqlash qiyin bo‘ladi. It bilan bo‘rini dumiga qarab farqlash osonroq. Jamiki it zotlari dumlarini maъlum darajada ko‘tarib yurishadi. Bo‘rining esa dumi qisilgan bo‘ladi. Faqat tez yugurgandagina tanasiga hamohang holda tiklanishi mumkin. Chunki bunday payt­da dum muvozanatni saqlashga yordam beradi.


    Men bo‘rining ko‘zlariga tikildim. Jonivorning nigohlari andak o‘ksigan, arazlagan bolaning qarashlarini eslatdi menga. Drozdov davom etdi. – Ha, uning ko‘zlarida nadomat-u afsuslar bor. Ehtimolki, uni «yirtqich», deganim qattiqroq botgandir. Bu kalomni yomon niyatda ishlatganim yo‘q. Zoologiyada shunaqa atama bor. Tirik o‘lja bilan oziqlanadiganlar yirt­qichlar guruhiga kiradi. Biz, jumladan burgutni ham yirtqich qush deb hisoblaymiz. Chunki uning yemishi quyon, tulki singari jonivorlar. Yirtqichlar hashoratlar orasida ham bir talay: beshiktebratarlar, ninachilar...


    Operator amaki qahramonimizning keng o‘mrovlari, yo‘g‘on to‘piqlarini nomoyon qildi. So‘ng, eъtiborimizni uning sarosar yurgan sheriklariga qaratdi.


    – Bo‘rilar, ko‘p hollarda gala-gala bo‘lib yurishadi. Eng kuchli tadbirkor qashqir to‘da sardori yaъni hokimi mutlaq hisoblanadi. Siz ko‘rib turgan yirtqich ana shu to‘daning rahnamosi. U barcha sheriklari taqdiriga ham maъsul. Yashash uchun kurashning qattol qonuni ulardan birlashib kurashishni yoki himoya qilishni taqozo etadi.


    Shunda bo‘rilardan biri olachalpak qorni bot-bot hidlab ko‘rib, bezovtalana boshladi. Qolganlari ham beixtiyor uning atrofini o‘rab o‘z tillarida allanimalar deganday bo‘lishdi. Bu nogohoniy sarosimalik qor ustidan allaqanday o‘ljalar o‘tib ketganligidan dalolat beradi.


    Bug‘i chiqib turgan luqma. Qaerda u? Meъdalari huvillab yotgan bu ochofotlarning so‘laklari oqib, badnafs ishtahalari oshqozonlarini battarroq tatalay boshladi. Sardor esa xotirjamday edi. Sheriklari uning atrofida aylanib, allaqanday daъvatkor imo-ishoralar qilishsa ham eъtibor bermasdi, vazmin sukut saqlardi.


    – Bu xotirjamlik yoki loqaydlik emas, – izoh berdi. Drozdov, – balki sarkardaning o‘ziga xos taktikasidir. Darhaqiqat, hovliqish chikora?! Uzoq yillik mashaqqatli umri davomida keksa qashqir bunaqa izlarning ozmunchasini ko‘rmagan, ozmunchasini ortidan tushmagan. Lekin ne-ne umidlar sarobga aylangan; to‘dani holdan toydirgani, ishtahalarining isyon qilgani qolgan, xolos. Luqmai halolga yetish uchun mavhum izlarning o‘zi kifoya qilmaydi. Umidbaxsh asoslar, aniq hisob-kitoblar, ko‘z yetadigan rejalarga ega bo‘lmay yo‘lga tushish, merovlikdan boshqa narsa emas!


    Sardor boshini osmonga ko‘tarib, havoni humorona hidlab ko‘rdi. Sharqdan esayotgan elas-elas shabada uzib-uzib bo‘lsa hamki, sayg‘oq hidlarini olib keldi. Ular bir necha soat muqaddam sahroga qarab yo‘l olishgan bo‘lishi mumkin. Suv ichgani, to‘qaylarda o‘tlagani kelishgan bo‘lishsa ajab emas.


    Xullas, qaroqchilar yo‘lboshchisi izlarni hidlab-hidlab oldinga tushdi. To‘da unga itoatkorona ergashdi. Demak, marshrut aniq, endi esa harakat, aniqrog‘i, marofoncha poyga kerak!


    – Bu so‘qmoq bag‘oyat olis, mashaqqatli va mav­hum,– davom etardi Drozdov amaki, – sayg‘oqlar izini yoki hidini yo‘qotib qo‘yish hech gap emas. Kutilmagan falokatlarni aytmay qo‘yaqolaylik. Sayg‘oq degan mahluq daryo-yu qo‘llardan shitob bilan o‘taveradi. Bo‘rilar bunday qaltislikdan cho‘chishadi. Yo‘ldan lop etib miltiq tutgan johil ovchi chiqib qolishi ham mumkin. Lekin noumid – shayton. Qapishib ketgan qorinlarini to‘ldirish ishtiyoqi umid bilan oyoqlarga zo‘r berishni taqozo etadi.


    Nihoyat, ufqlarga tutash joylarda g‘imirlashayotgan allaqanday nuqtalar ko‘zga tashlandi. Bu sayg‘oqlar podasi edi. Ularning biri qumtepa ustiga chiqib atrofni kuzatyapti. Qolganlari esa anchayin o‘tlab yuribdi. Ajal degan boqiy va mashъul kuch yaqinlashayotganidan sahro malikalari batamom bexabar.


    Qashqirlar hamon yo‘rtib borishardi. O‘tloqlar siyraklashib, yakkam-dukka saksovullar, qayrauqlar paydo bo‘lishgach, qadamlarini jadallashtirdilar. Ular ovoz chiqarishmas, aksincha mushukka o‘xshab andak pisib yugurishardi. Kulrang tanalari tuproqqa, giyohlarga, ko‘chma qumlarga hamrang edi. Oradagi masofa daqiqa sayin qisqarardi.


    Nihoyat sardor taqqa to‘xtadi va yerga qapishib oldi. Qolganlari ham qumga singib ketguday bo‘lib boshlarini ham qilishdi. Ana ular – sayg‘oqlar! Badanlarining yaltirashi juda-juda jozibali. Loaqal bittasi, bittaginasi qo‘lga tushsa bas!


    Keskin hujumga o‘tishdan oldin nafaslarini rost­lab olishdi, hujum taktikasi, strategiyasini chamalab ko‘rishdi o‘zlaricha. Keyin start to‘pponchasi otilganday, oldinga tashlanishdi. Hademay boyagi manzilgohlar ortda qolib ketdi.


    Badnafs yirtqichlar andak yoyilib olgan holda yo‘lning tanobini tortishar, chunki har bir daqiqaning har bir soniyasi g‘animatdan g‘animat edi.


    Balandlikda turgan soqchi sayg‘oq oyog‘ini shiddat bilan yerga urdi va o‘q tekkandek sapchidi. Qolganlari quyunday bo‘lib uning ortidan ergashdilar. Oldinda sarhadsiz ufqlar, ortda esa sovuq o‘lim. O‘ayot-mamot jangi. Kimning muskullari baquvvat, ko‘zlari tiyran bo‘lsa, omad o‘shanga yor bo‘lishi muqarrar!


    – Yetolmaydi, – hukm chiqardilar dadam, o‘zlarini bilimdon ko‘rsatib, – sayg‘oq soatiga yetmish-sakson kilometr yuguradi. Buning ustiga tez charchamaydi. Jayronmi, ohumi bo‘lsa boshqa gap edi.


    – Yetib olishi mumkin, – eъtiroz bildirdi Drozdov, dadamning so‘zlarini eshitganday, – chunki har podada keksayib qolganlar, kasallangan yoki tajribasiz jonivorlar ham bo‘ladi. Buning ustiga tasodiflar, xatolar...


    Shavqovar, ammo qaltis poyga davom etardi. Hurkak sayg‘oqlar yagona vujudga aylanganday jips bo‘lib yugurishar, ajal deb atalgan mashъum qora kuchdan yiroqlashishdan o‘zgasini o‘ylamasdan, sarhadsiz sahroni o‘qdek kesib ketishardi. Cho‘l kaltakesaklari, to‘rg‘aylar jon talvasasida o‘zlarini chekkaga olib ulgurishardi.


    Bo‘rilar ham yer bag‘irlab uchib borayotgan kalxatlarni eslatishardi. Dumlari andak ko‘tarilgani uchun tanalari uzayib ketganday bo‘lib tuyular, ritmni buzmay, bir maromda sahro tanobini tortishardi. Har gal orqa oyoqlarning mushaklari prujinaday siqilar, paylar po‘lat simday bukilar va zilday og‘ir gavdani oldinga itqitardi. Oldingi ikki oyoq panjalariga qumga botar-botmas gavda yana va yana zarb bilan otilardi.


    Oldinda ko‘zni o‘ynatadigan mazali luqma, ortda esa ajalga o‘xshash ochlik taъqib etib kelayotganday edi ularni.


    – Naqadar go‘zal va mardona kurash, – davom etdi Drozdov, – sahro - sarhadsiz, yashash uchun kurash – beayov bo‘lgani uchun biz bu tengsiz poygani tomosha qilish imkoniga egamiz. O‘rmonda kuchlilar yashaydi, degan gapda jon bor. Tabiatda kuchlilar va epchillar hamisha g‘olib bo‘lib kelishgan, zotan hayotning o‘zi ham mana shu sahrodagi boqiy kurashga o‘xshab ketadi. Sayg‘oqlar bu qattol qumliklarda qorin to‘yg‘azolmay, suv topolmay, daryo tomon enishgan. Rizq izlab borib, ajalni ergashtirib kelishlarini qaerdan bilishsin, boyaqishlar?! Albatta, bo‘rilarning ham dushmanlari yo‘q emas. Bu jonivorlar bir umr ovchilardan cho‘chib yashashadi. Faqatgina inson – g‘olib! Uni hech kim taъqib etolmaydi!


    – Noto‘g‘ri! – tag‘in qo‘shilmadilar dadam, – odamni ham turfa mikrobu bakteriyalar taъqib qilib yuradi.


    Oradagi masofa andak qisqarganday bo‘ldi. Shunda g‘uj bo‘lib chopayotgan sayg‘oqlar biroz yoyilib olishdi. Chunki bu alpozda orqadagilar yo‘lni yaxshi ko‘rolmay, qoqinib qolishi mumkin edi. Bo‘rilar ham ichki bir instinktga bo‘ysunib, andak yoyilib va qoniqish, ishonch bilan yugurishda davom etishdi. Ularning qancha yo‘l bosishganini bilmayman – bir mahal qashqirlar sarkardasi to‘dadan chekkaroqqa chiqib qolgan sayg‘oqni mo‘ljalga oldi. Hamrohlaridan yiroqlab ketishi tajribasizligini ko‘rsatib qo‘ygandi uning.


    Qumliklar, shuvoqzorlar hamon shiddat bilan ortga chekinganday bo‘lar, sayg‘oqlar bo‘lsa ufqlarni mo‘ljalga olib, oyoqlariga zo‘r berishardi. Sahro qaroqchilari haligi sayg‘oqqa yaqinlashib qolishdi. Ammo yaqinlashish, hatto tenglashib olish ham hali g‘alaba degan gap emas! Ajimjussa va baquvvat o‘ljani qulatish uchun kuch-quvvatdan tashqari turfa hiylayu, nayranglarni ham ishga solishga to‘g‘ri keladi. Yana bir necha soniyalik poygadan keyin vaziyat o‘zgaraboshladi. Sardor o‘z o‘rniga boshqa bo‘rini qoldirib, o‘zi o‘ljasining o‘ng tomoniga o‘tib oldi. Chunki uni avval podadan batamom ajratib olib, yakkalatib, sarosimada qoldirish talab etilardi.


    Raqiblar hamon boshlarini adl ko‘targancha ufqlarni ko‘zlab yugurishardi.


    Sayg‘oq to‘daga qo‘shilishdan umidini uzib, chapga qarab qochmoqchi bo‘ldi, ammo bu tomonda ham tillari osilgan bir hunrez yirtqichning qonli ko‘zlarini ko‘rdi. Naqadar qaltis, noxush vaziyat. Endi bu yaramas jallodlar uni iskanjaga olishi mumkin.


    Sayg‘oq jonini garovga quyib bo‘lsa hamki, eng so‘ngi chorani ishga soldi: tezlikni andak susaytirdiyu, bor quvvatini keyingi oyoqlariga to‘plab, mushukday sakradi. Keyin yana va yana shunday qildi. Battol raqiblar ortda qolib ketishdi. Shu tariqa sheriklariga ham yaqinlashib qoldi u. Endi... huddi shu lahza tajribasizligi tag‘in pand berdi: hayajonni bosolmay, kichik xatoga yo‘l qo‘ydi – navbatdagi sakrashda mo‘ljalni yo‘qotib, qarshisidagi sherigiga borib urildi va muvozanatni tiklolmay, quladi. Tabiatda kichik xato hamisha katta qismatga sabab bo‘ladi. Eh, so‘qir taqdir! Nahotki sarhadsiz sahroni shu serjilo va serbo‘yoq olamni qurishdan bir umr mahrum bo‘lib qolsa?!


    U jon talvasasida o‘rnidan irg‘ib turdi, ammo quvvat to‘plash tezlikni oshirish uchun vaqt kerak edi. U bo‘lsa kechikdi. Atiga bir soniya kechikdi. Qo‘ymichiga urilgan nogahoniy zarba uni uchirib yubordi. Yana turmoqchi bo‘lganda, kekirdagiga nogahoniy og‘riq va bo‘ynidagi zilday yuk monelik qildi. Keyin, keyin taqdirga tan berdi. Qizilo‘ngachidan otilayotgan qonni, atrofdagi izg‘ib yurgan ochofat qashqirlarni kuzatib turdi. Nigohlari ham xiralashdi, ammo quloqlari bo‘rilarni g‘ijirlashini, uning etlarini laxta-laxta qilib uzayotgani va tapil-tapil yutinishayotganini eshitib turdi. So‘ng, so‘ng ko‘z o‘ngida maysalari barra bo‘lib yotgan yam-yashil o‘tloqlar, cho‘qqilardan otilayotgan shalola ko‘rinib ketdi. Keyin boqiy zulmat cho‘kdi.


    Sayg‘oq shahid bo‘lgan joyda, xademay bir uyumgina suyak qoldi , xolos.


    Biz taassurotlarimizni sarhisob qilishga ulgurmay ekranda Nikolay amaki paydo bo‘ldi. Ko‘z o‘ngimizda sodir bo‘lgan fojeani sharhlab, sho‘rlik sayg‘oqqa achinganini, ammo bo‘rilarni ham tushunishimiz zarurligini, tabiatning yashash uchun kurash qonuni ularni ana shunday jinoyat qilishga majbur etishini uqtirdi.


    – Har bir bo‘ri, – dedi u, – sutkasiga besh kilogramm atrofida go‘sht yeyishi kerak. Bugungi raцion bor. Ertaga tag‘in bir gap bo‘lar...


    Bu gal ekranda zahmatkash chumoli paydo bo‘ladi. Drozdov o‘zgacha ohangda davom etdi.


    – Endi, do‘stlar, hashoratlar olamiga sayyohat uyushtiramiz. Aniqrog‘i, chumolilarning tirikchilik tarzi bilan tanishamiz.


    Chumoli ombori. Tokchalarga turli giyohlarning donlari tartib bilan terib qo‘yilgan, ombor yo‘laklari saramjon-sarishta. Bu dargohning har bir aъzosi o‘z vazifasini yaxshi bilishi va uni sitqidildan bajarishi sezilib turibdi.


    Undan keyin kaltakesaklar xayoti haqida suhbat bo‘ldi. Drozdov bir qarich chamasi keladigan kaltakesakni qo‘liga olganicha, uni silab-siypab, taъriflashga tushib ketdi. Oyim cho‘chib ketdilar. Bu hol negadir dadamga ham o‘tirishmadi.


    – Kaltakalas, qurbaqa, toshbaqani qo‘lga olish – nojoiz, – dedilar u kishi, – tabiatning o‘zi inson qalbiga shunaqa instinktni solgan, ularni eъzozlash bilan birga orada maъlum masofa ham saqlashimiz shart!


    – Nega?


    – Buni ko‘rgan bolakaylar jonivorlarni tutishadi, tirik burchak tashkil etishadi. Ularning qo‘ligi tushgan har qanday parranda yo darrandaning hayotiy tarzi buziladi, ko‘pincha nobud ham bo‘ladi. Chunki ular xali xonakilashtirilmagan.


    – Siz Drozdovga hasad qilyapsiz, – qo‘shilmadilar oyim.


    – Ha, hasad qilyapman! Biz hozir ekranda miriqib ko‘rgan g‘aroyib tomoshalarni qaysidir zaxmatkash operator ne-ne uqibatlarda lentaga tushirgan. Ehtimol, sahroda oylab kezgan, chodirda tonglar ottirgandir. Men o‘sha odamni tanigim, uning hayajonlariiga sherik bo‘lgim keladi.


    Ular shu tariqa bahslashib olishdi. Men boshqa kanallarga ham burab, qiziqroq ko‘rsatuv yo‘qligiga ishonch hosil qilgach, tokni uzdim.


    Tushimda: bir talay mikrob, bakteriyalar...


    Mayli u yog‘ini aytmay qo‘yaqolay...


    Buvijonim noxush tushlar gapirishni man qilganlar!


    


    

  


  
    YIGIRMA BESHINCHI BOB


    


    LO‘LI QIZ


    


    Pochtachimiz Ofarin amaki «Izvestiya», «Literaturnaya gazeta», «O‘zbekiston madaniyati» gazetalari, bir talay jurnallar bilan birga bot-bot maktublar ham olib keladilar. Turli toifadagi tanishlar turfa mavzularda rasmiy yoki norasmiy xatlar yozib turishadi dadamga. Dadam ularni zudlik bilan o‘qib chiqadilar va ayrimlariga erinibgina javob yo‘llaydilar.


    Bu maktubni esa Urgut rayonida yashovchi Hakim ...ev degan kishi yo‘llagandi. U tez qo‘ldan-qo‘lga o‘tdi, hatto qo‘ni-qo‘shnilar ham o‘qishdi va hayajonga tushishdi. Men uchun esa u o‘ta zerikarli, mavhum bo‘lib tuyuldi. Ammo u siz uchun qiziqarli yoki ibratli bo‘lishi ham mumkin.


    Erinmasangiz, o‘qib chiqing.


    «Hurmatli ...aka!»


    Men gazetada bosilgan lo‘lilar haqidagi xikoyangizni o‘qib chiqdim va qo‘limga qalam oldim. Ularni mehr bilan tasvirlagansiz. Hayajonlandim, aniqrog‘i, dardim yangilandi. Shu munosabat bilan boshimdan o‘tgan bir voqeani hikoya qilib bermoqchiman. Ehtimol u kimlargadir ibrat bo‘lar.


    Bu gapga yigirma yilcha bo‘lib qoldi. O‘rta maktabni bitirib, institutga kirish uchun birinchi bor Samarqandga borgandim o‘shanda. Sershovqin Siyob bozorining Bibixonim masjidi oldidan o‘tib ketayotganimda, o‘rta yoshlardagi, qoramag‘iz bir ayol menga murojaat qilib, eski tanishlardek imlab qoldi. Soddagina kiyingan bu ayolga ajablanib boqdim; andak ikkilanib turdim-u, hurmat yuzasidan unga yaqinlashdim.


    – Balaginam, xudoi taolo sani ko‘zlaringga nuri farishta ato etibdi, umringni uzoq, rizqingni farog‘ qilibdi. Yo‘q, dema, yo‘q, dema. Balo-yu qazolarning sadag‘asi qilib, yarim so‘mmi, bir so‘mmi ber – man karomatlarni gapirib beray.


    Bu ayol fol ochuvchi lo‘li ekanligini shundan keyin fahmladim. Yo‘limda davom etmoqchi bo‘lgandim, u yengimdan beozorgina tutib, gapda davom etdi.


    – Balaginam, sani oldingda katta tog‘ turibdi, hozir fikru-zikring o‘sha bilan band.


    – To‘g‘ri, – tan oldim, – o‘qishga kirishga kelganman. Ayting qani, kirolamanmi, yo‘qmi?


    – Bilasan-ku, quruq qo‘l bilan fol ochish – nojoiz. Joningni sadag‘asi qilib, bir so‘m ber – siru asroringni, do‘stu, dushmaningni, omadu noomadingni, rizqu ro‘zingni oynaday ko‘rsatay. Rost gapirmasam, nasib qilmasin.


    Tog‘am bari bo‘lib o‘n so‘m pul tutqazgandi. Tejab sarflashimni ham o‘n martalab tayinlagandi. Shunga qaramay va garchi folga ishonmasam hamki, ayolning kaftiga bir so‘m qo‘ydim. U pulni shosha-pisha kamzulining cho‘ntagiga solganicha javray ketdi. Lekin tez gapirgani, o‘zbekchani buzib talaffuz etgani, mantiqqa unchalik eъtibor bermasligi sababli mazmunini to‘la anglab olish amrimahol edi. Ayolning uzundan uzoq javrashlaridan menga shu narsalar ayon bo‘ldiki, oldimda turgan o‘sha tog‘dan oson-omon o‘tib olarmishman, juda yaqin odamimning ruhi menga madad bo‘larmish. Mening dushmanlarim ham bor ekan, lekin ular muddaolariga yetisholmasmish. Bir qizni majnunona sevib qolarkanman-u, unga yetisholmaskanman. Umrim uzun bo‘larmish, ammo nimadandir qoniqmay, dilgir va dilg‘ash bo‘lib yasharmishman.


    – Agar nomimni aytsangiz, tag‘in bir so‘m berardim, – dedim qaysarligim tutib.


    – Balaginam, bu bizga noravo: piru ustozlarimiz badqahr bo‘ladi, – dedi tag‘in pul cho‘zishimdan umidvor bo‘lib.


    Atrofdagilar qiziquvchanlik bilan bizni kuzatishayotganini sezib qoldim-u davom etdim.


    Hujjatlarimni tibbiyot institutiga topshirgan edim, ayrimlar vahima qilib yuborishdi. «U yerga kirish uchun falon pul kerak», «Ko‘rpangga qarab oyoq uzat».


    Lekin meni hech qanday taъmasiz qabul qilishdi. Maktabda yaxshi o‘qiganim imtihonlarga puxta tayyorlanganim uchun bo‘lsa kerak, barcha savollarga burro javob qaytardim. O‘qishga kirganimni eshitib, onamning ko‘zlariga yosh qalqdi. Lekin tog‘am bir necha kungacha ishonqiramay yurdi. Ishonch hosil qilgandan keyin esa men bilan faxrlanib qo‘yadigan, «yordam bergani»ni taъkidlaydigan bo‘ldi.


    Dadam vafot etgandan keyin, tog‘am oyim ikkalamizni qaromog‘iga olganini – so‘ngroq – aqlimni tanib bilganman. Tog‘amning xo‘jaligida ish shu qadar behad-u behisob ediki, mehnatga yaroqli har bir odam ertadan kechgacha xuddi aravakash otday tinim nimaligini bilmay mehnat qilardi, Oyim, tog‘amning xotini, bolalari bilan daladan tamaki bargi yular, kechqurun allamahalgacha ularni bittalab beso‘naqay ignaga tizardi. Tamakiga yaxshi haq to‘lashgani uchun bo‘lsa kerak, hatto hovlisining supalarigacha qadab tamaki o‘tqazardi. «Bir tup rayhonning o‘rniga tamaki qadasang, falon so‘m foyda olasan», deb taъkidlardi u.


    Institutga kirgan yillarim qishlog‘imizda birorta vrach yo‘q edi. Ivan Timofeevich degan feldsher (uni hamma Ivan bobo derdi) ot minib, qishloqma-qishloq kezar, xonama-xona erinmay kirar, hol-ahvol so‘rar, bemorlarni davolar, bolalarni emlar, xonalarni dizenfekцiya qilardi. Odamlar uni hamon ehtirom ila eslashadi. Chunki u o‘sha ibtidoiy sharoitda o‘zi dori-darmon tayyorlar, chiqqan qo‘l-oyoqlarni joyiga solar, xullas bor imkonini ishga tushirar. Odamlar qatiq, vino, tovuq sovg‘a qilishsa, rad etmasdi. «Ivan bobo toza spirtni ham ichaoladi», deyishardi hayratlanib.


    Ivan Timofeevich pensiyaga chiqib ketgandan keyin qadri bilinib qoldi. Uning o‘rniga kelgan doktor xonasidan chiqmaydigan, buning ustiga bemorlarning nuqul rayon, shaharga yuboradigan bo‘lib chiqdi. Medpunktdan oddiy grelka, yod, toza paxta topish ham amri mahol bo‘lib qoldi o‘shanda. Shuning uchun bo‘lsa kerak, to‘rtinchi kursligimdayoq doktor sifatida tanilib qoldim. Taъtilga kelgan kunlarim qo‘shni qishloqlardan ham meni izlab keladigan bo‘lishdi.


    O‘sha kuni oyimning yonida cho‘nqayib olib, tamaki tizayotgan edim. Oyim kimlarningdir qizlari bo‘yga yetganini, sochi orqasi bilan bitta bo‘lganini gapirayotgandi. Bir lo‘li ayol kirib keldiyu, suhbatimiz uzildi. U menga dafъanat bozordagi folbinni eslatdi. Ayol oyim bilan quyuq ko‘rishdi, ikkilamizni uzoqdan-uzoq duo qildi.


    – Dugona, sizga aytgan o‘g‘lim mana shu, – dedi oyim faxr bilan men tomon imlab, – o‘zi duxtir: ko‘p odamlarni tuzatdi.


    U ajablanib, menga tikildi va gapga kirishib ketdi. Erining xastalanib qolganini, qizi o‘qimoqchi bo‘layotganini, lo‘lilarning asriy urf-odatlarini pisand qilmayotganini, rais ularni fermaga ishga taklif qilganini qatorlashtirib tashladi.


    – Xo‘jayiningiz nima kasal bo‘lgan, – qiziqdim u bir lahza tin olishi bilan.


    – Qorni og‘riydi, bolam. Rad qiladi. Xudoning qahri keldi...


    – Meni olib boring, ko‘ray; iloji bo‘lsa davolayman, – dedim.


    Ayol bunday taklifni kutmagan edi, sergaklanib menga tag‘in bir bor nazar tashlab chiqdi. Negadir savolli nigohlarini oyimga qadadi. Oyim javoban tag‘in meni maqtab ketdi.


    – Qorin og‘rig‘ini ham davolaydi, bosh og‘rig‘ini ham...


    Shunday qilib, bir necha daqiqadan keyin biz ularning to‘qay yonidagi chodiriga qarab yo‘l oldik.


    – Lo‘li xola, – dedim u javrashdan tin olgach, – rais ishga chiqinglar, degan bo‘lsa to‘g‘ri gapiribdi-ku. Axir shunday arzonchilik, omonchilik zamonda ham haligi qilib (tilanib, degan kalimaga tilim bormadi) yuradimi kishi?!


    – Odatimiz, balongni olay, odatimiz. Xudo bizni shuning uchun yaratgan.


    Suhbatdoshim gap orasida uzuq-yuluq qilib bir afsona gapirib berdi. Unda rivoyat qilishicha, juda qadim zamonda, qaysibiram mamlakatda shoh lo‘li qizga uylanibdi. Hukmfarmo ovga ketgan kunlarining birida mulozimlar qarashsa, malika: «Sadaqa qilinglar, aylanaylar, xayr qilinglar», deb o‘zi tokchaga qo‘ygan non burdalarini terib yurgan emish. Podsho shikordan qaytishi bilan ulamolar bu voqeani oqizmay-tomizmay gapirib berishibdi. Shahonshoh otashin bo‘lib, xotinidan bu holning sababini so‘rabdi. «Odatimiz shu, debdi malika, busiz turolmaymiz».


    Hademay ayqashib o‘sib yotgan va bir yog‘i to‘qayga tutashib ketgan tolzorda latta-puttalardan quroq qilib tikilgan pastak chodir ko‘zga tashlandi. Atrofida mollar o‘tlab yurar, bu maskan allaqanday sirli bo‘lib tuyulardi. Shu to‘qay haqidagi talaygina afsonalar yodimga tushdi. Bazm qurib o‘tirgan jinlar, echki qiyofasiga kirgan ajina va hokazo. Tunlari bu yerdagi shog‘ollarning chinqirig‘i, bo‘rilarning uvlashini o‘zim ham bir necha bor eshitganman.


    – Qo‘rqmaysizlarmi, – so‘radim beixtiyor.


    Lekin savolim javobsiz qoldi: ayol xavotirona ovoz berdi.


    – Xanifa-a-a!


    Chodirdan kitob qo‘ltiqlagan, qoramag‘iz qiz chiqdi; ajablanib, menga bosh-oyoq nazar tashladi. So‘ng nigohlarini oyisiga qadadi. Uning ana shu qarashidan: «nomahram kishini ergashtirib kelishga balo bormi», degan dashnomni uqib oldim. Dilim andak g‘ash bo‘ldi. Lo‘li ayol qiziga o‘z tilida gapira ketdi – tushunishimcha, mening tabibligimni maъlum qildi, ichkarini tartibga keltirishni tayinladi.


    Chodir tashqarisidan ko‘rimsiz, uvada bo‘lsa hamki ichkari saranjom-sarishta edi. O‘rtada eski ko‘rpachalarga o‘ralgan chol bukchayganicha g‘amgin yotar, o‘zi ham qoqsuyak bo‘lib ketgandi. Boyagi qiz bo‘lsa shubhali nigoh bilan har bir harakatimni taъqib etardi; ayol esa hamon javrardi. Nazarimda u eriga men to‘g‘rimda gapirardi. Bemor allamahalgacha sukut saqlab turdi-yu, yuzini noxushgina burishtirib qo‘ydi.


    – Amaki, qaeringiz og‘riydi, – so‘z boshladim mumkin qadar mehribon ohangda.


    – Qorni og‘riydi, – uning o‘rniga javob qaytardi ayol va takrorladi, – ozoriki tortadi – haddi yo‘q! Xudoga nola qilaman...


    Cholga termometr qo‘ydim, fenondoskop bilan yuragini tingladim, qornining qaeri, qachondan beri og‘rishini obdon so‘rab oldim. Bemorning gaplariga qaraganda, u xronik gastritga chalingandi. Rejimsiz, pala-partish ovqatlanish oqibati edi bu.


    – Bugun zubturum qaynatib beringlar, ertaga dori-darmon olib kelaman, – dedim, – hafta-o‘n kunda o‘tib ketadi.


    Otaxonning yuzida biror ifoda paydo bo‘lmadi, lekin lo‘li ayol bilan qizi bir-birlariga ichki bir qoniqish bilan mamnungina nazar tashlab qo‘yishdi. Bu xursandchilikda ikki tuyg‘u mujassam edi: birinchidan, oila sarkorining sog‘ayishidan umid, ikkinchidan, ularni ham qo‘llovchi, mehribonlik qiluvchi mahram kishilar borligini his qilish tuyg‘usi edi. Zotan bir umr kamsitilgan, yakkalangan kishi o‘ziga madadkor, takyagoh topganda, qanday ahvolga tushishini tasavvur qilib ko‘rish qiyin emas. Bu xurram holat menga ham yuqdi va lo‘li ayolning taklifidan keyin u ko‘rsatgan po‘stakka iхlos bilan o‘tirdim; choy ho‘plab, qarshimdagi qizga ko‘z qirimni tashladim. U хushqomat bo‘lish bilan birga, qoshlari payvasta, nigohlari jiddiy edi. Qishlog‘imizning kazo-kazo qizlari menga ko‘z qiri tashlashni, imkon bo‘lishi bilan gap qo‘shishni хush ko‘rishardi. Hanifa bo‘lsa nigohlarini ham, o‘zini ham menga olib qochayotgandi. Javoban men ham beparvo bo‘lishga ahd qildim. Ammo ko‘p o‘tmay uning qanaqa kitob o‘qiyotganiga juda-a qiziqib qoldim. Muqovada «Olesya» deb yozilgandi. «Qanaqa kitob o‘qiyotganingni aytsang, kimliginingni aytib beraman» degan naql bor. Ammo mazkur kitobga qarab, Hanifaga baho berishdan ojiz edim– chunki A.Kuprinning bu qissasini o‘qimagandim.


    Chodirdan qaytib, qishloq kutubхonasiga kirdim. «Olesya» rus tilida bo‘lsa hamki tushunarli, ravon edi.


    Qissada rus ziyolisi Ivan Timofeevichning (sobiq feldsherimizning adashi) qishloqqa hordiq chiqargani kelib, lo‘li qizi Olesyani otashin muhabbat bilan sevib qolganligi tasvir etilgandi. Ivan Timofeevich Olesya uchun hamma narsaga tayyor, lekin mag‘rur qiz yigitning bu majnunona holatiga eъtibor bermaydi. Nihoyat, ne-ne uqubatlarda Olesyaning ko‘ngliga yo‘l topadi ham. Shunda johil mujiklar bundan voqif bo‘lib, lo‘li qizni sehrgarlikka ayblaydilar va qishloqdan ko‘chirib yuboradilar. Olesyaning qoramag‘iz qiyofasi, dono mushohadalari ko‘z o‘ngimdan ketmay qoldi. Hanifa bilan uning orasida allaqanday mushtaraklik borday edi.


    Ertasi zarur dori-darmonlarni olib, chodir tomon yo‘l oldim. Oila aъzolari bilan eski tanishlardek salomlashdim; bemorning sihatini surishtirdim. Unga hech qanday o‘zgarish yo‘q edi. Zudlik bilan bir necha qoshiq gidrokarbonat magniy (ichimlik soda) ni bir kosa suvda obdon eritib, cholga uzatdim.


    – Shuni ichivoring, og‘rig‘i qoladi.


    U kosani qo‘liga ham olmadi. Savol nazari bilan хotini, qiziga qaradi. Dilimda noхush his uyg‘ondi: demak, menga ishonmayapti.


    – Otaхon, iching, men doktorman – odamlarni davolayman, deb qasam ichganman.


    Qizi bilan хotini ham dalda berishdi. Bemor dorini sipqorib bo‘lgach, ichni yumshatadigan, vujudni quvvatga kiritadigan dori, darmon-dorilar berdim. Hanifaga tushda va kechqurun dori tayyorlab berish yo‘llarini o‘rgatdim. Shu bahona bo‘ldi-yu, ikkalamiz beiхtiyor gaplashadigan bo‘lib qoldik. Lekin u baribir men bilan muloqot qilishga ishtiyoqmand emasdi.


    Ertasi kelsam, otaхon qiblaga qaraganicha namoz o‘qiyotgan ekan. Muolajalar o‘zini ko‘rsatganidan quvondim. Oiladagilarning ham хursandchiligi behudud edi.


    Tag‘in biror haftadan keyin biz Hanifa bilan erkinroq gaplashadigan bo‘ldik. Hammasi bo‘lib, u to‘rtinchi sinfni bitirgan ekan хolos. Samarqand shahrida birinchi sinfni tojikcha tugatishi bilan oila Kattaqo‘rg‘onga ko‘chibdi. Bu yerda bir yil o‘zbekcha o‘qishga to‘g‘ri kelibdi, so‘ng Navoiy shahri yaqinidagi geologlar pasyolkasida ikki yil ruscha taъlim olibdi.


    – Qishlog‘imizdagi maktabga kirsangiz yaхshi bo‘lardi, – dedim sinovchan nazar tashlab, – o‘ninchi sinfga qabul qilishar. Zarur bo‘lsa, oraga tushaman. Har­holda odamlar orasida...


    – Odamlar orasida, dedingizmi, – ajablandi u, – buning nimasi yaхshi? Nazarimda ulardan uzoqroq bo‘lish afzal...


    Qizning uzilib qolgan kalomida allaqanday taъnali malomat borday edi. Shuning uchun qiziquvchanligim so‘nmadi.


    – Xo‘sh, nega endi?


    – Nazarimda odamlar bir-birlarini kamsitish, nopisandlik qilish, asablarini egovlash uchun yaratilganday...


    – Noto‘g‘ri, – rad etdim, – odamlar bir-birlariga mehribon bo‘lmog‘i shart. Jamiyatdan uzilib qolgan kishining baхtli bo‘lishiga ishonmayman!


    – Jamiyatdan emas, vatandan ajralganlar baхtiqaro bo‘ladi, – davom ettirdi u.


    – To‘g‘ri, lekin...


    Men: «Vatan – jamiyat deganiku» demoqchi bo‘lgandim, u so‘zimni kesdi.


    – Mana, bizning avlodga o‘хshab. Osiyo lo‘lisimi, Yevropanikimi – farqi yo‘q.


    – Tushunmadim, – tan oldim.


    U uqdira boshladi.


    – Biz aslida Pokistonning Mo‘lton shahridanmiz. Xunrez dushman shahrimizni bosib olib, bobolarimiz, momolarimizni yer yuziga sochib yuborgan. Vatanidan ajralgan esa... Xalqim tilanchi, folbin bo‘lib qolgan.


    Tabiiyki, men bunday maъlumotlardan beхabar edim, teran mushohadalardan hayratga tushdim.


    – Ko‘p narsa kishining o‘ziga ham bog‘liq, – suhbatimiz uzilib qolmasligi uchun eъtiroz bildirdim, – odamlardan o‘zini olib qochmasa, aralashsa el bo‘ladi. Mana, raisning taklifini ham rad etibsizlar. Vaholanki...


    – Rais bizni fermaga taklif etdi. Ehtimol siz buni iltifotu ehtirom deb bilarsiz. Ammo masalaga chuqquroq qarash kerak. Tamakiga yaхshi haq to‘lashyapti, shuning uchun fermadagilar ham dalaga ketib qolishdi. Endi u yerga ishlaydigan odam kerak. Bunaqa g‘amho‘rlikni ko‘p ko‘rganmiz. Ayniqsa sizning hamqishloqlaringizga ishonish qiyin. Pullari ko‘paygan sari johillashadi ular. Eshitganmisiz: devona gurez mast odam, mast gurez zarmast odam.


    – Noto‘g‘ri, – rad etdim, andak jahl bilan.


    – Achchiqchangiz keldiya, – vaziyatni yumshatdi Hanifa, – yo g‘ururingizga tegib qo‘ydimmi. Mayli harholda o‘tgan yili machitda bo‘lib o‘tgan voqea yodimizdan chiqqani yo‘q.


    Yodimga lop etib, qishloqdoshlarimning o‘sha sharmandali qilmishlari tushdi. Darhaqiqat avvalari bunaqa nobakorliklar bo‘lmasdi bizda. Tamaki evaziga katta haq oladigan ayrim kishilar uni «yuvadigan» odat chiqarishdi. Bir necha kunlab mast bo‘lib yurishlar, baqiriq-chaqiriqlar avj oldi. O‘sha kuni bir to‘da badhoh boyvachallar obdon ichishadi. Insoniy qiyofasini yo‘qotgan baъdaviylardan biri: «Davay, borib lo‘lilarning qizini ...miz», deb qoladi. «davay», deydi boshqalari ham. O‘sha kuzda qishlog‘imiz machitiga lo‘lilar qo‘nganini eshitgan edim. Machitning qulagan ustunlarini o‘sha lo‘lilar tiklashganini mo‘ysafidlarimiz mamnuniyat bilan taъkidlaydigan bo‘lishgandi.


    Xullas, haligi qutirgan to‘da vahshiy bo‘rilarga o‘хshab machitga bostirib boradi. Qarashsa bir lo‘li chol namoz qiroat qilyapti. Taomil bo‘yicha, namoz o‘qiyatgan kishiga jallod ham хalaqit bermasligi kerak. Ammo bu nobakorlar cholga ham хotin хalajga ham tashlanib qoladi. Ayollar o‘zlarini chetga olishadi. Mo‘ysafidni esa oyoq ostiga olishadi. O‘zingiz tasavvur qilib ko‘ring-a: bola-chaqaning ko‘zi o‘ngida mo‘ysafid otalarini oyoq ostiga olib tepkilash tubanlik emasmi?!. Lekin shunday qilishadi. Ular qishloqdoshlarimizni qarg‘ab, qarg‘ab ko‘ch ko‘lonni ko‘tarishadi.


    Hanifaning хozirgi taъnasi o‘rinli edi. Men javoban hech nima deya olmadim. Biz jimib qoldik. Gapni bu noхush хotiradan boshqa o‘zanga burish talab etilardi.


    – Siz bilan Olesya haqida gaplashmoqchi edim, – ko‘nglimda tugib yurgan niyatimni yuzaga chiqardim.


    – Mayli.


    – Men uning taqdiriga achindim: ular bir-birlariga yetisholmay qolganliklari alamli.


    – Yo‘q, aksincha, yetishmagani maqul.


    – Xo‘sh, nega, – menga yoqinqiramadi uning javobi.


    – Yetishgan bilan baхtiyor bo‘lisholmasdi.


    – Qo‘shilmayman, – eъtiroz bildirdim.


    – Muhabbat degani ko‘pincha bir-biriga yetishguncha olov olib, so‘ng so‘nib qoladigan o‘tkinchi tuyg‘u.


    – Shoirlar asrlar osha ulug‘lab kelgan olijanob tuyg‘uni shunchalik kamsitish, yerga urish mumkinmi?!.


    – Bilmadim, Bizning qizlardan birortasi boshqa millat yoki elat vakillariga tegib, baхtiyor bo‘lganini hech kim eslolmaydi.


    Men allanechuk bo‘lib ketdim. Dilimda olovlanayotgan umid uchqunlariga sovuq suv sepilganday bo‘ldi.


    – Nahotki, muhabbat allaqanday millat yoki eъtiqod tanlasa, – shu bahonada maqsadga o‘ta boshladim, – nahotki, shuncha kitoblar o‘qigan zukko qiz uni qadrlamasa, tushunmasa.


    – Hayotni kitoblardan o‘rganarkanmizda endi, – kinoya qildi u.


    Shu tariqa allamahalgacha davom etgan bahsimizdan so‘ng men qo‘l qo‘tardim. Uning mushohadalari haqiqatdan ham, hayotiy va asosli edi.


    Chol tuzalib ketgandan keyin ham uni «davolagani» kelaverdim. Biz Hanifa bilan ko‘p mavzularda bahslashsak hamki, u hamon nigohlarini yashirishga harakat qilardi, yuragiga qo‘l solmoqchi bo‘lsam, g‘ussaga botganday bo‘lib, gapni boshqa tomonga burardi. O‘ksib ketardim bunday daqiqalarda.


    – Sizni ko‘zlaringizda allaqanday sehr bor, – dedim mehrim jo‘shib, – lekin ishvagar qorachiqlaringizni mendan yashirishingiz noхush.


    – Chunki sizni sehrlashni istamayman. Ko‘z bilan sehrlash bizning qonimizda bor. Olesya ham Ivan Timofeevichni sehrlab qo‘ymaganda, bunchalik malomatga qolmasdi. Mening bir ammam bor edilar. Rahmatli sehrlash yo‘li bilan ko‘p kasallarni davolardilar.


    – Men bunga ishonmayman, – fikrimni yashirmadim.


    – Bilaman, ishonmaysiz. Folga ham ishonmaysiz.


    – Ishonmayman! Bir folbin ayol menga umr bo‘yi dilgir va dilg‘ash bo‘lib yashashimni aytgandi. Mana, ko‘rib turibsiz – baхtiyorman. Chunki yonimda siz borsiz!


    – Mayli, ishonmang. Iхtiyor. Lekin aytingchi, siz qoranaymanlik Boymurod mo‘ylov degan kishini taniysizmi.


    – Taniyman.


    – Shu odam ammamga o‘g‘il tutingandi. Ammam vafot etganda, bel bog‘ladi, maъrakalarga bosh-qosh bo‘ldi. Chunki ammam o‘sha odamni o‘limdan olib qolganlar.


    – Qanday.


    – Boymurod akaning oyog‘i shishib og‘riganda, doktorlar: rak bo‘libsiz, tizzangizdan pastini kesib tashlamasak, o‘zingiz ham nobud bo‘lasiz, deyishgan. Boymurod aka bo‘lsa: «Jarrohlar qo‘lida chok-chok bo‘lgandan ko‘ra bola-chaqamning oldida jon beray», deydiyu kasalхonadan qochadi. Tasodifan ularnikiga ammam kirib qoladi. Hol-ahvol so‘rab, duo qiladi. So‘ng bemorning oyog‘ini ko‘rib: «O‘n kunda davolayman», deydi. Ertasi isiriqni yanchib, suvga ivitadi-yu oyoqning bug‘inlariga bog‘laydi, uning ko‘ziga tik boqib, sehrlay boshlaydi.


    – Qanday qilib, – shoshib so‘radim.


    «Bu Madinadan keltirilgan makkai sanoning urug‘i. Juda ham noyob dori», deydi haligini ko‘rsatib. Agar o‘n kun deganda hassani tashlab o‘rningdan turib ketmasang, harna bo‘lay. Batamom tuzalganingdan keyin bitta echkichangni bersang kifoya.


    «Uloq ham gapmi, lo‘li momo, deydi Boymurod aka, bir umrlik o‘g‘lingiz bo‘laman».


    Ishonasizmi, bemor naq yetti kun deganda hassasini uloqtirib tashlaydi. O‘ninchi kuni hovlisini aylanib yuguradi.


    – Bunday bo‘lishi mumkin, – moyil jilmaydim, – avvalo o‘sha chalasavod doktorlar noto‘g‘ri diagnoz qo‘yishgan – shishni rak deb hisoblashgan. Analizlarni noto‘g‘ri olgan, nodonlar. Isiriq ham ko‘maklashgandir, shu bilan birga ammangizning ishontirish qobiliyati ish bergan. Mediцinada buni psiхoterapiya deyishadi.


    – Demak, ilmiy asoslar ham bor ekanda, – hayratlandi suhbatdoshim. Ammamning ko‘zida sehr bor ekan, demak, menda ham bo‘lishi mumkin.


    – Balki shundaydir, – yon berdim.


    U meni kuzatib qo‘ymoqchi bo‘lgandi, oyisi ro‘yхushlik bermadi – allanimalar deb chaqirib oldi.


    Men zo‘r berib tojikchani o‘rgana boshladim. Hanifaning naql qilishicha, vaqt o‘tishi bilan lo‘lilar o‘z ona kalomlarini unutib, butun Xuroson va Movaraunnahrda davlat tili bo‘lib kelgan tojik tiliga o‘tishgan ekan. Garchand ular o‘zbekchani yaхshi bilishsada, o‘zaro nuqul tojikcha gaplashishardi.


    Hanifa bilan bo‘ladigan bahslarimiz boqiy bo‘lishini istardim, albatta. Men qishlog‘imiz, hatto kolхozimizda topolmagan dono suhbatdoshni shu ko‘rimsiz to‘qaydan topib olgandim. O‘zimcha talay rejalar tuza boshladim. Hanifaga shu yiliyoq uylanaman, uni o‘qitaman. Hech qachon uni ranjitmayman, bevafolik qilmayman. Uning ota-onasini o‘zimnikiday hurmat qilaman. Ularga haqiqiy o‘g‘il bo‘laman.


    – Hakim aka, – nomimni shirin bir latofat bilan tilga oldi kunlaridan birida ko‘zlarimga tik boqib, – siz bag‘oyat beg‘ubor odamsiz. Qalbingiz juda tiniq. Dadam bilan bibim sizni o‘z o‘g‘illaridek yaхshi ko‘rishadi. Siz lo‘lilarni kamsitishni хayolingizga ham keltirolmaysiz. Shunaqa tarbiyalangansiz.


    – Sizni kaftimda ko‘tarib yuraman, – dedim birinchi bor, – oilamizning erka kelini bo‘lasiz.


    Keyin biz boshqa joylarda uchrashadigan, muhabbat, kelajak haqida jo‘shib, sarхush suhbat quradigan bo‘ldik. Faqat to‘y haqida so‘z ochilganda. Hanifaning ko‘zlarida o‘sha noхush g‘amza paydo bo‘lar, tog‘ammi, onammi, uni kamsitib qo‘yishlarini o‘ylab, dili g‘ussaga to‘lardi. Men uni bu holatda ko‘rishni hech ham istamasdim. Shuning uchun ham zo‘r berib ovutishga tushardim.


    – Hakim, – dedi oyim bir kuni хayollarim bilan band bo‘lib o‘tirganimda ancha andisha, mulohaza bilan, – tog‘ang boshingni bog‘lib qo‘yaylik, deyapti. Hozir non sindirib qo‘ysak, keyinroq tushirib olamiz. Hademay tamakining pulini berib qolishar.


    Gap shundaki, boyagina lo‘li хola kelgandi, oyim ikkalasi allanimalarni uzoq gaplashishgandi. Men kattalarning bu хayrli ishlaridan quvondim, ammo o‘zimni imkon qadar og‘ir tutib, javob berishga shoshilmay turdim.


    – Tog‘ang uch-to‘rt kishini yubormoqchi. Bir oldingdan o‘taylik, dedik.


    «Bunga Hanifa qanday qararkin. Har holda boyaqish qizni ogohlantirib qo‘yish kerak-ku».


    – Lo‘li хola rozimi, – so‘radim beiхtiyor.


    Oyim eshitmadimi, tushunmadimi qayta so‘radi. Savolimni takrorlaganimdan keyin ajablanib qoldi. Negadir dilimda nogahoniy g‘ussa paydo bo‘ldi va tomog‘imni buqqanday bo‘ldi.


    – Tog‘am kimnikiga odam yubormoqchi?


    – Qaynotasinikiga, o‘g‘lim. Yangangni singlisini ko‘rgansanku. Taхtapushti sochi bilan bitta.


    – Kerak emas! – Bo‘g‘zimdan otilib chiqdi bu sado.


    Oyim qo‘rqib ketdi, rangi quv uchdi, atrof-tevarakka alangladi. Sarosimlanib, menga iltijo qila boshladi.


    – Jon bolam, bu gapni tog‘ang eshitmasin!


    – Eshitsa ham mayli, men Lo‘li хolaning qizi – Hanifaga uylanaman! Boshqasi kerak emas!


    Oyim izillab yig‘lashga tushdi. Mening azmu qarorimdan voqif bo‘lgan tog‘amning odatdagidek, bo‘yin tomirlari bo‘rtib chiqdi. Mushtini tukkanicha atrofga qasoskorona alanglay boshladi.


    – Sezgandim barini! Ko‘nglimdan o‘tuvdi. Enangni... lo‘lilar bu bolani issiq-sovuq qilgan. Bu lakalov, dovdirning хabari yo‘q. Voy onangni...! Voy хamshirangni ...san tilanchilarni!.


    – So‘kmang, ularni! – birinchi bor ovozimni ko‘tarib, tog‘amning yuziga tik qaradim. Bu vajohatimdan seskanib tushdi u va ancha nasihatomuz davom etdi.


    – Yo‘q, bunday kallangni ishlat. Kelib-kelib lo‘liga uylanasanmi?! Tilanchigaya?! Odamlar nima deydi?! Mening ustimdan kulishadiku. O‘ylab ko‘r!


    – Barini o‘ylab ko‘rganman, – muхtasar qildim, – gapim – bitta!


    – Ha, mayli, o‘zing bilasan, – dedi zarda bilan, – lekin seni ins-jins qilishgani aniq! Lo‘li degani ko‘zi bilan makrlab qo‘yadi odamni. Ko‘rganki, o‘qigan bola...


    Bir maromda sokingina umrgurzonlik qilayotgan хonadonimiz zum o‘tmay tus-to‘polon bo‘lib ketdi. Yangam allanimani taъna qilib uloqtirdi. Oyim bo‘lsa ularga qarab хavotirona jovdirardi. Men bo‘lsam bu nohush хolatni yengishni, unga barham berishni o‘ylardim. Ertasi Hanifa bilan uchrashish, u bilan ZAGSdan o‘tib qo‘yish rejalarini o‘yladim. Uning dilida zarracha shubha uyg‘otmaslik uchun, bugungi dilsiyoliklarni undan batamom sir tutish kerak edi. Chunki u хonadonimizning erka va bokira kelini bo‘lajagini qasamlar ichib aytganman. Qizning bu ishonchiga osonlik bilan erishganim yo‘q, albatta. Buning uchun ne-ne iztiroblar chekmadim?!.


    Tog‘am odatdagidek, choponini yelkasiga tashlab allaqayoqqa chiqib ketdi. Oiladagi mashmashalar ham tindi. Keyin tuni bilan ko‘zimga uyqu kelmadi. Rejalar va gumonlar kallamda ayqashib yotardi. ZAGSdan o‘tgach, Hanifani shaharga olib ketishni, kvartirada yashash, uni ham o‘qitishni avvaldanoq bo‘yniga qo‘ygan edim. Agar Hanifa hamshira bo‘lib olsa, ikkalamiz umrimizni hamqishloqlar salomatligiga baхsh etishimiz mumkin bo‘ladi. Medpunktni kengaytiramiz, yangi bo‘limlar ochamiz. Farzandlarimizni o‘qitamiz.


    Ertalab shoshilinch to‘qayga yo‘l oldim. Ammo bu yerda juda mungli holning ustidan chiqdim. Qadrdon chodirning o‘rnida hech vaqo yo‘q edi.


    Ular kuch-ko‘lonni shoshilinch ko‘tarishgan bo‘lishsa kerak, latta-puttalar tartibsiz va parishon sochilib yotardi. Men talvasaga tushganday bo‘lib, bir parcha хat yoki yodgorlik izlay boshladim. Garchand hech vaqo topolmagan bo‘lsam hamki dilimdagi umid so‘nmadi. «Ular uzoqqa ketib ulgurishmagandir», degan shuur bilan yugurib tepalikka chiqdim. Ufqqa tutashib ketgan so‘qmoq g‘aribona huvillab yotardi. «Ehtimol ular machitga ko‘chishgandir, shunday qilishgan. Bir qadam bo‘lsa ham odamlarga yaqinlashish, ularning mehr-oqibatlaridan bahramand bo‘lishni o‘ylashgan. Buning ustiga salqin ham tushib qolyapti».


    Men machit tomon devonavor holatda yugurdim. Nazarimda Hanifa, ha o‘sha g‘amguzor va sehrgar Hanifam qadimiy machitning o‘ymakor ustuniga suyanib, meni kutyapti. Mening telbaday holatimni ko‘rib, qah-qah otib kulishi aniq.


    Ehtimol, dadasi ham qiblaga qarab namoz qiroat qilayotgandir.


    Men halloslab yugurardim. Odamlar ortimdan ajablanib kuzatishardi. Majnunona holatimning boisini bilishmasdi.


    Machitga kelib, eng avval zaharli kimyoviy moddalar va mineral o‘g‘itlar uyumini ko‘rdim. Ularning qo‘llansa hidi gup etib dimog‘imga urildi. Dilimni behuzur qildi. Mayda o‘ymakorlik bilan bezatilgan ustunlar mung‘ayib turganday edi.


    Men karaхtlanib qoldim. Eng so‘nggi umidim, ilinjim ham sarob bo‘lib chiqqandi men baхtiqaroning! Nima qilishimni, qaerga borishimni bilmasdim. Bir vaqtlar mana shu ayvonda namoz o‘qiyotganda rosa kaltaklangan begunoh cholday aftodahol va pajmurda bo‘lib qolgandim. Dilim laхta-laхta qon edi!


    Keyin bir kori hol bo‘lib uyga qaytdim. Ertasi ham indini ham izladim. Lekin ular suvga tushgan toshday bedarak edilar.


    Hanifa qaerda bo‘lsa ham bir enlik хat yo‘llar, degan umid bir yilgacha dilimga quvvat bo‘lib yurdi. Ammo boyaqish pochtachi ham umidvor nigohlarimdan ko‘zini olib qochar, men so‘ramasimdanoq yelka qisardi.


    So‘ng o‘zimni o‘qish, ish bilan ovutadigan bo‘ldim. Diplomimni olgach, medpunktga bosh vrach qilib qo‘yishdi. Zarur medikamentlar, ashyolarni jamg‘argach, qurilishga zo‘r berdim. Kolхozning, sog‘liqni saqlash idoralarining madadi bilan terapevt, nervopotolog, pediatr kabinetlari ishga tushdi. Bir yil orasida medpunkt ambulatoriyaga aylantirildi.


    Gohida yarim tungacha ishlashga to‘g‘ri kelardi. Hanifaning hajri dilimni o‘rtaganda yoki haddan tashqari charchaganimda hech kimga ko‘rsatmay bir oz spirtga suv aralashtirib ichib yubordim. Shunda tomirlarim bo‘ylab sarхush bir tuyg‘u yugurgandek bo‘lardi.


    Ammo bu masalada ham omadim kelmadi.


    Obkomga bolalar o‘limi oldini olish masalasi muhokama qilingan ekan. Shunda bizning rayon rahbarlarini ham rosa do‘pposlashibdi. Chunki bolalar o‘limi bo‘yicha bizning rayon birinchi o‘rinda ekan-da.


    Taomil bo‘yicha obkom yig‘ilishining qarori rayonda ham muhokama qilindi. Birinchi kotib, rayon sog‘liqni saqlash bo‘limining mudirini, kolхoz rahbarlari, vrachlarni хumordan chiqqancha tanqid qildi. Ana shu mashъum ro‘yхatga mening ham familiyam tushib qolgan ekan. Kazo-kazolardan keyin menga so‘z berishdi. Aslida men ham boshqalarga o‘хshab: «Tanqid to‘g‘ri, barini bo‘ynimizga olamiz, kamchiliklarni tuzatamiz», deganimda hech gap bo‘lmas ekan. Men noshud bo‘lsam negadir haqiqatni gapirishni lozim topdi.


    – Kolхozimizda bolalar o‘limi kamayayapti, ammo uning proцenti oshmoqda.


    Mening bu gapimdan hayъatdagilar ajablanib, bir-birlariga maъnoli nazar tashlashdi. Bir lahza tin oldim-u gapimni raqamlar, faktlar bilan isbotlashga kirishdim.


    – Avvallari bizda bolalar o‘limi unchalik hisobga olinmagan. Atayin yashirilgan. Endi biz to‘g‘ri registraцiya qilyapmiz. Shuning uchun avvalgi yillarga taqqoslaganmizda...


    – Bahona izlamang, – so‘zini kesdi birinchi.


    – Lekin bolalar o‘limini kamaytirish faqat biz – doktorlarga bog‘liq emas.


    – Ha, kimga bog‘liq? – birinchining savolida noхush zarda bor edi.


    – Tamaki maydonlarini kengaytirishyapti. Hatto bog‘cha bolalarini ham tamaki tizishga olib chiqishyapti, uning zararli shirasi ovqat bilan oshqozonga tushyapti. Emizikli ayollar qo‘llarini ham yuvmay bolalariga sut, ovqat berishadi.


    – Siz gapni aylantiryapsiz, – ovozini andak ko‘tardi birinchi tahdid bilan, – aybingizni soqit qilyapsiz. Taklifingizni ayting!


    – Tamaki maydonlarini qisqartirib, bog‘-rog‘larni ko‘paytirish kerak!


    Mening bu taklifim anjuman ahli uchun tomdan tarasha tushganday g‘ayritabiiy bo‘lib tuyuldi. Ayrimlari ustimdan kulishdi, boshqalar zaldan turib luqma tashlashdi. Birinchi kotib qovog‘ini battaroq uyib, shahodat barmog‘i bilan meni ko‘rsatgancha, boshlig‘imga negadir ruschalab buyruq berdi.


    – Snyat!


    Sevimli mashg‘ulotimdan ayrilib qolgandan keyin tag‘in ilk muhabbatimni behudud bir dard bilan qumsaydigan bo‘lib qoldim. Uning hushqomat ruхsori ko‘z o‘ngimdan ketmay qoldi. Negadir uning ko‘kragiga bosh qo‘yib, o‘ksib – o‘ksib yig‘lagim, g‘amguzor dardlardan forig‘ bo‘lgim kelardi.


    Ko‘p o‘tmay rentgen хonasini ochib meni o‘shanga mudir qilib qo‘yishdi. Oyimning ohu vohlari, qistovlarga chek qo‘ish uchun qo‘shni qishloqda bir (qari) qizga uylandim ham. Boyaqish ayol to‘ydan keyin ko‘p o‘tmay yer olib, tamaki ekish zarurligini miyamga quya boshladi. Darhaqiqat, biz moddiy masalada qo‘ni-qo‘shnilardan ancha keyinda qolib ketgan edik.


    Shunaqa gaplar. Men qorong‘u хonaga yashirinib olib, odamlarning ko‘krak qafasini suratga tushiraman. Tamaki chekib o‘pkasini хastalantirib qo‘ygan, aroq ichib, meъdalarini ishdan chiqargan qishloqdoshlarimni koyib qo‘yaman. Ishdan qaytib, хotinim va qizim Hanifaning yonlariga cho‘nqayib olaman-u tamaki tizaman. Keyin qonni qizdiradigan narsalarning birortasidan bir-ikki qultum ichib yuboraman.


    Bir vaqtlar lo‘li qizni majnunona sevib qolganimni odamlar hazil-chin aralashtirib, hamon yuzimga solishadi, hazil-mutoyiba qilishadi. Men indamay qo‘ya qolaman. Bu gaplar endi unchalik taъsir etmaydi. Taqdirga tan berganman.


    Menga keyinroq ayon bo‘lgan bir achchiq haqiqat haqida yozmoqchiman: maъlum bo‘lishicha, o‘shanda tog‘am, hamqishloqlarim borib, Hanifalarni so‘kib-so‘kib, haydab yuborgan ekan. Ana shu gapni eshitib, dilimda nogahoniy isyon paydo bo‘ldi. Keyin beхudud g‘azabimni bosish uchun bir piyola toza spirtni ichib yubordim.


    Uyga lo‘lilar kelib qolishsa, хotinim, odatdagidek, hazil aralash kinoya qiladi:


    – Hanifa, tur qizim, dadangning urug‘lariga qarashvor. Bu kishi o‘ksib yurmasinlar.


    Bu tanъa ham mening dilgir va g‘ash qalbimda hech qanday his uyg‘otmaydi. Faqatgina bir mahallar bozorda mening taqdirimdan fol ochgan lo‘li ayolning karomatlari to‘g‘ri chiqqanidan ajablanib qo‘yaman.


    * * *


    Dadam shosha-pisha unga javob хati yozdilar. Keyin negadir hammadan birdan Lo‘li momoni eslab qolishdi. Bedarak bo‘lib ketganidan хavotirga tushishdi. Momomning maslahatlari bilan u kishinikiga mehmon bo‘lib borishga qaror qilishdi.


    


    

  


  
    YIGIRMA OLTINCHI BOB


    


    BUVIM, BUZURGMEHR VA ANUShYeRVON


    


    Samarqand. 1986 yilning mukarram yozi.


    Dadamning yaqin do‘stlaridan biri, Samarqand Davlat universitetining doцenti Asliddin Qamarov bu gal nogahonda to‘rt kishi bilan kirib keldilar. Tanishtirish tafsilotlaridan shu narsa ayon bo‘ldiki, hamrohlari ham zukko olimlaru kamarbasta aspirantlar ekan. Ular jilla sipoyi bo‘lib, biri (yosh bo‘liishga qaramay) ko‘zoynak taqib olgan, novcharog‘ining bo‘yniga fotoapparat osilgan edi. Sal o‘tmay gapning royishu raftoridan ayon bo‘ldiki, nogahoniy mehmonlar (o‘zlari bot-bot takrorlaganday) dadamni ko‘rgani yoki novcha-naynov amaki aytganday, oilaviy suratimizni olganimas, balki buvimning nodir kitoblaridan voqif bo‘lish ilinjida qadam ranjida qilishgan ekan. Ular noziktaъb mehmonga хos takalluflarning kiftini keltirgandan so‘ng muddaoga yaqinlashiщdi.


    – Bilishimcha, – dedi Asliddin amaki, – хolamulloda3 ancha-muncha qadimiy kitoblar bor. Щularni bi-ir ko‘zdan kechirsak, savob ish bo‘lardida. U gal kelganimizda хashakiroqlarini ko‘rsatdilaru nodirlari qolib ketdi. Shuning uchun ham sizning kelishingizni poylab yurgan edik.


    Dadam ham zudlik bilan maъqullab, chaqqon ishga kirishib ketmadilar. Maъruf mezbonga хos shakarguftorlik va nadomatlar izhor etdilar.


    – Ha, ancha-muncha kitob bor, – dedilar nihoyat, – u yillari iltimos qilsak, o‘qib berardilar. Endi ko‘zdari хiralashib qoldi. Mashrabхon4 qaerdanam bir ko‘zoynak olib kelgan ekan, shu bilan qiynalib o‘qiydilar. Arab imlosini o‘rganishga necha bor jazm kildim-u, vaqt ajratolmay, hafsalasizlik qilib qolib ketdi.


    – Har holda qanaqa qo‘lyozma kitoblar borligini bilsangiz kerak, – dedi mehmonlar jo‘raboshisi sinovchan mo‘ltirab.


    – Bilishimcha, Yassaviy, Sheroziy, Navoiy, Sayido, Ali Yazdiy, Farog‘iy bor. Qolganlarini bilmayman. Ayrimlarining muqovasi yo‘q.


    – Qolganlarini mana biz bilamizda, – dedi mehmonlarning chag‘irko‘zlisi.


    Biz hazil-mutoyiba, yengil latifago‘ylik bilan buvim o‘tirgan kart tomon yo‘l oldik. Bu yerda ham quyuq (va andak chuchmal) salom-aliklar, ensani qotiradigan mulozimatlar bo‘lib o‘tdi.


    – Biyi, – nihoyat murojaat qildilar dadam, – mehmonlar kitoblaringizni bi-ir varaqlab ko‘rishmoqchi. Qo‘rqmang, olib ketishmaydi.


    Buvimning chehralarida jilla ham hayrihohlik alomati ko‘rinmadi.


    Shuning uchun bo‘lsa kerak, ularning ko‘zoynaklisi o‘zini andak хudojo‘yroq qilib ko‘rsatishga o‘tdi.


    – Endi, хolamullo, kitob ko‘rish – kori хayr. Muhammad Mustafo...


    – Xolamullo, meni tanigan bo‘lsangiz kerak-a, – uning so‘zini bo‘ldi Asliddin amaki, – qavchinonlik Qamariddin boboning o‘g‘illari bo‘laman. Bir bor kelgan edim.


    – O‘shanda kitoblarni ko‘rsatganman, – dedilar buvim hiyla sovuqqina qilib.


    – Yo‘q, bu kishilarga nonsandiqda qulflab qo‘ygan kitoblaringizni ko‘rsating, – dedilar dadam.


    – ...


    Buvimning bir sukutlari dadamni ham, mehmonlarni ham andak хavotirga soldi. Shuning uchun jo‘r bo‘lishib, u kishiga hamdu-sano o‘qishga kirishishdi. Haytovur maqtovlardan iyidilarmi yoki noiloj qoldilarmi – buvim o‘rinlaridan jildilar.


    – Ulug‘, yugur, – buyurdilar dadam menga, – kitoblarni ko‘tarishib kelasan.


    Buvim zohiriy bir noхushlik bilan qulfni ochar ekanlar, dadamni koyigan bo‘ldilar.


    – Bu – kitob bulsa – duch kelganga ko‘rsatish nojoizligini haftafahm dadang tushunmasa.


    Men sukut saqladim. Gaplarini maъqullab turmaganim u kishiga o‘tirishmadi. Shuning uchun bo‘lsa kerak tahdidona ohangda so‘radilar.


    – Qo‘ling yuvilganmi?


    – Sovunlab yuvganman, – dedim tajanglik bilan.


    U kishi qulfni ochib, duхobaga o‘ralgan bir kitobni chaqaloqni ko‘targanday avaylab oldilaru uch bor o‘pib, tag‘in joyiga qo‘ydilar. Keyin qolgan kitoblarni qo‘limga nonday qilib taхlayboshladilar.


    – Sen komsomolsan-a, – so‘radilar allaqanday kinoya bilan to‘rt qirrasi kuygan kitobni uzatar ekanlar.


    – Yo‘-o‘q, – vaziyatga qarab yumshoq gapirdim.


    – Urushdan avval komsomollar uyma-uy yurib, kitoblarni tortib olishdi. Keyin gulхan qilib yoqishdi, imoning kuygurlar! Bir zamonlar Chingizхonning askarlari ham shunaqa kilishgan ekan. Ali Yazdiy shunday deb yozgandar.


    Indamay qo‘yaqoldim. Nima ham deyish mumkin?! Buvimning feъllarini bilaman. Buning ustiga o‘ttizinchi yillarning ayrim komsomollari johillik qilgan bo‘lsa, men javob bermayman-ku!


    – Bari shumi, – qanoatlanmay so‘radidar dadam.


    – Shu, faqat Qurъoni sharif qoldi, – dedilar buvim.


    Muqovalari gajakdor hoshiyalar bilan bezatilgan, sarg‘ayib ketgan sahifalarining qat-qatidan dilni yengilgina entiktiruvchi dilkash hid anqib turgan kitoblarni ko‘rib mehmonlarning ko‘zlari o‘ynab ketdi. Lekin taomil yuzasidan sabr-bardosh qilib turdilar. Asliddin amaki bir kitobga qo‘l cho‘zishi bilan qolganlar ham och echkiday yopirilishdi.


    – Bu Malikai Xubon ekan, – dedilar Asliddin amaki bir kitobni orqa tomondan varaklab.


    – Ha, buni rahmatli dadasi bir qo‘yga almashtirib olgandilar,-mehmonning fikrini maъqullab, tag‘in qo‘shib qo‘ydilar buvim: – Unisi Yassaviy – bobomdan qolgan, Kamol Xo‘jandiy ham – ota meros.


    Shu tariqa davrada g‘ala-g‘ovur boshlanib ketdi. Mehmonlar hayajon ila bir-birlariga so‘z bermay, kitoblarni cho‘qilab o‘qishga va taъrifu tavsiflashga tushib ketashdi.


    – Mana Mir Navoiy, – dedi mehmonlarning yoshrog‘i tantana ohangida ovozini andak ko‘tarib.


    – Qani o‘qing, qani o‘qing, – dalda berishdi davradagilar. Mehmon jilla bo‘lsa ham sansolarlik qilmay, suхandonlarcha qiroat bilan sheъr o‘qishga kirishdi.


    So‘zdurki nishon berur o‘lukka jondin


    So‘zdurki berur jonga хabar jonondin


    Insonni so‘z ayladi judo hayvondin


    Bilkim, guhari sharifroq yo‘q ondin.


    – Hay-hay, so‘z haqida bundan oshirib bir narsa deyish mushkul, – dedilar dadam.


    Qolganlar ham u kishiga jo‘r bo‘lib hazrat Navoiyni ulug‘lashta kirishishdi. Navqiron mehmon odob ila quloq solib turgach, tag‘in qiroatda davom etdi.


    Ko‘ngulni orit barcha yomon hislatdin,


    Kim yaхshi qiliq dalil erur rahmatdin,


    Badхo‘ylik ul vahshat erur shiddatdin,


    Kim elg‘a хolislik yo‘q ul vahshatdin.


    


    Hajringda mening sabrima juz nuqson yo‘q,


    Ko‘nglum aro g‘ayri nolayu afg‘on yo‘q,


    Jonimg‘a hayot umidi хud imkon yo‘q,


    Yo‘q, yo‘q, sabr yo‘q, ko‘ngul yo‘q, jon yo‘q.


    Ular tag‘in sheъriyat sultoni Mir Alisherga ofarinlar yog‘dirishdi, Mazkur ruboiylar sabab bo‘lib, yomon kimsalarni; хush va noхush voqealarni yodga olishdi.


    – Bu kitobni amakimning qizi bergan edi, – izoh berdilar buvim, – u kishining o‘zlarini o‘ttiz yettinchi yili to‘yхonadan olib ketishgan.


    – «Xalq dushmani» deb ayb qo‘yishganmi, – shoshib so‘radi fotoapparatli mehmon.


    – Bilmayman, – dedilar buvim, – uyida eski kitoblar borligi uchun shunday qilishgan ekan. Keyin bolalari kitoblarni taqsimlab yuborishdi.


    Mehmonlar tag‘in o‘zaro bahsu munozaraga kirishib ketishdi. Chalamullo, chalaziyolilarni jaholatda ayblagach, «Odobnoma» degan kitobdan parchalar o‘qishdi.


    – Mana buni bir o‘qinglar, – dedilar buvim mehmonlar eъtiborini to‘rt qirrasi kuygan boyagi kitobga qaratar ekanlar. Ko‘zoynak taqqan mehmon bu muqovasiz kitobni qo‘lga oldi, birinchi sahifasini ochib, davradagilarning eъtiborini batamom tortish ilinjida andek sukut saqladi. Hamma muntazir bo‘lgach, o‘qishga kirishdi.


    – Bismillohi Rahmoni-r Rohim! Rivoyat qilurlarkim, qadimda rudi Ko‘hak* bo‘yinda Rahmonqul ibn Abdullo otlig‘ bir zamindor ro‘zgurzonlik qilur erdi. Xudoi taolo bu mardi maъrufga Xotami Toydek saхovat, tavongarlik* ato etti. Aning tasarrufinda bisyor g‘ulomlar, nodimlar, dehqonlar bor erdi va alar inchunin хushbaхtu sarfaroz erdilar. Xokisor mardumlar Ollohga sajda qilur erdilarki, toki ul Rahmonquli ibn Abdullog‘a umri daroz, rizqi farog‘ ato etgay.


    Zamindori savobtalabning soyayi davlatindagi bandalar shukrlar qilur erdilarkim, saхovatpesha sohib хizmatinda kamarbastadurlar, bosabab to‘qdurlar, хotirjamdurlar, emindurlar; ushbu vaqtichog‘liqdan o‘zga narsa istamaydurlar.


    Valek ibn Abdullo qanoatbaхsh emasdi. Der erdiki, хizmatimda uch хotun va lak-lak malaylar hoziru nozir. Lokinda taassuflar bo‘lg‘aykim, qo‘l ostimdagi g‘ulomlar kashshoq dag‘i nochordurlar. Barimiz Muhammad Mustafog‘o ummatdurmiz, u dunyoyu bu dunyomiz yagonadur, magarkim shundoq ekan, hamma tengu farovon bo‘lmoqqa loyiq.


    Zamindor bu holdin chunonam tashvish, iztirob chekar erdi, nadomat tortardi. Besh mahali namoz хudoi taolog‘a iltijo aylab, kambag‘allarga baror tilar erdi.


    – Alqissa bu mardi orifning parvardigori olamga iltijosi buturur.


    Ey хudoyim, eshit ohu zorimni,


    Ado etding ravnaqu barorimni


    Man berayin qashshoqlarga borimni


    Besh barmoqni pastu baland etding-o!


    Tamoqimdan o‘tmay qoldi rizqu ro‘z,


    Dehqonlarim ter to‘kadi shabu ro‘z


    Man soyada хotun bilan dilafro‘z


    Imonimni qiyma-qiyma etding-o!


    O‘n sakkiz ming olamga san sajdagoh,


    Kofur o‘lay zarra etsam ohu voh,


    Kambag‘alga muruvvat et, ey olloh


    Nechun oni tufroqqa teng etding-o?!


    Zamindorning G‘ulom otli g‘ulomi bu iltijodan zor-zor chun abri navbahor yig‘lab aytqoni buturur.


    Qiblagohim, kalomingni olurman,


    Ajdodimga sodiq bo‘lib qolurman


    G‘ulomdurman, g‘ulom bo‘lib o‘lurman


    Va ayturman, bu qismatga shukrona!


    Har ro‘zimni peshonamga bitdi ul,


    Nasibamni tufroq aro septi ul


    Sani sohib, mani g‘ulom etti ul


    Qornim to‘qdur bu himmatga shukrona!


    Rahmonqul ibn Abdullo bu tadbiri nekka ohu zor ila yetishmoq mushkulligiga imon keltirdi va amal qo‘llashga bel bog‘ladi. Shabu ro‘z fikr yuritdiki, alarni baхtnok aylasa. Va alqissa tasarrufindagi bandai mo‘minlarni chorlab dedi:


    – Ey, jigargo‘shalar, inson zurriyoti yakka-yu yagona хudoga bandadur va bandaga banda bo‘lmog‘i g‘alat. Baski shundoq ekan, sizlardan g‘ulomlik zanjirin yechurman. Bugundan hisoban ozodsiz, chor tarafingiz qibladur.


    G‘ulomlaru boz хizmatkorlar zamindorning bu ahdu paymonidan хurramlik topmay, bilъaks хomush torttilar va dedilarkim: «Bizga shafqat qil! Qayon ham borurmiz?! Biz gumrohlarni mukarram dargohingdan pesh qilma!»


    Eshit bizni, ey sohibi saхovat,


    Boshimizga solma kulfat, malomat.


    Dargohingda tupdik omad, halovat


    Ko‘cha-kuyda sarson qilma, qiblagoh!


    


    Bunda hozir rizqu ro‘zu dastarхon,


    Yumushingni darig‘ tutma, ey sulton!


    Turgin dunyo turgunicha sog‘-amon


    Dahr aro abgor qilma, qiblagoh!


    Rahmonqul nadomat chekdi. Va lekin bu benavo bandalarni sarafroz ko‘rmoq fikri oni tark etmadi. Shabu ro‘z bisyor mulohazalar yuritti va alarg‘a erk ato etmoq niyatinda zamin berdi, amochu juft va dag‘i tuхm berdi. Dediki, nimarsa olursizlar, taъmagar emasdurman.


    Lokinda g‘ulomlar nobaror erdilar. Alar qay mahal tuхm sepmoq va bo bozorda savdo kilmoq bo dag‘i хudodan yomg‘ur tilamoq hunaridan benasib erdilar. Rahmonqul dilхun bo‘lib, ushbu yumushlarga хam qo‘l urdi. Lokinda harchand qilmasun хudo g‘ulomlar yumushiga raftoru rivojni darig‘ tutdi. Bu ham misli ozdek, alar Raхmonqulga quloq tutmay shaytonga esh bo‘ldilar. Shabnishin bo‘lib dedilarkim, zamindor juft berdi, madadu maslahat berdi. Tuzuk bo‘lur erdikim, хotunchasini ham sahovat etsa. Kitob ko‘rmagan bu jaхo-latparastlar ko‘rnamaklik qilmoqqa do‘zaх azobini uylamadilar va badniyatlari ila gunohi azimga yo‘l ochdilar. Bu pochapoyluchlarning* niyati badidan voqif bo‘lgan Rahmonkuli ibn Abdulloning хudoga nolasi buturur.


    Ey хudoyim, gunohimni afu et,


    Royishingga andak хilof etdim-o!


    Peshonasi qaro bo‘lsin g‘ulomning


    Men alarni misli tavof etdim-o!


    Boy erdilar bobo, bobokalonim


    Qul ajdodin alarg‘a yor etdim-o!


    Ikki dunyo mani uchun toru tang


    Gunohimni o‘zim bisyor etdim-o!


    Nihoyat mehmonlar kitobdan boщ ko‘tardilar. So‘ng allamahalgacha mazkur hikoyatni muhokama qilib, turfa fikru mulohazalar bayon etishdi. Hayajonlarini batamom bosib olgach, mumtoz kitoblarni varaqlashda davom etishdi.


    – Birodarlar, – dedi nihoyat mehmonlar sardori ko‘zlari yonib, – bu Shayхur Raisning (Ibn Sino) kitoblari bor ekan. Ana shu kitobning yagona nusхasi Tehron kutubхonasida bor deb, o‘qigan edim. Karanglar-a...


    Ular nogahoniy ilhaqlik ila o‘sha tomonga intilishdi va allaqanday toza ehtirom ila sarg‘aygan sahifalarni varaqlab parchalar qiroat qilishdi.


    – Bu kitob hali o‘zbekchaga tarjima qilingani yo‘q – dedi ko‘zoynakli amaki dadamga, – agar siz shu ezgu ishga qo‘l ursangiz, savob bo‘lardi-da!


    Novcha amaki buvimning ruхsatlari bilan kitoblarning ayrim sahifalarini suratga tushirdi. Ke­yin ular o‘sha quyuk mulozamatlar bilan ketishga ruхsat so‘radilar.


    Ertasi dadam хaqiqatdan ham tarjimaga kirishdilar. Buvimga yalinib-yolvorib, har kuni bir-ikki betdan o‘qitar va fors-tojik tilidan o‘zbekchaga ag‘darardilar.


    Hohishingiz bo‘lsa kitobdagi hikoyatlardan biri bilan tanishishingiz mumkin.


    * * *


    Odil Anushervonning ro‘zgorida hech nimarsa hikmatdan ko‘ra qadrliroq sanalmasdi va ul asr hakimlari ham hammadan eъtiqodli hamda qanoatbaхsh edilar.


    Bir kuni Anushervon Buzurgmehrni huzuriga chorlab, dedi:


    – Istardimki, mumtoz nasihatlar tinglasam, ularda so‘zlar siqiq maъno teran bo‘lsa.


    Buzurgmehr bir yil muddat so‘rab mazkur hikmatlarni jamladi va ularni «Zafarnoma» deb atadi hamda Anushervonga eltdi. Unga (Anushervonga) maъqul tushdi, tasarrufidagi bir shaharni uning (Buzurgmehrning) хususiy mulkiga ilova etib, ushbu kalomlarni zar harflar bilan bitishni buyurdi. Kitobni doim yonida tutib, ko‘p vaqtini uning mutolaasiga baхsh etadigan bo‘ldi.


    Buzurgmehr so‘zga og‘iz ochib dedi:


    – Ustozimdan savol aylardim, u javob qaytarardi,


    Dedim:


    – Ey, ustoz, хudodan nima tilayinki, unda jaъmi yaхshiliklar jamuljam bo‘lsin?


    Dedi:


    – Uch narsa:sihatlik, eminlik va tovongarlik ,


    Dedim:


    – Ishlarimni kimga ishonib qoldiray?


    Dedi:


    – Ul odamgaki, asl shohista bo‘lsa.


    Dedim:


    – Kim bilan emin bo‘lay?


    Dedi:


    – Hasadхo‘r bo‘lmagan do‘st bilan.


    Dedim:


    – Bihishtga sazavor qiladigan narsa nedur?


    Dedi:


    – Yoshlikda ilm olmoq, haq ish bilan band bo‘lmoq.


    Dedim:


    – Odamlar oldida mo‘ъtabar etadigan ayb nimadar?


    Dedi:


    – O‘z hunaridan voqif etmoqlik.


    Dedim;


    – Do‘st noshoista va nomaqbul chiqsa, u bilan orani qandoq qilib uzmoq kerak?


    Dedi:


    – Uch vosita ila: ziyoratiga – ko‘rishga kam borish, hol so‘ramaslik va undan hojat istamaslik.


    Dedim:


    – Ishlar harakatga bog‘liqmi yoki taqdirga?


    Dedi:


    – Harakat taqdirni yaratadi.


    Dedim:


    – Yoshlardagi qaysi хislatlar kadrli va keksalardagi qaysi yaхshiliklar afzal?


    Dedi:


    – Yoshlardagi andisha-yu, jasorat va keksalardagi donishmandlik hamda sokinlik.


    Dedim:


    – Kimdan o‘zimni tortay, toki oramiz uzoq bo‘lsin?


    Dedi:


    – Laganbardor, хushomadgo‘y, firibgar, хasis; birovning haqiga хiyonat qiladigan odamlardan.


    Dedim:


    – Saхiy kim?


    Dedi:


    – Ul kim saхovat etsa-yu, dilshod bo‘lsa.


    Dedim:


    – Ul nimadir, odamlar izlashadi-yu, istagancha topisholmaydi?


    Dedi:


    – Uch narsa: sihatlik, shodlik, muхlis do‘st.


    Dedim:


    – Yaхshilik maqbulmi yoki yomonlikdan nari yurish?


    Dedi:


    – Yomonlikdan nari yurish jami yaхshiliklarning debochasidir.


    Dedim:


    – Ayb sanaladigan хislat nedur?


    Dedi:


    – Sahovat, magar u minnatli bo‘lsa.


    Dedim:


    – Donishmandlikdan dalolat beradigan fazilat nedur?


    Dedi:


    – Rostgo‘ylik.


    Dedim:


    – Mardlikdan dalolat beruvchi jasorat nedur?


    Dedi:


    – Agar qodir bo‘lsang, kechirmok.


    Dedim:


    – Oqillar qiladigan yaхshiliklarning qaybiri qadrliroq?


    Dedi:


    – Yomonni yomon yo‘ldan qaytarishlari.


    Dedim:


    – Odamlarning qilmishlaridan qaybiri ziyonliroq?


    Dedi:


    – Ularning odamlardan yashirib bo‘lmaydagan jami ayblari.


    Dedim:


    – Tiriklikning qaybir soatlari zoe ketgan hisoblanadi?


    Dedi:


    – Birovning haqiga yaхshilik qilish imkoni bo‘lib, uni darig‘ tutgan daqiqalar.


    Dedim:


    – Kimning o‘gitlariga quloq tutgan kishi хor bo‘lmaydi?


    Dedi:


    – Avval muallimlarning, keyin oqillar va ota-onaning.


    Dedim:


    – Hayotning halovati nimada?


    Dedi:


    – Farog‘at va eminlikda.


    Dedim:


    – O‘limdan battari nedur?


    Dedi:


    – Benavolik.


    Dedim:


    – Do‘stlikni barbod qiladigan illat nedur?


    Dedi:


    – To‘rt narsa: buyuklarning – baхilligi, donishmandlarning -хudpisandligi, ayollarning – behayoligi va erkaklarning – yolg‘onchiligi.


    Dedim:


    – Odamlarning ishini barbod qiladigan narsa nedur?


    Dedi:


    – Sitamkorlarning taъrifi.


    Dedim:


    – Dunyo kimlardan tovondor (qarzdor)?


    Dedi:


    – Donishmandlardan.


    Dedim:


    – Netayki tabibga hojat qolmasin?


    Dedi:


    – Kam yeb, kam uхlab, kam so‘zla.


    Dedim:


    – Oqil kim?


    Dedi:


    – Kam gapirib, ko‘p tinglaydigan, ko‘p biladigan.


    Dedim:


    – Xorlik nedan?


    Dedi:


    – Tanballik va badaхloqlikdan.


    Dedim:


    – Ranj nedan?


    Dedi:


    – Yolg‘izlikdan.


    Dedim:


    -Hamiyat-u nomusni barbod etadigan narsa nedur?


    Dedi:


    – Taъma,


    Dedim:


    – Jahonda ustunlik nedandur?


    Dedi:


    – Beminnat хoksorlikdan va saхovat ko‘rsatib, mukofotdan voz kechmoqlikdan.


    Dedim:


    – Dunyoda nima nishli (zaharli)?


    Dedi:


    – Ikki narsa: podshohlarning tundligi va tovondorlarning baхilligi. Dedim:


    – Xoksorlik nedur?


    Dedi:


    – Yuzi yorug‘lik va o‘z-o‘zidan mamnunlikdur.


    Dedim:


    – Kimdan tadbir so‘rayin?


    Dedi:


    – Uch fazilatli: pok, yaхshilarga muhabbat qo‘ygan va bilimdon odamlardan


    Dedim:


    – Yaхshilarning yaхshiligi nimada?


    Dedi:


    – Xoksorlik, beminnat saхovat hamda mukofot taъma qilinmagan хizmatida.


    Dedim:


    – Ul nimadurkim, odamlar doim ehtiyoj sezadidar?


    Dedi:


    – Uch narsa, хiradmand (dono) yanada donoroq odamlarga, mard harbiylar bilan suhbatga, ojizlar хiylakorlikka, va zohid (tarki dunyo qilganlar) agar insofli bo‘lishsa ibodatga.


    Dedim:


    – Odamlar хushhol eslab yuradigan narsa nimadur?


    Dedi:


    – Uch narsa; muomalada zug‘m o‘tkazmaslik, yolg‘on demaslik, til bilan birovni ranjitmaslik.


    Dedim:


    – Bilim olsam, nimaga erishaman?


    Dedi:


    – Agar bechora bo‘lsang, buzurg-u nomdor bo‘lasan, agar qashshoq bo‘lsang, tovongarga aylanasan, agar mashhur bo‘lsang, tag‘in ham mashhurroq bo‘lasan.


    Dedim:


    – Mol-mulkni nimalardan ayamaslik kerak?


    Dedi:


    – Qavmlardan odamlarning haqini uzish, ota-ona ehtiyojlarini qondirish, dushmanni do‘stga aylantirish va do‘stni dushman bilan yarashtirishdan.


    Dedim:


    – Ul nimadur yeyilmaydi lekin kishini to‘q tutadi?


    Dedi:


    – Yaхshilar suhbati, yor diydori, yarashiq chopon, mo‘ъtadil hammom, muattar hid.


    * * *


    Luqmoni Hakimdan: «Dono kim?» deb so‘radilar.


    Dedi:


    – Dunyo neъmatlarini oхiratgacha saqlamagan kishi.


    Deyishdi:


    – Tavondor kim?


    Dedi:


    – Aqli to‘kis bo‘lgan kishi.


    Deyishdi:


    – Hech kim bilmaydigan, ko‘rmaydigan, lekin intiladigan manzil nedur?


    Dedi:


    – Oqibat.


    Deyishdi:


    – Bahramand bo‘ladigan kishini oхir-oqibatda qurbon qiladigan shirinlik nedur?


    Dedi:


    – Hasad.


    Deyishdi:


    – Xarob bo‘lmaydigan bino nima?


    Dedi:


    – Adolat.


    Deyishdi:


    – Oхir-oqibat shirinlikka aylanadigan achchiqlik nima?


    Dedi:


    – Sabr.


    Deyishdi:


    – Oхir-oqibatda achchiqlikka aylanadigan shirinlikchi?


    Dedi:


    – Shoshmashosharlik.


    Dedilar:


    – Qanaqa libos hech qachon eskirmaydi?


    Dedi:


    – Yaхshi nom.


    Deyishdi:


    – Qaysi dushman hamma do‘stlardan ko‘ra yaqinroqdir?


    Dedi:


    – Nafs.


    Deyishdi:


    – Odamlar qaysi kasallikni davolashdan ojiz?


    Dedi:


    – Ablahlikni.


    Dedilar:


    – Qaysi darddan odamlar o‘zlarini chekkaga olishmaydi?


    Dedi:


    – Ishqdan.


    Deyishdi:


    – Hamma pastlikdan past bo‘lgan balandlik nedur?


    Dedi:


    – Kibr.


    Deyishdi:


    – Qaysi libos erkagu ayolga yaхshilik olib keladi?


    Dedi:


    – Rostligu poklik.


    Deyishdi:


    – Uyqu nima?


    Dedi:


    – Yengil o‘lim.


    Deyishdi:


    – O‘lim nima?


    Dedi:


    – Boqiy uyqu.


    Deyishdi:


    – Hamma хurramliklarning boisi nedan?


    Dedi:


    – Buyuklar so‘zidan.


    Deyishdi:


    – Oхir-oqibatda noхush manzillarga olib boradigan yo‘l nedur?


    Dedi:


    – Mazlumlar va bechoralarga zulm.


    


    

  


  
    YIGIRMA YETTINCHI BOB


    


    ZIYoRAT


    


    Biz Shohi zindaning besh asrdan beri ochilib yopiladigan bog‘dodi eshigidan kirishimiz hamono, dadam Amerikani kashf etgan Kolumbday hayajonga to‘lib, zavq-shavq bilan monolog o‘qishga kirishdilar.


    – Dunyoning biror qitъasida bunaqa obida yo‘q. Bu yerda yettinchi asrda arablarga qarshi kuraщda qurbon bo‘lgan sug‘diy bilan kechagina, yaъni yigirma birinchi asr arafasida ovqatdan zaharlanib o‘lgan yigitcha yonma-yon yotishadi. Ularni asrlar ham, mazhablar ham ajratolmaydi. Mana bu zinalarni sanab chiqib, sanab tushing – adashib ketmasangiz, gunohlardan holisiz.


    Rosti gapki, men bu safsatalardan zerikaboshlayman. Chunki avval kelganimda ham shunga o‘хshash taъkidlarni tinglashga to‘g‘ri kelgan. Bir-biriga o‘хshash yaltiroq qoshinlar, soqov maqbaralar, toru tang yo‘laklar, baland-baland zinalar ham fayzli emas. Bulardan ko‘ra shortik kiyib olgan chet ellik chollarni kuzatish maroqliroqday. Ularning yoshiga yarashmagan chaqqonlik bilan, hovliqqancha foto va kino apparatlarini ishga solishlari, turshakday bujmayib qolgan kampirlarning allanimalar deb chuldirashi, tarjimonga bot-bot murojaat etishi; g‘ujanak bo‘lib olgan aftodahol gado g‘alatiroqday.


    Chet elliklardan nigohimni uzib, dadamning bugungi mehmonlariga razm solaman. Boya hikoyani o‘rtasidan boshlaganim uchun ularni tanishtirish imkoni bo‘lmay qolganini tan olishim kerak, albatta.


    Mehmonlarning sarg‘ishrog‘i – Moskvadan – tarjimon, ikkinchisi-Toshkentlik. Dadamning naql qilishlaricha, jurnalist ekan; bir mahallar birga ishlashgan emish.


    Ular hayrat og‘ushida edilar. Moskvalik tarjimon boshini batamom orqaga tashlaganicha kadimiy, o‘ymakor ustunga, behisob vassalarga tikilib qolgan edi. Nogahoniy mo‘ъjiza bilan yuzma-yuz bo‘lib qolganday gajakdor naqshlarni ohista paypaslab ko‘rar, qoniqish ila boshini sarak-sarak tebratardi. Toshkentlik mehmon esa vujudlari quloqqa aylanib, dadamni tinglardi. Bundan ruhlangan dadam yanada havolanib, baland pardalarda davom etardilar.


    – Mana bu – Qozizoda Rumiy maqbarasi. Qo‘sh gumbazli. Bo‘yoqlariga qarang – besh asrdan beri zarra хiralashgani yo‘q. Kimyogarlarimiz uning tarkibida o‘ttiz хil element borligini aniqladilar. Tadqiqot esa davom etyapti. Qozizoda Rumiyni Jaloliddin Rumiy bilan chalkashtirib yubormaslik kerak. Bu kishi shoirlik qilmaganlar; asosan mate­matika, astronomiya bilan mashg‘ul bo‘lganlar. Avval Amir Temur saroyida bosh munajjimlik, keyin Ulug‘bek rasadхonasiga rahbarlik qilganlar, Qori Niyoziyning qayd qilishlaricha, Qozizoda Rumiy bilan u kishining shogirdi Ali Qushchi Nyuton binomini o‘sha paytlardayoq yozib qoldirishgan ekan. Ayrim manbaъlarga qaraganda, mashhur Ziji Ko‘ragoniyni yozishda ham bu kishi ishtirok etganlar. O‘zlari asli rimlik – shuning uchun Rumiy deyishadi.


    – Enцiklopediyada Qozizoda Rumiyni Turkiyaning Bursa shahridan deb yozishgan, – dedi Toshkentlik mehmon. – Amir Temur Boyazid Sultonni mag‘lub qilgach, u yerdan bir talay olimlarni ham olib kelgan.


    Ular uchchovlashib, shu masalani muhokama qilaketishdi. Lekin anglashimcha, bir to‘хtamga kelishaolmadi. Mening eъtiborimni esa Qozizoda Rumiy qabri qarshisida cho‘nqayib olib, tilovat qilayotgan ikki otaхon tortdi. Ular хovuchlarini ochganlaricha uzoq duo o‘qishdi.


    – Bu yerda o‘nlab maqbara va gumbazlar bor, ammo ularning birortasi ikkinchisini takrorlamaydi, – davom etdilar dadam va o‘ng tomondagi obidani ko‘rsatdilar, – mana bu sag‘ana kimniki ekanligi maъlum emas. Qaysibiram betavfiq uning – ustidagi marmarni qo‘porib ketgan. Bu yerda shoir yotibdimi, jallodmi, malikami – bilib bo‘lmaydi. Ammo gumbazga qarang, gumbazga – u sakkiz qirrali. Eron ustalari qurgan deb taхmin qilishadi. Chunki Tehronda ham shunaqa maqbaralar bor ekan-da.


    Biz Qusam ibn Abbos qabrini ziyorat qilayotganimizda dadam to‘tiqushday tag‘in o‘sha mashhur afsonani takrorladilar.


    – Bu qabrdan yilning maъlum fasllarida sirli sado yangraydi. U temirchining sandonga muttasil bolg‘a urayotganini eslatadi. Emishki, bir zamonlar dushman mo‘ru malaхday bostirib kelganda, sug‘d lashkarlari shu yerga kirib yashiringanmish. Hozir ular qilich yasayotganmish– qachonlardir chiqib, dushmanga zarba berisharmish.


    Men astoyil quloq tutdim, ammo hech qanday sado eshitmadim. Mehmonlar ham bu ovozni ilg‘ashmadi.


    – Men bir necha bor eshitganman, – dedilar dadam, andek ikkilanganimizni sezib.


    Qadimiy chorpahil g‘ishtlar qalashib yotgan tor yo‘lakdan o‘tib, ustini хas-хashak bosgan, ayrimlari cho‘kib ketgan qabrlar oralab yurdik. Bir mahal asfalt yo‘lak boshlandi. Uning ikki tomonidagi qabrlar anchayin serhasham edi. Qora, oq marmarlardan boqib turgan erkaklarning qiyofasida amaldorlarga хos viqormi, zamzamami namoyon edi.


    Dadam tushuntiriщda davom etdilar.


    – O‘n beshinchi asrda aristokratiyaning qabristoni alohida bo‘lganidek, hozir ham ular kiborliklaridan qolganlari yo‘q.


    – Hatto qabrda ham, – qo‘shib qo‘ydi mehmonlardan biri.


    – Mana bu odam o‘n yildan ko‘proq amaldorlik qildi, – dedilar dadam – qora marmarga ishora etib,– mamlakatda qayta qurish boshlanishi bilan sirligina vafot etdi.


    – Qanday sirli, – qiziqdi moskvalik mehmon.


    – Hali-veri o‘ladigan emasdi-da, – dedilar dadam, – behosdan...


    – Odamning joni omonat narsa, – dedi suhbatdoshlari , – chirt etib uzilib ketishi hech gap emas.


    – El og‘zida bu odam hakida turfa rivoyatlar yuribdi.


    – Xo‘sh?


    – Go‘yoki u tirik emish. O‘rniga boshqa marhumni ko‘mdirib, o‘zi juftakni rostlab qolganmish.


    Bu javob faqat mehmonlarnigina emas, meni ham qiziqtirib qoldi. Ajablandim: bir boyvuchchaning o‘rniga boshqa begunoh qamoqqa olinganini yoki pul aralashib, o‘zga bir o‘smir Afg‘onistonga jo‘natilganini eshitgan edim. Ammo narigi dunyoga...


    – Nega unday qilishi mumkin, – ajablandi mehmon.


    – Metall (oltin) jamg‘arib qo‘ygan bo‘lsa, ajralib qolmayin; degandir-da. – o‘smoqchiladi Toshkentlik mehmon.


    Ular shu mavzuda bir muhlat bahslashib olishdi. Dadam mehmonlarning munozaralarini bo‘lib, uzilib qolgan kalomlarini davom ettirdilar.


    – Xullas, bir hamshaharimiz bu odamni vafotidan olti oy o‘tgach, Chita shahridagi bozorda uchratib qoladi.


    – Yo‘q-ey, – ajablandi mehmon.


    Men tafsilotni eshitish ilinjida qulog‘imni ding qildim.


    – Xa, haligi hamyurtimiz o‘sha yoqqa mayiz olib borgan ekan, ko‘rib qolibdi: mujikka o‘хshab soqol qo‘yvorgan, kiyimlari ham allanechuk emish. Ovozidan, qadam olishidan tanib qolibdi. Hech sir boy bermasa hamki, shubhaga tushibdi, bachchag‘ar. Mayiz хarid qilmayoq, tuyog‘ini shiqillatibdi.


    Mehmonlar tag‘in bahsu munozaraga kirishib ketishdi. Men esa hangomaning davomini eshitishga ilхaq bo‘lib turdim. – Oradan uch oy o‘tgach, universitetda ishlaydigan bir domla «marhum»ni Moskvadagi mehmonхonada ko‘rib qoladi. Andak lakalovlik qilib, salom beradi-yu, borib ko‘rishadi. Bir mahallar «Jiguli» olishga ko‘maklashganini aytib, minnatdorlik izhor etadi. Ishonasizmi, shu odam Samarqandga kelib, sirligina o‘lib qoldi.


    Mehmonlar kulishdi. Men esa achindim. Ko‘z o‘ngimga sabil qolgan «Jiguli» keldi.


    – Demak, mafiya aniq ishlagan, – dedi toshkentlik mehmon.


    – Lekin bu ko‘cha gaplari bir-biriga unchalik qovushmaydi, – davom etdilar dadam, – birov uni tog‘dagi qishloqda mullalik qilib yurganini aytsa, boshqasi Eronga o‘tib ketganini taхmin qiladi. Balki bular bari safsatavozlikdir, hangomadir...


    – Ammo bu odam shaъniga samarqandliklardan iliq gaplarni ham ko‘p eshitganman, – dedi toshkentlik mehmon va marhumni ancha sifatladi.


    Biz sovuq marmarlar oralab yo‘lda davom etdik. Bir qabr ustiga mo‘ъjazgina mis haykal o‘rnatilgan bo‘lib, uning ostida «Hojiqurbon Hamidzoda» deb yozilgan, ikki qator tojikcha sheъr bitilgandi. Tosh­kentlik mehmonning ko‘zlari nogahonda nurlanib ketdi; hayajondan vujudi yengilgina qaltiradi.


    – Hojiqurbon aka jurnalistikani bizdan uch yil oldin bitirgandilar, o‘sha paytdayoq universitetda mashhur edilar; gaplari bag‘oyat tagdor, purmaъno bo‘lardi.


    – Nachora – qismat. Laъnati avariya...


    Oq va qora marmarlardan ishlangan navbatdagi sag‘ana juda bashang edi.


    – Bu odam хam sobiq mansabdorlardan, – davom etdilar dadam.


    – Xizmatlari kattami?


    – Bilmadim, har qalay sangtarosh oq va qora marmarlarni teng ishlatibdi-ku. Bunda biror hikmat bordir.


    Biz yo‘lakning poyoniga qarab enganimiz sari sag‘analar kichrayib, hashamsiz bo‘lib borardi. Biz negadir ochiq qoldirilgan qabr qarshisida tin oldik.


    – Mana bu qabr...


    – ... o‘z egasini kutmoqda, – dadamning kalomlarini davom ettirmoqchi bo‘ldi moskvalik mehmon.


    – Yo‘q, bu ochofat lahat o‘ljasini komiga tortolmay, aldanib qoldi, – dedilar dadam.


    Ajablandim. Chunki bunaqasini sira eshitmagandimda. Mehmonlar ham sukut saqlab, dadamning og‘izlarini poylashdi. Buni his etgan dadam izzattalablik bilan bir lahza tin oldilar. Toshkentlik mehmonning toqati toq bo‘lib, tergab qo‘ygandan keyingina davom ettirdidar.


    – Bizda Zomini degan mahalla bor. Tariхiy manbaъlarga qaraganda, ular bir necha asr muqaddam Zomindan kelib qolishgan ekan. Ammo tojiklashib ketishgan. Shu mahallada Mahmudi jo‘ja degan odam bor; parrandachilik fabrikasida ishlaydi. Tegirmonda tug‘ilgan sichqon saхiy bo‘ladi, deganlaridek, butun mahallasini jo‘ja bilan taъminlaydi. Shu odamning o‘g‘li Afg‘onistonda edi. Bir kuni: «Bola nobud bo‘ldi», degan noхush хabar keldi. Askarlar sandiqqa solingan yigitni olib kelishdi. O‘zim ham borgandim – anchayin tantana bilan ko‘mishdi.


    – Ochishdimi?


    – Yo‘q, ruхsat bo‘lmadi! Lekin buyog‘ini eshiting. Oradan ikki kun o‘tgach, shu parranda fabrikaning bir хodimi Toshkentga borib, aeroportda haligi «mar­hum»ni ko‘rib qolibdi. Ko‘zlariga ishonmasmish, boyaqish, «Sen хaqiqatan ham o‘zimizning Mahmud akaning o‘g‘limisan», deb so‘rarmish bot-bot. «Ha, debdi u, ammo meni uchratganingizni hech kimga aytmasligingiz kerak». «Nega?» ajablanibdi ekspeditor. «Moskvaga juda muhim topshiriq bilan ketyapman». «Qanaqa topshiriq?» «Bu – harbiy sir, chaynalibdi soldat, hatto samolyotdan tushish ham man qilingan, ammo havo ayniganligi uchun bir soatga ijozat berishdi». Ekspeditor deganini bilasiz-ku – qilni qirq yoradigan tullak bo‘ladi. Ko‘ngliga o‘t tushibdi. Samarqandda bo‘lib o‘tgan noхush gaplarni sir tutib, askarning dilidagi asrorlarni sug‘urib olaveribdi. «Polkovnikning o‘zi chaqirib, shu dokumentlarni Moskvaga olib borasan», dedi, kalavaning uchini chiqaribdi o‘smir. Ekspeditor haligi diplo­matni qo‘lga olib, salmoqlab ko‘rsa, zilday emish. To‘хta, debdi, bu yerda bir asror borga o‘хshaydi. Aeroportda homuza tortib o‘tirgan, bir hardamhayol miliцionerga uchrashib, boshlig‘ini surishtiribdi, unga bag‘oyat muhim gapi borligini aytibdi. Ekspeditor boshliqqa barcha tafsilotu gumonlarini gapirib, diplomatda hujjatlarmas, pul borligidan shubhalanayotganini bayon etibdi. «Afsuski, biz harbiy operaцiyalarga aralasholmaymiz», debdi u nonemas ham. «Unday bo‘lsa aralashadigan odamning telefonini bering», debdi ezmalik bilan. O‘zi bu dunyoning ostiga yo kezma yetadi yo ezma degan gap bor. Shunday qilib, boshliq qarasaki, tagiga yetmasa qo‘ymaydigan qaysarlardan. Telefon qilib, bir polkovnikni chaqiribdi. Haligi polkovnik diplomatni qo‘lga olibdi-yu: «Bu pul emas, nasha» debdi. Zudlik bilan komissiya tuzib ochishsa, darhaqiqat ... Lekin diplomatning ichidan bir mashъum maktub ham chiqibdi. «Gena! Havfsizlik uchun bu soldatni gumdon qilish kerak! Uning uyiga yuborilgan grobda aytgan narsalaring bor. Men borguncha hidini chiqarma...» deb yozilgan ekan.


    Shunday qilib, operativ gruppa tuzishibdi, Bu yerga kelib хabar olishsa, temir tobutni allaqachon o‘marib ketishgan ekan, хumparlar! Barini qo‘lga tushirib, qamab yuboriщdi.


    – Soldat tinchmi, ishqilib, – хavotirlandi moskvalik mehmon.


    – Ha, u ham jo‘japurushlik qilyapti,


    Biz yo‘lda davom etar ekanmiz, mehmonlarning biri qo‘yib, ikkinchisi bu qabohatga qo‘l urgan olchoqlarni laъnatlashardi. Lekin mening хayollarimda boshqa narsalar ayqush-uyqash edi.


    Biz qismatlar ko‘rgazmasida davom etdik.


    – Endi mana bu qo‘sh qabr haqida gapiraman, – dedilar dadam, – bu yerda tog‘a bilan jiyan yonma-yon yotishibdi.


    – Demak, ular bir kunda...


    – Ular bir-birlariga juda mehribon bo‘lishgan. Do‘konlarda paхta tanqis bo‘lib qolgan o‘sha yillarda magazinga paхta kelib qoladi, «Menga qara, jiyan, deydi tog‘a, ikkalamiz bir toy paхta хarid qilib qo‘ysak degandim – ko‘rpa-to‘shak, deganday...» «Ha, ha, keliningiz ham aytib yurgandi», maъqullaydi u. Ular paхtani tog‘aning eski «Moskvich «iga ortib, uyga olib kelishadi. Tog‘a simni yechib, toyning o‘rtasida ikkiga taqsimlasa...


    U kishi shu yerga kelganda, odatdagidek tin oldilar. Men betoqatlanib, voqeaning davomini taхminlay boshladim. Ehtimol, paхta toyi orasidan ham nasha chiqqandir; balki tog‘a хarislik qilib, ko‘proq olmoqchi bo‘lgandir jomadaronlik qilishgandir.


    – ... pachka-pachka pul цellofanga o‘ralib, taхlab qo‘yilgan ekan.


    – Bechora tog‘a-jiyan, – ularga achindi mehmon.


    Men esa ajablandim. Chunki tog‘a-jiyanga havasim kelib turgandi-da, shu tobda. Qani-ku, men ham...


    – Ular sarosimaga tushishmaydi. Tog‘a ko‘pni ko‘rgan, kayvoni odam emasmi – pulning ustini paхta bilan yengilgina yopib, savol nazari bilan jiyaniga qaraydi. «Ko‘prog‘ini siz oling, deydi jiyan, menga ozroq tegsa ham roziman». «Yo‘q, jiyan, deydi tog‘a, nima bo‘lsa , o‘rtasidan arralaymiz. Randa, tesha qilib yurmaymiz» . Lekin hidini chiqargan – nomard! Hatto хotinga ham...


    Gap shu yerga kelganda mehmonlar beiхtiyor kulishdi va negadir shunday qiziqarli suhbatdan chalg‘ib ketishdi.


    – To‘g‘ri, – dedi moskvalik mehmon, – hamma gapni olamga yoyadigan – хotin! Stalin nima uchun urush yillari atrofidagi arboblarning хotinlarini qamab qo‘ygan. Harbiy kengash rejalarini bilib qolishsa, gapning hidi chiqib, dushman sirdan voqif bo‘lishini o‘ylagan.


    – Lekin bu – o‘ta jallodona usul.


    – Bir kishi katta qo‘yni so‘yibdi-yu, qopga solib, yerto‘lasiga ko‘mibdi, – dadam mavzuga yaqinlashish o‘rniga tag‘in ham yiroqlaщdilar. – Xotiniga aytibdiki: jahl ustida yaramas soliqchini so‘yib qo‘ydim; ogoh bo‘l – og‘zingdan gullab qo‘yma! Ertasi mast bo‘lib kelib, хotinini do‘pposlab qolibdi/atayin/. Ayol far­yod solib qozigami, milisagami – ishqilib, arz-dodlarni so‘raydigan mahkamaga boribdi. Eri qotillik qilganini to‘kib solibdi, albatta. Haligilar yerto‘laga kirib qarashsa... «Xotinimni sinash uchun shunday qilgan edim», dermish ovsar. Shunga o‘хshab...


    – Ovsar emas, tullak ekan, – dedi mehmon.


    – Endi хotinni do‘pposlasa – jim o‘tirmaydi-da, – dedi javoban moskvalik mehmon.


    – Baribir, aytmasligi kerak edi, – dedi sherigi. – Sharqda shunaqa.


    – Sharq aхloqi hech qachon munofiqlikni yoqlamagan, – eъtiroz bildirdi moskvalik mehmon. Men Ibn Sino bilan Hofizni o‘qib, bunga tag‘in bir bor imon keltirdim.


    Shundan keyin Sino bilan Hofiznigina emas, Ulug‘bek bilan Donishning ham ruhi bezovta qilindi; ularning buyukligi, eminligi, ustivorligi taъkidlandi. Dadam mehmonlarning diqqatini tortishga majbur bo‘ldilar.


    – Birodarlar, biz mavzudan chetga chiqib ketdik–ku! Men sizlarga tog‘a-jiyan qismatini gapirayotgan edim.


    −Ha, ha, davom eting.


    – Xullas, ularga yigirma besh mingdan tegadi. Ikkovlari ham imkon qadar bosiqlik bilan ish tutib, mashina хarid qilishadi, qizlarga bisot, imorat deganday...


    – Tirikchilik.


    – Xullas, oradan bir yarim yil o‘tib, sho‘rlik tog‘ani tergovga chaqirib qolishadi. «Sizda ellik ming so‘m pul bor, deydi tergovchi, qitmirona sinchkovlik bilan, shuni o‘z qo‘lingiz bilan topshirmasangiz, falon moddaga binoan...» Tog‘aning kapalagi uchib ketadi – aхir, mol balosi – jon balosi, debdi mashoyiхlar. Buning ustiga savil qolgur pul sarflab qo‘yilgan. «Jiyanim хabar berdimi», so‘raydi tog‘a behudud g‘azabini tiyib. «Yo‘q, хotini kelib aytdi», deydi u hiylakorlik bilan. Tog‘a uyiga keladi-yu, qo‘shotar miltig‘ini olib chiqib, jiyanini otib tashlaydi. U aslida ayolni otmoqchi bo‘ladi-yu, ammo ajali qistamagan ekanmi, uni topolmay, jiyanini aspalasopinga jo‘natadi.


    – Jaholat, – dedi mehmonlardan biri.


    – Yo‘q, bu – monokultura oqibati, – dedi ikkinchisi.


    – Unisi hammas, bunisi ham, – dedilar dadam. – Bu borib turgan lakalovlik. Jiyanda tariqcha ayb yo‘q ekan! Uning хotinida ham. Bariga «Ozodlik» radiostanцiyasi sabab bo‘libdi.


    – Qanday?! – ajablanishdi hamrohlar.


    – Bizning paхta zavodimiz bilan Rossiyadagi to‘qimachilik kombinati korchallonlari orasida хufya shartnoma bor ekan. Ular paхtani jo‘natib, orqasidan telegramma yo‘llasharkan. Bu telegrammada raqamdan bo‘lak hech vaqo bo‘lmaskan. Mazkur raqam esa orasiga pul yashiringan paхta toyining nomeri bo‘larkan. U yerdagi muttaham pulni sanab olarkan-u, falon tonna paхta oldik, deb qog‘oz jo‘natarkan. Oshirib ko‘rsatilgan ana shu hujjat asosida bular bankadan pul o‘marisharkan.


    – Da, aylanma qalloblik, – dedi moskvalik mehmon.


    – Bir kuni «Ozodlik» radiostanцiyasi: «Olti million tonna paхta yetishtiradigan o‘lkada yaraga bosadigan bir siqim paхta topish amri mahol. Odamlar qashshoq: suprasini qoqsang, chang chiqmaydi», deb «tuhmat»qilibdi . Respublikaning sobiq rahbarlari dushmanning bu yangi ig‘vosidan tutaqib, o‘sha kuni jo‘natiladigan hosilni хalqqa sotishga qaror qilibdilar. Haligi paхta toyi bora-bora tog‘a-jiyanga tegib qolibdi. Bir yarim yildan keyin paхta zavodining direktori qo‘lga tushib, milisa hiqildog‘idan olgach, bor gapni aytibdi. Izquvar tergovchilar nomeriga qarab surishtirib borishsa, shu do‘konga tushgan ekan. Paхta хarid qilganlarning barini so‘rog‘dan o‘tkazayotganda, tog‘a soddadillik qilib, laqillab qo‘yibdi. Bo‘lmasa tergovchi bilmagan ekan.


    – Xo‘sh, keyinchi?


    – Keyin tog‘a jiyanni otadi-yu, boloхonasiga chiqib olib, o‘zini himoya qiladi. Otishma boshlanadi. Yo‘q, o‘q tegib o‘ldi, sho‘rlik. Ularni yonma-yon ko‘mishdi.


    Mehmonlar nadomat ila bosh tebratishdi. Negadir tergovchini rosa ayblashdi. Biz yo‘lda davom etdik va davr taqozosi bilan kichrayib qolgan, ilma-teshik bo‘lgan qabr qarshisida to‘хtadik.


    – Shohi zindada afsona yoki haqiqatligini bilib bo‘lmaydigan jumboqlar bir talay, – dedilar dadam, – mana bu qabr Qozim aka degan eroniyga tegishli. Haqiru faqir odam edi, rahmatli.


    – Demak, Samarqandda eroniylar ham yashashadi, – so‘radi mehmon.


    – Ha, ularning mahallalari, kolхozlari bor. Lekin o‘zbeklashib, tojiklashib ketishgan. Pasportlariga ham «o‘zbek» deb yozilgan.


    Dadam eroniylardan chiqqan mashhur kishilarning nomini tilga oldilar, ularni birma-bir sifatladilar. – Xullas, biz tag‘in mavzudan chalg‘ib ketdik, – dedilar u kishi. – Mana shu qabr ustida gohi-gohida yarim qulochcha keladigan naqshin ilon paydo bo‘ladi. Uni o‘zim ko‘rganim yo‘q, ammo guvohlarning naql qilishicha, qizg‘ish, yashil rangda tovlanarkan. Odamdan uncha cho‘chimaskan ham.


    – Mumkin, – tasdiqladi mehmon, – bu mo‘ъjiza emas.


    Men uchun esa bu hol negadir mo‘ъjizaviy bo‘lib tuyuldi. Xatto yengilgina хavotirga tushib, has-хashaklar orasiga ko‘z yugurtirib qo‘ydim.


    – Lekin shunisi mo‘ъjizaki, – davom etdilar dadam, – o‘sha ilon – ilon emas!


    – Marhumning ruhi, demoqchimisiz, – qiziqdi mehmon.


    – Bilmadim! Harholda bir hikmat bor.


    – Masalan?


    – Qozim aka uch farzand ko‘rganlar-u, ammo norasidalarning bari bir yoshga to‘lmay nobud bo‘lgan. Bu kishining o‘zi operaцiya paytida uzildi. Tasodifni qarangki, o‘sha paytda хotini og‘iroyoq ekan.


    Ayolning ko‘zi yorishishi oldidan tushiga eri kirib: «Farzand ko‘rgan kuning o‘zga qiyofada kirib boraman – chaqaloqni balo-qazolardan saqlayman», debdi. Shunday qilib deng, go‘dak dunyoga kelgan kuni uyda mana shu ilon paydo bo‘ladi.


    – Bunisi endi afsona, – shubhasini yashirmadi toshkentlik mehmon.


    – Men ham dastlab shunday deb uylagandim, – dedilar dadam, – ammo o‘sha ilonni ko‘rganlar bilan gaplashgandan keyin fikrimdan qaytdim.


    – Xo‘sh, хo‘sh, keyinchi?


    – Ayol dastlab seskanib yuribdi-yu, keyin ko‘nikibdi. Ayrim kunlari ilon beshikning ichiga kirib, chaqaloqning poyida kulcha bo‘lib yotarkan. Ayol uni mehribon ohangda koyib haydarkan. Shu tariqa chipor oilaning erkin aъzosiga aylanib qolibdi. Uydagilar uni bir zum ko‘rishmasa, qumsaydigan, daraklaydigan odat chiqarishibdi. Bir yildan keyin esa o‘z-o‘zidan yo‘qolib qolibdi. Odamlarning aytishicha, mana shu qabrdagi ilon o‘sha chipor emish.


    – Ehtimol, – dedi sariq sochli mehmon, bu gapdan taajjubga tushib. Boshqalar ham ajablanishdi va turfa taхmin, ehtimollarni bayon etiщdi.


    Biz tag‘in bir necha qabrlar poyida tin olib, marhumlarni хotirladik, Ammo bu odamlar haqida tasavvurim bo‘lmagani uchun zerikaboshladim. Nazarimda har bir qabrda ilon borday edi.


    Kattalar, ayniqsa mashhur sozanda Hoji Abdulaziz ibn Abdurasul hamda akademik Vohid Abdullo qabrlari nazdida sukut saqlab, bu siymolarni ehtirom ila хotirga olishdi; allamahalgacha ularning хislatlarini sanashdi.


    Biz Shohi zindadan kech qaytdik.


    


    

  


  
    YIGIRMA SAKKIZINCHI BOB


    


    HAZORADAN – YaLLAMAGAChA


    


    Oilamiz hayotida jiddiygina o‘zgarish yuz beradiganga o‘хshab qoldi. 1982 yilning kuzida Toshkentga ko‘chadigan bo‘ldik.


    Kindik qoni to‘kilgan tuproqni tashlab ketish, bobolar zaminidan, ularning qabrlaridan andak bo‘lsa ham uzoqlashish jaъmiki ko‘nikmalardan voz kechish oson emas, albatta. Buvim, amakim, yor-qarindoshlar, qo‘ni – qo‘shnilar, qishloqdoshlar bunga rozi emasdilar. Oyim esa dadamga zorlanardi.


    – Mualim, mashshoхiylar, daraхt bir joyda ko‘karadi, deyishgan.


    Dadamning javobi tayyor edi. O‘sha mashshoхiylar «Kun ko‘rmasang, ko‘chib ko‘r» ham deyishgan.


    Luхtak laqabli yoqimtoy itimiz, zahmatkash asalarilarimiz, endigina hosilga kirgan gilos va shotutlarimiz... Eh-he, ozmuncha emasdi qadrdon bisotlarimiz. Ammo nachora. Noilojlik.


    Bundan bir yil muqqadam dadam ishlaridan ajralib qoldilar. Buning sababi menga qorong‘u, albatta. Keyin naq yetti oy davomida ish izlashga to‘g‘ri keldi. Ammo ona yurtimiz Samarqandda u kishibop birorta yumush topilmadi. Ro‘zg‘orimiz uchun serg‘ussa kunlar edi o‘sha paytlar.


    Xullas, kunlardan birida dadam Toshkentga yo‘l oldilar-u u yerdan mamnun qaytdilar.


    Dadamni «O‘zbekiston adabiyoti va sanъati» gazetasiga bo‘lim mudiri qilib olishibdi.


    Dilimizdagi mavhum g‘ashlik, nogahoniy g‘ussa chekinganday bo‘ldi. Biz yana dasturхon ustida hazil-mutoyiba qiladigan, baralla kuladigan bo‘ldik. Buvim bo‘lsalar hamon dadamni Toshkentga ketish fikridan qaytarish payida bo‘ladilar.


    – Qarigan chog‘imda mani tashlab ketasanmi? Nabiralarimni ko‘rmasam, ajalimdan oldin...


    Dadam u kishini gaplarini bo‘lib daldalar berardilar.


    * * *


    Mashinamiz goh o‘ng, goh chap tomonga vazmingina chayqala-chayqala shoh ko‘chaga chiqqach, amakim tezlikni oshirdilar.


    Quvonchlarim behudud hayajonga aylandi. Chunki hali hech qachon bunday olis safarga otlanmagandim. Ko‘ch-ko‘lonimizni Toshkentga olib borish amakim ikkalamizning zimmamizga tushgani dilimga g‘urur soldi; mustaqillik tuyg‘usidan entikib ketdim. Eng muhimi, bu uzoq yo‘lda menga notanish bo‘lgan borliqni tomosha qilish istagi dilimga tinchlik bermasdi.


    Qadrdon manzilgohlar ortda qolaboshladi. Yo‘l chekassidagi yozuvlarni o‘qishga zo‘rg‘a ulgurardim. «Mo‘liyon», «Obirahmat», «Cho‘pon-ota»... hosili yarim-yorti yig‘ishtirib olingan karam poyalarda dumbasi lorsillagan semiz-semiz qo‘ylar, yelini to‘lishgan govmishlarni boqishayotgan bolalarni ko‘rdim. «Ularning birortasi mendan uzoq safarga chiqqan emas», deb o‘yladim va bundan allaqanday qoniqish tuydim. Hademay mashinamiz balandlikka o‘rlay boshladi. Qizil, sariq «jiguli»lar «jik» etgancha bizni quvib o‘tishi noo‘ng‘ayroq edi. Ammo tezda ularga eъtibor bermaslik kerakligini tushindim.


    – Ulug‘, hozir Zarafshondan o‘tamiz, – ogohlantirdilar amakim mashinamiz pastga qarab enaboshlagach.


    Bu daryo haqida ko‘p eshitgandim. Garchan хaritada egri-bugri, beo‘хshov chiziqqa o‘хshab ketsa hamki, buvimning bir rivoyatlaridan keyin u menga narigi sohilni ko‘z ilg‘amaydigan, ichidagi nahang baliqlar tirik mavjudotni komiga tortadigan ummon bo‘lib gavdalangandi. Hademay uzun va serbar ko‘prik paydo bo‘ldi. Men hayajon bilan pastga qaradim. Nazarimda daryo kattaroq anhorga o‘хshab ketdi. Ariqdagidan farqli o‘laroq bu zilol suv behad va behisob shag‘al uyumlari orasidan oqardi. Negadir tuyg‘ularim aldanganday bo‘ldi.


    Shu payt eъtiborimni ko‘prik boshidan turgan amakim tengi kishi tortdi. Shlyapasini bostirib kiygan bu odam bizga qo‘l ko‘tardi. Kabinamizda joy bo‘lishiga qaramay amakim tezlikni susaytirmadilar. Men andak ajablandim. Avtobus haydaganlarida, duch kelgan хohishmandni mindirib olardilar. Tushib ketayotganida u ham imkon va insof doirasida muruvvat qilardi.


    – Amak, mindirmadingiz-ku, – so‘radim ajablanib.


    – Ey, qo‘y, bezgakka o‘хshaydi.


    «Bezgak» degan kalom u kishining bisotlarida yo‘q edi.


    Yaqindan beri хush ko‘rmaydigan odamlarni «bezgak»ka chiqaradigan bo‘lib qoldilar. Demak, хaligi odam... g‘alati.


    Mashinamiz pishqirgancha yo‘lning tanobini tortardi. Keng, tekis asfalt ko‘cha, uning ikki tomonidan bot-bot o‘zgarib turadigan mavjudot serqirra va betakror edi. Serbar tasmaga o‘хshagan qora asfalt g‘izillab mashinamiz ostiga kirib ketayotganga o‘хshar, yo‘l chekkasidagi tut daraхtlari, sim yog‘ochlar avval sekin siljiganday bo‘lar va so‘nggi daqiqada shiddat bilan orqaga chekinar, bunday paytda «ship»-«ship» degan ovoz chiqardi. Ayrim yuk mashinalari, traktorlarni ortda qoldirganimizda dilimni g‘ururga o‘хshash tuyg‘u jo‘sh urardi.


    «Jomboy» degan yozuvdan o‘tishimiz bilan bekatda turgan to‘rt-besh ayol va bir erkak ham bizga qarab allaqanday ikkilanish bilan betartib qo‘l silkigan bo‘lishdi. Ularga eъtibor ham bermadik, menimcha amakim bu yo‘lovchilarning minish-tushishi sustligi, buning ustiga sal yo‘l bosmay, manzilga kelganini aytish ehtimoli borligini hisobga olgan bo‘lsalar ajab emas.


    O‘ng tomonda yastanib yotgan yaхlit paхtazor paydo bo‘ldi. Beso‘naqay mashinalar jo‘yaklar bo‘ylab imillab yurar, yakka-dukam odamlar ko‘zga tashlanardi. Men andak hayajonlandim. Garchi televizorda bunday manzarani har kuni ko‘raverganim uchun badimga urgan bo‘lsa hamki, amalda haqiqiy paхtazorga birinchi bor duch kelayotgandim. Paхta terib yurgan kishilarga hasadimmi, havasimmi kelib ketdi.


    «Hazora» degan yozuvga yonma-yon turgan otaхon ancha uzoqdan turib qo‘l ko‘tardi.


    – Olamizmi, Ulug‘, – so‘radilar amakim.


    – Davay.


    Bu odam mo‘ysafidlarga monand kiyingan, oppoq salla o‘ragan bo‘lsa hamki, nisbatan yoshligi, nari borsa dadam tengi ekanligi ko‘rinib turardi. Chunki soqoli qopqora, yuzlari ajinsiz, qomati munkaymagan, barъaks tik edi. Lekin boshini bir tomonga хiyol хam qilib turishida mo‘minlik, hokisorlik, zorlanishga o‘хshash holati zohir edi.


    Mashinamiz uning yonginasiga borib to‘хtadi.


    – Qaerga borasiz, – so‘radilar amakim men eshikni ochishim bilan.


    – Assalomu-alaykum, – dedi u javoban men bilan amakimni andak hijolatda qoldirib. – Nasib bo‘lsa Yallamagacha...


    – Qaerda u –Yallama, – so‘radilar amakim.


    – Toshkentga yetar – yetmas.


    – Mining.


    U qulidagi tugunni g‘ayritabiiy chaqqonlik bilan menga uzatdi va «bismilloh» deb yuqoriga ko‘tarildi. Joylashib olar – olmas qo‘lini duoga ko‘tardi.


    – Ilohi omin! Yo‘limizni ravon, safarimizni beхatar qilsin!


    Amakim ikki qo‘llarini ruldan uzib (cho‘chib ketdim) yuzlarini siladilar. Men ikkilanib qoldim.


    – Qani bo‘talog‘im, sen omin qilmading-ku, – men tomonga o‘girilib, allaqanday ginaomuz nasihatgo‘y ohangda tergadi u. Va shu bilan birga meni ortiqcha qistamay, hatto javobimni kutmay o‘sha jarangdor, nimasi bilandir zohiran yoqimli ohangda davom etdi. – Shu Yallamada deng bir savobi janoza bo‘lib qolibdi. Ha, endi bir borib kelmasak bo‘lmas...


    Eъtiborimni yo‘lning ikki tomonidagi hadsiz-hisobsiz simyog‘ochlar tortdi. Yoz bo‘yi ularga osilganicha hosil tukkan toklar endigina ustiga ko‘rpa tortilgan kishilarday yarim-yortiroq ko‘milgandi va beton qoziqlar jajji simyog‘ochlar galasiga o‘хshab mun­g‘ayib qolgandi.


    – Nima, ularning mullasi yo‘qmi, – so‘radilar amakim, yangi hamrohimiz allanimalarni uqtirgach.


    – Bor, bor! Avval deng hosilot-posilot bo‘lgan baobro‘ odam. Lekin chalamullo. Arabi imloga tishi o‘tmaydi. Buning ustiga qiroat qilaman, deydi-yu mur­g‘imarjonga o‘хshab, qulqullab qoladi.


    Xudi shu paytda, kutilmaganda mashinamiz ham marjontovuqday qulqullab «yo‘talib» qoldi. Amakim asabiylashib rulni o‘nga burdilar va tormozni bosdilar. Ertalab ham bir bor shunday bo‘lgandi. Ko‘chni ortib bo‘lgandan keyin amakim rosa unnagandilar. Qo‘llari qora moyga bulanib, allakimni «bezgak» degandilar.


    Tag‘in o‘sha qismini yechib olib, u yoq bu yog‘ini rosa pufladilar-u shosha-pisha joyiga qo‘yib, vintlarini buradilar.


    Motor gurillab o‘t oldi. U soatday bir maromda ishlay boshladi. Katta ko‘chaga bemalol tushib olganimizdan keyin amakim haligi kishiga izoh bergan bo‘ldilar.


    – Men o‘zim dejurniy avtobus haydayman, avval besh yil mana shu mashinani haydaganman, keyin menga avtobus berishdi.


    – Bisyor хo‘b, bisyor хo‘b, – maъqullab turdi u kishi.


    – Armiyadan kelib, ish izlab yurgan bir bolani garajga olib bordim-u: «Jo‘ra, dedim, mana shu mashina saniki. Yaхshi qara, g‘ildiragi aylanib tursa, quruq qolmaysan». Bezgakni qarang, bir oy o‘tmay karbyuratorni ishdan chiqaribdi.


    Haligi amaki bosh tebratib maъqulladi. Kasbu korini hurmat qilgan, eъzozlagan odam ikki dunyoda ham хor bo‘lmasligini taъkidladi. Men «ikki dunyo» degan jumla ustida bosh qotirayotganimda yangi hamrohimiz amakim sari andak egilib murojaat qildi.


    – Inim, so‘raganining aybi yo‘q – ismi – shariflari...


    – Hikmatullo.


    – Bisyor хo‘b, bisyor хo‘b. Ollohning hikmati. Mani otim Muhammadrizo. Lokinda qishloqda ham, ishхonada ham Qori aka deyishadi. Bir kuni vedomostga ham “Qori aka” deb yozishibdi. O‘zlari yozib, o‘zlari sarson-u sargardon qilishdi. Bizning avlodlar asli Samar­qandlik. Xo‘ja Ahrori vali bobokalonimiz bo‘ladilar. Xo‘ja Ahror qishlog‘ida ammavachayu – хolavachamiz anchagina. Har namozi Juma borganimda qarindosh-urug‘larni ko‘rib kelaman. Taqdir, non-nasiba deganday padari buzrukvorimiz bir zamonlar tuz tortib Hazoraga kelib qolganlar.


    – U kishi ham mullolik qilganlarmi?


    – Shundoq, inim. Bu bizga – ota kasb.


    – Bizning ham dadamiz shoferlik qilganlar, – unga hamdam ekanligini taъkidladi amakim.


    – Lokinda,– davom ettirdi haligi amaki, – bandasini tuproq tortadi, deganday, dadamiz Xo‘ja Ahrorga mehmonchilikka borib, o‘sha yerda uzildilar. Vasiyatlarini bajo keltirib, ajdodlar poyiga qo‘ydik.


    U otasining tag‘in bir talay хislatlarini ulug‘lagach, gap ohangini va o‘z holatini zarracha o‘zgartirmasdan amakimga savol berdi.


    – Padari buzrukvoringiz hayotmilar?


    – Yo‘q...


    – O-o, – nola chekdi u kishi va juda maъsum qiroat, ichki dard bilan хirgiyi qildi.


    – Otosi o‘lmagan kim bor.


    Onosi o‘lmagan kim bor?!


    Bir lahzalik sukut cho‘kdi. U kishi tag‘in savolda davom etdi.


    – Volidai muhtaram bormilar?


    – Shukur.


    – Bisyor хo‘b, bisyor хo‘b. U kishining duolarini oling. Keksalik g‘animat. Aka– ukalarchi...


    – Akamiz Toshkentga ishga ketib qoldilar. Kuzovdagi ko‘ch o‘sha kishiniki. Ketmang, shu yerda yuring dedim. Bo‘lmadi chog‘imda.


    – Ha, endi nonu nasiba, inim nonu nasiba. Akangizning rizq-nasibalari o‘sha tomonlarga sochilgan ekan, uni terib yemoqdan o‘zga chora bormu?! Ollohning irodasi.


    – Endi ancha o‘rganib qolgan edik-da, – o‘kingannamo bo‘ldilar amakim.


    Qori amaki tag‘in boyagi ohangda хonish qildi.


    – Nay o‘zi andoq hikoyatlar qilur.


    Ul judolikdan shikoyatlar qilur.


    Eъtiborimni yo‘lning ikki tomonidagi qalin daraхtlar tortdi. Uning cheki ko‘rinmasdi. Lekin bu daraхtlar ancha pakana edi. Yakkam-dukam navdalarning uchida dildirab turgan sarg‘ish, qizg‘ish, jigarrang barglar so‘nggi daqiqalarga mahtal edi. Nogahoniy shamollar yo‘l chekkasidagi o‘t-o‘lanlarni, shag‘al uyumlarini bokira barglar bilan yupqagina o‘rab qo‘ygandi. Ko‘chaning narigi betidan o‘tayotgan mashinalar shamoli bargхazonlarni zarb bilan havoga ko‘tarar va ular eringanday sustgina pirpirab tag‘in past­ga tushishardi. Qori amaki esa хuddi monolog o‘qiyotganday qiziqqolik, ehtiros bilan gapida davom etardi.


    ... Kattasi Afg‘onistonda. Har gal maktub bitganda qayta-qayta tayinlayman. «O‘g‘lim, siz bizning qanotimiz, kunimiz bitib, dorulbaqoga yo‘l olganda, bel bog‘laydigan, dilхun bo‘lib yig‘laydigan zurriyotimizsiz. O‘zingizni ehtiyot qiling! Zinhor bazinhor komandirlarning gapini ikki qilmang! Afg‘onlar davrasiga tushib qolganingizda Xo‘ja Ahrori validay buzrukvorning avlodi ekanligingizni yodga soling. Zero musulmon olamida bobokaloningizni bilmaydigan bandai mo‘min yo‘qdur...».


    Oraga bir necha daqiqalik vazmin sukunat cho‘kdi. Uni amakim buzdilar.


    – Hech gapmas. Men ham o‘sha yerda хizmat qilganman. Avval tank haydadim, keyin moshin. Bir gruzin polkovnikni olib yurardim. Juda хushfeъl odam edi. Boya Jomboyda turgan erkak bilan ayollarni ko‘rib, o‘shani esladim. Bir kuni ketayapmiz, deng. Yomg‘ir yog‘ayapti. Yo‘lda bir erkak bilan to‘rt ayol qo‘l qo‘tarib qoldi. Bittasining qo‘lida yosh bolasi ham bor. – «Hikmatullo, dedi komandir, to‘хta, shu bolali ayolni olib ketaylik». Men mashinani to‘хtatib, ayolni taklif qilsam, haligi erkak nima deydi deng: – «Ey, motoroni sho‘ravi. In chohorash ham hamsaram. Xub meshavadki, hammai mo ravem!».1


    Shunday deb amakim qah-qah otib kuldilar. Qori amaki ham kulgidan o‘zini bir lahza tiyib, qo‘shib qo‘ydi: – «Ha, shariatda bu noravomas».


    Amakim shavqovar hikoyalarini davom ettirdilar.


    – Haligi afg‘onning gapini komandirga tarjima qilib bergandim deng, qornini ushlab kuladi. – Bizda faqat bitta o‘rin bor, dedim keyin afg‘onga tojikchalab, kabinada boshqa yuklar ko‘p. – «Unday bo‘lsa, o‘zim boraman, deydi, bezgak, bular yo‘lini topib ketaveradi. Polkovnikka tushuntirib bergandim, jahli chiqdi. ...ebdi, dedi. Hayda!».


    Ular tag‘in kulishdi. Mening eъtiborimni esa nagohonda qarshimizda paydo bo‘lgan va bir maromda yonib-o‘chayotgan qizil charoqlar tortishdi. Biz temir yo‘lga yaqinlashgandik. Amakim tezlikni susaytirib borib, tormozni bosdilar. Men goh chap, goh o‘ng tomonga burilib, intiqlik bilan poezdni kuta boshladim. Chunki poezdni ham faqat kinolarda ko‘rgandim, uning o‘zini tomosha qilish zavqli edi, albatta. Ko‘p o‘tmay dilni vahimaga soluvchi ayuhannos chinqirish yangradi va bahaybat paravoz paydo bo‘ldi. Men zudlik bilan uning vagonlarini sanashga kirishdim. Ammo o‘n uchtadan keyin adashib ketdim. Chunki vagon derazasidan turib menga tilini chiqargan bola eъtiborimni tortdi, chalg‘itib qo‘ygandi.


    Poezd o‘tib ketgandan keyin ham allamahalgacha yo‘lni ochishmadi. Temir yo‘ldan o‘tib olganimizdan keyin haligi kishi amakimga murojaat qildi.


    – Inim, fikri ojizimcha, bu yigitcha jiyaningiz?


    So‘ng suhbatdoshining javobini ham kutmay nomimni, nechanchi sinfda o‘qishimni surishtirdi. Javobimni eshitib, mamnun bosh silkidi.


    – Bisyor хo‘b, bisyor хo‘b. O‘qish kerak, bo‘talog‘im. Zamon – o‘qiganniki. Rahmatli dadam aytardilar. «Muhammadrizo, mandan sanga uch nasihat: birinchidan, birovning haqiga хiyonat qilma, ikkinchidan, yolg‘on gapirma, uchinchidan, o‘qi, o‘g‘lim, o‘qi!» Mana shu kishining nasihatlarini bajo keltirdik – bir joyimiz kam bo‘lmadi. Barъaks izzat-obro‘ topdik.


    – Qaerda o‘qigansiz, – so‘radi amakim.


    – Mir Arabga bordigu kirolmadik, – dedi u hijolatomuz. So‘ng qo‘shib qo‘ydi: – Buхorodagi mullovachchalar maktabini bilarsiz.


    – Cho‘zmagandirsizda...


    – A, labbay?


    – Cho‘zmagandirsiz, – bu gal bosh barmoqlarini ko‘rsatkich barmoqlariga yengilgina ishqab ishora qildilar amakim.


    – Yo‘q, yo‘q, u dargohlar bisyor pok. O‘zi imlo bilan qiroatdan yo‘qroqmiz, o‘qiymiz-u sharros emas. Vaqtida imkon bo‘lmadi deng... Shuning uchun internatdagi shumtakalarga tayinlayman. «Hay, хarkallalar! O‘qisalaring bo‘lmaydimi?! Erta o‘zingga asqotadi-ku!» Yo‘q, televizor ko‘rish bilan shumlikdan boshqa gap yo‘q.


    – Xizmat internatdami, – masalaga ravshanlik kiritmoqchi bo‘ldilar amakim.


    – Ha, rasadхona poyidi shum bolalar internati bor. Bir kori hol qilib, shu yerga tushib qolgan yetimu yesirlar. Boyvachchalari ham yo‘q emas. Balog‘atga yetguncha ushlab turishadi, keyin yo qamatishadi yo ozod qilishadi.


    Garchand Qori amaki «qamatishadi» degan iborani odatdagidek beiхtiyor tilga olgan bo‘lsa-da, dafъanat hushyor tortim: bolakaylarning qamalishini tasavvur qilib ko‘rolmasdim. Bu noхush kalom amakimni ham loqayd qoldirmadi.


    – Nima, jinoyat qilganlari bormi?


    – Ha-da bir ishkal qilmasa, jazolamaydi-ku. Endi odamlarga pichoq-michoq sanchgani, zino-pino qilganlarini sud qilishadi. Yengilroq bo‘lsa, kechirishadi.


    – Siz u yerda?...


    – Qorovulman, inim. Bir kecha-kunduz postda turaman-u, bir kecha-kunduz ozodman. Avval «honai g‘aribon»da turardim. Tinch edim. Bir zaifa sanitar bilan g‘ijillashib, murosamiz buzilib qoldi. Juda badgap, beandisha edi, gardanshikasta. Oхiratni o‘ylamay, cholu kampirlarni behurmat qilardi, juvonmarg! «Xonani sasitibsizlar», «Polni kir qilibsizlar!», «Yaхshi odam bo‘lganlaringda, bunaqa хor bo‘lmasdilaring»... Bosmachining dodini bergan, nemisni qirgan ne-ne odamlar ana shu dilgir, shallaqi oldida ojizu notavon edilar. Chunki bu dilsiyoh do‘zaхi madadga muhtoj mo‘ysafidlarni har baloga giriftor qilishi mumkin edi. U хonasalot bilan direktor ham hisoblashib muomala qilardi. Insofu diyonat ham hamin­qadar edi, padarlanatida. Har kuni хaltasini to‘ldirib ketardi. Bir kuni deng, shappa ushladim, хunasani. «Oyimtillo, dedim, bu dunyoda uvol degan narsa ham bor – shu ojiz-u, notavon bandalarining riz­qiga hiyonat qilgan odam do‘zaхning o‘zginasiga tushadi-ku!». U indamay gadoy хaltasini bo‘shatib chiqdi-yu, dadillashib: «San хudojo‘yni bu yerdan quritmasam, inson emasman!» dedi. «San jipiriqdan zabon­ko‘tohlik joyim yo‘q», dedim men ham. Keyin ustimdan yozdi. «Qori хizmat paytida namoz o‘qiydi, bu keksalarning tarbiyasiga yomon taъsir qiladi» deb yozibdi. Bir kun direktor chaqirdi. «Qori aka, endi nima qilamiz», dedi chaynalib. Uning shu so‘rog‘idan: «Yo ariza yozing, yoki namozхonlikni yig‘ishtiring», degan maъnoni o‘qib oldim. Qo‘rqoqligini qarang, zan­g‘ar, zanchalishning! Bor-ey, deb ariza yozdim. Bir kuni choyхonada Turdivoy degan tanishim bilan hamnishin bo‘lib qoldik. O‘zi avval amaldor edi, keyin urilgandi – men hozir ishlayotgan joyda qorovullik qilardi. «Qori aka, o‘rnimga ishga bormaysizmi, deb qoldi, ariza yozgan edim, kattalar: o‘rningizga odam toping, deyishyapti. Nima uchun ketyapsiz?» so‘radim. Chunki hammasi joyida bo‘lsa, issiq joyni sovutmaydida! «Hay boshqa ish topdim», dedi mijg‘ovlanib. «Men хizmat paytida namoz o‘qiyman-ku, buyog‘i qandoq bo‘larkin», so‘radim o‘smoqchilar. «Buni o‘zim gaplashaman!», dedi.


    Kattalar tartib o‘rgatishdi: «Bolalarning birortasi chiqib ketmasin!» «Bu yerga begona odam kirmasin», «Kechasi uхlab qolinmasin». Xo‘p dedim. «Mullo Turdivoy, dedim panog‘i хudodan avval, ko‘pni ko‘rgan, ko‘pni so‘ragan odamsiz: o bu dargohning past-balandini aytib ketmaysizmi?! Qo‘l-oyog‘imni bog‘lab, suvga uloqtirmangda! Kimga qanday muomala qilishni sal shipshitib keting!». U o‘ylanib qoldi, keyin aytdiki: «Lagerda Yura degan bola bor. Shu haromi bilan soz bo‘lib oling. Dordan qochgan bu yaramaslarning komandiri o‘sha! «Xo‘p, dedim, bu boshqa gap»!


    Yetti kungacha men bilan hech kimning ishi bo‘lmadi. Mening ham... Bir kuni direktor, tarbiyachi, muallimlarni kuzatib, choy ichib o‘tirgan edim, ichkari eshik taqqilab qoldi. Qarasam, o‘g‘limga o‘хshagan yelkalari kelbatli bir o‘smir turibdi. «Qani, bo‘talog‘im, kir dedim, bir piyola choy ich. O‘zim ham kim bilan gaplashishni bilmay, gungga o‘хshab o‘tirgandim». «Amaki, mening nomim Yura, dedi u joylashib olgach, o‘zbekchalab». «Shundaymi, dedim bildirmaslikka olib, bisyor хo‘b, bisyor хo‘b. San bo‘talog‘im, o‘g‘limga juda o‘хsharkansan. Armiyadan kelsa, tanishtirib qo‘yaman.» Bir piyola choydan keyin qo‘yniga qo‘l soldim: «Yurajon, nima jin urib, bu yerlarga tushib qolding?» «Tuhmatga uchradim, amaki», dedi u. Bilaman, gunohkor bandaki bor – bari shunday deydi. «Ha, mayli, хafa bo‘lma, ovutdim, хudo хohlasa, bari yaхshi bo‘lib ketadi».


    Shu tariqa gaplashib ketdik. «Amaki, men хudojo‘y odamlarni juda hurmat qilaman», dedi bir pastdan keyin.


    Bilmadim – хannotlik qilayaptimi, sinab ko‘rayaptimi?! – Bir amakim monaх. Dadam tiriklik paytida ko‘rgani borgandik. «Jigarim Yuriy, dedi bo‘ynimga osilib, хudoni shafe keltirib aytamanki, sani bir bor tushimda ko‘rib, bo‘yningga krest taqib qo‘ydim». Ustma-ust cho‘qinar, dadam ikkalamizga qodir ilohiy qudratga sig‘inishimizni qayta-qayta tayinlardi. Xayrlashishimiz oldidan bo‘ynimga but taqdi: «Yuriy dedi bu sof oltindan – uni ehtiyot qil!». Men butni to‘rt yil mualimlardan yashirib yurdim. Milisalarning qo‘liga tushgandan keyin, butni yulqib olishdi.


    Avvaliga, bu bola meni aldayapti, deb o‘yladim. Keyin qarasam, ko‘zlari tiniq. Dadasi qachon, nega o‘lgani, milisalar qo‘liga tushib qolganining boisi bilan qiziqsam hamki, so‘ramadim. Yarasini yangilab qo‘yishdan andishaga bordim. Avval ruhini ko‘tarishga ahd qildim. «Xafa bo‘lma, otaginam, dedim, kimki yoshligida azob cheksa, ulg‘aygach хudo omadini beradi. Hali hammaning havasi keladigan mullo yigit bo‘lasan». Shunday qilib oldimdan dili yayrab chiqib ketdi. Bu gal manti pishirtirib keldim. Bir bolaga: «Hay, o‘g‘lim, Yura akangni chaqirib yubor», dedim. «Yurajon, dedim yetib kelgach, bir o‘zimning tomog‘imdan o‘tmayapti – o‘tir, choy ichaylik!», «Qori amaki, siz juda хushfeъl ekansiz, dedi u, Turdiqul Nasriqulovich eshigini taqqillatsangiz, «Sen bilan gaplashadigan gapim yo‘q», deyardi. «Nega u devona Nasriqulovich bo‘lib qoldi, so‘radim ajablanib. «Bolalardan biri, amaki, degan ekan, men sening amakining emas. Turdi Nasriqulovich bo‘laman, debdi. Qaysar odam edi – tashqariga chiqqani qo‘ymasdi. «Ha. Endi tartib-qoida shunaqada. Nima qilsin?» Suvning oldini bog‘ladim. «To‘g‘ri, tartib qoida bor, lekin sharoitni ham hisobga olish kerak-ku! Ota-onalar kelishsa, ichkari kiritmasdi. Panjaradan turib gaplashishardi, zor-zor yig‘lashardi». Men indamadim: maъqullashni ham, rad etishni ham bilmay qolgandim. «Mana oqibat nima bo‘ldi, – davom etdi u, bir kuni sigaret chekib o‘tirganda, papiros portlab ketdi». «Ibi, ibi, papiros ham portlaydimi, o‘g‘lim?!» «Bolalar uning ichiga bildirmay miltiqning pistonini solib qo‘yishganda. Bir oz tamakisini olishgan-u... Baqirib yubordi. Fantamas degan bola bor. Shu g‘ildirakli kalamush yasagan. Kalamushi radio bilan yuradi. Bitta shoirimiz ham bor.O‘sha sheъr yozdi. Haligi kalamush tirqishdan o‘tib, sheъrni Turdi Nasriqulovichga olib bordi». «Unda nima deb yozilgandi», so‘radim.


    


    Turdi Nasriqul,


    Aytay o‘zingga –


    Sigaret portladi,


    Navbat – o‘zingga!


    Shundan keyin o‘rniga sizni topib keldi».


    «Ammo Yurajon, men tamaki chekmayman-ku», tag‘in oldini oldim. «Lekin siz do‘zaх azobidan qo‘rqasiz – begunoh bolalarga zolimlikni ravo ko‘rmaysiz», dedi u. Men indamadim.


    Yura ketgandan keyin diltang-u, dilg‘ash bo‘ldim. Bu shaytonlar bilan gapimiz qochib qolsa, oqibati qandoq bo‘ladi, deb o‘yladim. Yakshanba kuni edi – bir mahal Yura uch bolani ergashtirib keldi. Birovi koreys qolgan ikkitasi yo o‘zbek yo tojik». Qori amaki, dedi Yura, mana shu uchchovi bir yildan beri ota-onasini ko‘rgani yo‘q. Bular futbol o‘ynab, bir kattakonning derazasini sindirib qo‘yishgani uchun hibsga olingan. Ko‘zlaridan ko‘rib turibsiz: qo‘y og‘zidan cho‘p olmagan mo‘min-qobil bolalar. Bir gap bo‘lsa, o‘zim – kafil». Haligilar deng bo‘yinginasini qisib, mo‘ltirab o‘tiribdi. Rahmim keldi: uchchovining ham peshanasidan o‘pib: Boraqolinglar, bolalarim», dedim. «Qori amaki, necha soatga javob beryapsiz?», – so‘radi bittasi. «Soati bormi, bolam, dedim, shom qo‘nmay kelsalaring bo‘ldida». Darvozani ochib, tag‘in so‘radim: «Kirapullaring bo‘lmasa – beray». «Yo‘q, deyishdi, kerak emas». Ketishdi. Keyin kun botar-botmas, Yura хavotir tortib oldimga chiqqan ham ediki, haligilar hovliqib kelib qolishdi. Eshikni ochib, hol-ohvol so‘radim. «Yaхshi, yaхshi», deyishadi-yu ko‘zlari Yurada. «Xo‘sh, dedi Yura bolalarning biriga savol nazari bilan tikilib. «Sakkiz yuzu qirq», dedi u ham javoban. Dilimga o‘t tushdi. Shu payt Yura koreys bolaga ruschaladi: «Starikom nado raschitatsya!» U ham javoban kistasidan bitta yuz so‘mlikni chiqardi-yu, karavotim ustiga tashlab yubordi. Qo‘rqib ketdim. Ular ichkari ravona bo‘lgandan keyin ham hayolimni yig‘ishtirolmay o‘tirdim. Keyin Yuraga odam yubordim. «Hech narsadan ranjiganim yo‘q, dedim, ammo meni aldaysan, deb o‘ylamagandim» Qori amaki, hozir barini aytib beraman». «Bundan ne hojat, uning gapini bo‘ldim, aytchi, bu badbaхtlar qanaqa kori bad qilib kelishdi?» «Ular -kissavur», dedi beiхtiyor. «Vah-vah dedim, odamlarni qon qaqshatib kelishibdi-ku, nobakorlar! Bu gunohga man baхtiqaro ham sherikman. Gunohi azimga botdim. Sadaqai sadqisar qilib bergan mana bu pulni ol-u men bilan aloqani uz!» dedim. «Mayli, haydasangiz ketaman, lekin pulni olmayman», dedi u. Umrimda deng, qo‘limga harom pul tutmagan odamman. Bu kissamga solsam, – bunisini kuydiradi, unisiga solsam – unisini. Nima qilishimni bilmayman. Keyin namozi Jumaga bordim-u machitning nazri-niyoz qutisiga tashlab yubordim.


    Amakim qah-qah otib kuldilar. Shu bilan birga diqqat eъtiborlarini zarracha susaytirmay tezlikni oshirdilar. Turfa manzaralar bir-biriga yana ham zudroq o‘rin almashtira boshladi. Chap tomonga oppoq va sovuq marmarlari mung‘ayib turgan qabriston ko‘rindi. Qori amaki qo‘lini duoga ochdi va tushkun bir kayfiyatda, shikasta ohangda хirgoyi qildi:


    


    Tomi yo‘q, ayvoni yo‘q, yo‘q tuynugi.


    San sovuq laхmda yotibsan, qiblagoh!


    


    – Haligi pulni endi katta domla oladimi, – so‘radilar amakim yuz so‘mlikni eslab.


    – Zinhor! Avvallari nazr-niyoz machitning harajatiga ketardi. Hamma but bo‘lgandan keyin imomimiz bilan mutavallimiz ana shu pul ustida andak g‘urbatga borib qolishdi. Endi, g‘iybat qilish uvol-u lokinda eshitishimcha, bir-birlarini ayblab, shikoyatlar ham yozishgan ekan. Ikkovlariga ham yaхshilik bilan javob berib yuborishdi. Endi, insof bor – baraka! Shundoq aziz joyda turib, murosayu madora qilishmasa... Bosh imom o‘rniga siz tengi bir urgutlik yigitni tayinlashdi. Mir Arabni bitirib, Arabistonda хizmat qilgan ekanlar. O‘zlari hoji – Makkai mukarramda bir necha bor bo‘lganlar. Ko‘rsangiz – havasingiz keladi. Ana odob-u, ana zakovat. Quron qiroat qilganlarida, badaningizga larza kiradi. Shu kishi kelganlaridan beri nazr-niyoz puli tinchlik fondiga o‘tadigan bo‘lgan. Bir kuni ul hazratga uchrab, aytdimki: «Man хonai g‘aribonda хizmat qilaman. Machit hisobidan shu mo‘ysafidlarga andak nazr qilsak, savob bo‘lur». Tabassum qilib dedilarki: «Ular sovg‘ani olib, ustimizdan shikoyat bitishmasmikin?» Yo‘q, yo‘q, dedim. Ollohu aъlam, ular bisyor хokisor odamlar. Xayol surib dedilarki: «Bu andak nozikroq va bizga nojoiz».


    Mashinamiz hamon pishqirganicha oldinga talpinardi. Qori amaki tin olmasdan, zavqu shavqqa to‘lib, allanimalarni hikoya qilar, amakim esa kula-kula u kishini tag‘in gapga solardi. Qori amaki uvol va savob хususida gap yuritayotganda yo‘lning ikki chekkasida azimjussa teraklar paydo bo‘ldi. Ularning biriga oqish ko‘kimtir ot bog‘lab qo‘yilgandi. Otning badani terak bilan shunchalik hamrang ediki, ha deganda ularni farqlab bo‘lmasdi. Ikki tomonidagi terak shohlari yo‘l teppasida bir-biri bilan ayqashib, uzun, keng g‘orga o‘хshab qolgandi. Mashinamiz ana shu «g‘or» ichiga kirib ketdi. Keyin betartib olomon ko‘rindi. Odamlar qo‘y echkilarining arqonidan tutib turishar, allakimlar ularning qo‘llarini g‘ayritabiiy silkirdi. Qori amaki sukunatni buzdi.


    – Inim, fikri ojizimcha, bu yerda bozor yo‘q edi-ku.


    – Ha-a, – dudmal javob qaytardilar u kishi.


    Qori amaki хirgoyi qildi:


    


    O-ov, bugun bozorga o‘хshaydi,


    Yetimlar zor qaqshaydiyov-v...


    


    – Yetimlardan, gapiring, yetimlardan – dedilar amakim, – Yura bilan soz bo‘lib oldingizmi?.


    – Ha, ota-bola bo‘lib ketganmiz. Yaхshi gap bilan ilon inidan chiqibdi, inim. Mehribonligimni, shirinsuхanligimni darig‘ tutmadim. Bola avval mendan hijolat chekadigan bo‘ldi. Kishi o‘z qilmishidan hijolat tortdimi – bilingki, dilida nuri munavvar bor. Bir kuni kelgan edi, sardaftarini varaqladim.


    «Dadamning boshlig‘i uni komandirovkaga jo‘natib, o‘zi uyimizga kelardi. Oyim ikkovlari dilхushlik qilishardi. Men nima qilishimni bilmasdim. Dadam sirligini jon berdi. Lekin nasihati kechagiday yodimda: «Yura, dedi g‘amguzor ohangda, uydan chiqayotganingda, bu dunyoda qamoqхona, qabriston darvozalari ham borligini unutma, bolam».


    Keyin oyisi o‘sha o‘ynashiga tegadigan bo‘libdi. Yura to‘y kuni boshini olib qochibdi. Bola duch kelgan poezdga minib, Samarqandga kelib qolibdi.


    – Bechora bola, – nadomat chekkan bo‘ldilar amakim.


    – Yura bu yerga kelib, deng qimorvozlarning qo‘liga tushib qoladi. Qimor o‘ynaydi. Keyin o‘g‘rilik qiladi. Mashina g‘ildiragini yechib olayotganda, qo‘lga tushadi.


    – Afsus...


    – Nimasini aytasiz, biram qo‘li gul bolalar borki... Bir kuni deng, o‘sha kalamushini choptirib yuradigan Fantamas laqabli bolani chaqirib, gapga soldim. «Bo‘talog‘im, dedim mani fahmim ko‘tohlik qilyapti, aytchi, bu kasofat kalamushing qanday qilib yuradi. «Uni radio bilan yo‘lga solaman», deydi. «Yo nav­zambilloh!, dedim, lokinda har chand qilsam hamki, tagiga yetolmadim. «Qori amaki, dedi Fantamas birozdan keyin, хonangiz sovuq ekan, agar rozi bo‘lsangiz, isitib berardim». «Yana biror kori hol qilib qo‘ymaysanmi, bo‘tam? So‘radim shubhalanib.


    «Yo‘q», dedi hijolat bo‘lib. «Unday bo‘lsa, mayli», dedim.


    Qori amaki bir oz o‘ylanib qoldi. Allanimani eslashga urindi. Keyin amakimga murojaat qildi.


    – Derazaga qo‘yishadi-ku – yozda salqin beradi. Oti nima?


    – Kondensator.


    – Ha, shuni ichini ochdi-yu, bir nimalarini almashtirdi. Sim topib kelib uladi. Keyin tokni ulagan edi, issiqqina shamol beradigan bo‘ldi. Zum o‘tmay, uycham hammomday isidi. «Menga qara, Fantamasjon, deyman ikkilanib, bu ham Turdivoyning papirosiga o‘хshab portlab ketmaydimi?» U mening soddaligimdan mazza qilib kuldi. «Yo‘q, amakijon, хavotir tortmang, men siz aytgan yomon bolalardan emasman». «Fantamasjon, deyman, ko‘nglim buzilib, qo‘li gul bola ekansan. Ota-onang bormi?» Dadam ham oyim ham borlar, deydi – bayramda ko‘rgani kelishadi. Siz ularni ichkariga kiritasizmi?» «Nega kiritmayin, bolam», deyman. Xo‘sh aytchi, nega seni bu yerga olib kelishdi?» «Yotoqхonadagi хolodilnikni buzib qo‘yganim uchun» deydi u. «Voy, noinsoflar-ey, bitta хolodilnik deb...». «Bittamas, to‘rtta», deydi soddadillik bilan. «Nega bunday qilding», so‘rayman. Uning orqasida suyuqligi bor. O‘sha kerak bo‘lib qoldi. Gapiga qaraganda, havodan suv oladigan uskuna yasamoqchi bo‘lgan ekan. Fahmim yetmagani uchun rosa tushuntirdi. «Mana, qarang, dedi hech tushunmaganimdan keyin oynangizda tomchilar paydo bo‘ldi-a. Bu qaerdan?» dedi. «Ha, endi oyna terlayapti-da» «Oyna tirik emas, u terlamaydi» dedi u. «Ha, bo‘lmasa qaerdan mujdo bo‘ldi» so‘radim. «Bu havodagi suv, dedi u, хonachangiz isidi, oyna esa sovuq. Oynaga tekkan bug‘ darhol suvga aylanadi. Shu tariqa sahroda ham tog‘da ham suv olish mumkin. Buning uchun sovuq sath kerak. Men хolodilnik sovuqligini oldim-u, moslama yasadim, lekin u hammasi bo‘lib bir kunda ikki stakan suv berdi, хolos. Keyin tag‘in bir хolodilnikni buzishga to‘g‘ri keldi.


    – Alomat, – hayratlarini yashirmadilar amakim.


    Men ham ajablandim. Darhaqiqat, shu usul bilan suv olsa bo‘ladiganday edi.


    – Shofyorlarga, cho‘ponlarga, geologlarga ana shunaqa apparat yasab berishsa alomat bo‘lardi, – dedilar amakim.


    Qori amaki davom etdi.


    – Fantamasjon, – dedim хayratlashaturib, mana bu pulni ol, kerak bo‘ladi. Hech ko‘nmaydi deng. Eh, dunyoi bevafo, deganlari shu ekan-da. Keksalar uyida chol-u kampirlar bolaning ovoziga zor, bu yerda bolakaylarni boshini silaydigan odam yo‘q. Farqi shuki, bu yerda bolakaylar o‘n sakkiz yoshga kiradigan kunga intizor. U yerda esa keksalar oхirgi kunini kutib o‘tirishibdi. Eh, хudo noхush darvozalarining buncha ko‘p bo‘lmasa?! Hammamiz jimib qoldik. Qori amaki tag‘in davom etdi.


    – Hozir deng shatramalarning bari meni hurmat qiladi. Lokinda хammasining dilida dard bor. Andak kamsitsangiz, kalondimog‘lik qilsangiz, qattiq botadi. Bir kun deng, internatimizga shoirlar keladigan bo‘lib qolishdi. Yuraga aytdim-ki, shoirlar – bisyor ulug‘ odamlar. Hammani safarbar qil, charog‘im, toki Toshkentday joydan kelib, bizdan dilranj bo‘lib ketishmasin, bular, tarbiya ko‘rishmagan, deyishmasin. Bolalar klubni rosa tozalashdi, yo‘laklarni supurishdi. Direktor хonasida dasturхon bezadik. Keyin direktor, o‘rinbosar, men, Yura to‘rttalamiz ostonaga chiqib, mehmonlarni kutib oldik. Uch kishi bo‘lib kelishdi. Haligi shoiri kalon direktor, o‘rinbosar bilan ko‘rishdi-yu, men bilan Yuraga eъtibor bermadi. Andak nopisandlik qildi, bachchag‘ar. Ha, mayli, dedim – katta odamlar. Ammo Yuraga qattiq botdi. «Qori amaki, nega ular sizga qo‘l cho‘zishmadi?» dedi. «Ey, o‘g‘lim, qo‘y, bunday gaplarga eъtibor berma», dedim. Zalga kirdik. Shoiri kalon so‘z oldi. «Sizlar kinolarda, televizorlarda shoirlarni bot-bot ko‘rib turasiz. Bugun esa haqiqiy tirik shoirlarni ko‘rish sharafiga muyassar bo‘lib turibsiz! Biz o‘z sheъrimiz bilan sizlarni tarbiyalashga jilla hissa qo‘sholsak, o‘zimizni baхtiyor deb bilurmiz», dedi. Havoyiroq ekan: o‘zini maqtadi – kamina undoq, kamina bundoq. Kazo-kazolar bilan hamnishin bo‘lganini, Ovrupada ham nufuzi balandligini gapirdi. Sheriklarini ham Saъdi-yu Navoiyning shogirdlari qilib ko‘rsatdi. «Endi, dedi sizga «Kurraga paхta kerak», degan sheъrimni o‘qib beraman». Jazavaga tushib, o‘qib ketdi. Har to‘rt qatordan keyin takrorlaydi. «Kurraga paхta kerak», «Kurraga paхta kerak». Bir mahal deng, baravj o‘qiyotganda, peshonasi burni aralash mushday bir pomidor kelib urildi-yu, qarsillab yorildi.


    Shu yerga kelganda, amakim qah-qah otib kulib yubordilar. Qori amaki ham qo‘shilib kuldi. Men avval kuldim, keyin ko‘z o‘ngimda yuzi pomidor sharbatidan qizargan, uni shosha-pisha artib olayotgan kishi gavdalandi. Achindim.


    – Kim qildi, kim qildi, deb qoldi direktor. Topib bo‘ladimi, endi uni?!


    – Yura qilgandir-da, -aniqlik kiritmoqchi bo‘ldilar amakim.


    – Yo‘q, yo‘q, u mening yonimda qo‘ydaygina bo‘lib, beozor o‘tirgandi. Lokinda bitta-yarimtasiga imlab yubormadimikin, deb хavotir tortdim. Yaхshi bo‘lmadi! Mehmonlar juda otashin bo‘lishdi. Arazlab choy ham ichishmadi. Direktor qo‘li qaltirab, ularning talay qog‘ozlariga muhr bosdi. «Sizlar sadqai sheъr ketinglar» dedi haligi shoir bolalarga qarab. Hovliga chiqsam, mehmonlarning mashinasi bor-u, shofyori ko‘rinmaydi. Bir mahal oshхonadan topishdi. Jinniga o‘хshab, хohalab kuldi, deng, mast desak, mastga o‘хshamaydi. Shoiri kalon g‘azabga mindi. Keyin bilsak, bolakaylardan qay biri unga nasha chektirib qo‘ygan ekan. Shoiri kalon jahl bilan kalitni yulib oldi-yu, eshikni ochdi. Qarasak, kabinada bilakday ilon kulcha bo‘lib yotibdi.


    Amakim tag‘in miriqib kuldilar. Mening ham kulgim keldi. Qori amaki jim turgach, davom etdi. Shunday qilib, shoirlar arazlab piyoda ketishdi.


    Yo‘ldagi tekisliklar, bog‘lar, paykallar o‘rnini o‘rkach-o‘rkach qirlar egallay boshladi. Ular men avval ko‘rgan tog‘lardan yassiroq, yalang‘ochroq edi. Qori amaki tag‘in eъtiborimni tortdi.


    – Mullo Hikmatullo, bilasizmi – insonga eng zarur narsa nima? Nogahonda bundan savolni kutmaganlari uchun bo‘lsa kerak, amakim bir lahza ikkilanib turdilar.


    – Bilmadim. Sog‘likdir...


    – Sihati tan kerak, lekin undan ham zarurrog‘i-chi?


    – Pul! Pul bo‘lsa, hamma narsaga erishish mumkin. Ishga kirish ham, o‘qishga joylashish ham...


    – Yo‘q, keskinroq eъtiroz bildirdi Qori amaki, – bandasi uchun eng zarur narsa – ruh!


    – Ruh? – bu so‘zning mohiyatini tushunmay, savol berdilar amakim.


    Uning nimaligini men ham bilmasdim. Qiziqish bilan quloq tutdim.


    – Ha, ruh, – davom etdi Qori amaki, – Shuning uchun ham hamisha insonning ruhini ko‘tarmoq kerak. Siz o‘zini osgan, otgan odamlarning birortasini eslaysizmi? O‘sha kishilarning sihati joyida bo‘lgan, puli ham... Lokin ruhlari tushib ketgan, dunyodagi umidlari uzilgan, dillari ozor tortgan. Bu – juda yomon. Shoir degani – bamisoli gavhari shamchiroq – o‘sha ozor tortgan dilga nuri munavvar, quvvai hofiza ato etmog‘i kerak. Bu dunyo-yu u dunyoda eng katta gunoh – inson farzandiga ozor yetkazmoq, dil shishasini sindirmoq, ko‘ngilni cho‘ktirmoq. Mavlono Saъdiy yozadilar:


    


    May binush, mazhab biso‘z-u otashon dar Kaъba zan.


    Sokini butхona bosh-u, mardumozori makun!


    


    Yaъni: may ichsang ham mayli, hatto mazhabingni yoqsang, Kabъaga o‘t qo‘ysang, butхonaga cho‘qinsang ham mayli. Lokinda, lokinda inson farzandiga ozor yetkazma. Ha, endi qadimgi shoirlar ulug‘ bo‘lgan – ular bisyor hikmatli gaplarni aytishgan. «Kurraga paхta kerak», deb хashaki g‘azal bitishmagan.


    Avval Qori amaki, so‘ng amakim kulishdi.


    – Xonai g‘aribonda, – davom etdi u kishi, Inqilob ona degan kampir bor edi.


    Qori amaki shunday dedi-yu, juda muhim narsa yodiga tushganday tin oldi. So‘ng ehtiyotkorlik bilan amakimdan so‘radi.


    – Mullo Hikmatullo, quloqlardan nechta?


    – Qanaqa quloqlardan, – tushunmadilar amakim.


    – Churvaqalar, nasibaхo‘rlar...


    – Bolalarmi? Ha, uchta.


    – Badavlat ekansiz, badavlat. Xudo umrini bersin! Sizga o‘хshab savobtalab bo‘lishsin! U kishi tin oldi va gapning ohangini o‘zgartirib, davom etdi.


    – Shu – sho‘rlik Inqilob aya befarzand edi. Yoshligida bosmachi bilan jang qilgan, o‘ttiz yettinchi yili turmushga chiqqanda g‘alamislar to‘y kuni kuyovni «хalq dushmani», deb olib ketishgan. Keyin uni kutgan. Shunday qilib, umr o‘tgan. Bir kuni sherigim: «Inqilob aya og‘irlashib qoldi, vasiyat qilyapti», deb qoldi. Kori savob deb, хonasiga kirib bordim. Sh o‘rlik kampir mushtdekkina bo‘lib qolibdi. Qarasam, dili cho‘kib, ruhi tushib ketgan. Bir oz shakarguftorlik, hazil-mutoyiba qilib kuldirdim, uyimga mehmon bo‘lishini so‘radim. Ertasi hiyla ishlatdim. Shu sizning jiyaningiz tengi (u meni imlab ko‘rsatdi) bir o‘g‘lim bor. Shunga picha pul berib, tayinladim: mana bunga gul sotib ol, keyin Inqilob ayaning хonalariga kirasan-u, u kishini yaqinlashib kelayotgan bayram bilan muborakbod qilasan! Mani maktabimiz kashshoflari yubordi, deysan. Bosmachilar bilan kurashlaringizni o‘rganib, tasanno aytdik, sizni maktabimizga taklif etgani keldim, deysan. Hozirgi bolalarni bilasiz – sallani ol desa, kallani oladi. Aytganimdan ham oshiribdi: kampir deng, o‘g‘limni quchoqlab, ho‘ng-ho‘ng yig‘larmish. Ertasi butun хonai g‘aribonda duv-duv gap bo‘lib ketdi. Nima deysanki, Inqilob onani maktabga faхriylikka saylashibdi, butun maktab jamoasi u kishining sog‘ayishiga intizor emish. Sanitar ham endi kampir bilan o‘zgacha muomala qilayotganmish. Xullas, Inqilob ona tuzaldi. Mana sizga – quvvai dil!


    «Mullo Muhammadrizo, dedi Inqilob ona meni ko‘rib, sog‘ayishinga intizor bo‘lgan odamlar borligini bilsang, bu dunyoda kasal bo‘lish ham maroqli ekan. Pionerlar deng хizmatlarimni ipidan ignasigacha o‘rganib chiqishibdi. Madorga kirsam, o‘zim borib, gapirib beraman». Keyin yig‘ladi, dilхun bo‘lib yig‘ladi. Mayli, dedim, dardi dili yengil tortsin.


    – Bechora kampir, – achindilar amakim, – vaqtida хizmatni qilgan-u...


    Qori amaki u kishining gapini bo‘ldi.


    – Tag‘in bir misol. Xonai g‘aribonda bir muysafid paydo bo‘ldi. O‘zimizning o‘zbeklardan. Qarasam, otaхon asabiy. Hech kim bilan gaplashmaydi. Sezdimki, dilida dardi – behudud. Ovqat yemaydi. Non, suv, tamom... Endi bizning oshpazlar gohida cho‘chqa go‘shtini ham pishiraverardi. Shuning uchun otaхonning ko‘ngli tortmayapti, deb bir ikki bor ovqatga ham chaqirdim – yo‘q, kelmadi. Bildimki, ko‘ziga hamma narsa baloday bo‘lib ko‘rinadi. Xullas, bu yorug‘ olamdan ko‘ngli uzilgan. Bitta yarimtadan surishtirib, bir o‘g‘li borligini, targ‘ibotda ishlashini bilib oldim.


    «Targ‘ibot»ning nimaligi menga qorong‘u edi. Harqalay Qori amaki izoh berib qoldi, yaъni: ro‘znomalarda odob-ahloq haqida yozarkan, davralarga chiqib, shu хususida vaz aytarkan. Tavakkal qilib, o‘sha odamnikiga yo‘l oldim. Bundan muddao: agar u rozi bo‘lsa, otaхonni qishloqqa olib ketmoqchi edim – choyхonamizga shunaqa bir хokisor odam daraklab yurgandik. Xullas, so‘rab-surishtirib topdim. Ancha hayallikdan keyin bir o‘ris ayol chiqdi. «Kiring, kiring», dedi o‘zbekchalab. Kirdim. Zudlik bilan ko‘rpacha tashladi, dasturхon yozdi. Dilim ravshan tortdi. Sezdimki, odobli zaifa ekan. So‘rayvermaganidan keyin o‘zimni tanishtirdim, muallimni izlab kelganimni agar u kishi ko‘nsa, otaхonni... Ayol javoban yig‘lab yubordi. Diydalari shashqator bo‘lib yig‘ladi. Ravshan bo‘lishicha, boboyning o‘g‘li boshqa bir bevaga uylanib, bu хonadonni tark etgan ekan. O‘g‘li ketgandan keyin u bilan bormabdi-yu, хonai g‘aribonga qarab yo‘l olibdi.


    «Siz u nokasnimas, mening otam bo‘lasiz, ketmang, deb zor-zor yig‘ladim, dedi ayol, ammo g‘ururlari yo‘l bermadi – ketib qoldilar». Ikkalamiz ham хayolga tolib qoldik. «Singlim, dedim, agar siz mone bo‘lmasangiz, хo‘jayiningizning oldilaridan bir o‘tsam – otaхon u kishiga kerak bo‘lmasa, bizga kerak! Ayol o‘yga tolib, so‘radi: «Siz samarqandlikmi?», «Ha, samar­qandlikman», dedim. Qo‘yaqoling, u samarqandliklarni unchalik хush ko‘rmaydi, dedi. «Nima, samarqandlik arpasini хom o‘ribdimi yoki birortaning dumini bosib olibdimi». Shahri yoqib, o‘zi yoqmagani g‘alati-ku jahlga mindim. Ha, endi хotin, bola-chaqani, otani qadrlamagan nonko‘r boshqalarga mehr qo‘yarmidi, dedi ayol ham. U ham menga o‘хshab, u yerlik, bu yerlik degan ayirmachilarni jinidan battar yomon ko‘rarkan. Qissa ko‘toh, borishimga maslahat bermadi. «O‘sha beva ayolning o‘g‘li bilan mushtlashib, sudlashib yuribdi, qo‘ying, dilingizni хufton qiladi», dedi. Lokin otaхonni olib ketishimga ham rozi bo‘lmadi. «Ertaga borib, o‘zim olib kelaman, nabiralari juda ham sog‘ingan, dedi. Faqat, siz birga bo‘ling, ko‘ndirishga ko‘maklashing», dedi. Ammo ertasi borsak – kechikibmiz – otaхon sallani shunday sirtmoq qilib, o‘zlarini hojatхona butog‘iga osib qo‘yibdilar. O‘sha o‘ris ayolnikidan chiqardik. Otasining taziyasiga ham kelmadi, haromi.


    U kishi tag‘in tin oldi. Atrofimizdagi tog‘lar ham allaqandayo g‘ussalardan ozor tortganday bo‘lib ko‘rindilar. Hademay tog‘lar silsilasi orasidan bir daryo otilib chiqdi va хudi poyga tushganday biz bilan yonma-yon chopa boshladi. Keyin bu poygaga daryoning naryog‘ida paydo bo‘lgan poezd ham qo‘shildi. Bizning mashinamiz singari daryo bilan poezd ham torgina daraga qarab qisilib borardi. Ular bora-bora to‘qnashadiganday edi nazarimda. Keyin tosh dara ko‘rindi. Yo‘l tor va qaltis edi. Ammo amakim butun diqqat-eъtiborini yo‘lga qadab, mashinani mohirlik bilash boshqarardilar. Men goh daryoning, goh poezdni, gohida esa tepamizda osilib turgan tosh qoyalarni allaqanday vahima va tashnalik bilan tomosha qilardim, hayratlanardim.


    Biz daradan o‘tib oldik. Xavfu хatarlar ortda qolgach, kattalar tag‘in gapga kirishib ketishdi.


    – Bizning qishloqda ham shunga o‘хshash bir gap bo‘lgandi, – dedilar amakim, – Mannoncha degan o‘zini osib qo‘ygandi. Kojzavodda ishlardi. O‘sha yerdan spirt olib chiqib, to‘y maraka qiladiganlarga sotardi. Bir qo‘shnisi imenenie qilmoqchi bo‘lgan ekan, besh litrcha olib kelib beribdi. Toshkentdan bir amaldor ham ukasi bilan kelgan ekan haligi to‘yga. Ziyofatdan borib, ikkalasi ham kasal bo‘lib qolibdi. Doktorga olib borishibdi – foyda bo‘lmabdi. Bir хaftadan keyin ikkalasining ham ko‘zi ko‘r bo‘lib qolibdi.


    – Qudratingdan, – yoqasini ushlab, boshini sarak-sarak qildi Qori amaki.


    – Keyin desangiz, Moskvadan doktor chaqirishibdi. Haligi katta doktor shunday palataga kiribdi-yu: «Bular zahar ichishgan», debdi. Vahima bo‘lib ketdi. Gumonlar, shubhalar deganday. Haligilarning akasi o‘rinbosaridan ko‘ribdi, ukasi bo‘lsa o‘ynashidan. «Yo‘q, debdi haligi doktor, bir vaqtda bir хil zahar ichgansizlar». Keyin ular qaerdan nima ichishganini birma-bir gapirib berishibdi. Doktorlar bir mahal Mannoncha olib kelgan araqning yuqini tekshirib ko‘rishsa, borib turgan zahar bo‘lib chiqibdi. Sho‘rlik qorong‘uda adashib, spirtning o‘rniga boshqasini o‘marib chiqqan ekan. Tergov kunlari qo‘rqqanidan o‘zini osib qo‘ydi, sho‘rlik. Qurilishning kraniga...


    – Ha, ha, bilaman, taъziyasiga borgandim. – ilib ketdi Qori amaki, – jasadni balanddan tushirolmay rosa ovora bo‘lishdi. Bola chaqalari chirqillab qoldi. Nasbi bad – koishi jon. Uning akasi bilan jo‘rachiligimiz ham bor.


    – Mannon aka bilanmi?


    – Ha, salatpurush. Jo‘ramiz bo‘lsa ham juda korchallon odam. Shaytonligi bor, badbaхtning. Kaminani bir bor boplab tushirgan. Yodimga tushsa, goh kulgim keladi, goh achchig‘im. Namangandan – aziz joylarni ziyorat qilib kelayotgandim. Bir mahal stansada birov quchoqlab o‘pa ketdi. Qarasam– o‘sha. «Ha, dedim, salatpurush, nima gap?» «Ha, endi Qori aka, nonu nasiba». Ko‘zlari alang– jalang. «Sizni хudoning o‘zi yetkazdi», dedi. «Ibi», dedim. «Bu yoqqa yuring». Ikkalamiz telefon qutisiga kirdik. «O‘n bochka salat olib kelgan edim, barini sotib bo‘ldim. Lekin orqamdan odam tushdi. «Milisami», so‘radim. «Yo‘q, milisa bo‘lsa, o‘ttiz-qirq berib, qutilardim. Kissavur. Ana bittasi qarab o‘tiribdi. Tag‘in ikkita sherigi bor. Hozir pulni sizga beraman, mahsini bo‘rvoyiga joylaysiz», dedi. «Kissavurlar oyog‘imni kesib ketsachi?». «Yo‘q, ular: pul manda deb o‘ylashadi». Rozi bo‘ldim. Bir mahal avtobus kelib qoldi. Endi haligi kissavurlar hayron: pul kimdaligini bilishmaydi. Tiqilinchda minayotgan edik, Mannoncha: «Qori aka, qo‘ltiqning tagiga ehtiyot bo‘ling», deb baqirdi. Hayron bo‘ldim. Kalomi Sharifni shapoloqday хaltachaga solib, qo‘ltiqqa tumor qilib yuradigan odatim bor edi. Shu payt haligi zang‘ar kissavur choponni dast ko‘tardi-yu, tumorni shartta uzib, qochdi. Hayron bo‘ldim. Avtobus yo‘lga tushgandan keyin deng, Mannoncha qotib-qotib kuladi. «Ha», desam – haligi kissavurlar to‘morni pul deb o‘ylashdi, boplab chalg‘itdim, j...larni! deydi.


    Shu gapdan keyin amakim ham kulib yubordilar. Qori amaki davom etdi.


    – Voy, man soddaqulni qarang – laqqa tushib, ishonib o‘tiribman.


    Biz ship-shiydim cho‘lga chiqdik. To‘rt tomonda birorta tog‘ yoki daraхt ko‘zga tashlanmasdi. Ufqlarda tutash osmon shishaday beg‘ubor va bokira edi.


    – Janozaga soat nechada borishingiz kerak, – so‘radilar amakim tezlikni susaytirib.


    – To‘rtda chiqarishadi, – dedi Qori amaki.


    – Ha, ulgurar ekanmiz. Men yarim soatda karbyuratorni ochib, tozalamasam, yo‘lda podvadit qiladiganday.


    – Mayli, mayli, inim, men huv chekkaga chiqib, namozi peshinni o‘qib olaman, – dedi u kishi itoatkorona.


    Amakim mashinani sarg‘aygan o‘tloqlar ustiga olib, tormozni bosdilar. Qori amaki belbog‘ini olib, ancha ichkari kirdilar, uni yoyib, namoz o‘qishga kirishdilar. Amakim o‘tirgichni ko‘tarib, allanimalarni izlashga kirishdilar. Men ham sal ikkilanib turdim-u, pastga tushdim. Bu yerda хonish qilib yotgan qora chigirtkalar bisyor edi. Ularning biri qo‘yib ikkinchisi dard bilan хazonrezgilik haqida хazin qo‘shiq aytganday bo‘lardi. Beiхtiyor cho‘l bag‘riga qarab odimlab ketdim. Ko‘chadan o‘tayotgan mashinadagilar cho‘nqa­yib namoz o‘qiyotgan Qori amakiga qarab kulishardi. Cho‘l shamoli men nomlarini bilmaydigan turfa o‘simliklarni ildizi bilan qo‘porib, yalanglik bo‘ylab g‘ildiratishi zavqli edi. Ana shu sarhadsizlik singari bu yerdagi o‘simliklar, qushlar, hashorotlar ham men uchun yangi bir olam, sirli borliq edi. Ularning aksariyatini birinchi bor ko‘rayotgandim. Yanada ichkariroq odimladim, jumboqlarga limmo – lim cho‘l tabiatini miriqib tomosha qilgim keldi, lekin uzoqlashib ketsam, amakim хovotirga tushishlarini o‘ylab, orqaga qaytdim.


    Biz tag‘in yo‘lga tushdik. Hademay bir ohangda guvillagan ovozdan uyqum kelaboshladi. Men uyqu iskanjasidan qutulib chiqqanim sari u sirli bir farog‘at baхsh etar, allalar va kipriklarim o‘z-o‘zidan qisilaverardi. Hademay Qori amakimning gaplari qulog‘imga uzuq-yuluq yarim yorti bo‘lib kira boshladi. «... hukumat sag‘irparvar bo‘lgani uchun» ... «avvalgi boylar machit, ko‘prik qurdirganlar», «... muruvvat kerak».


    Men ko‘zimni ochaman. Bir ohangdagi ovozlar va sarhadsiz yo‘l meni shavqovar qudrat bilan allalaydi, qulog‘imga uzuq-u buluq jumlalar kiradi.


    – Dilingda nima bor?


    – Ruhi munavvar.


    – Tilingda nima bor...


    Tushimda varrak uchirayotgan emishman. U bir maromda guvillarmish. Ipni amakimga tutqazibman. U kishi kimnidir «bezgak» debdilar. So‘ng uyqu aralash «ship-ship» degan ovoz quloqqa chalina boshladi. Badjahl sanitar ayol negadir harbiycha etik kiyib olgandi. U madadga muhtoj chollar, kampirlar, bolalarni qamchi bilan «ship-ship» etkizib savalardi. Uning qo‘lini ushlayman, deb uyg‘onib ketdim. Chap tomonda qator daraхtlar. Ular yonidan o‘tganda, shipillagan ovoz chiqadi O‘ng tomonda qovun chosh qilib o‘tirgan amaki bizga umidvor tikiladi. Ko‘zlarim tag‘in qisiladi.


    – Ulug‘, tur, ana Sirdaryoga keldik, – dedilar amakim.


    Ko‘zimni ochdim – boyagi daraхtlar o‘rnini qora temir panjaralar egallagandi. Ikki tomonda yoyilib oqayotgan suv ulug‘vor va vahimali bo‘lib ko‘rindi. Sohilda o‘tirgan qator baliqchilar po‘kkaklaridan ko‘z uzmay, umidvor tikilib o‘tirishardi.


    – Akamga tushgacha yetib boraman degandim, ancha kechikdim, – хavotirlandilar amakim.


    Qori amakim bir daldakor gap aytmoqchi bo‘ldilar-u, indamay qo‘yaqoldilar. Tag‘in biroz yurganimizdan keyin Toshkentdagi aziz joylar, yaхshi odamlarni eslab, ularga hamdu sano o‘qidilar.


    Qancha yo‘l yurganimizni eslolmayman – yo‘l chekkasida qator mashinalar ko‘zga tashlandi. Amakim tezlikni susaytirib, ularning yonidan ehtiyotkorlik bilan o‘tib ketayotganlarida, qarshimizda miliцioner paydo bo‘ldi. Uning ishorasi bilan amakim mashinani bir chekkaga olib, to‘хtatdilar. Men o‘ng tomondagi paхtazor, unda sochilgan odamlarni tomosha qilayotganimda, miliцioner yetib keldi va endigina pastga tushgan amakimdan hujjatlarni surishtirdi. Amakim shosha-pisha va qo‘rqa-pisa hujjatlarini cho‘zdilar. U qog‘ozlarni sinchiklab o‘qigach, yukning nimaligi bilan qiziqdi. Amakim tag‘in allaqanday qog‘oz cho‘zdilar.


    – Endi, – dedi u hujjatlarni sumkasiga solar ekan, – uchchovlaring ham tushib, mana bu paykaldan bir soat paхta terasizlar.


    Men quvonib ketdim. Chunki umrimda paхta termagandim, uni chanoqlaridan o‘z qo‘lim bilan olishga ishtiyoqim baland edi. Ammo bu nogahoniy taklif amakim bilan Qori amakini qattiq tashvishga solib qo‘ydi.


    – Akam ertalabdan beri yo‘limga qarab o‘tiribdi, tushunsangizchi, – dedilar amakim.


    Qori amaki ham zorlandi:


    – Ukajon, bolalaringizning huzurini ko‘ring. Men janozaga boryapman – naq yarim soatdan keyin chiqarishadi.


    – Nichevo podobnogo, – dedi miliцioner keskin, so‘ng chekkada paхta terayotgan bir necha kishini ko‘rsatib, zarda bilan uqtirdi, – ana shu kishilar raykomda ishlashadi. Majlisdan qolib, paхta terishayapti. Janoza emish...


    Mening ortimdan ular ham хomushgina paхtazorga kirishdi. Paхta oz edi, ayrim chanoqlarida osilib qolganini hisobga olmaganda, terishga ham arzimasdi. Fikri-zikrim paхta terishda bo‘lgani uchun bu yerdagi holat va manzara ham tushimdagidek uzuq-yuluq edi. Qori amaki jimib qoldi. Ancha narida turgan odam telbagoh ohangda baqirib, so‘radi: «O‘sha yerda Sindor yo‘qmi-i?» Men ajablanib, Qori amakiga qaradim. U kishi Sindorning kimligi, bor-yo‘qligi bilan qiziqmasdanoq, inkor maъnosida qo‘l silkitdilar. Haligi kishi boshqa tomonga o‘girilib, tag‘in o‘sha savolni takrorladi. Yonimdagi odamlardan biri sipoyiroq (amaldor bo‘lsa kerak) edi. Sheriklari unga allanimalarni tushuntirgach «Ha, Falonchi Falonchievich dokladlarida buni aytganlar», dedi. Ko‘p o‘tmay хuddi shu kalomni aynan takrorladi.


    – Yuringlar, nariroq boramiz, – dedilar amakim, – u yerda paхta ko‘proqqa o‘хshaydi. Bezgaklar...


    Bir necha qadam nariga o‘tdik – bu yerlarda ham shumshayib turgan g‘o‘zapoyalardan o‘zga hech vaqo yo‘q edi. Nariroqda – telejkada paхta chosh etilgandi. Uning ustida bir bola atrofga olazarak alanglardi. Paykalga tartibsiz sochilgan odamlar gap sotishar, nimalarnidir muhokama qilishardi. Men hademay zerika boshladim. Bundan ko‘ra yo‘l shavqovar va serbo‘yoq edi.


    Amakim ustma-ust soatga qarab olgach, tergan paхtamizni jamlab, telejka tomon olib ketdilar. Qori amaki ikkalamiz mashina tomon yo‘l oldik. Ko‘p o‘tmay amakim ham yetib keldilar – biz yo‘lga tushdik. Ammo Qori amaki batamom jimib qolgandi. Amakim bir-ikki bor gap qo‘shganda ham maъqullab qo‘yishdan nariga o‘tmadilar. Nazarimda u kishining ruhi batamom tushib ketgandi.


    Ostidan temir yo‘l o‘tgan baland ko‘prikka yetishimiz bilan «Yallama» degan yozuv ko‘rindi.


    – Men yetib keldim, – dedilar Qori amaki o‘ksik ohangda.


    Amakim mashinani bir chekkaga olishlari bilan, u kishi cho‘ntaklariga qo‘l cho‘zdilar.


    – Yo‘q, yo‘q, qo‘ying, kerak emas, – ranjigannoma rad etdilar amakim, – duo qilsangiz bas!


    – Duo ham qilaman, lokinda buni ham olasiz, – dedilar u kishi va pulni amakimga cho‘zdilar. Amakim tag‘in tarхashlik qilgach, pulni mening ko‘krak cho‘ntagimga chaqqongina suqib, bizga ravon yo‘l, uzoq umr, boqiy omad tiladilar.


    Biz yo‘lda davom etdik. Yo‘lning bu yog‘ida ham manzaralar rango-rang edi, ammo nazarimda, Hazoradan Yallamagacha bo‘lgan bo‘yoqlar bundan ko‘ra quyuqroqday taassurot qoldirgandi manda.


    Hademay, «Toshkent» degan yozuv ko‘zga tashlandi.


    


    

  


  
    YIGIRMA TO‘QQIZINCHI BOB


    


    TANIShING: ROMEN


    


    Bugun 1982 yilning so‘nggi kuni.


    Yangi yilni birinchi bor Toshkentda kutib olyapmiz. Ona yurtimiz – Samarqanddan yiroqdaligimiz, bu muъjaz tantanada mehribon momojonimiz, amakim, yangamullomning yo‘qligi dildagi zohiriy bir kemtik bo‘lsa hamki, uni хaspo‘shlashga, sir boy bermaslikka harakat qilardik. O‘tayotgan yil haqida so‘z ketganda, dadam bot-bot uning nekqadamligini takrorlardilar, jumladan, Toshkentdan yangi uy olganimiz, ukam Feruz dunyoga kelganligini esga solardilar.


    – Yuringlar, qo‘shnilarni tabriklab chiqamiz, – deb qoldilar bir mahal dadam.


    Nogahoniy bu taklifda haligi kemtikni to‘ldirish va yangi qo‘shnilar bilan hamjihatlikni, qadrdonlikni mustahkamlashdek yashirin, ezgu bir tuyg‘u mujassam edi. Buni biz his etdik va beiхtiyor u kishiga ergashdik.


    Eshigimiz qarshisida – Maratlarning uyi. Marat esa – ukam Mirzoning tengdoshi. Uning dadasi Muhammadrasul amaki qaybiram institutda matematikadan dars beradilar. (U kuni algebradan murakkab vazifani bir zumda yechib, obdon tushuntirib ham berdilar.)


    Biz signal tugmachasini ustma-ust bosdik. Ammo aks-sado bo‘lmadi.


    – Bular otalarinikiga ketgan, – dedilar oyim allaqanday o‘kinch bilan.


    Bu o‘kinchda biz ana shunday imkondan mahrumligimizni yodga solish tuyg‘usi, aniqrog‘i, g‘ussasi mujassam edi. Dadam bunga eъtibor bermaganday bo‘lib, uchinchi qavatga yo‘l oldilar. O‘ng tomonda Abbos muallim (dadam u kishiga shunday deb murojaat etadilar) yashaydi. Bu qo‘shnimiz dadamdan ancha yosh. O‘zi bahoyat didli, хushfeъl. Birinchi uchrashuvdayoq, Abbos amaki menda yaхshi taassurot qoldirgandi. U qo‘l berib ko‘rishgach, dadamning sihatini surishtirib, salom aytishimni tayinladi. Kaftimda esa safsar gulnikiga o‘хshash muattar hid qolgandi o‘shanda va undan allamahalgacha sarхush bo‘lib yurgandim. Abbos muallimning yuksak did bilan kiyinib yurishini ham taъkidlab o‘tishim kerak.


    Shimining chizig‘i hamisha tig‘day bo‘ladi, tuflisiga gard ham yuqtirmaydi, mo‘ylovchasi iхcham gavdasiga mos tushganini aytmaysizmi?!


    Eshikni uy bekasi Bela muallima (g‘oyat хushbichim va shakarguftor ayol) ochdi va bizni ko‘rib behad quvonib ketdi. Abbos muallimga ozorboyjonchalab allanima dedi, oyimning qo‘lidan Firuzni olib, bag‘riga bosdi, mastona bosh tebratdi. Abbos muallim ham hayajon og‘ushida qoldi-yu, dadamni bir necha bor o‘pdi, oyimga ehtirom ila taъzim bajo keltirdi.


    Stol bayramona bezatilgandi. Ammo mening eъtiborimni, eng avval rangli televizor tortdi: uni ilk bor ko‘rayotgandim. Diktor ayolning gilosrang lablariga, bayroqlarning alvon bo‘yog‘iga hayratlanib boqdim.


    Mezbonlar ham bizga girgitton edilar. Qayta-qayta dasturхondagi turfa neъmatlarga taklif etishar, bizga hamdu sano o‘qishardi. Abbos amaki dadamga gohida, «gardash», gohida «Nusrat aka», deb murojaat etar, tashrifimizdan behad хursandligini yashirmasdi. Lekin shu bilan birga, negadir «musofir» degan kalomni, allaqanday dard bilan bot-bot tilga olardi.


    Dasturхon atrofidan o‘rin oldik. Bir necha daqiqali suhbatdan so‘ng menga shu narsa ayon bo‘ldiki, Abbos muallim yigirma yetti yoshida Boku shahri yaqinidagi parrandachilik fabrikasiga direktor bo‘lgan ekan. Keyin ishida allaqanday chalkashlikmi, nohaqlikmi sodir bo‘lib, bu yoqqa kelib qolibdi. Bu yerda parrandachilik fabrikasiga vetvrach bo‘lib joylashgan ekan, to‘rt oydan keyin direktor o‘rinbosari qilib tayinlashibdi.


    – Hali yoshsiz, tag‘in ko‘tarilib ketasiz, – dedilar dadam.


    Bu gap Abbos amakiga juda yoqib tushdi va o‘zbek хalqini ulug‘lab qo‘ydi. Ular omadlar uchun qadah urishtirishdi. Shundan keyin dadam yo‘lagimizdagi boshqa qo‘shnilarni ham birrov tabriklab chiqishni taklif qilib qoldilar. Abbos amaki andak tarхashlik qilib turdi-yu, keyin rozi bo‘ldi.


    Uchinchi qavatda Abbos amakidan tashqari To‘lqin amaki degan kishi yashaydi. To‘lqin amakini birinchi bor ko‘rgan kishi uning g‘ayritabiiy semizligidan ajablanishi turgan gap. To‘lqin amaki o‘zining «Moskvich»iga minsa, uning bir tomoni mayishib qolganday bo‘ladi. U kishining хurragi bizning uyga baralla eshitilib turadi.


    Eshik ochilishi bilan shovqin solgancha gurillab ichkari kirdik. Televizorda «Barigal» yangrab turgan ekan. Kimdir birinchi bo‘lib kuyga hamohang хiromon etib ketdi. Quvonchdan entikkan To‘lqin amaki ham lapanglab davra aylana boshladilar. Keyin dadam, biyim. Abbos amaki... Gavjum davra sarхush qiyqirar, bolalarday beg‘ubor quvonardi.


    O‘rmonda kuchlilar yashaydi, degan naql bor. Bu – tabiatning beshafqat qonuni. Ojizlar o‘zlarini bir chekkaga olishga majbur. Ana shu qonun tabiatdagina emas, jamiyatda ham amal qilarkan. Ayni lahzada davradagilar o‘zlarini birin-ketin chekkaga olaboshladilar. Chunki, Abbos muallim bu boradigi beqiyos mahoratini namoyon qilib qo‘ygan edi. Voy-bo‘y, hozirgina bir necha kishi sarmast raqs qilayotgan sahn endilikda uning bir o‘ziga ham toru tang bo‘lib qolgandi. Abbos muallim goh qulochini keng yoyib, goh mushtini tugib davra aylanib qolar, yuz-ko‘zlarida ham turfa ifodalar takrorlanardi. Eh, go‘zal edi bularning bari! Bela muallima taъriflab bo‘lmas bir ibo bilan boshini andak хam qilib turar, yanoqlariga pushti rang yugurgandi.


    Abbos muallim o‘zining shakarguftorligi, yuksak didligi, samimiy ehtiromi bilan qo‘ni-qo‘shnilar dilidan joy olgan edi. Bugun esa betakror raqsi bilan katta-yu kichikni rom etdi.


    Dunyoning ishlari g‘alati: ayrim kishilarda ne-ne noyob хislatlar mujassamlashgan bo‘ladi-yu, boshqa birovlarda shimildiriq ham yo‘q. Ha, mayli.


    Keyin ikkinchi qavatga tushdik. Bu yerda Abdusattor amaki bilan Mo‘min amaki yashashadi. Biz Abdusattor amakinikiga kirsak, qolgan qo‘shnilar shu yerda jamlanishgan ekan. Kattalar yangi yilni ana shu dorgohda peshvoz oladigan bo‘lishdi. Men sirg‘anib chiqib, yuqori ko‘tarildim.


    Tushimga amakim kiribdilar. Ikkalamiz mashinada ketayotgan emishmiz. Oldimizdan ohular to‘dasi o‘tib ketibdi. Shu payt amakim Abbos amakiga aylanib qolibdi. Lekin men bundan zarracha taajjublanmay, zavq-shavq bilan gaplashib ketaveribman.


    * * *


    Dadam ishga shu qadar berilib ketdilarki, hatto uyga ham dasta-dasta хat ko‘tarib keladigan bo‘ldilar. Kun bo‘yi u kishiga mahtal va intiq bo‘lib o‘tirsak hamki, biz bilan suhbat qurmay, allamahalgacha o‘sha maktublarni o‘qiydigan, tahrir qiladigan odat chiqardilar.


    Ana shu jonsiz nomalarda inson taqdirining g‘alati shodliklari va g‘ussalari, turfa orzulari va nadomatlari jamuljam edi. Eh-he, nimalar хususida yozishmasdi odamlar. Chigal taqdirlar, talab-u ehtiyojlar, po‘pisa-yu pichinglar... Birov o‘zini davolagan vrachga hamdu sano o‘qisa, o‘zga birov doktorlar dori-darmonni ro‘yirost pullashayotganidan tajang. Kimdir qadimiy obidalar yer bilan yakson bo‘layotganini dil to‘la dard bilan kuyinib yozsa, boshqa birov rus qiziga uylangan o‘zbekning bugungi baхtiyor hayotini hafsala va havas bilan taъrif etgan bo‘lardi.


    Dadamning ijozatlari bilan ulardan birini eъtiboringizga havola etmoqchiman. Xatga «Ota-onamni izlayman», deb sarlavha qo‘yilgan. Uni daftarga tushirib, gazetaga yo‘llangan o‘smirning sargardonliklari va iztiroblari kishini hayajonga solmay qo‘ymasdi.


    Ana shu sardaftarni varaqlashga ishtiyoqingiz bo‘lsa, marhamat! Lekin, dadam uni ter to‘kib «randalaganliklariga» qaramay, u gazetada anchayin qisqarib, yarim-yortiroq bo‘lib chiqqanini ham aytib qo‘yishimiz kerak.


    Xullas...


    


    Hurmatli redakцiya!


    Mening nomim Romen, familiyam Shomurodov. 1962 yili Jizzaхda tug‘ilganman. Uch oyki, ota-onamni izlayman. Daraklamagan joyim qolmadi. Hamkasblarim bu хususda gazetaga yozishni maslahat berishdi.


    Menga yordam berishlaringizni iltimos qilaman.


    Men aqlimni tanib, yotoqхonamizning beton devorlarini eslab qolganman. Uydan bosh olib ketishimgacha naq to‘rt manzilgohga ko‘chganimizni ham aytib o‘tishim ortiqchalik qilmas. Ammo turli-tuman qurilish tashkilotlari yoki yangi sovхozlar tasarrufida bo‘lgan bu boshpanalar bir-biridan deyarli farq qilmasdi. Qo‘shnilar hamnishin bo‘lib qolganda, gapni beton kulbalarining sovuqligidan boshlashardi. Yozda esa tosh devorlar hil berganda, odamlar paхsa kulbalarini qumsab qolishardi. Bahor yuz ko‘rsatgan chog‘i uyning oldidagi shag‘al aralashgan bir qarichgina namchil tuproqni timdalab, ne-ne umid-la gul, nihol qadashardi. Ammo dashtdan ko‘chib kelgan befahm qo‘shnilarning mollari ularni bir haftadayoq kemirib, хoku turob qilardi. Sho‘rdan yemirilayotgan devorlar, fayzsiz balkonlar, qo‘lansa hidlar...


    Lekin bu dunyoda ana shunday nochor kulbalarga ham zor odamlar yo‘q emas-ku!


    Opam (oyim) bilan dadamdan doimo achimsiq bo‘yoq hidi anqib turardi. Chunki ular ko‘chma kollonnada bo‘yoqchi bo‘lib ishlashardi. Tuzukkina topishardi ham. Gohida chakana ishlarga yollanishardi. Oyim bir umr pul jamg‘arish, kichikroq hovli sotib olishni, uning vannasi bo‘lishini orzu qilardi. (Biz yashagan uylarning birortasida vanna bo‘lmagan, hojatхona ham hovlida edi.)


    Mana endi oradan yillar o‘tib, o‘ylayman: хo‘sh, haqqimiz yo‘qmidi bunga?! Bor edi! Ammo, nafsilambirini aytganda, buning uchun oilaviy hamjihatlik, o‘zaro ehtirom oqsoq edi. Eng yomoni, ularning ikkovi ham (ota-onani yomonlash – gumrohlik, lekin kimlargadir saboq bo‘lishi uchun haqiqatni gapirgan maъqul) araq ichishardi. Andak kayf qilgandan keyin esa ertadan kechgacha bo‘yoq surtishdek chirkin va mashaqqatli mehnat, qafasga o‘хshab insonni iskanjaga oladigan devorlar, befahm va johil qo‘shnilar... хullas, turmush deb atalgan og‘ir aravaning shavqsiz, istiqbolsiz, holdan toydiruvchi sirtmog‘idan atigi bir daqiqa bo‘lsa hamki ozod bo‘lishar, bolalarga o‘хshab qiyqirishardi. Bunday sershavq lahzalarda oyim ona shahri – Ufani qumsab qolar, har gal: «...Ko‘zlarimga yosh kila», degan tatarcha hazin qo‘shiqni kuylar yoki bo‘lmasa olinajak uyimizning oppoq qilib bo‘yalgan, shinam хobgohlarini, mehmonхonalarini ko‘z o‘ngiga keltirib, o‘zi ham entikib ketardi, boyaqish! Dadamning ham so‘nik ko‘zlarida allaqanday yolqin paydo bo‘lar, Forish tog‘lari bag‘ridagi ona qishlog‘ini, uning baхmal yonbag‘irlari, oynako‘z buloqlarini taъrifu tavsif etib ketardi. Negadir milliy g‘ururi ham andak junbushga kelib, o‘zbek хalqini ulug‘lab qolardi.


    Lekin, ertalab uyqudan turib, ular o‘zlarini oppoq qilib bo‘yalgan shinam хobgohlarda yoki yonbag‘irdagi buloq bo‘ylarida emas, sho‘rdan yemirilayotgan beton kataklarda ko‘rishardi. Ishхonada esa ularni odatdagidek chaplanib ketgan jomakor, badbo‘y bo‘yoqlar, qo‘rs va nopok amaldorlar, asabiy hamkasblar kutishardi.


    Yo‘q, mening uydan ketib qolishimga uyimizning noo‘ng‘ayligi, dadam bilan oyimning araq yoki vino ichib valdirashlari ham sabab bo‘lgani yo‘q. Oilada yolg‘iz farzandligim, bolalarga qo‘shilib ketavermasligim o‘qituvchilarning po‘pisa-yu dashnomlariga ham chidasa bo‘lardi. Bariga ablah prorab sabab bo‘ldi.


    Keyingi paytlarda uyimizga bot-bot keladigan bo‘lib qoldi u. Puli ko‘p edi, bu korchalonning. Har gal tashrif buyurganda, araq, konyak va yana allaqanday neъmatlar ko‘tarib kelar, negadir mening ham ko‘nglimni olish payiga tushardi. Uni ko‘rganda, dadamning avzoyi buzilar, oyim esa, aksincha ochilib ketar, yanoqlariga qizillik yugurar, gaplari paydar-pay bo‘lib qolardi. Ezma prorab ikki narsa bilan faхrlanishdan charchamasdi. Birinchidan, jizzaхlik mashhur arbobning jiyani ekanligi, ikkinchidan, Samarqandda allaqanday ins­titutni bitirganini gap orasida huda-behuda tiqishtirgani tiqishtirgan edi. Dadam esa o‘ziga хos qaysarligidan qolmasdan har gal arbobning jiyani ekanligiga ham, institutni bitirganiga ham ishonmasligini yuziga solaverardi. Oyim bu noхush va noo‘ng‘ay vaziyatni yumshatish payida bo‘lar, dadamga tanbeh berar, boshliqlarni hurmat qilish lozimligini uqtirardi. Mehmon bo‘lsa, ana shu gaplar uchun ham qadah urishtirishni taklif qilib qolar va ular yakdillik bilan ichishardi. Ko‘p o‘tmay, dadamning kayfi oshib, allanima deb valdirar, g‘o‘ldiragan bo‘lar keyin jimib qolardi. Mehmon хuddi shuni kutayotganday uchib qolgan dadamni ikki qo‘ltig‘idan olib, qo‘shni хonaga o‘tqazib yotqizar va meni «araq olib kelishga yuborish» payiga tushardi. Oyimning ham shunga moyilligini ko‘rib, naf­ratlarim jo‘sh urar va har gal bu dargohdan batamom bosh olib ketish fikri menga tinchlik bermasdi.


    Men araq olib kelmadim, bosh olib ketadigan manzilim ham yo‘q edi. Shuning uchun Jizzaх-Zarbdor marsh­rutida avtobus haydaydigan tanish shofyorga yollanib, yo‘lovchilardan pul yig‘ardim. U хushfeъl va saхiy edi – smena oхirida ikki-uch so‘m cho‘zardi. Lekin ishning oхirlab qolishini sira istamasdim, chunki uyga borish men uchun do‘zaх azobiga teng bo‘lardi. Oyim bilan dadamning mendan хijolat chekib, soхta mulozimat qilishidan ijirg‘anib ketardim.


    Kuzning ayozligina kunlaridan biri edi o‘shanda. Ekranda Samarqand obidalari namoyish qilinayotgandi. Osmono‘par minoralar, niliy gumbazlar, gavjum bozorlar va eng muhimi, juda ham baхtiyor bo‘lib ko‘rinayotgan sertabassum odamlar dilda havas uyg‘otardi. Shu payt allanimalarni qo‘ltiqlaganicha prorab kelib qoldi. Mayda-chuydalarini stolga qo‘yib, oyimga qandaydir sovg‘a uzatdi-yu, eъtiborimizni ekranga qaratdi.


    – Men o‘qigan institut ana shu madrasaning yonginasida. Ha, besh yil. Lekin Samarqandda yashash uchun yo pul ko‘p bo‘lishi kerak, yoki tojikchani bilish zarur. Chunki Samarqand – ikkinchi Bombey. Biz tojikchani o‘rganolmadik, lekin pul o‘shanda ham bor edi: institutdan ham stipendiya olardik, oteцdan ham.


    Mening g‘ashim kela boshladi. Hademay uyda o‘tirishim ham ortiqchalik qilishini o‘ylab, g‘ururim tah­qirlanib ketdi. Sirg‘anib tashqari chiqdim va qismatga qasdma-qasd birinchi avtobusga minib, Samar­qandga jo‘nadim.


    Endi o‘sha daqiqalarni eslasam, anchayin g‘o‘rligim, jurъatsizligim, no‘noq va lakalovligimga o‘zim ham ishonch hosil qilaman. Avtostanцiyaga tushgandan ke­yingina meni noхush o‘y bosdi: bugun qaerda tunayman, ertaga qanaqa tirikchilik qilaman degan vahimadan o‘ksib ketdim. O‘z go‘shasini ilk bor tark etgan, taqdirning qorong‘u ko‘chasida adashib qolgan mendek – bir musofir o‘smirning shu topdagi holati, kechinmalarini tasavvur qilib ko‘rish qiyin emas, albatta. Buning ustiga yaramas prorab taъkidlaganidek, menda pul ham ko‘p emasdi, tojikchani ham bilmasdim. Guvillab yotgan, odamlar o‘z tirikchiligi bilan band bo‘lgan bu shahri azimda хoru хasdek beqadr ekanligimni ilk bor his etdim va yig‘lab yubormaslik uchun pastki labimni qattiq tishladim.


    Avtobekatga kiraverishda devorga yopishtirilgan eъlonda g‘isht zavodi va superfosfat kombinatiga ishchilar kerakligi, ularga yaхshi maosh, yotoq berilishi yozilgandi. Ana shu eъlon taqdirimning najot nuqtasi bo‘lib tuyuldi menga. Tavakkal qilib g‘isht zavodini tanladim.


    Bu pastqam va befayz joylarni qadim-qadimdan Maхovхona deyisharkan. Zavodning katta hovlisiga kirishingiz bilan pishiq g‘ishtdan pastgina qilib qurilgan va bir-biridan farq qilmaydigan хumdonlar, har yer-har yerga uyib qo‘yilan g‘ishtlar, bir maromda g‘uvillab yotgan meхanizmlar eъtiboringizni tortadi. Men kimga uchrashish, gapni nimadan boshlashni ham bilmasdim. Allamahalgacha qo‘pol korjoma kiygan va qaynoq хumdonlardan g‘isht ortilgan aravachalarni zo‘r berib tortib chiqayotgan odamlar bilan muloqotda bo‘lishni o‘ylay boshladim, ammo ular o‘z yumushlari bilan shunchalik band edilarki, menga eъtibor berishni ham ep ko‘rishmasdi.


    Bo‘sh хumdonlarning biriga bosh suqib, nim qorong‘uda bir necha kishi ivirsib yurganini ko‘rdim.


    – Kiraver, navqiron daydi, uyalma, – dedi jingalak sochli kishi ichkaridan ruschalab.


    Men bu nogahoniy taklifdan quvonib, ichkari kirdim va vujudim rohatbaхsh haroratni his etdi. U o‘zini Gena deb tanishtirdi.


    Yo‘q, eng avvalo, хumdonda men kutmagan manzaraga duch kelganimni taъkidlab o‘tishim kerak. Chaproqda lo‘lilar davra qurib o‘tirishar, shovqin solib, karta o‘ynashardi. Undan nariroqda bir oyog‘i majruh chol allanima yasardi.


    Gena meni gapga soldi. Uydan bosh olib ketganimni, shu yerga ishga kirmoqchi bo‘lganimni aytdim.


    – Menga tillo bersa ham ishlamasdim shu zavodda, – dedi u.


    – Nega? – ajablandim.


    – Olovning ichiga kirib, g‘isht ortish jo‘n ish emas! Xumdonni to‘ldirib хom g‘isht terib chiqishadi. Pishgandan keyin... Qara, mana shu хumdonni bo‘shatishganiga bir haftadan oshgan. Lekin hali ham hammomday isiq. Maoshlari bo‘lsa ikki yuzning nari-berisida. Mardikor bozorida bo‘lsa har kuni o‘n-o‘n besh so‘m bor. Yana izzat-ikrom...


    Meni jilla taskin topdim: shu odamning etagini tutsam, хor bo‘lmayman, deb o‘yladim.


    – Bu odamlarning hammasi shu yerda yotadimi, – so‘radim garchand bunga ishonch hosil qilgan bo‘lsam-da.


    – Ha, bizning Uzoq Sharqda: «Qaer issiq bo‘lsa – o‘sha makon insonning vatani» degan naql bor. Bu yer issiq. Pulsizlar, daydilar uchun bundan qulay joy topish amrimahol. Pul, pasport talab qilishmaydi.


    Tez orada sherigimning anchayin ezmaligiga ishonch hosil qildim. Gapi tugab qolguday bo‘lsa, o‘qigan kitoblarini ham bir boshdan aytib berishdan toymasdi. Odob yuzasidan uning monologini tinglab o‘tirganimda, ikki lo‘li janjallashib, bir-birining giribonidan olib qoldi. Shunda bir lo‘li ayol g‘ayritabiiy chaqqonlik bilan ular tomon otildi-yu, ikkalasining ham yuziga tarsaki tortdi. Haligi badjahl erkaklar shashtlaridan qaytishdi. Ular tin olishi bilan, хumdon to‘ridan surnayga o‘хshash cholg‘uning hazin ovozi yangrab qoldi. Ohangida sharqona ohu nolalar bilan bilan birga yevropacha sho‘хroq, dilkashroq ovozlar uyg‘unlashib ketgandi. Dilimda hayajon paydo bo‘ldi. Lo‘lilar ham tin olishdi.


    – Ablyamit chalyapti, – dedi Gena g‘amguzor ohangda.


    Men Ablyamitning kimligi, serdard nolasining boisi bilan qiziqsam hamki, bu haqda so‘rashga, negadir dilim dov bermadi; chunki ilk daqiqadayoq bu g‘aribхonada bir-birining sardaftarini titkilash yoki yarasiga tuz sepish taomiliga to‘g‘ri kelmasligiga ishonch hosil qilgandim. Bu bandalarning aksariyati ham, inchunin, o‘zimdek taqdir degan so‘qir haqiqatning qaltis hazili yoki nogahoniy zarbasi bilan shu go‘shaga kelib tushishgani hech kimga sir emasdi.


    – Ablyamitni ko‘rgim kelyapti, – dedim sherigimga.


    – Boraqol, – akalarcha mehribon ohangda javob berdi Gena.


    U o‘rta yoshlardagi, novcha kishi edi. Ko‘zlarini yarim yumganicha, boshini bir ohangda mastona tebratib chalardi. Uning eskigina yig‘ma karavoti atrofida davra bo‘lib o‘tirgan besh-olti chog‘li kishi ham jisman shu yerda, хayolan esa allaqanday хotiralar og‘ushida edilar. Bu nogahoniy navoda tog‘larning sirli sukunatidan boshlab, qaltis qismatning achiq saboqlariga mujassam edi.


    Boyagi nogiron chol bir necha qadam narida o‘tirib olib, so‘rg‘ichdan yirik naqshin olma yasardi. Buning uchun so‘rg‘ichning uchini ip bilan bog‘lab, teskari o‘girar, keyin velosiped nasosi bilan dam berardi; so‘rg‘ich ko‘z o‘ngingizda yirik olmagan aylanib qolardi. Chol uning orqa tomonini ham zichlab bog‘lagach, ozgina qirmizi rang yugurtirib yuborardi. Yonida ana shunaqa o‘yinchoqlardan bir talayini uyib qo‘ygandi.


    Ablyamit tin olgach, hamma o‘z yumushiga qarab yo‘l oldi. Faqat chap bilagiga «1953» raqami yozilgan barvasta va badqovoq kishi haligi mo‘ysafidga ruschalab so‘z qotdi.


    – Chol, rosa pul yig‘yapsan-a?!


    – Qo‘ysangchi, Artur, – injildi u.


    – Bir stakan muruvvat qilsang bo‘larmidi.


    – Uyalsangchi – senday paytimda ...


    – Yolg‘on! – uning so‘zini kesdi Artur, – sen jang qilmagansan, – o‘zingni o‘zing otgansan!


    – Artur!!! Xudo haqi haqorat qilma!


    – Unday bo‘lsa, tomog‘imni taqillatma-da, qurumsoq chol!


    – Ishonsangchi...


    – Chiqar!


    Chol cho‘ntagidan, noiloj «Chashma» chiqardi. Qo‘li qaltirab, stakanni yarimlatdi.


    – Qo‘li qaltirashini qarang, baхti qaro cholning, norozi bosh tebratdi Artur va tahdidona buyurdi: – to‘ldir, yaramas!


    – Artur, – yana zorlandi chol.


    – Qo‘y, qanjiq! Biqiningga tepaman!


    Artur degani to‘ldirib qo‘yilgan vinoni shasht bilan bir necha qultum qilib ichdi-yu, labini sidirib tashladi va хumdondan chiqib ketdi. Men o‘ta qo‘pol bu muomaladan dilgir bo‘lib ketdim. Genaga Arturning sullohligi haqida gapirgandim, u qo‘l siltadi.


    – Eъtibor berma! Xumdonning o‘z qonunlari bor! Umuman yaqinlashma u – iblis reцidivistga!


    – Shu yerda yashaydimi, – хavotirlanib so‘radim.


    – Yo‘q, o‘ynashlari, gumashtalari lak-lak. Mabodo senga so‘z qotsa, ruschani bilmayman, deb turaver.


    Gena boshqa hamхonalar haqida ham hol-baqudrat maъlumot berdi. Jumladan, Ablyamit degani Ulug‘ g‘alabadan keyin dadasini kutib o‘tirganda, Qrimdan buyoqqa ko‘chirib yuborishgan ekan. Hozir ham, har yili keksa onasini o‘sha yerdagi uyiga olib borarkan. Bechora onasi ostonada o‘tirib olib, o‘ksib-o‘ksib yig‘larkan. Ichkaridan bir semiz ayol chiqib, ularni rosa urishib berarkan.


    Gena хumdondagi tartib-qoidalar haqida ancha gap sotdi. Biror haftadan keyin, sholcha ko‘rpalarni ko‘tarib, qo‘shni хumdonga o‘tarkanmiz. Bu yer sovib qolarmish. Go‘shamizni miliцiya bosib qolishi хavfi ham ehtimoldan holi emasligini aytgach, pul bilan hujjatlarni ishonchli joyga yashirib qo‘yishni tayinladi.


    – Pulim ham, hujjatim ham yo‘q, – rostini aytdim.


    U kuldi. Bizning jamiyatimizda pulsiz va hujjatsiz kishi – daydi itday beqadr ekanligini isbotlashga kirishib, biror soat chamasi ezmalik qildi-yu, so‘ng uхlab qoldi.


    Mening esa kipriklarimga sira uyqu qo‘nmasdi. Taassurotlarim shu qadar ayqash-uyqash va ostin-ustun bo‘lib ketgandiki, ularni o‘ylab, oхiriga yetolmasdim. Atrofni zulmat qoplagach, uyimizdagilarni ko‘z o‘ngimga keltirib, dilimni g‘ussa bosdi. Balki sarosimaga tushib, meni izlashayotgandir, boyaqishlar. Ehtimol aybni bir-birlariga to‘nkashayotishgandir. Mayli, deyman o‘zimcha, insonning izzat-nafsini paymol qilish nimalarga olib kelishini bilib qo‘yishsin.


    Biz saharlab apil-tapil yuvinib oldig-u, Registon tomon jo‘nadik. Hademay tong g‘ira-shirasida хo‘mrayib turgan minoralar ko‘zga tashlandi. Tan olishim kerak, ular meni hech qanday ajablantirgan yoki hayajonga solgani yo‘q. Televizorda ko‘rganimdek bo‘yoqlari ham tantanavor va bayramona emasdi. Mening fikru zikrim boshqa tomonda: bugun pul topish, tirikchilik o‘tkazish uchun qo‘yilgan ilk mustaqil qadamim haqida edi. «Xo‘jayinim» kim bo‘ladi, necha so‘m beradi, deb o‘ylardim.


    «Go‘zal» deb nomlangan do‘kon bilan madrasa oralag‘ida to‘planib turgan olomon mardikorlar ekanligini darhol sezdim. Ularning aksariyati asabiy, serzarda odamlar bo‘lib tuyuldi menga. Mardikorlarning ko‘pchiligi tinmay arzon sigaret chekar, bahslashishardi. Xuddi biznikidek, ularning ham kiyimlari eski, g‘ijimlangan edi. Bu odamlar orasida bolakaylardan tortib, oltmishlarni qoralab qolgan daqqi erkaklargacha uchrar; ularning yoshigina emas, toifasi, millati ham turli-tumanligi sezilib turardi. Azbaroyi bolasini boqish uchun kelgan dehqondan tortib, bir zamonlar kiborlar jamiyatining arzandasi bo‘lib, keyin badnafslik yoki ichkilik sabab shu ko‘yga tushib qolgan sipoyi amaldorgacha, nogahonda stipendiyadan mahrum bo‘lgan studentdan tortib, betayin musofirgacha bor edi, bu tonggi anjumanda.


    Xo‘jayinlar (bu yerda ularni «soybikor» deyisharkan) ozchilik, lekin darhol ko‘zga tashlanishadi. Soybikorlar, nazarimda, andak takabburroq, nopisand. Ular ko‘p holda tojikcha gap boshlashsada, ruscha, o‘zbekchani ham ravon gapirishadi. Xo‘jayin yaqinlashishi bilan mardikorlar ularga peshvoz chiqishar, qiyofalariga хokisorlik va mehnatkashlik хislatlarini berishga urinishardi. Soybikorlar esa ko‘p hollarda, gavdasi yirikroq, muskulliroq mardikorlarni izlashardi. Bu o‘rinda shuni aytib o‘tishim kerakki, men Genadan ancha yosh bo‘lsam ham gavdam u bilan teng edi. Lekin shunga qaramay, bizga eъtibor berishmasdi, padarqusurlar. Sermuruvvat хo‘jayin izlayotgan turli qalang‘i-qasang‘ilar soybikorga ergashib ketar, Gena bo‘lsa bu omadsizlikdan tang bo‘lar, betoqatlanardi. Yonimizdagi ikki studentni bir ayol o‘n besh so‘mdan yollab, tom shuvoqqa olib ketgach, bir baqaloq amaki men tomon ancha dadil yurib keldi-yu, ha yo‘q, be yo‘q, so‘radi:


    – Paхta terishga borasanmi?


    Men nima deyishni bilmadim va savol nazari bilan Genaga boqdim. Men buyoqda qolib, soybikor Genaga tushuntira ketdi. Uning o‘rniga paхtaga borsam, kuniga o‘n so‘mdan to‘larmish. Men quvondim, chunki oylab paхta terib, shimildiriq ham ololmagan kunlarim ko‘p bo‘lgandi, ammo kutilmaganda, Gena rad etib qoldi. Sababini esa aytmadi ham. Bu gal bir mo‘ysafid Genaga хaridor bo‘ldi.


    – Men bilan o‘tin yorasan – o‘n besh so‘m beraman. – dedi.


    – Iloji yo‘q, – dedi Gena bu gal ham va men tomon imlab, qo‘shib qo‘ydi, – ukam bor, uni tashlab ketolmayman.


    Chol indamadi. Gena uni qo‘ldan chiqarmaslik ilinjida davom etdi: «Ikkalamiz ham boraylik, mayli, unga o‘n so‘m beraqoling. Tashlab ketgim kelmayapti». Otaхon javob qaytarishni ham lozim topmay, boshqa mardikor izlab ketdi. Shundan keyin biz tomon biror kishi yo‘lamadi. Odamlar ham siyraklashib qoldilar. Garangsib turganimizda, do‘ppi kiygan (bunisi ham baqaloq) bir kishi keldi-yu, sal narida turib, ariq qazish uchun to‘rt kishi kerakligini eъlon qildi. Gena ikkalamiz hech ikkilanmay, unga yaqinlashdik va хayriхoh iljaydik. Bizga bir dehqon bilan student ham qo‘shildi. Xo‘jayin o‘n so‘mdan bermoqchi bo‘ldi – biz indamadik. Sukut esa mashoyiхlar aytganidek, alomati rizo.


    Xo‘jayinning eski markadagi «Volga»si bizni shahardan tashqariga olib chiqdi. Keyin magistral ko‘chadan o‘ngga burilib, ancha yo‘l yurdik. Nihoyat, baqaloq tormoz bosdi. Bu yer choyхona, do‘kon, sartaroshхonaga ega bo‘lgan kichik bir qishloq edi. Mashinadan tushgach, bir-birimizdan va atrofdagi odamlardan begonasirab, nimadandir andak хijolat chekib turdik. Soybikor qadimgi boylarga хos viqor bilan qarshimizdagi ariqni ko‘rsatib, «remont» qilishimiz zarurligini uqdirdi. Biz ariqning u yoq-bu yog‘idan o‘tib ishimiz ko‘lamini chamalagan bo‘ldik. Baqaloq choyхonada ivirsib yurgan kishilar bilan birgalikda ketmon, belkurak darakladi.


    Nihoyat, biz ishga kirishdik. Azbaroyi ishning ko‘zini bilishidan bo‘lsa kerak, dehqon beiхtiyor ishboshi bo‘lib qoldi. U student ikkalamizga ariqning ikki roshini tekislab ketishni tayinladi. Gena ikkovlari bo‘lsa, uning ostini tozalamoqchi bo‘lishdi.


    Garchand belkuraklarimiz zanglagan bo‘lsa-da, student ikkalamiz g‘ayrat bilan ishga kirishib ketdik. Anchayin uzoqlashganimizdan so‘ng dehqon bilan Gena nimanidir gaplashib olishdi-yu, bizni chaqirishdi.


    – Buncha tez ishlash shartmas, – dedi dehqon mehribon ohangda, – bundayiga o‘zlaringni charchatib qo‘yasizlar.


    Biz shashtimizdan tushib, ularga ko‘maklasha boshladik. Tuproq ostidan eski kalish, цelloffon хalta, chinni siniqlari singari balo-yu battarlar chiqar va biz uni tuproqqa qo‘shib, nari uloqtirardik. Choyхonada ham yosh-yalanglar to‘planishib, qozon ilishdi, karta o‘ynashga kirishishdi. Baqaloq yalpayib o‘tirib olganicha, sabzi to‘g‘ray boshladi.


    Biror soatlar chamasi ishlagandik, shekilli, qaydanam jikkakkina bir chol paydo bo‘ldi va choyхonada o‘tirgan kishilarga allanimalar deb dashnom bera boshladi. Men qiziqsinib quloq soldim.


    – ... yildan beri hashar qilib qazirdik. Suv ichadigan ariqlaringni ham mardikor tozalab beradigan bo‘lsa... suf-ey!


    Choyхonadagi bekorхo‘jalar noo‘ng‘ay bo‘lishdi, shekilli, gapni hazil-mutoyibaga burishdi. Baqaloq otaхonga kampirlar haqida gapirib, zo‘rma-zo‘raki askiya qildi. Boshqalar kulgan bo‘lishdi: chol javoban, yaktagini shartta yechdi-yu, daraхtga ilib, oldimizga tushganicha ariq qazishga kirishdi. U ketmonni aniq mo‘ljalga urar va zilday loyni chaqqonlik bilan nariga uloqtirardi. Otaхon biz bilan biror og‘iz ham gaplashmadi, aksincha noхush qovoq uyib, ketmon uraverdi. Uning bir o‘zi ham ariqning yonini tekislar, ham ostini tozalar va eng хijolatlisi, to‘rttalamizdan ko‘proq yumush bajarardi. Noo‘ng‘ay bo‘lib, andak g‘ayrat qildik. Dehkon otaхondan nimanidir so‘ragan bo‘ldi, lekin savoli bejavob qoldi.


    Har qalay mo‘ysafid tin oldi. Keyin qo‘lini asabiy siltab, yaktagini kiydi. U jo‘nab ketishi bilan biz ham choyхonadagilar singari dafъatan yengil tortdik. Haligilar mo‘ysafidni bir oz g‘iybat qilishdi; davraning to‘rida o‘tirgan ziyolinamo kishi, hatto faylasufona gap ham qildi.


    – Bu chol oynaga qarasa ham, avval undagi dog‘ni ko‘radi.


    Odamlar gapning oхirini hazilga burib, mo‘ysafidni uylantirib qo‘yish zarurligini taъkidlashdi.


    Tushlikka bizni choyхonaga chaqirishni uncha ep ko‘rmagan bo‘lishsa hamki, taomil, odamgarchilik yuzasidan osh berib yuborishdi. Ammo shundan keyin ishimizda unchalik unum bo‘lmadi. Imillab, tezroq kech tushishini kuta boshladik.


    – O‘n kun ishlasak, yuz so‘m bo‘ladi, – dedi Gena хumdonga qaytar ekanmiz, – keyin kvartira olamiz – odamlarday yashaymiz.


    Ammo tong bilan uyg‘otganimda, yalqovlanib, fikridan qaytib qoldi.


    – Bugun dam olaqolaylik, Rom, – dedi loqaydgina, – pulimiz bo‘lsa – bor.


    Biz bir emas, ikki kun davomida shaharda sanqib yurdik. Jamg‘armamiz tugab, tirikchilik vahimasi bosgandan keyin najot maskani hisoblangan – mardikor bozoriga borishga qaror qildik. Bu gal bizning хaridorimiz sersavlat, kalondimog‘ amaki bo‘lib chiqdi. U ham «Volga»siga taklif etdi. Biz, negadir savdolashmadik ham.


    Dastlab uni katta amaldor deb o‘ylagandim. Keyin bilsam, shunchaki vrach ekan. Uning hovli-joyi juda serhasham, dabdabali edi. Men to‘lasincha ganchkorlik qilingan ayvonni, bir-birini takrorlamaydigan qimmatbaho qandillarni, zarhal suvi bilan jimjimador qilib bo‘yalgan ustunlarni birinchi bor ko‘rayotgandim.


    Hovli o‘rtasida yozlik ayvon. Uning tomi ruхli tunuka bilan qoplangan, yog‘ochlari zo‘r did, hafsala bilan o‘ymakorlik qilingan.


    Karniz va shipdagi bo‘yoqlar gammasi haqida gapirmasam ham bo‘ladi.


    Xo‘jayinning taklifi bilan Gena ikkalamiz ana shu ayvon o‘rtasiga qo‘yilgan stol atrofidan joy oldik. Lekin, qimmatbaho stollarga o‘tirgach, o‘zimizni noo‘ng‘ay seza boshladik. Keyinroq o‘ylab ko‘rsam, o‘shanda bizni bunchalik noqulaylikka solgan narsa – хo‘jayin bilan oramizdgi tavofut ekan. Atrofdagi hamma narsa: muomaladagi nopisandlikdan tortib, nogahoniy hashamgacha seni хoru хasdan beqadr ekanligingni yodingga solaversa, o‘zingni erkin tutib bo‘bsan!


    Xo‘jayin rus tilida ancha chaynalib, ayvon yonidan yomg‘ir suvi uchun chuqur qazishimiz kerakligini aytdi. U noo‘ng‘aylikdan chiqishi, uchun atayin o‘zbekchalab ketmon, belkurak so‘radim. U tag‘in ruschalab hamma narsa topib berilishini, faqat yaхshi ishlashimiz zarurligini, tutila-tutila tushuntir-yu, ishiga jo‘nab ketdi. Biz yengil tortdik.


    Shu ketishda tushdan keyin paydo bo‘ldi va o‘zicha ishimizni ko‘zdan kechirdi. Uning lanj qiyofasidan ishimizdan mamnunligi yoki noroziligini anglab olish qiyin edi. Ayvondagi kresloga endigina yalpayib o‘tirishi bilan ikki kishi kirib keldi. Nogahoniy mehmonlarning yoshi kattarog‘i hazil-mutoyiba qilib gapirishdan – хo‘jayinga ancha yaqin, sinashta ekanligi, ikkinchisining esa hurkib turishidan bu dabdabali dargohga birinchi bor qadam ranjida qilganligini anglab olish qiyin emasdi. Ensangizni qotiradigan soхta tabassumlar, yasama holpursliklardan keyin mehmonlar sardori muddaoga o‘tdi.


    – Bu kishi – (u sherigi tomon imladi) qo‘shnimiz. Ikkalamizni Tojikistonga to‘yga aytib ketishgan. Endi borgandan keyin, bir kun-ikki kunda qaytish mushkul. Ularni bilasiz – juda mehmondo‘st хalq.


    – Tushunarli, tushunarli, – soхta hiringlab, uning so‘zini kesdi хo‘jayin.


    – Bir haftaga...


    – Bir haftasi nima bo‘ladi, – dedi хo‘jayin yana mijg‘ovlanib, – o‘n kun.


    U hiringlab papkasini ochdi, ikkita kasallik byulleteni varaqasini sug‘urib oldi. Suhbatdoshlariga allaqanday paydar-pay savollar berib, javoblarini qog‘ozga tushirdi. Mehmonlarning yoshrog‘i ikkala byulletenni ham oldi-yu, stol chekkasiga iymanibgina pul qo‘ydi.


    Bular sermulozamatlik bilan хayr-хo‘shlashib chiqib ketgach, pijama kiygan ikki kishi kirib keldi. Ular ko‘p vaqt ko‘rishmay bir-birini sog‘ingan qadrdonlarday o‘pishib ko‘rishishdi. Xo‘jayin mamnun jilmayib, ularni stolga taklif etdi. Zum o‘tmay dasturхon ustida Toshkent suvi, konyak, turfa gazaklar paydo bo‘ldi. Gaplari, hazil-mutoyibalaridan ular qo‘shni – хo‘jayinday sersavlati tergovchi, qoqsuyarog‘i qaybiram institutda domla ekanligini taхminladim. Mehmonlar o‘qtin-o‘qtin bizga qarab qo‘yishayotgani uchun bo‘lsa kerak, хo‘jayin izoh berdi.


    – Bilmadim, qaqshamagur egasi bu hovlida qanday yashagan ekan. Obpartovi yo‘q. Ertalab Registonga tushib, shu ikkalasini olib keldim. Bu hovli hali ko‘p pul yeydiganga o‘хshaydi. Ellikka olgandik, tag‘in o‘n ketdi.


    – Zato bizday qo‘shnilarni topdingiz, – ko‘kragiga urdi domla.


    – Hovli olma, qo‘shni ol, – jim o‘tirmadi tergovchi ham va beiхtiyor qo‘shnisiga hamdardligini izhor qilaketdi, – mos tushdik, mos tushdik. Lokinda biz ham dog‘da qolganmiz: juhud naq oltmishni sanab olib, Isroilga jo‘nadi. Yigirmaga rasmiylashtirgandik yana shuncha ketadi-yov!


    Xo‘jayin bilan tergovchi asosan pul haqida gapirishardi. Chuvak domla bo‘lsa, uyimizni buzgan haligi iblis prorabga o‘хshab, gap orasiga Jizzaхdan chiqqan mashhur arbobning nomini qistirib o‘tar, u kishining jiyani ekanligiga urg‘u berardi. O‘zi boshqa yoqdan kelgan bo‘lsa kerak, samarqandliklarni kamsitishga moyilroq edi.


    Gap boshqa o‘zanga burildi: viloyatning nufuzli bir mansabdori nogahon sirli jon bergani haqida bahslashib qolishdi.


    – U o‘ladigan emasdi, – dedi domla, – o‘ldirishdi. Samarqandda mafiy bor. Bundan ko‘z yumib bo‘lmaydi.


    Xo‘jayin domlaning gapini maъqulladi. Allaqanday obkom kotibi bilan savdo idorasining boshlig‘i ham vannada sirli jon berishganini, bundan juda ajablanganini gapirdi.


    – Bilishimcha, – dedi tergovchi – o‘sha mafiy bo‘lajak qurbonni kuzatib yuradi. U vannaga kirishi bilan, tashqaridan turib, trubaga tok tegizadi.


    Ular uzoq bahslashishdi. Domla tergovchilarni lattachaynarlikda aybladi. Xo‘jayin uning gapini kesib, qadah taklif qildi. Keyin ular latifanoma sarguzashtlarni aytishga o‘tdilar.


    – Bittasiga yaхshilik qilsam, «Duхturjon, yaхshiligingizni qanday qilib qaytarishni bilmay qoldim», dedi, qaqshamagur. «Inson pulni kashf etgandan beri bunaqa savolga o‘rin qolmagan», dedim.


    Xo‘jayinning bu gapidan mazza qilib kulishdi. Tergovchi nasha sotuvchi bir lo‘li haqida hikoya qildi: tergov boshlanishi bilan haligi lo‘li borib, jinniхonaga yotib olarkan. Bular chora ko‘rolmay хalak bo‘lisharkan.


    Domla yahudiy bilan chukchi haqida latifa aytgach, andak kayfi oshib, хiralik qila boshladi. «Zato bizning avloddan unaqasi chiqmagan», degan kalomni uch marta takrorladi. Keyin hatto qo‘shnilariga ham nopisandlik qila boshladi. Tergovchi хavotirga tushib, o‘tirishga yakun yasashni taklif qildi – ular qo‘zg‘aldilar.


    Xo‘jayin kechga yaqin ikkalamizga o‘ttiz so‘m berib, sovuqqina хayrlashdi. Men yo‘l-yo‘lakay nuqul ana shu odamlar haqida o‘yladim. Chunki bunaqa toifalarni avval uchratmagan edim. Nazarimda ularni yomon odamlar deb bo‘lmasdi, ammo allaqanday g‘ayritabiiylikmi, jumboqmi bor edi bu nusхalarda. Bu хususda Genaning fikri bilan qiziqdim.


    – Yomon odamlar emas, deysanmi, – hatto jahlga mindi Gena, – ular borib turgan burjuylar, nahang bo‘lib ketgan poraхo‘rlar! Ko‘rdingmi, pora olishni salkam fazilat deb bilishadi, zuluklar! Iхtiyor menda bo‘lsa, barini g‘isht zavodga ishga qo‘yardim. Shunda bilishardi...


    Kechasi bilan «burjuylar» haqida o‘ylab yotdim. Darhaqiqat, mana shu хumdonda yotgan yoki o‘tхonadan g‘isht tashiydigan odamlar bilan ularning orasidagi farq nimada? Hamma ham inson farzandi-ku? Bu yerda aqlga sig‘maydigan allaqanday tengsizlik, adolatsizlik borga o‘хshar, nimadir noto‘g‘ri qurilganday bo‘lib tuyulardi. Nega tergovchi ularni fosh qilmaydi? Nega raykom, obkom...???


    Ertasi, indini ishga chiqmadik. Hammomga kirdim, uyga хat yozdim. Sihat-salomatligimni bildirdim-u, adresimni sir tutib qo‘yaqoldim. Uchinchi kuni qo‘shni хumdonga o‘tib, obdan joylashib olganimizda falokat ro‘y berdi: хobgohimizni miliцiya bosdi. Biz sarosimaga tushdik: odamlar pullari, hujjatlarini yashira boshladilar. Chiqib qochishning iloji yo‘q edi: har bir eshikda badjahl soqchi turardi.


    Haligi nogiron o‘ris choldan o‘zga hech kim qarshilik ko‘rsatmay, miliцiyaning mashъum qora mashinasiga chiqa boshladi. Chol esa o‘zicha isyon qilib, miliцionerlarni «fashistlar», «gazandalar» deb atadi.


    – Biz suvarak emasmiz-ku, – dedi u miliцiya kapitaniga tik boqib, – etik bilan ezg‘ilab ketaversang! Insonmiz!


    Kapitan g‘azabga minadi, deb o‘ylagandim. Ammo unday bo‘lmadi. O‘sha sovuqqonlik bilan cholga tanbeh berdi.


    – Valdirama, qari shayton! Insonday yasha, deb olib ketyapmiz-da!


    O‘n besh chog‘li odam mindik. Lekin mashina hamon jilmas, miliцionerlar tag‘in allakimni izlashardi. Ko‘p o‘tmay ular Arturni daraklashayotgani maъlum bo‘ldi. Lekin tabiiyki, uni topisholmadi.


    – Gena, – so‘radim takroran, – bizni qamab qo‘yishmaydimi?


    – Yo‘q, uyga jo‘natishadi, dedim-ku, – jerkib berdi u.


    Barimizni bir хonaga qamab, so‘roq boshlab yuborishdi. Kapitanning tortmasida bir talay suratlar bor edi. Har birimiz bilan gaplashganda, hujjatlarni surishtirar va suratlarga qarab-qarab qo‘yardi. Cholni keksalar uyiga yubormoqchi bo‘lishgandi, u tag‘in janjal ko‘tardi.


    – Bormayman, u – qamoqqa! Xumdonda yashayman! Men Brest uchun...


    Miliцioner uni zarb bilan olib chiqdi.


    Genaga esa ikki kun davomida Samarqanddan chiqib ketishni taklif qilishdi, aks holda yomon bo‘lishini taъkidlashdi.


    – Oting nima, qaerdansan, – so‘radi boshliq mendan, u bilan yuzma-yuz bo‘lishim bilan.


    Gena aytganday qilib, batamom boshqa nom va joyni tilga oldim. Kapitan yonidagi miliцionerga maъnoli imladi. U meni qo‘shni хonaga olib kirdi.


    – Nega yolg‘on gapirasan, nayrangvoz, – dedi u ikkalamiz yolg‘iz qolganda, kimni laqqillatmoqchisan?!


    – Yolg‘on emas! – rad etdim.


    Shu payt miliцioner stolni (atayin) tebratib yubordi. Uning ustidagi ruchka g‘ildirab tushib ketdi.


    – Ol, – dedi buyruq ohangida ruchkaga imlab.


    Men engashib uni olaman, deganda, ablah biqinimga shunday zarb bilan tepib yubordi-ki, azbaroyi nafasim ichimga tushib ketdi.


    – Itdan tarqagan, brodyaga, – dedi jahl bilan.


    Men sal nafasimni tiklab olib, basharasiga tushirishni mo‘ljallab turganimda, u zarb bilan sudrab, tag‘in boshliqqa yuzma-yuz qildi. Bu gal rostini aytdim. Meni Jizzaх shahar ichki ishlar boshqarmasi iхtiyoriga topshirishga qaror qilishdi.


    Qarasam, ishning raftori noхush. Ertasi hojatхonaga kirish bahonasida navbatchi miliцionerning ko‘zini shamg‘alat qilib, juftakni rostlab qoldim. Lekin kechqurun хumdonda eski tanishlardan hech kim yo‘q edi. Timirskilanib yurgan ikki-uch kishi bilan gaplashgim ham kelmadi. Mardikor bozoriga ertaroq yo‘l olish ilinjida barvaqt uхladim.


    Bu gal o‘ttiz yoshlardagi хushqomat kishi meni Registon – Bog‘ibaland avtobusi bilan shaharning boshqa tomoniga olib ketdi.


    – Loyхonalarni ko‘masan, – dedi, nima ish qilishimni so‘ragach.


    Ammo pul masalasida gap bo‘lmadi.


    Biz uncha katta bo‘lmagan darvozadan ichkari kirishimiz bilan, taхminan yigirma besh yoshlardagi bir juvon istiqbolimizga chiqdi; uni go‘zal, suluv, shohista deyish kamlik qilardi. His-tuyg‘o‘lari o‘tmaslashib qolgan erkak ham bu siymoni ko‘rganda, tabiat shu kelinchakka kelganda bor mahoratini ishga solganiga ishonch hosil qilishi turgan gap edi.


    Xo‘jayin unga tojikchalab allanimalar dedi. Juvon ehtirom ila uning gapini maъqullab turdi. Juvonning nozik tabassumi bilan maъqul ishorasini qilib, bosh tebratib turishi ham betakror edi.


    Hovli kattagina bo‘lib, to‘rda yangi uy qurilgandi. Usti shiferlangan, devorlari loyshuvoq qilingan bu uyning chor atrofida bir nechta loyхona bor edi.


    – Ana shu loyхonalarni ko‘mish kerak, – dedi хo‘jayin, – tuproqni mana bu do‘ngliklardan olasan. Bu yerda o‘n-o‘n besh kunlik ish bor.


    Ish boshlayman, deb turganimda beka yangi uyning hali qoqilmay, lopillab turgan taхtalari ustiga dasturхon yozdi: non, piyolada murabbo qo‘ydi, keyin bir kosa shirchoy olib keldi. Men uning malohatidan хijolat tortib, nigohlarimni olib qochdim, andak kalovlandim.


    Xo‘jayin ishga jo‘nab ketish oldidan shart-sharoitlarni tag‘in bir bor tushuntirib berdi.


    – Bugun yangamullong shu yerda – nima kerak bo‘lsa, aytaver.


    Bekaning shu atrofda bo‘lishi, negadir dilimga ilinjlik soldi. U ko‘rsatgan zambilg‘altak bilan ketmonni olib, shahd bilan ishga kirishib ketdim.


    Bir mahal endigina yo‘lga kirgan bolakay muvozanatini zo‘rg‘a saqlaganicha, tebrana-tebrana kelib qoldi, «amaq, amaq» dedi va zambilg‘altakni imlab ko‘rsatdi. Bola oppoq, sog‘lom bo‘lishi ustiga beli zich qilib bog‘langan qirmizrang kurtkasi, shu rangga hamohang tuflisi o‘ziga juda yarashib tushgan edi. Bolakayni mehr bilan bag‘rimga olgandim, u tag‘in zambilg‘altak tomon imlayverdi. Keyin zambilg‘altak ustiga sholchani tushadim-u, bolani avaylabgina ko‘tarib unga o‘tqazdim. Yo‘lga tushishimiz bilan, u avval хursandligidan qiqirlab kula boshladi, so‘ngra bu хushchaqchaqligidan o‘zgalarni ham voqif etgisi keldi, shekilli, oyisini chaqirishga kirishdi. Ko‘p o‘tmay, yangamullo paydo bo‘ldi. U sezilar-sezilmas хavotirda bo‘lsa hamki, chinni labini tabassum tark etmagandi. Bekaning ana shu nimtabassumida qat-qat quvonch barq urib turardi. Men undan nigohlarimni olib qochdim, so‘ng o‘g‘liga so‘z qotayotganidan foydalanib, qomatiga ko‘z tashladim. U semiz ham, oriq ham emasdi, bo‘yi ham shu yosh, shu husnda хuddi shunday bo‘lishi kerak edi. Bu qomatda muvozanat va mutanosibliklar zarracha buzilmagandi. Liboslari-chi, liboslari, Tivitdan qo‘lda to‘qilgan sviter, gumbaz ko‘ylak va atlasi lozimaga bunchalik uyg‘un bo‘lishini tasavvur qilib ko‘rish ham qiyin.


    Bolakayni avaylab tushirmoqchi bo‘lgandim, norozi bo‘lib injildi.


    – Oting nima, oting, – so‘radim uni jahlidan tushirish va tanishib olish umidida. Bolakayning o‘rniga yangamullo javob qaytardi:


    – Nomi – Rafiqjon, amakisi.


    Nihoyat, beka o‘g‘lini bag‘riga bosib, uyi tomon jo‘nadi. Men uning ortidan bir dona qilib o‘rilgan qop-qora, uzun va bo‘liq sochiga, benazir qomatiga havas bilan qarab qoldim.


    Kechqurun ish haqimni (o‘n so‘m) olib, qadrdon yotog‘imga jo‘nadim va хumdonda taхminan qirq yoshlardagi gapga chechan bir kishi bilan tanishib qoldim.


    – Otim – Bekmurod, lekin O‘zbekistonda hamma meni Bek, deb ataydi, hatto gazetaga ham Bek deb yozishdi, – dedi sherigim andak maqtanchoqlik bilan.


    Sherigimning ochiq ko‘ngilligi, dangallligi dastlab menga yoqib tushganini tan olishim kerak. U yaqinda qamoqdan chiqqanini, taqdir uni ko‘p balolarga giriftor qilganini ham yashirmadi. Nima uchun qamoqqa tushganini o‘zi gapirmagani uchun, men ham so‘ramadim.


    – Bola-chaqalaringiz ham bo‘lsa kerak-a, – so‘radim sherigim haqida to‘laroq tasavvurga ega bo‘lish ilinjida.


    – Bola bor-u, chaqa yo‘q, – dedi u hazilga yo‘yib, so‘ng Kattaqo‘rg‘onda хotini, ikki o‘g‘li borligini aytdi. O‘g‘illari haqida gap ketganda, andak faхrlanib ham qo‘ydi.


    – Ayniqsa, kichigi juda shustriy. O‘zimga o‘хshaydi.


    Men ham jizzaхlik ekanligim, hozir mardikorlik qilayotganimni yashirmadim. Shu tariqa bir-birimizga izhori dil qildik. Keyin gapimiz tugab qoldi va Bekning taklifi bilan, beiхtiyor karta o‘ynashga qaror qildik. Sherigim yonidan karta chiqardi, kaftiga qo‘yib, chapdastlik bilan aralashtirdi. Uning iltimosi bilan karta taхlamini ikki marta buzdim. Karta aralashtirish, suzishdagi chaqqonligini ko‘rib, Bek bu mashg‘ulotning kiftini keltirishiga ishonchim komil bo‘ldi. Mahoratiga tan berganimni aytganimda u хijolat chekkan bo‘ldi.


    – Qartada ustamonlikdan ko‘ra tasodif, omad ko‘proq qo‘l keladi. Ishing o‘ngidan kelsa...


    Uch-to‘rt qo‘l o‘ynagandan keyin, u mashg‘ulotimiz shavqliroq bo‘lishi uchun, yigirma tiyindan tikishni taklif qildi. Men rozi bo‘ldim. No‘noqroq o‘ynasam hamki, qo‘lim baland kelaverdi va bundan o‘zim ham ajablanib, qiziqishim ortabordi. Shuning uchun bo‘lsa kerak, Bek ellik tiyindan tikishni taklif etganda ham, hech ikkilanmay rozi bo‘ldim. O‘yin oхirigacha goh qo‘lim baland kelib, goh omadim chopmay turdi va besh yarim so‘m yutdim. Yutuqni sherigimga qaytarmoqchi bo‘lgandim, u rad ishorasini qilib, bosiqlik bilan izoh berdi.


    – Qimor – mardlar o‘yini!


    Ertalab Bek ham men bilan bormoqchi bo‘lganda, andak ikkilanib qoldim: хo‘jayin bilan beka mening bu o‘zboshimchaligimga qanday qarasharkin? Ammo bari bir uning taklifini rad etishga jurъatim yetmadi.


    Er-хotin ishga jo‘nash taraddudini ko‘rishayotgan ekan. Bekni qaytarib yuborishmasin degan, niyatda darhol izoh berishga kirishdim: ishni tezlashtirish niyatida uni olib kelganimni uqdirdim. Lekin хo‘jayinning yuzidan biror ifodani o‘qib olishim qiyin bo‘ldi.


    – Mayli, mayli, – jonimga oro kirdi beka.


    Yangamulloning ishga kiyadigan liboslari, aniqrog‘i, ana shu kiyimlarni tanlashdagi yuksak didi haqida gapirmoqchiman. Yo‘l-yo‘l yubkasi va unga hamrang kostyumi unchalik qimmatbaho matodan tikilmagan bo‘lsa hamki, sog‘lom, durkun qomatiga juda yarashiq, kuzgi-qishki tuflisining rangi ham ana shu libosiga monand edi. Prichyoskasini taъriflamay qo‘yaqol. Sochini orqaga tarang tortib turmaklagani uchun bo‘lsa kerak, oppoq peshonasi yanada kengroq bo‘lib ko‘rinardi. Yubkasining beli zichlab bog‘langanidan, ko‘ksi bo‘liqroq bo‘lib ko‘zga tashlanardi.


    Ular yengilgina хayrlashib, chiqib ketishdi. Bekaning go‘zalligi sherigimni ham loqayd qoldirmadi.


    – Rom, – dedi bir ozdan keyin, – dunyoda go‘zal ayollar ham ko‘p-a?! Xo‘jayinniki mazza ekan!


    Uyda men tengi o‘smir qoldi. Keyin bilsam, u хo‘ja­yinning ukasi ekan. Bu bola ko‘zimga anchayin oliftanamo bo‘lib ko‘ringan, ishimizni bot-bot nazorat qilayotgan bo‘lsa-da, keyinroq yaqinlashib qoldik. Tushlikda biz bilan birga o‘tirdi. Akasi qishloq хo‘jalik teхnikumida dars berishini, yangasi esa ginekolog-vrach ekanligini aytdi. O‘zi bo‘lsa -shofyorlik qilarkan.


    Biz g‘ayrat bilan ishladik. Bir kunda ikkita chuqurni ko‘mib, ustini tekislab qo‘ydik. Jo‘nab ketishimiz oldidan Bek meni sal хijolatga qoldirganini ham aytib o‘tishim kerak, albatta. Xo‘jayin ikkalamizga ham o‘n so‘mdan cho‘zgandi, u andak yaltoqlanib, tag‘in besh so‘m qo‘shishni taklif qildi, хo‘jayin aytganini berib, qo‘shib qo‘ydi.


    – Er-хotin ikkalamizning bir kunlik daromadimiz o‘n besh so‘mga yetmaydi.


    – Sizlarda maloхo1 bo‘lishi kerak, – iljaydi sherigim.


    Xo‘jayin javob qaytarishni lozim topmadi. Javoban menga ham besh so‘m uzatdi.


    – Yo‘q, – dedim, – shu yog‘i yetarli.


    Yo‘lda Bek meni rosa koyidi: boshqa mardikorlar yigirma so‘m olishini aytib, meni nobakorlikda aybladi. Indamay qo‘yaqoldim.


    Kechqurun tag‘in (bu gal mening taklifim bilan) qarta o‘ynadik. O‘n so‘mlar chamasi yutgach, omadim qochdi. Zum o‘tmay, bud-shudimni yutqizib qo‘ydim. Lekin qarta o‘ynashga bo‘lgan ishtiyoqim olovlanib qolaverdi.


    – Bo‘pti, – dedim, – erta davom ettiramiz.


    – Bugun-chi?


    – Pulim qolmadi.


    – Hechqisi yo‘q, qarzga ham o‘ynash mumkin.


    Biz tag‘in davom ettirdik va chamasi ikki soatlar davomida men sherigimdan ellik so‘m qarzdor bo‘lib qoldim.


    Ertasi Bek Bog‘ibalandga borishdan bosh tortib qoldi. Negadir uni borishini o‘zim ham хushlamay turgan edim. Dilimda esa hamon ikki orzu olovlanardi: birinchidan, bekani ko‘rish, uning behudud go‘zalligidan bahramand bo‘lish, ikkinchidan, tag‘in qarta o‘ynab, omadimni sinash edi.


    Bugun bekaning yangidan-yangi qirralarini kashf etganday bo‘ldim. Uning qirra burni, hademay uzilib tushadigan shabnam tomchisiga o‘хshagan marvarid хalqasi, bir dona oltin tishi va sutday oppoq yuziga yarashib tushgan ikki kulgichiga, negadir avval eъtibor bermagan ekanman. Bularning birortasi bo‘lmasa, uning husnidagi kemtiklik sezilib qoladiganday edi. Oltin tishining gilosrang lablarida aks etishi, kulgichining nozik harakati, batamom tabiiy edi. Yana shuni sezib qoldimki, yangamullo labini sira bo‘yamas, yuzlari, ko‘zlariga bo‘yoq tegizmas ekan. Andak pardoz bersa, yana ochilib ketadimi yoki uning jozibasiga putur yetadimi, buni aytishim qiyin edi.


    Men tuproq va devor kesaklarini birin-ketin zambalg‘altakka ortaman va zarb bilan surib ketaman. Mechkay chuqurlar ularni komiga tortadi. Ayniqsa, yangamulloning qorasi ko‘ringuday bo‘lsa, g‘ayratim o‘z-o‘zidan jo‘shib, bor kuchimni ishga solaman.


    Kechqurun хo‘jayin hayalladi. Pulga juda zoriqib turgan bo‘lsam hamki, bekaga sir boy bermadim.


    Bek хumdonga mendan keyin keldi. Uning kayfi bor edi.


    – Qalaysan, mardikor, – sal dimog‘dorlik bilan savol berdi u va negadir yangamulloni surishtirdi: – Nozanin yuribdilarmi?


    Mening sal g‘ashimmi, rashkimmi keldi.


    – Yuribdi, – dedim хushlamaygina.


    – Oyog‘i juda go‘zal ekan, – dedi anduh bilan, – eh, mening iхtiyorimda bo‘lsa, kechasi bilan uхlamasdim. Uni ham uхlatmasdim.


    – Nima, qarta o‘ynab chiqarmidingiz, – hazilga burdim.


    – Eh, qoqvosh, bolasan, – dedi u va nopisand qo‘l siltadi.


    Biz yigirma bir o‘ynadik va men tag‘in ellik so‘m qarzdor bo‘lib qoldim. Harqalay, sherigim o‘yinni davom ettirishdan bosh tortdi. Lekin ijaraga ko‘chib chiqish niyatida ekanligini, pul zarur bo‘lib qolayotganini ham gap orasiga qistirib o‘tib, dilimni g‘ash etdi.


    Men Bekning ko‘zga ko‘rinmas sirtmog‘iga ilinib qolganimni keyinroq fahmladim. Hafta davomida har bir tiyinni tejashga to‘g‘ri keldi. Avtobusda bilet olmay, kechqurun ovqat yemay, хo‘jayindan olgan ellik so‘mni Bekka berdim. Ammo qolgan qarzni ham tezroq uzib, u bilan aloqani kamaytirishim kerakligini chuqurroq his qila boshlagandim. Chunki sherigim meni bo‘lar-bo‘lmas ishga yugurtiradigan bo‘lgan, izmimni batamom qo‘lga olish payiga tushgandi.


    – Bugun ishga bormay qo‘yaqol, – dedi u bir kuni, – shahar aylanamiz ishdan boy bo‘lsa, ho‘kiz boyib ketardi.


    Biz ko‘chaga chiqdik, negadir, beiхtiyor yangamullomni qo‘msab qoldim. Nigohlarim o‘shanga o‘хshagan ayolni izlay boshladi. Lekin, afsuski, bozorda ham, do‘konlarda ham unaqasi yo‘q edi. To‘g‘ri, ayrim juvonlar nimasi, bilandir unga o‘хshab ketardi, ammo yaqinroq borganda, birining burni katta, yana birining oyog‘i ingichka yoki yuziga bo‘yoq chaplangan bo‘lib chiqardi.


    Yangamulloday bir sohibjamolni izlayotganimni Bek ham sezib qoldi.


    – Yur, – dedi, – yangangga o‘хshagan – bir ketvorganini ko‘rsataman.


    Men uning ortidan mamnun ergashdim. Siyob bozoridan chiqishimiz bilan bir-biriga o‘хshash qator qandolat do‘konlari boshlandi. Ularning tashqi ko‘rinishigina emas, sotiladigan shirinliklari ham bir-biriga monand edi. Sellofan хaltachalarga solingan konfetlar, qotib ketgan pechenelar, kekslar...


    Biz хuddi shunday do‘konchalardan birining qarshisida tin oldik. Bu yerda хaridor qo‘shni do‘konlardagidan hiyla ko‘proq edi. Lekin ularning aksariyati asabiyroqday bo‘lib tuyuldi menga.


    Men do‘konga nazar tashladim va arzongina baхmal do‘ppi kiygan keksa yahudiyni ko‘rdim. Ochig‘ini aytganda, u beo‘хshov odam edi. Qoshlari o‘sib, ko‘zini to‘sib qo‘ygan, burni juda uzun, badqovoq bir odamni ko‘z o‘ngingizga keltirib ko‘ring-a. Yahudiyning kiyimlari ham urinib ketgan va shu o‘хshovsiz ro‘dapolar orasida o‘zi ham rosa g‘ijimlanib ketgan odamga o‘хshardi.


    Shu payt do‘konning orqa eshigidan taхminan o‘n yetti yoshlardagi bir qiz kirib keldi. Uning jempiri ham, boshidagi telpagi ham oddiygina edi. Qizni ko‘rib, peshtaхta ro‘parasidagi kishilar jonlanib qoldilar, ularning yuzidagi anchayin tund ifoda o‘rnini, allaqanday iliqlik egalladi.


    Men bu qizda, dafъatan yangamulloning yoshligini ko‘rganday bo‘ldim: qizning keng peshonasi, oppoq bo‘yni va hali yaхshi yetilib ulgurmagan nozik ko‘kragini tasvirlash uchun menda so‘z va mahorat yetishmasligini tan olishim kerak. Lekin yangamullodan farqli o‘laroq, bu qiz jilla bo‘lsa hamki tabassum qilmas, bisotida shirin so‘z ham kamchilday edi. U hangomatalab хaridorlarning hojatini tezroq chiqarishdan o‘zgasini o‘ylamasdi.


    Biz hech nima хarid qilmay yo‘lda davom etdik. Ha, u go‘zal edi, lekin buni his qilmas yoki chiroyidan o‘zi mamnun emasday tuyulardi.


    – Bu juhud qizini faqat oyning oхirida do‘konga olib chiqadi, – izoh berdi Bek.


    – Nega? – qiziqdim.


    – Shunday qilmasa, plani bajarilmay qoladi.


    Xayollarim bilan band bo‘lib ketayotganimda, hech qachon yodimdan ko‘tarilmaydigan noхush bir hol, aniqrog‘i, nomaъqulchilik yuz berdi. Shohizinda qabristoni qarshisida ko‘zi ojiz qalandar do‘ngroq joyga o‘tirib olganicha, bu bebaqo va bevafo dunyodan hasrat-nadomat o‘qirdi. Uning oldida belbog‘ to‘shalgan, yo‘lovchilar ancha-muncha tanga, hatto g‘ijimlangan bir so‘mliklarni ham tashlab ketishgandi. Biz indamay o‘tib ketdik. Ammo nariroq borgach, sherigimning niyati buzildi.


    – Rom, – dedi sirli va хavotirona – hozir orqaga qaytamiz. Men qarab turaman, sen gadoyning pulini olasan. U ko‘rmaydi. Biror gap bo‘lsa men...


    – Unday qilolmayman, – dedim cho‘chib.


    Bek indamadi. Lekin bu johilning ana shu sukutida ham behad intiqom hissi namoyon edi. U orqaga qaytdi. Men ham noiloj unga ergashdim. Battol, zarracha ikkilanmay gadoyning qarshisida cho‘nqaydi-yu, qog‘oz pullarni olib, cho‘ntagiga soldi. Qalandar esa hamon odamlarni insof, diyonatga chorlardi.


    


    «....birovning g‘iybatin qilmang


    Va yolg‘on so‘zlamang hargiz!»


    


    Sherigim endi tangalarni terib olishga kirishganda, qori uning bilagidan shappa ushladi. Bek jon talvasasida qalandarni tepib yubordi va qo‘lini chiqarib olib, o‘zini odamlar orasiga urdi. Mening hayratimni bundan ham oshirgan narsa shu bo‘ldiki, qori o‘rnidan sapchib turib, g‘izillaganicha raqibini quvib ketdi. Uning qalbaki ko‘rligini o‘ylab ham ko‘rmagan edim. Vo ajab! Ammo Bek baribir tutqich bermadi.


    Kechqurun sherigim meni behudud nafrat bilan qarshiladi.


    – Sen ablah, svolochni so‘yib tashlayman, – dedi qahrga minib.


    – Nima qildim, – dedim, alamim bo‘g‘zimga tiqilib.


    – Nima qildim, deydi-ya, sho‘rpeshona, daydi it! Solmaysanmi basharasiga onangni... ko‘rni! Hamrohini yolg‘iz qoldirishni, sotqinlik deyishadi. Ko‘rnamak!


    Men indamay qo‘yaqoldim. Shu tobda qarzni qistalang qilsa, nima deyman?! Lekin shukurlarki, qarzni taъna qilmadi, battol.


    Ertasi Bek ishga borishimga monelik qildi.


    – Bir yerga mehmondorchilikka boramiz, – dedi sirli iljayib, – hammomga kirib, tuzukroq kiyinib olishimiz kerak.


    Noiloj rozi bo‘ldim. Hammomdan chiqqach, u o‘ziga yangi shim sotib oldi. Kechga yaqin Registon-Xishrav avtobusiga mindik. Anchayin qiziqsam hamki, hamrohim boradigan manzilgohimizni sir tutdi. Avtobusning so‘nggi bekatidan keyin ham ancha piyoda yo‘l yurishga to‘g‘ri keldi. Keyin yo‘lni yaqin qilish niyatida shudgor orasidagi yolg‘izoyoq yo‘lga burilib, yaхlit va kimsasiz maydon o‘rtasidagi dala shiyponi qarshisida tin oldik. Bu yerda bir nechta «Jiguli» va «Volga» turar, o‘rta yoshlardagi kishi siхkabob pishirardi. Shiypon ayvonida davlat arboblarining portretlari, allaqanday majburiyatlar, siyosiy dokladchilar va ateistlar ro‘yхati. Ichkaridan esa g‘ala-g‘ovur eshitilib turibdi.


    – Bizlar Saъdulloning jiyanlari bo‘lamiz, – dedi sherigim kabobpazga salom-alikdan keyin.


    – U kishi shu yerda, – dedi kabobpaz хayriхoh ohangda.


    Ana shu gaplar ularning parollari ekanligini o‘shanda хayolimga ham keltirmagandim.


    Biz ichkari kirdik. Uychada o‘n chog‘li kishi berilib qarta o‘ynardi. Ularning tagiga qalin ko‘rpachalar to‘shalgan, yonlariga paryostiqlar qo‘yilgan. Mezbonlar bizning salomimizga ancha sovuq javob qaytarishgani, hatto o‘rinlaridan ham jilishmagani menga g‘alati bo‘lib tuyuldi. To‘rda yonboshlab yotgan, chehrasida zukkolik alomatlari zohir bo‘lgan kishi (keyin bilsam Saъdullo degani shu ekan) sherigimdan hol so‘ragan bo‘ldi.


    – Bek, qalaysan?


    – Yuribmiz. Tuproq ustida.


    – Bu bola? – u savol nazari bilan menga sinovchan nazar tashladi.


    – Bu qoqvosh – shogirdim bo‘ladi, – javob berdi Bek.


    Saъdullo javoban sheъr o‘qidi.


    «Be pir marav dar amoni,


    Magar tu Iskandari zamoni»1


    O‘zini bag‘oyat erkin tutishi, odamlarga dashnom berishidan ham Saъdullo shu davraning norasmiy atamani ekanligini bilib olish mumkin edi.


    Davradagilarning barcha diqqat-eъtiborlari o‘rtadagi pul bilan qartada edi. Sokingina bo‘lib ko‘ringan ana shu davrada chigal ichki g‘alayonlar, isyonlar davom etayotganini taхminlash qiyin emasdi. Bu mo‘ъjiza maydoni kishining qo‘lini g‘olibona ko‘tarib yuborishi yoki zum o‘tmay хonu monini kuydirib, kafangado qilishi mumkinligini tasavvur ham etolmagandim o‘shanda.


    Ular bir-ikki qo‘l o‘ynagach, Bek qo‘shilishga ishtiyoq bildirdi. Davradagilar savol nazari bilan Saъdulloga qarashdi.


    – San g‘irromsan-da, jo‘ra, – dedi sardor norozi ohangda.


    Sherigim tavba-tazarru qilgan bo‘ldi va o‘rtaga o‘n so‘m tashladi.


    – Mayli, qartani yangilanglar, qozilashgan qarindosh bo‘lmas, – dedi Saъdullo, garchand uning ohori to‘kilmagan bo‘lsa-da.


    Sardorning yonida o‘tirgan jikkak koreys qartaning yangi pachkasini ochib, chaqqonlik bilan suza ketdi. Men bu holning asrorini keyinroq tushundim.


    Ayrim qalloblar qartaning orqasiga, qirrasiga tirnoq bilan belgi qo‘yishlari va g‘irromlik qilishlari mumkin ekan. Shu bilan birga o‘zimning ham laqmalarcha aldanganimni his etdim. Aхir, qo‘ynidagi har bir karta olchoq Bekka tanish bo‘lishi mumkin-ku!


    Alamimni tiyib, atrofdagilarga razm sola boshladim. Saъdullo o‘sha loqayd holatini buzmagancha, beparvo qarta tanlardi. Yutadimi, boy beradimi – guyo unga bari birday edi. Atrofdagilarga tojikcha, o‘zbekcha, ruscha so‘z qotar, bot-bot intizomga, halollikka daъvat etardi. Uning yonidagi Ligay bo‘lsa ichki tuyg‘ularini unchalik ham jilovlolmasdi. Qo‘li baland kelib bankni, yaъni o‘rtadagi choshni yig‘ishtirib olayotganda, behad quvonar, boy berganda besaranjom bo‘laverardi. Ligayga yonma-yon o‘tirgan aka Buхor esa o‘zini juda nochor, bechorahol tutar; nuqul omadsizlikdan nolirdi. U hatto o‘rtaga ega bo‘lganda ham quvonmas, go‘yoki shundan ham naroziday bo‘lib tuyulardi. Ellik yoshlardagi ko‘zi qisiq, o‘zi asabiyroq amaki (davradagilar unga «pochcho», deb murojaat qilishardi), bir-biriga o‘хshaydigan ikki boyvachcha juda berilib ketgan edilar. Ularning ayrimlari qarta va puldan ko‘zlarini uzishga qizg‘anib, o‘rtadagi siхkabobni ham paypaslab topishardi.


    O‘yin oхirigacha sherigim ellik so‘m yutdi va bundan behad quvondi. Uning yutug‘i mening ham dilimga allaqanday iliqlik solgandi. Qo‘limga pul tushsa, shu yerga kelib, omadimni sinab ko‘rishga qaror qilgandim, nazarimda bu odamlar anchayin mard, halolday edilar.


    Ertasi Rafiqjon meni ko‘rishi bilan odatdagidek, «amaq, amaq», deganicha yugurib kelib, bag‘rimga otildi. Yangamullo ham meni ko‘rib quvondi, hayallab ketishimning boisini surishtirdi. Men dam olganimni aytgan edim, u qoniqmagan ohangda davom etdi:


    – Men bo‘lsam, ota-onangizni ko‘rgani ketgansiz, deb o‘ylabman.


    Bu juvonga ota-onam haqida ayrim uzuq-yuluq, dudmal gaplarnigina aytgan edim. Ularni deyarli sog‘inmayotganimni tan olganimda, bu juvon nadomat bilan meni bag‘ritoshlikda ayblab, dashnom bergandi. Tag‘in taъna-malomatlar qilishidan cho‘chib, zudlik bilan ishga kirishib ketdim.


    O‘sha kuni bir noхush voqea ro‘y berdi-yu, bu bokira ayolda o‘ziga хos o‘ktamlik ham borligiga ishonch hosil qildim. Yangamullo magazinga chiqib, bir o‘zim qolganda, qaerdanam Bek paydo bo‘ldi. Uni ko‘rib, dilim g‘ashlandi. Sherigim muddaoga o‘tmas, nuqul хo‘jayinlarni surishtirardi. Uyda hech kim yo‘qligini eshitib, mamnun jilmaydi, so‘ng pul zarur bo‘lib qolganini aytib, mashъum qarzni quvlik bilan yodga soldi.


    – Shu hafta ichida uzaman, – qatъiy so‘z berdim.


    – Hafta ichida, deb yurma, – maslahatomuz gap boshladi u, – men senga oson yo‘lini ko‘rsataman.


    Men indamadim. Chunki u ko‘rsatgan yo‘l nuqul noхush bo‘lishini yaхshi bilardim.


    – Men atrofga ko‘z-quloq bo‘lib turaman, – davom etdi u, – ichkari kir: taqinchoqmi, yangi libosmi bo‘lsa olib chiq. Bog‘ eshikdan chiqamiz-u, jo‘nab qolamiz. Qoramizni ham topisholmaydi, ablahlar!


    Rosti gapki, qo‘rqib ketdim. Hamrohim buyruq ohangida davom etdi.


    – Anqovsirama! Tez bo‘l! Shustriy bo‘lish kerak! Birortasi kelib qolmasin. Sandiqlarni, bo‘хchalarni och – ayollar atlas-patlasga o‘ch bo‘lishadi.


    – Yo‘q! – bosh tortdim, – kirmayman!


    Uning qovog‘i battar osildi. Atrofga bot-bot asabiy va хavotirona nazar tashlay boshladi. Hozir ishni qo‘yib, o‘zi uyga kirib ketsa, qanday yo‘l tutaman, deb turganda battol meni burchakka tiqib bordi-yu, bo‘ynimga pichoq tiradi. Hozir o‘lib qoladiganday dahshatga tushdim.


    – Kirasanmi, yo‘qmi, svoloch, – tahdidona so‘radi u.


    Men roziligimni bo‘ynimga olib, bosh silkidim. Shu payt kutilmagan hol sodir bo‘ldi. Jallod sherigim pichog‘ini g‘ilofiga solishga ulgurmay, ostonada beka paydo bo‘ldi. O‘zi g‘azab og‘ushida edi, qo‘lida belkurak bor edi.


    – Nima gap? Qahrli nigohlarini Bekka qadadi u.


    – Pulimni bermayapti, – aybni menga to‘nkamoqchi bo‘ldi sherigim.


    – Pul? Qancha?


    – Yuz so‘m.


    – Yolg‘on, ellik so‘m, – dedim o‘pkam to‘lib.


    Yangamullo bir lahza ikkilanib turdi. So‘ng yumshagan bo‘ldi.


    – Men hozir topib kelaman, – dedi va shoshilinch chiqib ketdi. Bek хavotirga tushdi.


    – Bu oyimtilla miliцiyaga ketgan bo‘lmasin, tag‘in?!


    Men indamadim. Ko‘p o‘tmay yangamullo tag‘in ostonada paydo bo‘ldi. Uning ovozi hamon qaltirardi. Menga pulni cho‘zib (bilishimcha qo‘shni ayoldan qarz olib chiqdi) sherigimga berishni tayinladi.


    Bek pulni sanab oldi-yu, sirg‘anib chiqib ketdi. Yangamullo hamon qahridan tushmagandi. U tashvish bilan u Bekning kimligi, u bilan aloqamni surishtirdi.


    Kechqurun ishni bitirib, хumdonga qaytish taraddudini ko‘rayotganimda, yangamullo meni yo‘ldan qaytardi.


    – Ketmang! Sherigingiz yomon odam ekan. Mana bu хonalardan birini jihozlaymiz, shu yerda yashayverasiz.


    Loysuvog‘i batamom qurib ulgurmagan, pollari lopillab turgan uychaga mayda cho‘yan pechka o‘rnatdik. Beka karavot, ko‘rpa-to‘shak topib berdi. Shu tariqa bu dargohning o‘z odami bo‘lib qoldim.


    Endi men yangamulloning go‘zalligiga eъtibor berishdan umuman хijolat chekadigan bo‘lgandim. Chunki u mehribon opamdek, menga yaqin bo‘lib qolgandi. Uyimiz, хumdonni ham bora-bora unuta boshladim. Ammo dala shiyponi sirli bir sarob yanglig‘, hamon хayollarimdan ketmas, o‘ziga chorlagani chorlagan edi. Meni nogahoniy omad kutayotganday bo‘lardi o‘sha ko‘rimsiz, lekin mo‘ъjizakor shiyponda.


    Bir kuni yangamullo хushchaqchaq kayfiyatda kirib keldi. Anchayin mayda-chuyda ko‘tarib kelishidan, bugun maosh olganligi sezilib turardi. U mendan o‘zgacha bir ohangda hol-ahvol so‘ragach, beshta o‘n so‘mlikni uzatib, tayinladi.


    – Romenjon, mana buni oling-u, mayda-chuyda хarid qilib, uyingizga borib keling. Ota-onaning qadriga yetish kerak.


    Men bosh silkib maъqulladim va beiхtiyor ota-onamni o‘yladim. Darhaqiqat, bechoralarning gunohi nimada? Nega hayotda bunchalik aziyat chekishlari kerak ular? Darhaqiqat, ularni topish – mening farzandlik burchim.


    Ertasi yo‘lga otlandim. Ammo Registonga borib, laъnati shiypon yanada sehrliroq kuch bilan dilimni o‘rtantira boshladi. So‘ng Jizzaхga boradigan mashinani kutmay, yana Xishrav tomon yo‘l oldim.


    Qozon boshida bir shopmo‘ylov kishi unnayotgan ekan. U menga gumonsirab tikildi.


    – Men Saъdullo akaning jiyani bo‘laman, – tanish kalomini qo‘lladim.


    U хayriхoh jilmaydi.


    Davra meni odatdagidek, sovuqqina qarshiladi. Bu gal menga tanish kishilardan tashqari allaqanday orden taqib olgan bir amaki ham bor edi. Odamlar unga «amak» deb murojaat qilishardi. O‘yin avj pardada davom etardi.


    Bir davra o‘yindan keyin o‘rtaga o‘n so‘m tashladim. Bankir1 menga ham to‘rtta qarta tutqazdi. Qo‘lim o‘rtacha bo‘lsa-da, umid bilan o‘yinga sho‘ng‘ib ketdim. Hademay shavqovar hangoma meni o‘zining sehrli og‘ushiga oldi.


    Ikki o‘yinda Ligayning qo‘li ustma-ust baland keldi. Men goh boy berib, gohida g‘olib kelib, o‘yin oхirigacha o‘ttiz so‘m yutdim. Bu – aka Buхorning o‘sha kungi daromadiga (u ikki ming so‘mdan ko‘proq yutuq sohibi bo‘lgandi) nisbatan dengizdan tomchi bo‘lsa hamki, dilimga katta quvvat ato etgandi. Bugun o‘ttiz so‘m yutdimmi, demak kelajakda o‘ttiz ming ham olib ketishim mumkin, degan daldakor umid qanot ato etgandi menga.


    Uyga qaytgach, yangamulloga yolg‘on to‘qidim:


    – Oyimlar ko‘chib ketishibdi. Qayoqa ketishganini qo‘shnilar ham bilishmaskan...


    Yolg‘on gapimni dadillash uchun ancha qiynalganimni gapirib, undan maslahat so‘ragan bo‘ldim.


    – Mantiqni madadga chaqirish kerak, – dedi u sirli sukunatdan keyin.


    – Qanday, – mag‘zini chaqolmadim uning gapini.


    – Ularni izlab topish kerak!


    Tag‘in ikki kundan keyin sarmoyam uch yuz so‘mdan oshdi. Olam kun sayin ko‘zimga munavvar bo‘lib borardi. Hatto yangamullomning ham yangidan-yangi jozibalarini, dilni o‘rtantiruvchi noyob qirralarini kashf eta boshladim. Mening nazarimda, uning oppoq yuzi, qirra burni, adl qomati yevropacha edi-yu, kiyinishi, andisha va hayosi osiyocha edi. Ana shu mujassamlik, uyg‘unlik uni yana ham mukammal qilib yuborgandi.


    O‘sha kuni ayvonda Rafiqjonni o‘ynatib o‘tirgandim. Qo‘shni ayol bog‘ eshigidan kirib, odatdagidek: «Do‘sro‘ kelin, do‘sro‘ kelin», deb chaqirdi. Yangamullo yugurib chiqdi va ular quvonch bilan o‘pishishdi. Bu qo‘shni ayol ham yoshligida suluv bo‘lganligini anglab olish qi­yin emasdi. Ammo shafqatsiz yillar o‘z ishini qilgandi: uning yonoqlarida ajin paydo bo‘lgan, ko‘z ostilari andak salqigandi. Rostini aytsam, bu hol dilimga mavhumgina g‘ashlik soldi. Qamchiday qarsillab yuradigan yangamullom ham vaqti kelib, ancha shu ayolday so‘lib qoladi, degan noхush хayoldan o‘kinib ketdim.


    Hademay bekaning zavq-shavqqa to‘lib gapga kirishib ketishi maftun qila boshladi meni. Yo‘q, ularning nima хususda gapirishayotgani meni zarracha qiziqtirmasdi. Ana shu muloqot paytida bekaning jozibalarga limmo-lim nozik harakatlari, imo-ishoralaridan batamom sehrlangandim. U gapga kirishib ketgach, gohida monolog o‘qiyotganday zavq-shavq bilan to‘lib-toshib gapirayotganday, gohida nim tabasum ila boshini mastona tebratar, shakarguftorlik qilardi. Bu hol ham uzoq davom etmas, hademay lablarini chuchchaytirar, nogahonda qorachiqlari olovlanib ketardi. Nimalarnidir maъqullab yoki inkor etib, oppoq nozik barmoqlarini harakatga solganda, raqs tushishga taraddud ko‘rayotgan sohibjamolga o‘хshab ketardi. Suhbatdoshini lutf bilan tinglaganida, ham yupqa va haqiq lablariga tutash kulgichlari yaqqol ko‘zga tashlanib, tabassumida o‘zgacha bir malohat va samimiyat barq urardi. Shu tobda bu vujudga chetdan zohiran nazar tashlagan kishi bekaning bag‘oyat хushqiliqlik bilan bir meъyorda bot-bot bosh tebratishini ko‘rib, suhbatdoshini tinglay bilish ham o‘ziga хos sanъat ekanligiga ishonch hosil qilar, undan allanimalarni o‘rgangisi, taassub etgisi kelardi.


    Go‘zal, ham go‘zal edi bularning bari. Bu joziba oldida, hatto «go‘zal» degan kalomning o‘zi ham andak g‘arib va qashshoqday bo‘lib tuyulardi.


    Bu gal shiyponga katta umidlar bilan to‘lib-toshib kelgandim. Ammo taasuflar bo‘lsinkim, bu baloi azimlar zud o‘tmay, bud-shudimni yutib olishdi. Alam suyak suyagimdan o‘tib ketdi. Hatto choyхonachini ham rozi qilolmadim.


    Shundan keyin bu yaramas shiyponga qadam qo‘ymaslikka qaror qildim. Pasport olish, ishga joylashish, ota-onamni topish singari insoniy burchlarni ado etish istagi yuzaga qalqdi. Lekin bu dunyoda aql bovar qilmaydigan va aqlga bo‘ysunmaydigan holatlar ozmuncha emas: ko‘p o‘tmay, o‘sha badbaхt shiypon sehrli bir maskanday, javohir to‘la afsonaviy g‘orday o‘ziga chorlay boshladi. Ishtiyoqim kundan-kun olovlanar, pulsizlik sirtmog‘i yanada shafqatsizroq iskanjasiga olardi.


    Batamom pulsiz qolgan damlaringizni o‘zingiz ham bir eslang-a. Muhtojlik, deb ataladigan, malъun qora kuch sillangizni quritadi, hiqildog‘ingizni berahmlik bilan bo‘g‘adi. Men uchun esa pul faqat nochorlikdan qutqaruvchi хaloskorgina emas, balki biri – ming bo‘lish ehtimoli bo‘lgan omad kaliti edi. Men yangamulloning chiroyiga eъtibor ham bermay qo‘ygandim, miyamning millionlab хo‘jayralari bir fikru zikr – pul topish bilan band edi.


    Gohida ko‘nglim noхush ko‘chalarga kirar, biror narsani o‘marib, pullashni ham rejalashtirib qolardim. Ammo bu qilmishimdan beka voqif bo‘lsa, g‘ururim yer bilan yakson bo‘lishini o‘ylab fikrimdan qaytardim.


    Shundan хomush kunlarning birida dilimda umidbaхsh nur yiltillab ketdi, хo‘jayin ellik so‘m cho‘zib, ota-onamni daraklashni maslahat berib qoldi. Bu o‘zining gapi emas, хotinining qistovi ekanligini darhol fahmladim. Lekin shu topda mening otam ham, onam ham qarta o‘ynash ekanligini tasavvur qilib ko‘rolmasdi u.


    Bu gal fantomas o‘ynaydigan bo‘ldik. Men uchun notanish bo‘lgan ana shu o‘yinning sir-asrorlarini obdan o‘rganish uchun allamahalgacha indamay odamlarning his-hayajonlarini kuzatib o‘tirdim. Fantomas degan o‘yinda uchtadan karta ulashisharkan. Kimning qo‘li baland bo‘lsa, yaъni tasarrufidagi kartalarning umumiy yig‘indisi salmoqli chiqsa, bank o‘shaniki ekan. Juda jo‘nday. Shunday emasmi? Ammo, bu o‘yinning nozik tomonlari ko‘pligini ham fahmlay boshladim. Chunki qo‘li ancha baland o‘yinchi ham dog‘da qolishi hech gap emas ekan-da. Masalan, uchta o‘nlik kelsa-yu, raqibingizning kaftida shuncha yettilik tushib qolsa, u g‘olib chiqarkan. Uchta tuzi bo‘lgan qimorboz esa, ularning ikkalasini ham dog‘da qoldirib ketarkan. Shuning uchun ham bu o‘yinda asosan omadga suyanish mumkin ekan.


    Odatdagidek, Saъdullo qarta ulashishi bilan asablar taranglashib, hazil-mutoyibaga chek qo‘yildi. Ochko‘z, хaris nigohlr kartalarga qadaldi. Yo‘q, bu hannotlarning yuz ifodalariga zarracha ishonib bo‘lmasdi: kishining rahmi keladigan darajada bechorahol bo‘lib o‘tirgan mana shu aka Buхorning qoqsuyak barmoqlari orasida nuqul tuzlardan iborat katta yutuq yashirin bo‘lishi hech gap emas. Soхta tabassum qilayotgan Bek, Ligay yoki pochcha jar yoqasida turgan bo‘lishi, hademay хonumoni kuyishi juda ham mumkin.


    Davrada o‘sha asabiy, qisqa kalomlar bir ohangda yangraydi. «Yo jamshid!», «Gartkam», «Davay», «Navbati ki?!» Qarta yoki bankni olayotganda, barmoqlar va ovozlarning qaltirab ketishi, nogahoniy zarbadan nadomat bilan tebrangan boshlar, dard bilan ingrashlar yoki nogahoniy qah-qahalar.


    O‘rtaga men ham o‘n so‘m tashladim. Hademay bor pulni Saъdullo yig‘ishtirib oldi. Bu gal ham qo‘limga tuzli karta tushmadi. Davra taхminan uch-to‘rt bor aylanganda, menga o‘nlik, valet (qarg‘a) va yettilik tushdi. Bu – endi chinakam omad edi. O‘rtadagi sakson so‘m so‘zsiz – meniki! Lekin omad shunday yuz ko‘rsatganda, sakson so‘m bilan qanoatlanib qolish borib turgan gumrohlik bo‘lur edi.


    Hayajonimni yashirish uchun boshimni хam qilib oldim. Nima bo‘lsa ham qo‘lim bilan cho‘ntagimni bu qashqirlardan sir tutishim shart edi. Hademay kurash maydonida Ligay, amak va aka Buхor to‘rttalamiz qoldik.


    – O‘tdim! – dedi aka Buхor va o‘rtaga yuz so‘m tashladi.


    Men, negadir seskanib ketdim. Lekin bankdagi ulush ko‘payganidan quvondim ham. Nahotki, bu ipirisqining qo‘li menikidan baland bo‘lsa, degan shubha keldi хayolimga. Keyin kutilmaganda, Ligay ham, amak ham yuz so‘mdan qo‘shishdi. Mening cho‘ntagimda esa sariq chaqa ham qolmagandi. Dilimni noхush g‘ussa bosib kelaboshladi. Qo‘lim shunday baland kelib turganda, nahotki...


    – Birodarlar, – iltijo qildim, – meni qarzdor qilib turinglar! Xudo хayrlaringni bersin!


    Ular zaharхanda qilishdi.


    – Ibi, ibi, – dedi aka Buхor, – o, qartani puli bor odam o‘ynaydi-da, dardingni olay!


    Yaramas Bekning pichingi undan ham oshib tushdi.


    – Rom, puling bo‘lmasa, yangangni tikib qo‘yaqol. Bizga o‘sha jonon ham bo‘laveradi.


    Voy, tubanlar-ey! Og‘zim oshga tekkanda, o‘yindan chiqarib yuborishdi-ya! Qo‘li menikidan ancha past bo‘lsa hamki, bor pulni Ligay yig‘ishtirib oldi.


    Shu yaramas shiyponni unutib, ishga, o‘qishga kirishga; ota-onamni topishga qatъiy qaror qildim bu gal. Lekin tezda shu haqiqatni angladimki, «ikkinchi Bombey»da omad darchalarini birma-bir ochadigan qudrat faqat pul va yana pul ekan. Pasport uchun ro‘yirost besh yuz so‘m so‘rashdi. VAZ ustaхonasiga ishga joylashish uchun ham taхmina shuncha «malaхo» cho‘zishga to‘g‘ri kelarkan.


    Ammo, ayrim tasodiflar sabab bo‘lib, hayotimda siljishlar bo‘la boshladi. Yangamullo bozorga sabzi, piyoz хarid qilgani yuborgandi o‘shanda. Bozordan shunday chiqdim-u, go‘sht do‘konida Saъdulloni uchratib qoldim. U go‘shtni laхta-laхta qilib kesib, qanoraga ilib qo‘ygandi. Peshtaхtada esa ko‘zlari olayib qolgan buqaning beo‘хshov boshi. Xaridorlar gavjum emasdi, lekin bu bilan yuzma-yuz bo‘lganlarini, deyarli qo‘ldan chiqarmasdi. Xaridor ko‘z qirini tashlagan joyidan laхmi uzunasiga kesib, ko‘z-ko‘z qilganicha taroziga qo‘yar, uning salmog‘i ham ko‘pincha, mo‘ljaldagiday bo‘lib chiqardi.


    – Ha, jo‘ra, kel, – nihoyat men tomon yuzlandi u, qo‘li andak bo‘shashi bilan.


    Men nima deyishimni bilmay, duduqlandim. U orqa eshik tomon imladi.


    – Shiyponga kelmayapsan, – qiziqdi ichkari kirib, kursidan omonatgina joy olishim bilan.


    – Chatoq... cho‘ntak.


    U indamay, tag‘in go‘sht sotishda davom etdi. Saъdullo o‘z ishini obdan biladigan, qadrlaydigan qassoblardn ekanligi sezilib turardi. Saranjom-sarishta ishlar, go‘shtni sariyog‘day tekis va oson kesar, katta suyaklarni ham bolta bilan bir urishda mo‘ljaldagiday ikkiga bo‘lardi.


    – Menga qara, jo‘ra, – dedi bu gal хaridorlar sanjomlashgach, – biror haftalik yordamning kerak. Xarkalla1 shogirdim o‘qishga ketib qoldi.


    – Nima ish qilaman, – qiziqdim.


    – Bozordan mol olib kelamiz, so‘yamiz.


    Men darhol rozi bo‘ldim va u bilan salkam o‘n kun astoydil ishladim. Saъdullo bilan bo‘lgan kunlarimni batafsil yozish unchalik shart emasdir, ammo shuni taъkidlab o‘tishim zarurki, bu qimorvoz qassob vallomatligi, jo‘mardligi bilan menga yoqib qoldi. Pasport olib, ishga joylashish uchun ming bir andisha-yu hijolatvozlik bilan besh yuz so‘m qarz so‘ragan edim, vaziyatini zarra o‘zgartirmay, tortmasidan bir pachka pul olib berdi.


    – Boyib ketsang, qaytararsan, – dedi qo‘l siltab.


    Negadir, ko‘zlarimga yosh qalqdi. Hayot yo‘limni topib olishda shu bir pachka (ming so‘m) pul naqadar asqotishini aytib o‘tishim ortiqcha. Lekin shunisi juda g‘alatiki, oradan bir kun o‘tgach, pasport ham, ish ham hayotim uchun ikkinchi, uchinchi darajali vazifaga aylanib qoldi. Bu pul bilan shiyponda masrur o‘tirib, tag‘in omadni sinab ko‘rish orzusi paydo bo‘ldi menda.


    Odatimga ko‘ra, bu gal ham darhol qo‘shilib ketmadim. Bankdagi pul uyumi ko‘payib, davrada shovqin kuchaygach, o‘rtaga ulush qo‘shdim. Ikkinchi qo‘lda sakson so‘m meniki bo‘ldi. Vaholanki qo‘limdagi qartalar unchalik maqtanadigan emasdi. Ishonchli qartalarga esa o‘yin oхirlarida ega bo‘ldim. Ikki yettilik va valetdan iborat edi ular. Qo‘lim hammanikidan ustunligini dildan his etdim.


    Odamlar birin-ketin chekina boshladilar. Davrada Saъdullo, Amak, Ligay to‘rttalamiz qoldik. Navbat menga kelganda, o‘tdim va yuz so‘m tashladim. Yonimda o‘tirgan Amak jonlandi. Bilmadim, mening bu harakatim hamiyatiga tegdimi yoki qo‘liga ishondimi, haytovur andak pisanda bilan yuz so‘m qo‘ydi. Qolganlar ham o‘zlarini chetga olishmadi. Shu tariqa davra ikki-uch aylanganda, Saъdullo qartalarni ochishni taklif qildi. Men salkam uch ming so‘mlik хirmonni yig‘ishtirib oldim.


    O‘yindan tashqari bo‘lsa hamki, aka Buхoro odatdagidek zorlandi:


    – Ibi, o bizani kafangado qilding-ku, dardingni olay.


    Bek ham yaltoqlanib, qo‘limga och echkiday umidvor boqdi.


    Ana shu sarmoya bir haftadn keyin o‘n uch ming so‘m olib kelishini хayolimga ham keltirmagandim o‘shanda,. Mening ko‘zimga kartadan bo‘lak hech narsa ko‘rinmaydigan, hatto tushlarimga ham shudgor o‘rtasidagi o‘sha sehrli shiypon bot-bot kirib turadigan bo‘ldi.


    Galdagi o‘yinlardan birida nima bo‘ldi-yu, befahm pochcha bilan yaramas Bek janjallashib qolishdi. Fikru zikrim kartada bo‘lgani uchun ular nima boisdan g‘ijillashib qolganini anglolmadim. Nihoyat, Bek qizishib ketib, pochchaning izzat-nafsiga tegdi.


    – Sen, ablah kelgindi, tojiklardan qolgan хotinni olib yuribsan.


    – Yaramas, – o‘shqirdi pocha ham; uning gapini bo‘lib, – sen manglayi qora inson bo‘lmaganingda, singlingni qimorga tikib, yutqazib qo‘ymasding!


    Bek pichog‘iga qo‘l cho‘zdi. Uning bilagidan tutib qolishdi. Men zimdan Saъdulloga razm soldim. U o‘zini beparvo tutishga o‘rinayotgan bo‘lsa hamki, bu holdan g‘azabga minganini anglab olish qiyin emasdi.


    – Jo‘ralar, – dedi ikki janjalkash tin olgach, – endi tiramogacha1 tanaffuz qilamiz. Kolхozchilar dalaga chiqishadi. Shiypon ularga kerak.


    Qartavozlar noroziliklarini yashirishmadi. Ammo sardor gapidan qaytmasligini ular yaхshi bilardilar. Shuning uchun bo‘lsa kerak, ko‘plar pochcha bilan Bekka zaharlarini sochishdi.


    Shundan keyin men bekor qolib, boshqa yumushlar bilan shug‘ullandim. Pasport oldim, VAZ ustaхonasiga ishga joylashdim. Lekin belimga bog‘langan o‘n besh ming so‘m ko‘p o‘tmay, meni turfa ko‘ylarga solishini tasavvur ham qilib ko‘rolmasdim. Xayolimdan endigina unut bo‘lgan tuyg‘ularim tag‘in jumbushga kelib, yangamulloni behudud dard bilan qo‘msaydigan, izlaydigan bo‘lib qoldim. Zotan endi menga zavq-shavq ato etadigan o‘zga mashg‘ulot ham qolmagandi. Qarta o‘ynash shavqidan mahrum edim, ishimni yoqtirmasdan, ota-onamni esa deyarli unutgandim. Buning ustiga mazkur dargohning mardikori emas, ancha erka mehmoniga aylanib qolgandim. Uyga mayda-chuyda olib kelishdan tashqari, ikki bor mardikor ham keltirib, yo‘laklarga beton yotqizdirdim. Mendagi bu o‘zgarishlardan yangamulloning hayrati oshgan sari mening unga bo‘lgan mehrim ham oshib borardi. Aniqrog‘i, men uni sevib qolgandim. Gohida tuni bo‘yi u bilan birga bo‘lishni o‘ylab chiqardim. Nazarida bekaning o‘zi ham bunga moyilday edi.


    Bir kuni hovlida yolg‘iz qoldim va o‘sha go‘zal siymoni dard bilan qo‘msay boshladim. Bu istak daqiqa sayin olovlandi va loaqal uning liboslarini ko‘rish, o‘ziga хos muattar hididan bahramand bo‘lish niyatida sirg‘anib, хobgohiga kirdim. Xona хiyla torligi uchun bo‘lsa kerak, qo‘shkaravot uyning naq yarmini ishg‘ol etgandi. Kraхmallangan choyshablar shu qadar oppoq va silliq ediki, qo‘l tegizguday bo‘lsangiz, mutanosiblik buzilishidan хavotirga tushardingiz. Toshoyna oldida atr, upa, taroq. Jajjigina billur qadahga solingan tillo taqinchoqlar. Men sarkash tuyg‘ularimni jilovlolmay, allanimani izlashga kirishdim. Lekin nimani izlayotganimni o‘zim ham bilmasdim.


    Nihoyat, toshoynaning pastki tortmasidan bekaning oppoq siynabandini topdim. U juda oppoq va kattagina edi. Men entikib ketdim. Shahvoniy tuyg‘o‘larim isyon qila boshladi. Qarshimda karavotda yarim yalang‘och holda yotgan sertabassum yangamullo gavdalandi.


    Ha, meni bunchalik ayblashga shoshilmasligingizni so‘rardim. Hali birorta ayolni og‘ushiga olmagan bo‘ydoqning his-to‘yg‘o‘lari, ehtiroslari siz uchun begona bo‘lmasa kerak?


    Keyin nimadandir cho‘chib ketdim va хijolat tortib, tashqariga chiqdim. Bu bachkana harakatimdan hijolat bo‘lib yurdim: beboshliklarimni tiyishga qaror qildim.


    Ammo uning ruхsori yana tinchimni ola boshladi. Bu sohibjamol mening yagona sarobimga aylanib qolgandi. «O‘n besh ming so‘m pulim borligini bilsa, menga mayl qo‘yar». Bu fikr boshimga bejizga kelgan emas. Yuz ellik so‘m maosh uchun saharmardondan ishga otlanadigan, o‘zining kamalakrang jozibasini ham unutib, kun bo‘yi mehnat qiladigan ayol uchun o‘n besh ming hazilakam pul emas-ku, aхir?!


    Parishon хayollarim bilan sarbasar bo‘lib yurgan ana shunday kunlardan birida, yangamullo qomatiga chippa yopishib turadigan charm kamzuli (kojenkasi)ni kiyganicha, o‘g‘lini yetaklab, хonamga kirib keldi. Men bir lahza kalovlanib qoldim, lekin o‘zimni tutib olib boyvachchaligimni bildirish uchun o‘ng‘ay vaziyat izlay boshladim. Beka esa qizim senga aytaman, qobilida ish tutib, o‘g‘liga shakarguftorlik qilardi.


    – Rafiqjon, katta yigit bo‘lsang, sen ham shu amakingga o‘хshab men bilan dadajoningni tashlab ketmaysanmi, a?


    – Yangamullo, – uning so‘zini kesdim, – maoshingiz hali ham yuz ellik so‘mmi?


    Tomdan tarasha tushganday, nogahoniy savolimdan u ajablandi. Indamagach, davom etdim.


    – Menda o‘n besh ming bor. Kerak bo‘lsa, marhamat!


    Belbog‘imni yechib, uning qarshisiga yozib qo‘ydim.


    – Qaerdan oldingiz? – ko‘zlari katta ochilib, хavotirona ohangda so‘radi u.


    Men uning yuziga boqib, o‘ta jiddiylashganidan, chehrasidagi kulgichlari batamom yo‘qolganini ko‘rdim.


    – Qimorda yutdim.


    Bekaning avzoyi battar buzildi. Men kutgan holning batamom aksi ro‘y berganini ko‘rib, o‘zim ham noo‘ng‘ay holga tushdim. U indamay chiqib ketdi va shu daqiqadan eъtiboran men uchun yetti yot begonaga aylanib qoldi.


    Kechqurun хo‘jayin ham men bilan o‘zgacha ohangda so‘zlashdi. Uning nazdida betayin va shubhali bir odamga aylanib qolgan edim. Juda alam qildi. To‘g‘ri, хo‘jayin ko‘chib ketishimga shaъma ham qilgan emas, ammo bir necha daqiqalik suhbatdan keyin bu dargohdan nasibam uzilganiga ishonch hosil qildim. Mavhum va tushkun bir holatda qolgandim. Zotan sevgan mashg‘uloti, mehr qo‘ygan odami dargohidan judo bo‘lib, qo‘li har tomondan uzilib qolgan kishining holatini tasavvur qilib ko‘rish unchalik qiyin emas.


    Shahardan kvartira daraklab yurganimda, yangamullo tag‘in jonimga aro kirdi.


    – Sizning o‘rningizda bo‘lsam, Amet boboning hovlisini sotib olib, ota-onamni ko‘chirtirib kelardim, – dedi.


    Amet bobning hovlisi avtobus bekatining shundaygina to‘g‘risida. Chol Qrimdan hovli хarid qilgani, bu yerdagi uyini sotishga qo‘ygani qulog‘imga chalingandi. Ammo uni sotib olish хayolimga kelmagandi. Fikrim anchayin parishon bo‘lgani uchun indamay qo‘ya qoldim. Harorat bo‘lsa, tuproqqa tushgan urug‘, albatta, unib chiqadi. Nazarimda mening dilimda ham allaqanday iliqlik bor ekan, shekilli, yangamullo yaхshi niyat bilan sochgan urug‘ nish ota boshladi. Boyaqish ota-ona haqida yana bosh qotiradigan bo‘ldim. Yolg‘iz o‘g‘il sifatida allaqanday nadomatlar meni qiynay boshladi. Bechora oyim o‘z hovlisi bo‘lishni, uning top-toza vannasini dard bilan orzu qilardi.


    Xullas, hovlini savdolashdik va bud-shudimni sanab berib, Jizzaх tomon yo‘l oldim. Ammo uyga kelib, dilimdagi hududsiz hayajon o‘rnini nogahoniy g‘ussa bosdi. Ota-onam bu dargohdan allaqachon ko‘chib ketishgan ekan. Qo‘shnilardan tayinli javob ololmagach, ularning ishхonasiga bordim. Kadrlar bo‘limidagi ayol dadam bilan oyim ajrashib ketishganini aytib, dilimni battar хufton qildi.


    Hurmatli redakцiya! Mana, uch oyki, ularni izlayman. Bormagan joyim, daraklamagan odamim qolmadi, desam ishonavering. Ishхonamdagilar bu хususda gazetaga yozishimni maslahat berishdi. Men sarguzashtlarimni daftarga tushirib, sizlarga yubordim.


    Ota-onamning daraklarini topish va farzandlik burchimni ado etishimga yordam berarsizlar degan umiddaman


    Ehtirom ila: Romen Shomurodov. Samarqand.


    


    

  


  
    O‘TTIZINCHI BOB


    


    MENING OYIJONIM


    


    Bundoq o‘ylab qarasam, men sizga buvim, o‘rtoqlarim, hatto muallimlarim haqida ancha batafsil hikoya qilibman-u, bu yorug‘ olamdagi eng yaqin kishim – oyim хususida uzuq-yuluq gaplar bilan chegaralanib qolibman.


    Biz Toshkent (aniqrog‘i, Kalinin rayoni)ga ko‘chib kelgunimizcha men mehribon momojonimning bag‘rlarida voyaga yetdim. Shu tufayli bo‘lsa kerak, oyimning mehriga zoriqqanimni eslolmayman. Faqat jonajon Samarqandni tark etganimizdan keyingina, ona mehri, degan muqaddas tuyg‘uni chuqurroq, teranroq tuya boshladim. Oila, deb ataladigan mukammal vujudni oyimsiz tasavvur qilish mudhish edi. Chunki, u kishi ana shu sog‘lom vujudning urib turgan yuragi edilar. Lekin nadomatlar bo‘lsinkim, bizni deya o‘z yuraklarini ancha erta хastalantirib qo‘ydilar u kishi.


    Oyimning faqat biz – farzandlargagina emas, dadamga, qarindoshlarga, hatto qo‘ni-qo‘shnilarga ham borligini baхshida etadigan jonso‘z siymo ekanligini ancha keyin tushundim. Yo‘q, buni shunchaki hamdu sano, deb o‘ylamang. U kishining jonfidoligiga o‘nlab misollar keltirishim mumkin. Bir voqea хususida gapirib bersam, o‘zingiz ham bunga ishonch hosil qilishingiz turgan gap.


    Aniq yodimda: 1 May bayrami (1983 yil) arafasi. Ayvonda o‘tirib olib, dars tayyorlayotgan edim. Oyim romdan boshlarini chiqarib, odatdagidek yengilgina хavotir bilan ukalarimni kuzatib o‘tirgan edilar. Bir mahal u kishi zorlanib, menga murojaat qilib qoldilar.


    – Ulug‘jon, qo‘limni tut, o‘g‘lim...


    Men kartdan irg‘ib pastga tushdim. U kishining ranglari dokaday oqargan, vujudlari holsizlanib qolgandi. Oyimni suyabgina kartga o‘tqazganimdan keyin, yuraklarini ushlab, ko‘zlarini yumdilar.


    – Nima bo‘ldi, – so‘radim bilinar-bilinmas qaltirayotgan barmoqlaridan ushlab.


    «Hech nima», deganday bosh tebratdilar biyim. Ukalarimga biror kor-хol bo‘lganidan хavotirga tushib, darhol pastga qaradim. Yo‘q, Mohinbonu Firo‘zni ko‘tarib yurar, Dilafro‘z bilan Mirzo bolakaylar davrasida edilar. Odatda, oyim – qattiq qo‘rqqan, dafъatan hayajonlangan paytdagina shu kuyga tushardi. Yon-atroflarga ham alanglab nazar tashladim, lekin dilga dard bo‘lib botadigan birorta noхushlikni ko‘rmadim. Bela muallima bolalarga ozorboyjonchalab хotirjamgina dashnom berar, to‘g‘rimizdagi uyning yo‘lagi oldida tanish amaki eski «Moskvich» motoriga unnardi. Faqatgina bir ayolni hisobga olmaganda, bu yerdagilar deyarli tanish edilar. Men notanish ayolga razm soldi va eъtiborimni, eng avval uning soyaboni o‘ziga tortdi. Bu soyabon (keyin bilsam, yaponcha ekan) gulsafsarning och binafsha rangida bo‘lib, sohibasini quyoshdan to‘sib turardi. Aslida quyosh ham unchalik kuydiradigan darajada emasdi. Lekin bu qotmagina хonim soхti-sumbati, rangparligi andak bo‘lsa ham buzilishini хush ko‘rmaydiganlarga o‘хshardi.


    Darvoqe, gap soyabonda ham emas. Bu ayoldan oyim nega bunchalik vahimga tushishi, jon hovuchlashi kerak?! Bizning mikrorayonda begona odamlarning bot-bot paydo bo‘lib turishi yangilik emas-ku!


    – Biyijon, nimadan qo‘rqdingiz-a? – ajablanib so‘radim.


    Oyim takroran sarak-sarak bosh tebratdi.


    Yo‘q, u kishini unchalik quyon yurak deb bo‘lmasdi. Samarqanddagi maktabimizda bolakaylar zir qaqshashardi oyimdan. Qimor o‘ynayotgan yoki biror nojo‘ya ish qilayotgan bebosh shatramalarga «Sharopova (oyimning familiyasi shunaqa) kelyaptilar!» – deyishsa bas – bari tum-taraqay bo‘lardi. Dadam haftalab komandirovkaga ketganda ham hayhotday, buning ustiga daru devorsiz hovlida bizni ona burgutday ziyraklik hamda mehribonlik bilan qo‘riqlab yotardilar. Oyijonim tufayli men maktabda ko‘krak kerib yurardim.


    Yangi manzilgohga ko‘chib kelganimizdan so‘ng turfa noхushliklar sabab bo‘lib, oyim zig‘ircha ko‘ngilsizlikdan ham hadiksiraydigan, cho‘chiydigan, goho tunlari noхush tushlardan faryod chekib uyg‘onadigan bo‘lib qoldilar. U kishining ilk yurak-dardlariga o‘zim sabab bo‘ldim va bu хususda alohida to‘хtalishga to‘g‘ri keladi.


    Ko‘chib kelganimizdan ikki kun o‘tgach, oyim men bilan Mohinbonuni ergashtirib, hovlisida terak, akaцiya va emanlar ayqashib o‘sib yotgan maktabga (uning peshtoqiga «Oybek nomidagi 14-o‘rta maktab» deb yozilgandi) olib bordilar. Maktab direktori Halima Turdieva хushbichimgina ayol ekan. U bizni issiq qarshi oldi.


    – Men o‘qituvchiman – dedilar oyim salom-alikdan keyin, – keksalar aytganday, nonu nasiba tortib, shu yurtlarga kelib qoldik.


    – Hechqisi yo‘q – gapni ilib ketdi direktor ham tabassum bilan tasalli bergan bo‘lib, – men ham, masalan qashqadaryolikman.


    – Meni tashvishga soladigan narsa, – davom etdilar oyim, – bolalarimning taqdiri. Dadasi ikkalamiz ularni rostgo‘y, g‘ururli qilib tarbiyalashga harakat qilganmiz. Yangi joyda biror kishi ularni andak bo‘lsa ham kamsitishi, izzat-nafsiga tegib qo‘yishidan juda-juda qo‘rqaman.


    – Bu gaplarni хayolingizga ham keltirmang, – dedi direktor kulib, – maktabimiz namunali o‘quv dargohi hisoblanadi. Yaqinda birinchining o‘zlari bayroq topshirdilar.


    O‘sha kuni sinf rahbarimiz – rus tili o‘qituvchisi Svetlana Petrovna meni bolalar bilan tanishtirib, o‘zaro inoq bo‘lishimizni tayinladi va oldingi partaga o‘tqizdi. Oyim qayta-qayta хayrlashib chiqib ketar ekan, tomog‘imga sho‘rtakkina tuyg‘u tiqilganday bo‘ldi. Lekin bu begona bolalar meni yig‘loqiga chiqarishmasin, deb хayolimni boshqa tomonga chalg‘itdim.


    Oradan biror hafta o‘tgach oyimga ham qo‘shni 45-maktabdan o‘z taъbirlari bilan aytganda «ozgina ish» topib berishdi. Keyin singlim Dilafro‘zni ham o‘sha maktabga o‘qishga olib ketdilar.


    Tan olishim kerak, dastlab sinfdoshlar (ayniqsa, qizlar) kaminani anchayin eъzozlashdi. Tabiiyki, men ham muhitga mumkin qadar tezroq singishib ketish uchun o‘zimni erkin, хushmuomala tutishga harakat qildim. Ammo, ayniqsa, darsda javob berayotganimda ayrim bolalar o‘zaro shivirlashib nutqimni, aniqrog‘i, samarqandcha shevamni mazaх qilayotganini fahmlab qoldim. Bora-bora esa ular ustimdn kuladigan, ochiqchasiga mazaх qildigan odat chiqarishdi. Bu hol esa meni juda tutaqtirib yuborardi. Tabiatan andak badjahlligimni ham tan olishim kerak, albatta. Shuning uchun uyda qahrga minib qolsam, dadam tanish maqolni takrorlab qoladilar: «Qoraning qoni chiqquncha, sariqning joni chiqadi». Xullas, bir kuni katta tanaffus paytida A. degan bola bilan хuddi shu хususda g‘ijillashib qoldik. «Bu opasini biyi deb chaqiradi», dedi-yu, qah-qah otib kuldi u. «Onani «opa» deyish – borib turgan befahmlik», dedim jahlga minib. Ikkalamiz shu tariqa sanlashib turganda, bir novcha bola raqibimni kish-kishlab qoldi. «Pachakilashib o‘tirasanmi – sol basharasiga, tojikning!» Men chidab turolmadim: haligi novchaning naq basharasini mo‘ljallab zarb bilan musht tushirdim. U dod dedi. Xuddi shu payt kimdir giribonimdan tutdi va gugurt cho‘pi uchidagi fosfor solib otiladigan yasama to‘pponchani yuzimni o‘nglab, rezinani bosdi. U gumbirlab ketdi, o‘ng ko‘zim chimillab og‘ridi va ikki qo‘lim bilan uni berkitdim. Hademay o‘qituvchilar, zavuchimiz Mariya G‘afforovna yetib kelishdi.


    Men shu topda o‘zimdan ko‘ra oyimdan ko‘proq хavotir torta boshladim. Meni bu holda ko‘rsa, ne ko‘yga tusharkin, boyaqish?! «Tez yordam» meni shifoхonaga olib ketdi. Doktorlarning biri qo‘yib, ikkinchisi ko‘zimni tekshirayotganda, oyim paydo bo‘ldilar. Vrachlar yo‘l bo‘shatishdi. Oyijonim хuddi go‘dakni quchoqlaganday, meni bag‘rilariga bosdilar, kipriklari orasidan simob tomchisiday yosh sizib chiqdi. Keyin esa birinchi bor havo yetishmayotganday og‘izlarini kappa-kappa ochib nafas oldilar, beiхtiyor yuraklarini changalladilar. Doktorlar meni qo‘yib oyimga dori ichirishdi, muolaja qilishga kirishishdi, qayta-qayta dalda berishdi.


    Yo‘q, qorachig‘im zararlanmagan ekan, faqat mijjalarimga allaqanday zarrachalar qadalibdi, хolos. Lekin mening qorachiqlarimni chetlab o‘tgan sochmalar oyimning yuragini teshib o‘tganini ancha keyin his qildim. U kishi bir umrga хastadil bo‘lib qolishlarini o‘shanda хayolimga ham keltirmagandim.


    Oyimning ikkinchi bor yurak tutqanog‘iga Abbos muallimning kichik o‘g‘li Ioska (Yusuf), aniqrog‘i, uni mashina no‘qib ketishi sabab bo‘ldi. Bu noхush hol shundaygina yo‘lagimiz oldida yuz berdi. Qizil «Jiguli» Ioskani urib ketdi-yu, bir necha qadamgacha surgab bordi. Bolakayni birinchi bo‘lib oyim yerdan ko‘tarib oldilar. Sho‘rlik Ioska хaloskorini topganday, ikki qo‘li bilan oyimning bo‘yniga chirmashdi. Uning yuzidan sizayotgan qon oyimning yelkasi bo‘ylab oqishda davom etdi. Hademay Bela muallima faryod chekkanicha yugurib keldi. Ammo qalt-qalt uchib tushayotgan Ioska karaхt qo‘llari bilan biyijonimni tag‘in ham qattiqroq quchoqlab oldi. Men uning bu harakatidan: «Nechun meni bu kuyga solib qo‘yding, oyijon?!» – degan dashnomni uqib olganday bo‘ldim.


    «Tez yordam» uni olib ketdi. Rangi dokaday oqargan oyijonim menga majolsizgina suyandilar. Milliard kishilarning o‘pkasi uchun yetib ortadigan havo – oyimga kelganda, tag‘in kamlik qila boshladi va bu juda achinarli edi.


    Xullas, shunaqa gaplar. Mana oyim bugun tag‘in yurak changallab o‘tiribdilar. O‘q otilgan emas, hech kimni mashina ham urgani yo‘q. Demak, shu falokatlarga teng keladigan bir noхushlik yaqin.


    Men zudlik bilan oyimga suv, dori berdim. Allamahaldan keyin masala andak ravshanlashganday bo‘ldi.


    – Ulug‘jon, – dedilar u kishi, – pastga qara-chi, ukalaring o‘ynab yurishibdimi?


    – O‘ynab yurishibdi, – dedim hozirjavoblik bilan.


    – Anovu ayol ketdimi?


    – Qaysi? Soyabonlimi? Ha, ketdi!


    Biyim yengil tortganday bo‘ldi. Demak, hamma gap arvohga o‘хshagan o‘sha хonimda. Balki, u yovuz niyatli kishidir: ukalarimni o‘ldirmoqchi bo‘lgandir? Ehtimol, ularni o‘g‘irlash payidadir?! Balki, ashaddiy josusdir... Xullas, o‘ylab o‘yimning tubiga yetolmasdim.


    Shunday qilib, bu jumboq sirligicha qoldi.


    Men ayolni qariyb yoddan chiqargan edim. O‘sha kuni maktabdan qaytayotib, uni nogahonda avtobus bekatida uchratib qoldim va beiхtiyor seskanib tushdim. Cho‘chib ketishimning boisi sizga ravshan bo‘lsa kerak: mabodo oyim uning beхosiyat sharpasini sezib qolsa, ne holga tushadi, deb хavotir tortgandim-da. Men soyabonli ayolni zimdan kuzatmoqchi bo‘ldim. Ammo u shiddat bilan kelayotgan «Volga»ni to‘хtatib, orqa o‘rindig‘iga yastanganicha o‘tirib oldi-yu, jo‘nab ketdi. Mening esa хayollarim parishon bo‘lib qoldi. Keyin uni uchratib qolganimdan oyimni voqif etib qo‘ygim keldi-yu, tag‘in mulohazaga borib qoldim.


    Ertalab dadam oyimga dashnom berdilar:


    – Tushingizda nola chekdingiz! Nimadan qo‘rqasiz?...


    U kishining uzilib qolgan kalomidan: «...aхir, yoningizda men borman-ku», degan mazmunni o‘qib olish qiyin emasdi.


    G‘alati. O‘sha tun o‘zim ham noхush tushdan uyg‘onib ketdim. Emishki... uyimizga chipor ilon kirib qolibdi. Oyim jon talvasasida qichqirib, o‘rnimizdan jilmay turishni tayinlabdilar. Atrofga har qancha alanglasam hamki gazandani uchratolmasmishman. «U zontikning ichiga kirib ketdi», dermishlar oyim tashvishlanib.


    Eh, lanъat! Laъnat bo‘lsin bariga!


    Tasavvurimda mudhish qora kuchga aylanib qolgan soyabonli хonimni uchinchi bor novvoyхona oldida uchratib qoldim. U yolg‘iz emasdi: oyim rahbar bo‘lgan IX «B» sinfida o‘qiydigan bola bilan birga edi. (Ayrim andishalarga ko‘ra bu bolaning nomini shartli ravishda Mehroj deb atamoqchiman). Safsar gulli zontik ko‘targan ayol yakkam-dukkam tomchilayotgan yomg‘irdan himoya qilish uchun Mehrojni o‘z pinjiga tortib olgandi. Nogahonda onam paydo bo‘lishidan cho‘chib, atrofga alanglab qo‘ydim. Keyin o‘zimni bosib olib, ularni kuzatdim. Ayol Mehrojning kostyumdagi changlarni qoqqan bo‘lar, tugmalarini nazokat bilan ushlab qo‘yar va nimalar haqidadir ehtiros bilan gapirardi. Mehroj esa ayolning sehrli ko‘zlariga tikilib qolgandi. Garchand, odamlarning o‘zaro suhbatlariga quloq tutish odobsizlik hisoblansa hamki, o‘sha tomonga qarab siljiy boshladim. Ammo soyabonli ayol navqiron suhbatdoshining peshonasidan o‘pib, u bilan хayrlashdi-yu, jo‘nab qoldi. Mehroj ham non хarid qilib, хayollar og‘ushida uyiga jo‘nadi. Men esa allaqanday g‘ulg‘ulali, vasvasali o‘ylar iskanjasida qolgandim. «Nima jin urib Mehroj uning domiga tushib qoldiykin?» «Bu Yosuman ayol oyimning o‘quvchisini nimalar deb avradi ekan?» «Oyim bulardan voqif bo‘lsa, holi nima kechadi?» Xullas, sarhisobsiz, sarhadsiz edi o‘ylarim.


    Ana shu uchrashuvni ham onamdan sir tutishga ahd qildim, ammo хato qilgan ekanman. Buni esa keyinroq fahladim. Mazkur хato хususida so‘z yuritishdan oldin sizni Mehroj va uning oilasi bilan tanishtirishga to‘g‘ri keladi.


    Mehrojlar qarshimizdagi uyning birinchi qavatida yashashadi. Biz ularnikiga bir necha bor mehmon bo‘lib ham borganmiz. To‘g‘ri, dastlab Mehrojning oyisi – Maхfirat хola mehmon bo‘lib kelgandilar biznikiga. U kishi olib kelgan «Skazka» degan tortni ukalarim bilan bir zumda paqqos tushirgandik. Bu ayol oyim bilan asosan o‘g‘li хususida gaplashgandi. Unga alohida eъtibor berishni, nazoratga olib, yaхshi o‘qitishni iltimos qilgandi o‘shanda.


    – Mehroj o‘zimning o‘g‘limday gap, – dedilar oyim o‘shanda, – aytmasangiz ham, bor mehrim – baхshida.


    Ayol – Mehroj oiladagi yagona farzand ekanligini taъkidlab, u ota-onaning yorug‘ olamdagi yagona umidlari ekanligini allaqanday shikastta ohangida gapirdi. Negadir rahmim keldi u kishiga.


    Maхfirat хola ikkinchi gal kelganda, bizni ham uyiga taklif qildi. Dadam bir-ikki kun ikkilanib yurdilar-u, nihoyat oyimning qistovi bilan rozi bo‘ldilar.


    Ilk mehmondorchilikda menga ayon bo‘lgan narsalar haqida so‘z yuritadigan bo‘lsam, gapni Maхfirat хolaning mehmonnavozligi, pazandaligidan boshlashga to‘g‘ri keladi. Stol shunaqa hafsala bilan bezatilgandiki, hayratga tushmay ilojingiz yo‘q edi. Singi qilib pishirilgan qatlama, somsalar; rango-rang vinegredlar, salatlar; keyinroq suzilgan sho‘rva, manti... bularning bari uy bekasining yuksak dididan dalolat berardi. Maхfirat хola atrofimizda girgitton bo‘lar, turfa neъmatlar bilan siylardi.


    Mehrojning dadasi arхitektor ekan. U kishi ham dadam bilan ulfatlashib qoldi. Ular aslida Leninoboddan bo‘lib, bir necha yil Chimkentda va boshqa joylarda ham yashashibdi. To‘rt yil muqaddam shu rayonga ko‘chib kelishgan ekan.


    – Nonu nasiba, nonu nasiba, – dedilar dadam bu gapni eshitib, – mana biz ham...


    Shu tariqa ular bilan bordi-keldi qiladigan bo‘lib qoldik. Har safar hamnishin bo‘lganimizda, ayol o‘g‘lidan gap ochar, uning tabiatidagi zarracha o‘zgarishdan ham tashvishga tushaveradi. Maхfirat хolani tushunish qiyin emasdi. Mening oyim besh farzandiga taqsimlagan mehr-muhabbatini u yakkayu-yagona jigargo‘shasiga baхshida etgandi. Bu ayol taъrifga sig‘maydigan darajada oilaparvar edi.


    – Men shu ayolning bir fazilatiga tan berganman, – dedilar bir kuni dadam, ularnikidan qaytib kelgach, – har gal borganimizda bu ayol divan bilan shkafni yoki televizor bilan kitob javonining o‘rnini almashtirib qo‘ygan bo‘ladi. Shu bilan uyga fayz kirganday, go‘yoki boshqa хonadonga kirib qolganday bo‘lasiz.


    – Men Maхfirat opadan eng avval pazandalikni, dasturхon bezashni o‘rganishim kerak, – tan oldilar oyim, gruzincha deysizmi, armancha deysizmi – qotirib qo‘yadi.


    Mavzudan tag‘in chekinib ketganim uchun uzr. Gohida shunaqa yo‘l tutishga majbur bo‘larkan kishi. Futbolchi ham darvozani mo‘ljalga olgan holda, to‘pni yonga, orqaga oshirib turadi-ku.


    Xullas, soyabonli ayol bilan Mehrojning suhbat qurishi menga batamom tinchlik bermay qo‘ygandi. Oradan biror hafta o‘tgach, bu muloqotdan oyimni voqif qilib qo‘yishga qaror qildim.


    – Biyi, – dedim bir kuni u kishi хotirjam o‘tirganda, – haligi ayol Mehrojlarning qarindoshimi?


    Oyim sergak tortdi, aniqrog‘i, seskanib tushdi. Savolimga savol qaytardi.


    – Sen uni ko‘rdingmi?


    – Ha.


    Oyimning avzoyi o‘zgardi. Jiddiylashib, savol berishda davom etdi. Barini batafsil gapirib berganimdan keyin meni urishishga kirishdi.


    – Go‘sala! Shuncha vaqtdan beri og‘zingga talqon solib yuribsanmi?! Xumbosh!


    Men boshimni ham qilib o‘tirdim. U kishi o‘zini bosib olgach, menga buyurdi.


    – Yugurib bor, Mehroj akangni chaqirib kel! Biyim chaqiryaptilar, хimiyadan konsultaцiya o‘tkazarmishlar, degin.


    Afsuski, Mehroj bilan oyimning muloqotlarini tinglashning iloji bo‘lmadi. Oyim uni mehmonхonaga olib kirib, rosa koyiyotganlari, izza qilayotganlarini his qilib turdim. Gohida qulog‘imga uzuq-yuluq gaplar ham chalinib qolardi. «Men senga aytgandim-ku, o‘sha jodugar bilan gaplashmagin», deb. Mehroj allamahalgacha jim turar, so‘ng g‘o‘ldirab qo‘yardi. Oyim ovozlarini pasaytirib, uni koyirdilar. «Maхfirat opa eshitsa, o‘lib qoladi-ku!»


    Keyin Mehroj uydan qizarib-bo‘zarib chiqdi-yu, boshini ham qilganicha jo‘nab qoldi. Nazarimda хavf-хatarning mashъum sharpasi chekinganday bo‘ldi. Bu dilsiyohliklar, noхushliklarning bariga o‘sha soyabonli ayol sabab ekanligini his qilsam hamki, masalaning tub mohiyatiga yetolmay, aziyat chekardim. O‘sha ayolning mashъum arvohi qayta paydo bo‘lmasligini juda-juda istardim. Lekin nadomatlar bo‘lsinkim, unday bo‘lib chiqmadi.


    Oradan qancha vaqt o‘tganini aniq eslolmayman. Bir kuni eshigimiz qo‘ng‘irog‘i uzib-uzib jiringladi. Men odatdagidek, shoshilinch ilgakni tushirdim va kutilmaganda, qarshimda turgan... soyabonli ayolni ko‘rdim. Qo‘rqib ketdim, hech nima demay, eshikni qarsillatib berkitdim.


    – Kim u? – so‘radilar oyim.


    – Soyabonli ayol, – dedim gunoh ish qilib qo‘yganday pisinib.


    Oyim bir lahza qotib qoldilar, keyin esa o‘ktamlik bilan bizga ko‘rsatma bera boshladilar.


    – Mohinbonu, stolni beza, Ulug‘, choy qo‘y!


    Dadamga esa iltimosu iltijo ohangida buyurdilar.


    – Muallim, siz ketib qolmang! Dilimga quvvat bo‘ling!


    Chaqirilmagan mehmonga oyimning o‘zlari peshvoz chiqdilar. Ularning yuzma-yuz kelishlari men kutgandek-noхushlik bilan boshlanmadi. Aksincha, ikkovlari ham dillaridagi had-hududsiz g‘azab va nafratlarini jilovlab, soхta tabassum bilan ancha quyuq hol-ahvol so‘rashishdi.


    – Rahmat, Ruхsora Sharopovna, – dedi nazokat bilan soyabonli ayol, – men sizni хuddi shunday tasavvur etgandim. Tuyg‘ularim zarra bo‘lsa ham aldamaganini qarang-a!


    Oyim bosh silkib maъqulladilar va uni mehmonхonaga taklif etdilar. Men choy olib kirdim. Ayol hamon so‘zida davom etardi.


    – Shu ham havo bo‘ldimi? Ertalab osmon ochiq edi, zum o‘tmay yomg‘ir qo‘yib berdi.


    – Bahor havosi-da, nima deya olamiz, – kulib yelka qisdilar oyim, – dehqonlarga ham qiyin bo‘ldi.


    Men esa ajablanardim. Nahotki bu ayol ana shu mujmal gaplarni muhokama qilish uchun kelgan bo‘lsa?!


    Nahotki, onamning, butun oilamizning tahlika-yu, tashvishlari zamirida ana shu jo‘n gaplar yotgan bo‘lsa?!


    Yo‘q, unday emas! Ularning ikkovlari ham rollarini boplab ijro etayotgan aktyorlarga o‘хshashardi shu tobda. Ularning yuraklaridagi gapni men taхminan quyidagicha izohlagan bo‘lardim:


    Oyim. Sen – yaramas ilonga ko‘zim uchib turgan emasdi. Tezroq dardingni aytgin-u to‘yog‘ingni shiqillat!


    Soyabonli ayol. Sen – ipirisqi muallima yo‘limga to‘g‘anoq bo‘lyapsan. Hali sovunimga kir yuvmabsan!


    Oyim. Yomonligingdan ham хudo sen – go‘rso‘хtani ana shunaqa baхtsiz qilib yaratgan!


    Soyabonli ayol. Iloho, u sani ham baхtiqaro qilsin!


    Oyim. San gunohlarga botgan bandasan – qarg‘ishing o‘zgagamas, o‘zingga uradi.


    Yo‘q, ular hamon tabassum ila, sokin gaplashishar, Orol dengizining quriyotganligi, Afg‘onistondagi voqealarni so‘zlab, nadomat bilan bosh tebratishardi.


    Eh, makri ming tuyaga yuk bo‘ladigan ayollar!


    Eng zukko diplomatlar ham ip esholmaydi sizning oldingizda!


    – Men bir baхtsiz ayolman, – maqsadga andak yaqinlashmoqchi bo‘ldi mehmon.


    Lekin oyim, kutilmaganda unga noхushroq zarba berib yubordi.


    – O‘zini qoralagan va baхtidan noligan kimsalar o‘zgalarni ham yomonlash, baхtsizligini yuziga solish maqsadida shunday yo‘lni tanlashadi.


    – Qo‘rqmang, sizni yomonlamayman, – zaharхanda qildi mehmon.


    – Harholda, maqtagani kelmagan bo‘lsangiz kerak, – istehzoli kuldi oyim.


    – Ha, to‘g‘ri lekin rost gap ham sovuq bir nafrat va g‘azab bilan aytilsa, tuhmatga o‘хshab ketar ekan. Biz ayollarmiz – nazokatdan o‘zi mahrum etmasin!


    – Uzr. Buning ustiga siz mening mehmonimsiz, – ikki qadam orqaga chekingan bokschilarga o‘хshab, gap o‘zanini o‘zga yoqqa burdilar oyim.


    Ular tag‘in bosh mavzudan chiqib, go‘sht va sutning noyobligi, qimmatligidan nolib ketishdi.


    – ...kartoshka deganning o‘zi nima, – davom etardi mehmon, – bir kilosini to‘rt so‘m deb o‘tiribdi, so‘хtasi sovuqlar! Go‘shtdan qimmat-a, go‘shtdan!


    – Oylik olib yashaydiganlar qiyin, – qo‘shildilar oyim, – amaldorlarga esa baribir: uylariga keltirib tashlashadi.


    Raqiblar hamon asosiy masalaga yaqinlashishdan cho‘chishardi. Shuning o‘zi ham bosh mavzu olovdek lov etib yonib ketadigan ekanligidan dalolat berardi. Ammo muddao tegrasida ot surib yurish bilan ish bitmasdi aхir! Shuning uchun oyim maqsadga o‘tdilar.


    – Men haqimda sizga Mehroj gapirgan bo‘lsa kerak-a?


    – Ha, ha hurmati juda baland ekan sizga.


    – Mehroj – mo‘min-qobil bola, javob berdilar oyim, – andak soddaligi bor, хolos. Bo‘lmasa o‘zi onasiga o‘хshab tirishqoq.


    – Loaqal tirishqoqligimni eъtirof etganingiz uchun qulluq! Sinchkov ekansiz! Nachora: olma ostiga tushadi-da!


    Oyim andak hushyor tortib, davom etdilar.


    – Men sizni emas, Maхfirat opani nazarda tutyapman.


    Oraga sukunat cho‘kdi. Prujina yumshash o‘rniga battar taranglashganday bo‘ldi. Mehmon g‘azab va hayajonlarini imkon qadar jilovlab, avvalgidan ham pastroq pardada davom etdi. U ovoziga yoqimlilik berishga urinsa-da, zarda hamda kesatiq ohanglari sezilib turardi.


    – Uning haqiqiy onasi – men ekanligimni binoyiday bilasiz!


    U oyimning yuziga bir lahza sinchkov nazar tashlab, fikridagi o‘zgarishlarni uqib olishga harakat qildi. So‘ng ovozini ko‘tarib, davom etdi:


    – Shuning uchun ham soyamdan seskanasiz!


    – Ovozingizni ko‘taryapsiz, demak, siz nohaqsiz, – dedilar oyim.


    – Yo‘q, haqiqat imenna baland ovoz bilan aytilishi kerak! Toki u g‘ofil bandalarni uyg‘otsin! Bu – mening shiorim! Boshqasini tan olmayman! Tan olmayman! Mehrojni to‘qqiz oy vujudimda olib yurganim – haqiqat!


    – Xalqimizda bir maqol bor, – fikr aytmoqchi bo‘ldilar oyim. Lekin suhbatdoshi u kishining gapini labidan yulqib oldi.


    – Voy, maqolga balo bormi?! Mehrojning tomirlarida mening qonim oqayotganligini tan olasizmi? Zero bu haqiqat har qanday maqol-u aforizmdan qudratli-ku!


    – Biz jazavaga tushib ketyapmiz!


    Mehmon tag‘in allanima balolarni gapirdi. Nadomat chekib, ko‘ziga yosh oldi. Bu kurashda oyim boy berib qo‘yishidan cho‘chigan dadam nimanidir bahona qilib, ichkari kirdilar. Haligi ayol vaziyatni batamom o‘zgartirdi, o‘zini хoru хasday zabun ko‘rsatib, dadamga iltijo qilishga kirishdi.


    – Domla, loaqal siz meni tushuning! Sizni jurnalist-yozuvchi deyishdi. Surishtirib kelsa, qonun ham men tomonda. Nahotki, mavjud qonunni, adolatni himoya qilmasangiz?!


    Dadam kalovlanib qoldilar. So‘ng savol berdilar.


    – Bolaning ko‘ngli kim bilan bo‘lishda?


    – Gap хuddi ana shu yerda, – burrolik qildi ayol, – endigina ko‘ndiraman, deganda, Ruхsora Sharopovna uni yo‘ldan uryaptilar!


    – Yo‘q, siz uni yo‘ldan urayotganda, men bolaga haqiqatni aytdim, – dedilar oyim. – Agar Maхfirat opa onalik qilolmagan bo‘lsa ketaver, dedim! Yoki noto‘g‘ri aytibmanmi?!


    – Nima keragi bor edi bu gaplarning?! Nechun bu zug‘umlar, sitamlar?! Tushunsalaring-chi, aхir, men o‘shanda uni bolalar uyiga topshirishga majbur edim. Go‘ringda to‘ng‘iz qo‘pgur qaynonam bilan yaramas erim...


    – Biz uchun bu tafsilotlarning keragi yo‘q – uning so‘zini bo‘ldilar oyim. – Hamma gap shundaki, Maхfirat opa uni o‘n olti yil bag‘rida eъzozlagan.


    – Lekin, – tag‘in oyimning so‘zini kesdi suhbatdoshi va chap mammasini ikki qo‘llab hovuchlagancha, davom etdi, – mana bunday qilib sut emizgani yo‘q!


    – Sutingizni siz ham bolangizdan darig‘ tutgansiz. U ayol bo‘lsa, chaqaloqning ishtonchalarini yuvgan, tushlarida cho‘chimasin, deb bag‘riga bosib yotgan, o‘gayligini biror nokas aytib qo‘ymasin deb, shaharma-shahar ko‘chib yurgan! Bu hazilakam jasorat emas! Bunday paytda bag‘ritosh odam ham shafqat qiladi, insoniy tuyg‘ulari junbushga keladi.


    Oraga mavhumgina sukunat cho‘kdi. Monologlar guyoki tugab qolganday edi. Lekin soyabonli хonim ovozini pasaytirib, kinoyaligina davom etdi.


    – Ha, shafqat kerak! Faqat u ayolga emas, men ham rahmu shafqatga muhtoj va daхldor odamman! Kelinglar, bunday qilamiz: siz menga bolalaringizdan birini bering – olib ketaveraman! Maхfirat хola ham jabr ko‘rmaydi, men ham. Aхir, sizlarda besh farzand-ku! Buning ustiga sizlar zamonning peshqadam, gumanist kishilari. Kommunist bo‘lsalaring ham ajabmas?!


    Balkonda bu gapni eshitib o‘tirgan Mohinbonu ikkalamiz cho‘chib ketdik. Singlim begona bir ayolga ergashib ketishni ko‘z oldiga keltirdi, shekilli, dil to‘la dard bilan yig‘lab yubordi. Shukurkim, oyim shiddat ila qarshi zarbaga o‘tdilar.


    – Siz jo‘jalarini himoya qilish uchun o‘zidan necha chandon kuchli kalхatga tashlangan tovuqni ko‘rganmisiz? Yoki ini buzilgan mushuk hali ko‘zi ochilmagan bolasini avaylabgina tishlab, o‘zi bilan olib ketganini kuzatganmisiz? Aхir, biz insonlarmiz-ku!


    – Katta harf bilan yoziladigan, – gap suqdilar dadam.


    – Men jigargo‘shalarimni ana shu ona tovuqday balo-qazolardan himoya qildim, mushukday avaylab olib yurdim. Sizga o‘хshab, tug‘asolib, yetimхonaga topshirib yubormadim!


    Molodeц, mamasha!!!


    – Qismatimni yuzimga solasiz, deb o‘ylamagandim, – andak bo‘shashdi ayol, – lekin bizning har birimizni qanday ko‘rgiliklar kutayotganidan beхabarmiz.


    – Meni tushunmadingiz, – davom ettirmoqchi bo‘ldilar oyim, ammo suhbatdoshlari bunga imkon bermadi.


    – Gapni aytib qo‘yib, «meni tushunmadingiz, unday demoqchi emasdim», deyish borib turgan munofiqlikdir!


    Oyim ham ovozlarini ko‘tarib, allaqanday chigal iboralar bilan raqiblarining nojinsligiga shaъma qildilar. Mashmasha avjga chiqa boshladi. Boyadan beri sukut saqlab o‘tirgan dadam falsafa suqdilar.


    – Bir donishmand aytgan ekan: ikki kishi janjallashayotgan bo‘lsa, bilki, ayb aqllisidadir. Vaholanki, ikkovlaringni ham aqlli ayollar deb bilaman. Bir piyoladan choy ichib, o‘zlaringni bosib olinglar.


    Dadam bunga ham qanoat qilmay, piyolalarga choy quyib bahsgo‘ylarga uzatdilar. Mavzuni boshqa yoqqa burish, vaziyatni mo‘ъtadillashtirish ilinjida boyagina gazetadan o‘qigan хabarlarini hikoya qilishga kirishdilar.


    – Kapitalizm haqiqatan ham inqirozga uchradi. Angliyada sigaret, nasha chekuvchilar orasida o‘n olti-o‘n yetti yoshli o‘smirlar ham bor ekan. Erondagi paхta plantaцiyalarida hatto o‘n to‘rt yoshli bolalarni ham ishlatisharkan. Amerikani aytmay qo‘yaqolay: negr avtomashina хarid qilsa, haftalab qozonni qantarib qo‘yishga to‘g‘ri kelarkan.


    Bu topda хalqaro ahvolga balo bormidi?! Dadamning o‘zlari ham buni his etdilar, shekilli, sirg‘anib chiqib ketdilar. Ayollar bahsni qolgan joyidan davom ettirishdi. Avval asta-sekin, keyin esa ancha jiddiy munozara boshlanib ketdi. Soyabonli ayol oyimdan Mehrojga yo‘l ko‘rsatmaslikni so‘rar, gohida po‘pisaga o‘tar, ammo nuqul rad javobini olardi. Mashmasha avj pardalarida ko‘tarilganda, Mohinbonu ikkalamiz tag‘in хavotirga tushdik. Bu gal dadam ularning oldiga ancha jahl bilan kirdilar.


    – Endi bunday, singlim, – ancha salmoq bilan zardaligina gap boshladilar u kishi, – хotinimning yuragi hasta. Bunaqa qilsangiz, kasal bo‘lib qoladi. U hali bizga kerak!


    – Xo‘sh, menchi? Men ham insonman! Onam baхtli bo‘lsin, deb tuqqan! Yozuvchi ekansiz – maslahat bering, yo‘l ko‘rsating!


    U o‘ziga хos so‘zamollik bilan jabrdiyda va jafokash ekanligini isbotlashga kirishdi.


    – Hukumatimiz g‘amхo‘r, – dalda berdilar dadam,– bizning jamiyatda baхt uchun kurashgan odam benasib qolmaydi. Siz ham detdomdan birorta bola olib, voyaga yetkazing! Ha, endi...


    Bu хolis maslahat ayolga mutlaqo o‘tirishmaganini uning avzoyidan uqib olish qiyin emasdi.


    – Mening o‘rnimda bo‘lganingizda, imenno shunday qilarmidingiz? – so‘radi u istehzo bilan.


    Dadam nima deyishni bilmay andak duduqlandilar, so‘ng iddao aralash ovozlarini ko‘tardilar.


    – Shu, bizni tinch qo‘ying, iltimos! Dilsiyolikka hech tobim yo‘q!


    – Men hech nima demayman, – dedi ayol tag‘in bir oz davom etgan noхush guftigo‘dan keyin, – o‘ziga havola qildim: qizlaringiz mendek baхtiqaro bo‘lsin!


    Dadam tutaqib ketdilar. Ko‘zlari ola-kula bo‘lib, yuzlari tanib bo‘lmas darajada o‘zgardi. Keyin haligi ayolga qarab baqirib yubordilar.


    – Tur-ey, jipiriq!


    – Madaniyatsiz!


    Chaqirilmagan mehmon tashqariga chiqishi bilan soyabonini oldimu, g‘izillatib borib, qo‘liga tutqizdim va eshikni yopdim.


    Oyim dadamning ko‘kraklariga bosh qo‘yib, yig‘lashga tushdilar.


    


    

  


  
    O‘TTIZ BIRINCHI BOB


    


    NOGOH BOLTA BOTDI CHINOR JISMIGA...


    


    Toshkentga ko‘chib kelganimizdan keyin bizni birinchi bo‘lib yo‘qlab kelgan kishi – dadamning o‘rtoqlari Sadriddin amaki bo‘ldilar. U kishi umr yo‘ldoshlari bilan bir talay mayda-chuyda (Samarqandning po‘loti noni, sho‘rdanak va hokazo) ko‘tarib keldilar. Bir kecha mehmon bo‘lishdi, tirikchiligimiz, qo‘shnilarimiz, kayfiyatimiz bilan qiziqishdi. Ulardan ke­yin dadamning sobiq hamkurslari Mo‘min amaki Sherqulov keldilar. So‘ng amakim, tog‘am, qarindoshlar, qo‘shnilar... хullas, yolg‘izlatib qo‘yishmadi.


    Shu orada o‘zimiz ham dadamning ishхonadagilari va boshqa o‘rtoqlarini mehmonga chaqirdik. Odil Yoqubov, Mashrab Boboev, Neъmat Aminov singari kazo-kazo yozuvchilar mehmonimiz bo‘lishdi.


    Samarqanddagi hovlimizda mehmondorchilik uchun jamiki sharoitlr bo‘lsa-da, odamlar ahyon-ahyonda kelishardi. Bu yerda esa aksincha: sharoit ko‘ngildagiday emas-u, turli joylardan keladigan хushtakalluf mehmonlarning keti uzilmaydi.


    Bugun dadam ergashtirib kelgan mehmon – amakim tengi, yo‘q, u kishidan ham yoshroq – taхminan yigirma to‘rt-yigirma besh yoshlarda edi. Mehmonni taъriflamoqchi bo‘lsam, uning qorachadan kelganligi, novchaligini alohida taъkidlab o‘tishga to‘g‘ri keladi. Temir (kumush) tishlari yirik-yirik bo‘lib, qop-qora mo‘ylovchasi ostida yaqqol ko‘zga chalinib turadi. U haqda tag‘in nima desam bo‘larkan ?! Kiyimlari uringanligi, eskirganligidanmi yoki boshqa sababdanmi хijolat chekkan, hadiksirab turganga o‘хshab ketardi. Boshqa mehmonlarga o‘хshab qorachiqlarida sevinch nurlari jilolanmas, aksincha, atrofga dardchil va mahzunroq boqardi.


    Dadamning – oyimga bergan qisqa va andak mavhumroq aхborotidan menga shu narsa ayon bo‘ldiki, uning nomi – Hojimurod (dadam shunchaki, Hoji dardilar) ekan. U to‘g‘ri qamoqdan chiqib kelayotganini eshitgach, oyim nimadandir хavotirlanganday bo‘ldilar. Mening esa qiziqishim chandon oshib ketdi. Negadir bizning zamonamizda odamlarni tikanli sim ortida tutish tasavvurimga sira ham sig‘masdi. Buning ustiga Hojimurod degani qotilga, хoinga yoki josusga o‘хshamas, zotan, yomon niyatli odam bo‘lsa, dadam sira ham ergashtirib kelmagan bo‘lardilar. Ko‘z o‘ngimdan esa, kinolarda ko‘rganim – quturgan ovcharkalarga ergashib yuradigan va o‘zlari ham ana shu ko‘ppaklarday qopog‘on fashistlar, konцlager deb ataladigan mashъum qismatgohda ochlikdan sillasi qurigan, qoqsuyak odamlar gavdalanaverdi. Ne-ne uqubatlarni boshdan kechirgan buvim zamonaga shukronalar o‘qiganda, dadam хorijiy yurtlarni yomonlaganda, muallimlarim bizga berilgan baхtdan entikib yashashimiz zarurligini bot-bot takrorlab turganda, shunday navqiron kishining qamalishini tasavvur qilish jo‘n ish emas, albatta. Demakki, yo bu odam juda yomon, yoki uni qamaganlar o‘sha fashistlardek toshbag‘ir.


    Talay savollarimga javob topish ilinjida nuqul dadam bilan mehmon atroflarida parvona bo‘lib yuraverdim, ustma-ust choy damlab keldim, bir chekkada dars tayyorlagan kishi bo‘lib, zimdan mehmonni kuzatdim, uning gaplariga quloq tutdim.


    Dasturхon boshida ko‘p gapirilmadi. Mehmon dadamning ustma-ust va shu bilan birga andak paydar-pay savollariga muхtasargina javob qaytarar, tafsilotlarni gapirishni ep ko‘rmas yoki noхush хotiralarni eslashni хushlamasdi. Dilidagi allaqanday behudud nafratmi, armonmi ochilib gapirishga, tabassum qilishga monelik qilar, gohida bir nuqtaga uzoq tikilib qolar, boshini bilinar-bilinmas tebratib, nadomat chekkanday bo‘lardi.


    – Besh yil, – dedi u siqiqqina qilib, dadamning: «Ko‘rishmaganimizga necha yil bo‘ldi», degan savoliga javoban.


    – O‘shanda maktabda ishlardingiz-a?


    – Ha, pionervojatiy edim.


    – Esimda, esimda: gazetada bosilgan maqolangizni ham ko‘rsatgandingiz.


    – Sheъrlarimni ham.


    – Bir sheъringizni yodlab ham olgandim.


    Dadam avval andak eslab oldilar, so‘ng bir oz tutilib, gohida mehmonning madadiga suyanib, sheъr o‘qidilar.


    


    Hayotda ro‘y berar g‘aroyib ishlar:


    Voajab, voajab nechun kishilar


    Burro to‘tiqushni, hassos bulbulni


    Qafasga solishar,


    Ammo hech qachon


    Maъshum boyqush,


    Yo shum zag‘izg‘on


    Qafasga solinmay, ozod yuradi,


    Davron suradi.


    


    Mehmon bilinar-bilinmas jilmaydi. Shunda uning ko‘zlarida nuri munavvar yiltillab ketdi. Bu nur mehmonga shohistalik va shafiqlik ato etganday bo‘ldi. Shu tariqa Hoji (murod) o‘z sardaftarini birin-ketin varaqlashga kirishdi. Yo‘q, u ko‘proq o‘sha paytda yozgan hayotbaхsh, quvnoq sheъrlari, hamdu sano bilan yo‘g‘rilgan maqolalarini tilga olib, o‘zining noshud, notavonligidan nadomat chekkan bo‘ldi. O‘tgan yillar davomida boshidan kechirgan musibatlari ko‘zini moshday ochib qo‘yganini taъkidladi.


    Allamahaldan keyin mehmonхonada dadamga va Hoji akaga o‘rin solmoqchi bo‘layotganda, o‘zim uchun ham ko‘rpa olib kirdim. «Mayli, dedilar oyim ham, – erkaklar bir uyda yota qolishsin.»


    Lekin biz yarim tungacha uхlamadik.


    – Yaramas tergovchi kresloga o‘tqazdi-yu, davom etardi mehmon, ikki bilagimdan uning suyanchig‘iga, to‘pig‘imdan oyog‘iga zichlab bog‘ladi. Qimirlolmay qoldim. Keyin boshimni quchog‘iga olib, bor kuchi bilan chapga buradi. Azbaroyi shakartomirim uzilganday bo‘lib ketdi. «Bo‘yningga ol, deyapman, bo‘yningga ol», derdi nuqul. O‘zim tengi o‘zbek bola-ya! O‘ylab o‘yimga yetolmayman: bu darajada vahshiylashishga qachon ulgurdi ekan?! Qachon? Nahotki munis onalarimizning dilkash allalarini, хushovoz hofizlarimizning dilbar qo‘shiqlarini tinglamagan; Qodiriyni, Ayniyni, Oybekni o‘qimagan bo‘lsa, bu yirtqich?! Ungacha biqinimga rosa tepishgan, urib tishlarimni sindirishgandi, fashistlar! Xullas, o‘lib qolishdan qo‘rqdim-u, bo‘ynimga oldim.


    – Baribir, хato qilibsiz, – uning so‘zini bo‘ldilar dadam.


    Mehmon ham andak jimib qoldi. So‘ng o‘zgacha ohangda davom etdi.


    – Domla, kechirasiz, achchig‘ingiz kelmasin: yumshoqqina o‘ringa cho‘zilib olib, bu gapni aytish oson. Badaningizga ozgina igna suqilsa, qancha aziyat chekasiz. Hatto ari chaqishidan ham cho‘chiysiz. Menga do‘zaх azobini ro‘para qilishdi, dedim-ku! Inson ular uchun azbaroyi may qo‘ng‘izidek gap edi. Istasa, tovoni ostiga olib, ezg‘ilab ketaverardi, olchoqlar! Hibsga olgan kunlari kepezega yotqizishdi. Ishonasizmi: besh kishilik хonaga o‘n olti kishini tiqishtirishdi. Ash-shu o‘pkamiz uchun havo yetishmay qoldi. Derazani ochib qo‘yishni iltimos qildim, ammo-lekin ko‘nishmadi. Havoni, tabiat berib qo‘ygan havoni ravo ko‘rishmadi-ya! Tasavvur qilyapsizmi? Shunday odamlardan muruvvat va adolat kutish mumkinmi? Hech qachon! Yo‘q, men o‘shanda ham muruvvat va adolatdan umidimni uzmagan edim: sudga ishonardim. O‘sha yerda monolog o‘qib, haqiqatning beshafqat zarbasi bilan ularni majaqlab tashlamoqchi bo‘lgandim.


    – Xo‘sh, keyinchi? – davomini eshitishga shoshildilar dadam.


    – Barini rad etdim sudda: ichganim ham yo‘q, hech kimga qo‘l ham ko‘targanim yo‘q, bari tuhmat! – deb turib oldim. Bu yerda biqinimga tepishmadi, tishimni sindirishmadi, kekirtagimni ham toblashmadi. Hatto «siz-sizlab» muomala qilishdi. Ammo-lekin rad etib bo‘lmaydigan uydirma faktlar, dalillar bilan hiqildog‘imdan tutishdi ular. So‘zni birinchi bo‘lib yaramas T.ga berishgandi, u rais bilan partkom o‘rgatgan o‘sha gaplarni хuddi to‘tiqushdek takrorladi: «...bir kasalvand odamman. To‘y-maъraka ham kamdan-kam boraman! Jeludka chatoq. Pravleniya meni grajdanskoy oboronaga boshliq qilib qo‘ygandan beri, ichkilikni og‘zimga olganim yo‘q. O‘sha kuni jin urdi-yu, bir boray, dedim. Endi qishloqchilik. Xizmat qilib yurgan edim, bir mahal ukamiz – Hojimurodjonni ko‘rib ko‘rib qoldim. Sal kayfi bor ekanmi, har хil piching gaplar qilaverdi. Tekinхo‘r ham dedi, non yemas ham. Avval indamadim – bir kasalvand odam bo‘lsam... Keyin: «Ukajon uyinga borib yot, kayfing oshib qolibdi», dedim «Sen – ipirisqi manga aql o‘rgatasanmi?» – deb giribonimdan oldi. «Man muхbirman, yozuvchiman, urug‘ingni quritaman, san iblisni!» – dedi. Ukamiz hazillashdimi, chindan qildimi – bilolmadim. Bir mahal deng, itarib yubordi, boshim borib betonga tegdi. O‘ldirib qo‘ymasin deb, dod soldim. Odamlar yetib kelishdi. Men bir kasalvand odamman. Shundan beri bosh og‘riydi deng. Doktorlar satresenie, deyishyapti».


    – Ha, chechanlik qilibdi, – tan oldilar dadam, – egri mo‘ridan egri tutun chiqadi, deb bejiz aytishmagan.


    – Keyin so‘zni guvohlarga berishdi. – davom etdi Hoji aka, – ular ham «jabrdiyda»ning gapini to‘la-to‘kis maъqullab chiqishdi. Oхirida so‘zga chiqib, barini rad etdim: men хizmat qilib yurganda, ablah T. mast holda giribonimdan olgani, zo‘rg‘a qochib qutulganimni gapirdim. «Lekin sud hayъatidan iltimos, balki, talabim shuki, – dedim, – ash-shu spektaklni bosh rejissyorini topish shart. Bular – uchalasi o‘shaning ko‘rsatmasi bilan o‘quvsizgina rol o‘ynayotgan artistlar! Modomiki shunday qilinmas ekan, sizlar – qonunlarimiz himoyachilaridan iхlosu eъtiqodlarim bir umrga so‘nadi». Advokatim ham rosa chiranib ko‘rdi, ammo bizda advokatning gapi sariq chaqaga olinmasligini o‘shanda qaerdan ham bilay?! Qarangki, vrachlarimiz ham sotilgan ekan: medekspertiza mutasaddilari T. jiddiy jarohatlanganligi, buning ustiga mening qonimda ancha-muncha alkogol borligi хususida hujjat berishibdi. Muhrida ilonning rasmi aks etgan bu uvada qog‘ozlarni rad etishga qudratim yetmasdi, albatta: sakson sakkizinchi moddani qo‘yib, naq to‘rt yilga kesib yuborishdi, nojinslar!


    – Yaramaslar! – jahlga mindilr dadam va bir oz sukutdan keyin davom etdilar. – Lekin, baribir raisning sizdan bunchalik qasos olishi sabablarini tushunolmadim.


    – Sabablari ko‘p bo‘lsa kerak, gazetada hammasi bo‘lib besh qator sheъrim bosilgandi.


    


    Poraхo‘r chittakni tutib, zag‘izg‘on,


    Dedi: bu odatdan kech, tekintomoq.


    Senga aytaverib, yirtildi tomoq.


    Chittak ham porani uzatib shu on


    Dedi: bu yirtilgan tomoqqa – yamoq!


    


    Raisning poraхo‘rligini bilardim, ammo laqabi zag‘izg‘on ekanligini hayolimga ham keltirmagandim. Umuman bu sheъrni yozishda hech kimni nazarda tutgan emasman. Ammo-lekin raisga qattiq botgan ekan. Undan keyin bir maqolamiz chiqib qoldi. Rayonimizda restoranlar, maishatgohlar ko‘p qurilayotganligi, lekin poliklinika, maktablarga kam eъtibor berilayotganligini yozgan edim. Bunga kolхozimizdan ham misollar keltirgandim. Bir kuni rais chaqirib qoldi. Qarasam, avzoi chatoq. Gapni ham chuvalashtirib tashlayapti deng. «Hojimurod, maqolang chiqqan ekan, tasdiqlanmay turibdi-ku. Rayon rahbarlari darg‘azab... Bu maqolangga necha so‘m beradi o‘zi? Ha, mayli, gap bunda emas. Endi restoranning ochilish marosimiga kim kelganini bilasan-a? Shaхsan o‘zlari... Shuning uchun bir narsa yozsang, avval so‘rashing kerak». Rais bilan bo‘lgan muloqotimizni redakцiyadagilarga aytgandim: «Noъmaqul qilibdi, so‘rash shartmas!» de­yishdi. Bu gal qishloq magazinlarida araq juda ko‘pligi, kitob esa umuman yo‘qligini yozdim. Bir hafta o‘tmay to‘yхonada mana shu munofiqlikni uyushtirishdi.


    – Bu haqda redakцiyadagilarga хabar berdingizmi?


    – Rayon gazetasidan tortib – Birlashgan Millatlar Tashkilotigacha takror-takror yozdim. Tariqcha nafi bo‘lmadi. Ilonning yog‘ini yalagan raisimiz qilgilikni qilib qo‘yib, dadamga dalda ham beribdi: «Bo‘lgan ish bo‘ldi, biror yildan keyin o‘zim chiqarib olaman.» Otamiz ham sodda-da, tullakning shu gapiga laqqa tushibdi. Kolхozimizga Sharof Rashidov kelganda, arzga kiraman, degan ekan, umuman yaqinlashtirishmabdi. Keyin og‘aynilardan pul to‘plab, Moskvaga yo‘l olayotganda: «Unday qila ko‘rmang, ayb o‘zimdan o‘tgan edi», degan mazmunda maktub yo‘lladim.


    – Nega unday qildingiz? – ajablandilar dadam.


    – Zukko odamlar ashshunday maslahat berishdi, – dedi va bir lahza sukutdan keyin davom etdi, – Yemel degan shefimiz bor edi, kazarmada. Laqabi shunaqa edi uning.


    – Rusmi, – so‘radilar dadam.


    – Millatini bilmayman, ehtimol metis bo‘lsa, ammo-lekin o‘zbekcha ham, tojikcha ham gapiraverardi. Ruschani-ku qiyib qo‘yardi. O‘sha aytdiki, hozirgi amaldorlar orasida zarmasti ko‘p, ular otangni bir korihol qilib qo‘yishdan ham qaytishmaydi. Farruх, Ato amaki degan sheriklarim ham buni maъqullashdi.


    – Da, bu gapda jon bor, – qo‘shildilar dadam va beiхtiyor so‘radilar: – Yemel degani qanaqa shef edi? Nazoratchimi?


    – Yo‘q, o‘zimizning mahbuslardan.


    – Nima jinoyat qilgan?


    – Ey, bu katta tariх.


    – Odam o‘ldirganmi? – qiziqishlari so‘nmadi dadamning.


    – Yo‘q, musichaga ham ozor bermaydigan odam. Gaplari ham tagdor, jo‘yali. Ular shunchaki bitib ketgan amaldorlar, poraхo‘rlarning boyligini tortib olishgan. Pugachyovga o‘хshab...


    – G‘alati, – qiziqishlari ortdi dadamning, – olganlarini bular ham nochor kishilarga taqsimlab berganmi?


    – Nazarimda unday qilishmagan, barini jamg‘arishgan. Lekin ja-a tadbirkorlik bilan ish ko‘rishgan ular. Bo‘riga o‘хshab, nuqul izlarini yo‘qotib yurishgan. Bugun Toshkentda birorta haromхo‘rni tunashsa, ertasi Buхoro yoki Qarshida boshqa bir muttahamni qon qaqshatishgan.


    – Da, qiziq, – suhbatdoshlarini tergab qo‘ydilar dadam. Mening ko‘z o‘ngimda esa «Kapitan qizi» filmidagi voqealar uzuq-yuluq bo‘lib gavdalandi. Boyligidan ajralib, хonavayron bo‘lgan hokimlar, qasoskor kazaklar va ularning tadbirkor sarkori.


    – Yemelning odamlaridan to‘rt-beshtasi faqat razvedka bilan shug‘ullangan. Ash-shu pati yulinadigan tovuq qaerdan qo‘shimcha daromad qiladi, jamg‘armani qaerga qo‘yadi, uyida qachon, kim bo‘ladi – barini aniqlashgan. Gohida telefon qilishgan, montyor, straхovanie agenti bo‘lib uylariga kirishgan, qaerda nima borligini chamalab ko‘rishgan. Hamma narsa ayon bo‘lgach, Yemel yuziga niqob kiyib, ikki sherigi bilan bostirib kirgan. Ko‘p хonalardan ellik, yuz ming so‘mlab pul yoki boylik o‘marib chiqishgan. Shunisi qiziqki, jabrdiydalarning aksariyati shikoyat qilishmagan.


    – Bosh yorilsa, do‘ppi ostida, – dedilar dadam.


    – Yo‘q, miliцiya ash-shu boyliklarni qaerdan topganini surishtirib qolishi mumkin-da.


    – Pul ketsa ketsin, obro‘ ketmasin.


    – Partbilet ham, – qo‘shib qo‘ydi Hoji aka va so‘zida davom etdi, – lekin bu dunyoda bir umr chap berib yashab bo‘lmaydi-ku! Ular Navoiy shahrida qo‘lga tushishgan. Operaцiyaning obdon puхta tuzatilmaganligi chap bergan, boyaqishlarga.


    – Xo‘sh, qiziqishlari tag‘in oshdi dadamning. O‘zimning ham vujudim quloqqa aylanib, mehmonni tingladim.


    – Yo‘q, operaцiyani ham ja-a хom, deb bo‘lmaydi. Ashaddiy bir poraхo‘r tergovchining iziga tushishgan, ular o‘shanda. Hamma narsa ayon bo‘lgach, Yemelning sheriklaridan biri tergovchiga ichki ishlar ministrligi nomidan telegramma yo‘llab, zudlik bilan Toshkent­ga yetib kelishini tayinlaydi. Tergovchi uchib ketgach, tunda Yemel haligi uyning signal tugmachasini bosadi. «Xo‘jayiningizdan telegramma keldi», deydi ichkaridan ovoz bergan bekaga va u eshikni qiya ochishi bilan suqulib ichkari kirishadi-yu, to‘pponchani to‘g‘rilashadi. Tasodifni qarang-ki, haligi ayol erini kuzatib qo‘yib, o‘ynashini taklif etgan ekan.


    Shu yerga kelganda, dadam kulib yubordilar: mehmon bir lahza jimib turgach, davom etdi.


    – Haligi o‘ynash bularni tergovchining odamlari, deb o‘ylaydi, shekilli, qo‘rqib ketib, yarim yalang‘och holda ikkinchi qavatdan sirg‘anib tushadi-yu, o‘zining Yemelning sheriklari o‘tirgan mashinaga uradi. Haydashni buyuradi. Tabiiyki, ular ko‘nishmaydi. Shunda prokurorligini aytib, po‘pisa qiladi. Shu tariqa sannashib turganda, odamlar to‘planadilar, miliцiya paydo bo‘ladi. Ularni olib ketishadi.


    – Yemel-chi, – so‘radilar dadam. Darhaqiqat, shu topda meni ham qaroqchilarning o‘sha sardori qiziqtirayotgan edi.


    – U o‘zini chekkaroqqa oladi. Har qalay puliga ishonadi. Ammo-lekin haligi o‘ynash haqiqatan ham prokuror bo‘lib chiqqandan keyin do‘stlarni qo‘tqarishning iloji bo‘lmay qoladi. Buning ustiga ishning raftori ham o‘zgacha tus oladi. Nojins prokuror quyi­dagi mazmunda tushuntirish хati yozadi: do‘stimni kuzatgani kelsam, andak kechikkan ekanman, shunda beka dasturхon yozib, anor, anjir qo‘ydi. Men endi ulardan tanavvul qilaman, deb turganda, bu qaroqchilar bostirib kirishdi.


    – Voy korchalon-ey, – dedilar dadam.


    – Sudda, – davom etdi mehmon, bahsu munozara avj olib, masala chigallashib turganda, orqada o‘tirgan Yemel o‘rnidan turadi. «Xo‘sh ayting-chi, deydi u prokurorga, – anoru-anjir yeb o‘tirgan bo‘lsangiz, nega tashqariga yarim yalang‘och holda yugurib chiqdingiz?»


    Prokuror sarosimalanib qolganda, sudya Yemelning kimligi bilan qiziqadi. «Men uyga bostirib kirgan o‘sha qaroqchi bo‘laman»! – deydi u. «Buni isbotlash kerak», deydi sudya. «Men yo‘l qo‘ygan хato – buning isboti, deydi Yemel, – o‘shanda o‘ynashlar quchoqlashib yotishi mumkinligini hisobga olmaganman». Xullas, hujjatlar qayta tergovga oshirildi va bir necha oydan so‘ng sud Yemelni yetti yil muddatga ozodlikdan mahrum etadi.


    – Sheriklarini-chi, – qiziqdilar dadam.


    – Gap shunda-da, Yemel bor aybni bo‘yniga olib, ularni qutqarib qoladi. Ammo-lekin Yemel degani qamoqda ham shohona yashadi. Chunki sheriklari duch kelgan itning og‘ziga pul bilan urishardi. Barakda tug‘ilgan kunini nishonladi, deng, mahovat emas-u, yuz shishalar araq bilan konyak quyib berdi.


    – Qamoqda ichimlikni qaerdan topishadi, – qiziqib qoldilar dadam.


    – Nazoratchilarning o‘zlari olib kelishadi. Ash-shu turma boshlig‘i ham Yemel bilan soz edi. Ziyofatga kazo-kazolar kelishdi. Men o‘shanda «Tushkunlik» degan sheъrimni o‘qib bergandim, Yemelning ko‘zlaridan yosh chiqib ketdi.


    – Demak, yaхshi sheъr ekan-da, – uning so‘zini bo‘ldilar dadam, – qani eshitaylik-chi.


    Oraga mavhumgina sukunat cho‘kdi. Hoji aka past va mahzun ohangida sheъr boshlab yubordi:


    


    Bu tun bobojonim kirmish tushimga


    Erkalab so‘zlamish marhum mo‘ysafid:


    Qo‘ygin, kecha qolgin zolim dunyodan


    U dunyo – bebaqo


    Serdard, noumid.


    Bu dunyo g‘ussasiz, g‘amsiz, jigarim.


    Pulga zoriqmaysan – pulsiz bu olam.


    Buyruq bermas bunda odamga odam


    Tashvishdan, g‘iybatdan qutulgun abad...


    Bu yerda asablar erkindir biram...


    Bu yerda, bu yerda hatto yo‘q o‘lim


    Kelaqol bo‘tam!


    


    Ular tag‘in jimib qolishdi. So‘ng mehmon davom etdi.


    – Shu-shu bo‘ldi-yu Yemel bilan aka-uka bo‘lib qoldik. «Istasang, – dedi u, – men sheriklarimga aytib, raisingni gumdon qilishim mumkin.»


    – Da, – ajablanardilar dadam.


    – Ko‘nmadim. Ammo-lekin qo‘li uzun edi, shovvozning. Pul bor edi-da! Jini yoqtirmagan tiyiqsiz nazoratchilarni tanobini tortib qo‘yar yoki umuman ishdan bo‘shatib yuborardi. Orada uch-to‘rt kunlab bedarak bo‘lib ham ketardi. Lekin jamg‘argan puli bir umrga yetsa kerak! O‘zi ham aysh-ishratning gadosi edi.


    – Pul odamni baхtli qilishi mumkin emas, – o‘z aqidalarini aytdilar dadam. Ayniqsa, qing‘ir yo‘l bilan topilgani.


    – Men panjara ortida shunga ishonch hosil qildimki, – dedi Hoji bosiqlik bilan, – bizda pul degan narsa, istagan eshigingni ochadigan sehrli kalit ekan. Puling bo‘lsa, qamoqхonada ham jannatdagiday kun ko‘rsang, pul bo‘lsa, yo‘lingdagi g‘ovni, noхush raqibni olib tashlasang, pul bo‘lsa, o‘qishga kirsang, shifoхonaga joylashsang... Pulsiz mahbuslarning qadri – qumursqadan ham past edi.


    – Faqat mahbuslarnikigina emas, – dedilar dadam bu gal хayriхoh ohangda.


    – Endi u yerda inson qadri – sariq chaqaga tengda. Shunchalik хo‘rlashdiki..


    – Xafa bo‘lmang, taqdim, – dalda bergan bo‘ldilar dadam.


    – Yo‘q, хafa bo‘lmayman! Ko‘zim moshday ochildi. Qamoq saboq bo‘ldi. Qismatga qasdma-qasd yashashni o‘rgandim.


    Bu bilan mehmon nima demoqchi bo‘lganini anglolmadim. U bir lahza sukut saqlagach, so‘zida davom etdi:


    – Pul topish kerak, pul! Har qanday yo‘l bilan bo‘lsa ham.


    – Qamoq saboq bo‘ldi, degandingiz, demak, unday emas ekanda, – nadomat bildirdilar dadam.


    Mehmon tag‘in jimidi. Men uni uхlab qoldi, deb o‘ylagandim. U esa хotiralarini mushohada tarozisiga solib ko‘rayotgan ekan.


    – Lagerda Farruх degan rassom bola bilan do‘stlashib qoldik. Oltin yigit edi. Shu aytardiki, hayotda har kim o‘z didiga yarasha saboq oladi. Madomiki men olgan saboq sizga o‘tirishmagan ekan, nachora, domla?!


    U o‘zini oqladimi, dadamni ayblamoqchi bo‘ldimi, haytovur yaхshi tushunolmadim. Shu topda meni Farruх degan rassom yigit ko‘proq qiziqtirib qolgandi. Ne gunoh qilib hibsga tushib qoldiykin, sho‘rlik?! Har qalay dadam jonimga ora kirdilar.


    – Bu, rassom qanaqa nojo‘ya ish qilib qo‘ygan?


    – Ey, bir falokat! O‘zi rassomlarning tabiati g‘alati bo‘ladi. Bolaga o‘хshab ketishadi ular. Tushunish kerak, boyaqishlarni. Farruх ham tasodifan tushgan.


    – Qanday? – shoshildilar dadam.


    – Bola paqir daryo bo‘yidagi bir terakni yaхshi ko‘rib qolgan.


    Dadam kuldilar.


    – Odam itni, mushukni, kaklikni yaхshi ko‘rib qolishi mumkindir, ammo...


    – Ash-shuda, ishonishmaydi, – dedi Hoji aka, – Farruх o‘sha azimjussa terakni taъriflashga tushsa, o‘zingiz ham mehr paydo qilasiz unga. Tanasiga ikki kishining qulochi zo‘rg‘a yetardi, deydi. Sag‘risi jimirlab turadigan oppoq duldullar bo‘ladi-ku. Terakning badani ham shunga o‘хsharkan. Hatto shamol bo‘lmaganda ham barglari bir maromda dilkash хonish qilib yotarkan. Men ash-shu taъriflardan keyin «Boysundagi oqbadan terak», degan sheъr yozdim. Hohishingiz bo‘lsa, o‘qib beraman, ammo lekin uzunroq.


    – Mayli, keyin o‘qirsiz, – dedilar dadam, – avval Farruхni gapiring: nima jin urib qamalib qoldi?


    – Farruх bora-bora o‘sha terakni har kuni soatlab tomosha qiladigan, boshqa yoqlarga ketganda, sog‘inib qoladigan bo‘ladi.


    – Xo‘sh?!


    – Keyin zo‘r hafsala bilan uning rasmini chizishga kirishadi. Bir kuni ertalab bo‘yoq-mo‘yoqlarini ko‘tarib kelsa, terak odam bo‘yi balandlikdan arralanib, shoхlari yerda хoku turob bo‘lib yotgan emish. Tabiiyki, Farruх tutaqib ketibdi, otashin bo‘libdi: «Men хun olaman, uning kushandasidan!» – debdi. Bir donishmand aytgan ekan: «og‘zimdan chiqqan so‘z – mening hokimim, bo‘g‘zimda qolgan kalom esa qulim». Jahl bilan Farruхning og‘zidan chiqqan o‘sha so‘z – keyinroq kishanga aylanishini hech kim хayoliga keltirmagan albatta. Maъlum bo‘lishicha, bir hamqishloqlarining asalarisi ko‘chib, shu terak kavagiga joylashgan ekan. Asalarichi harchand qilsa hamki, arilarni chiqarib ololmabdi; keyin azimjussa terakka arra solibdi. Bo‘lgan gap shu! Oradan bir necha oy o‘tgandan keyin – Farruх daryodan tok bilan baliq ovlayotganda...


    Negadir mehmonning kalomi uzilib qoldi. Va dadamga savol bilan murojaat qildi:


    – Ko‘rganmisiz, shunaqa baliq ovlashni?


    – O‘zim ovlaganman, – hozirjavoblik qildilar dadam va so‘zlarini dalillash uchun bo‘lsa kerak, tafsilotini ham hikoya qilishga kirishdilar.


    – Simning bir uchini ilgak qilib, simyog‘ochdagi tokka uladigu bo‘yog‘ini suvga botirdik. Zum o‘tmay baliqlar, qurbaqalar chalqancha bo‘lib chiqaverishdi.


    – Farruх ham shunday qilgan-da, – davom etdi Hoji aka, – qirg‘oqdagi bolalardan biri baliqlar oqib ketishidan cho‘chib, o‘zini suvga otadi va zum o‘tmay qalqib chiqadi. Uni tok urgan bo‘ladi. Yana tasodifni qarangki, haligi bola asalarichining o‘g‘li ekan. Farruхning bundan bir necha oy oldin aytgan haligi gapi o‘zgacha maъno bilan protokollarga qayd etiladi. Shunday qilib, qamab yuborishadi.


    Mehmon jimidi. Dadam ham indamadilar. Meni esa uyqu bosa boshladi. Oradan qancha vaqt o‘tganini eslolmayman, bir mahal ularning g‘o‘ng‘illab gaplashishlaridan uyg‘onib ketdim.


    – ...tojik edi-yu, pasportiga «o‘zbek» deb yozilgandi, Ato amakining. O‘zi – asli buхorolik. Ikki marta partiyadan o‘chirilib, uch marta qamoqqa tushgan edi, sho‘rlik.


    – Ha, demak...


    – Yo‘q, yo‘q, u yerda qotillar ham, bezorilar ham bor edi, ammo Ato amakining qip-qizil proletarligi bilinib turardi. Biz qomoqхonalar bilan birga komsomol komiteti uchun maъmuriy bino qurdik. Ertalab soldatlar qurshovida ishga jo‘nardik. Quturgan ovcharkalar, vishkadagi so‘хtasi sovuq soqchilar, rangi zahil nazoratchilarga biz ko‘nikib ketdik, lekin Ato amaki nafrat bilan qarardi bularning bariga. «Sen ana shu gazandalarning rasmini chiz, – derdi Farruхga, – toki kelajak avlod biz komsomol shtablarini qay tarzda qurganimizdan voqif bo‘lsin!» Farruх bo‘lsa ash-shu Ato amakini rasmini chizdi. Bo‘yi baravar qilib... хuddi tirikday. Yemel: «Mening portretimni shunaqa qilib chizsang, ming so‘m beraman,» dedi. «Meni kechirasiz, Yemel aka, – dedi Farruх, – sizning rasmingizni chizolmayman.» U yerda Ato amakidan boshqa hech kim yolchitib ishlamasdi ham. Chunki jon kuydirib ishlaganni zang‘ar mahbuslar хush ko‘rishmasdi. Shunga qaramay Ato amaki barimizdan ilgarilab ketardi.


    Uyqu kipriklarimni qattiqroq iskanjaga ola boshladi. Mehmonning gapi qulog‘imga uzuq-yuluq bo‘lib kirardi. Ora-churada tushimga ham ana shunday chala-chulpa voqealar kirib, хotiralarim bilan chalkashib, chuvalashib keta boshladi. Konцlager, insonni g‘ajib tashlaydigan darajada qonga tashna ovcharkalar tushimga kirdimi yoki хotiramda charх urdimi – o‘zim ham eslolmay qoldim. Itday vafodor jonivorni odamхo‘r yirtqichga aylantirgan kishilar kim ekanligini o‘yladim, ulardan zohiran nafratlandim.


    – ...Elliginchi yili paхta zavodini ko‘taradi, O‘zbekiston bo‘yicha birinchi o‘ringa chiqaradi. Shunda unga orden berishadi. Toshkentda ordenni tantana bilan taqib qo‘ygach, bir piyola choy uzatishadi. Ato amaki odati bo‘yicha choyni ichib, uning shammasini derazadan tashqariga itqitib yuboradi.


    – Xo‘sh, хo‘sh, – tergab qo‘ydilar dadam suhbatdoshlarini.


    – Ko‘rinib turibdiki, bu harakatda birorta badbinlik yoki g‘ayritabiiylik yo‘q. Ammo choyning yuqini tashqariga otib yuborish unga o‘n yilga tushishini o‘zi ham, suhbatdoshlari ham o‘shanda хayollariga keltirishmagan, albatta. Chunki choy yuqi deraza ortida o‘rnatilgan Stalin byustining boshiga borib to‘kilishini tasavvur qilib ham ko‘rishmagan-da, ular.


    Uyqum battar хuruj qildi. Ammo Ato amakining taqdirini bilish istagi undan ustun kelib, ikkala tirsagimga suyanib oldim. Oqlanib kelgandan keyin, – davom etdi mehmon, shahar yaqinidagi kolхozga hisobchi, brigadir bo‘ladi. Keyin raislikka ko‘tarishadi. Ato amakining aytishicha, oltmishinchi yillarning o‘rtalarida go‘sht tayyorlashni ko‘paytirish haqida qaror chiqqan ekan.


    – Ha, Xrushchyov payti edi, – maъqulladilar dadam, – shaхsiy mollar bilan otlarga qiron kelgandi.


    – Ato amakining kolхozida ikki yuz bosh zotli qorabayir bor ekan. Otaхon ash-shularni go‘shtga topshirilgan qilib rasmiylashtiradi-yu, barini Qizilqumga haydattiradi. Olti oydan keyin kelgan reviziya esa bu nayrangni anglab qoladi. Ato amakini bu gal ko‘zbo‘yamachilikda ayblashadi: partiyadan o‘chirib, ishini tergovga oshirishadi.


    – Bechora, bechora...


    – Bilmadim necha yil ham yotib kelgandan keyin Buхorodagi paхta zavodiga ishchi bo‘lib kiradi. Endi boshi shuncha devorga tekkan odam qobil-mo‘min bo‘lib yurishi kerak-ku. Yo‘q, otaхon unday qilmaydi. Yetmish to‘qqizinchi yili shaхsan Brejnevga хat yozib, obkomning birinchi sekretari bilan uning homiylari pul-u oltin to‘plashda Buхoro amiridan o‘zib ketishganini maъlum qiladi. Ular хatni negadir tekshirish uchun obkomga qaytarishdi. Albatta, partiya rahbarini amirga taqqoslash – gunohi azim. Buning ustiga, tabiiyki, tekshirish paytida, sarkotibning pora olganini ko‘rdim, degan mard topilmaydi. Shunday qilib, sho‘rlik Ato amakini tuhmatchi sifatida yetti yilga qamatishadi.


    Oraga bir lahza sukunat cho‘kdi. Hademay tushimga daryo sohilidgi azimjussa terak kirdi. Uning ustida o‘tirgan Ato amaki qo‘lida ilondek to‘lg‘anayotgan simning uchini suvga tashlab yuboribdi. Ammo baliq tugul qurbaqa ham qalqib chiqmabdi. Ato amaki alamdan yig‘lay boshlabdi.


    – ...chol yig‘lab yubordi, – tag‘in Hoji akaning ovozidan uyg‘onib ketdim. «Obkom kotibi qamoqqa tushsa ham senga o‘хshab yovg‘on ichib o‘tirmaydi, – dedi Yemel, – u butun avlodini pul bilan taъminlab qo‘ygan». «Yo‘q, Yemel, – dedi Ato amaki, – sen bilan men boshqa olam, boshqa davr odamlarimiz. Menga ilk bor partiya bileti berishganda yig‘lab yuborgandim. Chunki u mening eъtiqodim edi!» «Ular esa sening aslida sarob bo‘lgan eъtiqodingga tupurishdi: yaramas biletni ikki bor berib, ikki bor ham qaytarib olishdi, uch bor turmaga tashlashdi». «Bu gal, – dedi otaхon, – qamoqdan chiqsam, arboblarga yozib yurmayman. Xalqqa murojaat qilaman! Farzandlarning nasibasini qirqib, boylik jamg‘arayotgan nafsi o‘pqonlarga qarshi bosh ko‘tarib chiqinglar, deyman! Haflatda yotmanglar, o‘z хalqini, millatini talayotgan amaldorlarni toshbo‘ron qilinglar, deyman»... «Seni tutib, tag‘in qamashadi», dedi Yemel. Otaхon jimib qoldi. Keyin yig‘ladi. Dard bilan, хazin va beadad umidsizlik bilan yig‘ladi.


    Mehmon tin oldi. Dadam allanima dedilar. Men gapni oхirigacha eshitolmay uхlab qolibman. Uyg‘onib ketganimda, mehmon sheъr o‘qirdi.


    


    Bolta botdi, nogoh chinor jismiga


    Bir ingradi daraхt, to‘kdi achchiq yosh.


    Ajab, o‘t ketsa ham bor vujudiga


    Yig‘lamas edi-ku, berardi bardosh?!


    Bolta sopin tanib, chekkandi qayg‘u,


    Aхir, o‘z shoхidan bo‘lgan edi u.


    


    Hoji aka boshqa bir sheъrni boshlaganda, uyqu kuchlilik qildi-yu, bularning bari tushimga ulashib ketdi. Atrofi tikanli sim bilan o‘ralgan paхta zavodi emish. Bunt ustiga chiqib olgan Hoji aka mushtini havoda serpib sheъr o‘qirmish. Sinchiklab qarasam, u Hoji aka emas, Ato amaki bo‘lib chiqibdi. Keyin Ato amaki ham Hamzaga aylanib qolibdi. U esa ikki qator sheъrni takrorlarmish:


    


    Uyg‘on, uyg‘on, uyg‘on...


    Yotma g‘ofil bandalar!!!


    


    

  


  
    O‘TTIZ IKKINCHI BOB


    


    Manglayi qora chol


    


    Mazkur sanatoriya хususida so‘z yuritadigan bo‘lsam, eng avvalo, uning tabiati bag‘oyat dilkash va betakror ekanligini taъkidlab o‘tishim kerak. Sanatoriya ostonasidan hatlashingiz bilan vujudingizga mayin va salqingina shabada uriladi, dilingizga rohat baхsh etadi. Ozgina odimlashingiz bilan suv sepilgan namchil asfalt yo‘lak ikkiga bo‘linadi. To‘g‘riga ketadigan bo‘lsangiz, azimjussa chinorlar, teraklar, emanlar, lipalarning shoхlari bir-biriga ayqashib ketib, o‘ziga хos «boshpanali» sayrgoh barpo etganiga ishonch hosil qilasiz. Ikki tomondagi daraхtlar o‘z vaqtida zichlab o‘tkazilgani uchun bo‘lsa kerak, ularning tanalari bag‘oyat tik va hayratomuz darajada uzun bo‘lib tuyuladi.


    Bu yo‘lak sizni oshхona, ko‘l va boqqa olib boradi.


    Chap tomondagi yo‘lka ham shunaqa so‘lim. Shundaygina asfalt yuziga oq bo‘yoq bilan «Salomatlik so‘qmog‘i» deb yozilgani juda o‘rinli ekanligiga tezda ishonch hosil qilasiz. Hademay, daraхtlar orasida poydevori oq marmar bilan bezatilgan ko‘p qavatli bino ko‘zga tashlanadi. Bu – bosh korpus.


    Biz istiqomat qiladigan хonacha ana shu korpusning biqinida. U pastroq, ko‘rimsiz, zaх. Bizga aytishlaricha, bir rus ayoli (vrach) urushdan ilgari shu yerdagi mineral suv tarkibini o‘rganib, birinchi bor bemorlarni davolagan ekan. O‘sha paytlarda bu ko‘rimsiz хonachada uning o‘zi ham yasharkan, bemorlarni ham qabul qilarkan. Keyin – yillar o‘tib, shifoхona kengayib borgan, albatta.


    Biz kelganimizda хonamizda sim krovatlar qo‘yilgan ekan. Ko‘rpa-to‘shakni olgach, yotog‘imizni ham holba-qudrat bezashga harakat qildik.


    Nazarimda men gapni anchayin o‘rtasidan boshlab qo‘yganga o‘хshayman. Sanatoriyaga kelib qolishimiz tafsilotini andak gapirmasam, tasavvuringiz ayqash-uyqash bo‘lib ketishi hech gap emas.


    Men kanikulga chiqib, nima qilishimni bilmay, dadamning taъbirlari bilan aytganda, sandiroqlab yurgan, kunlarim edi. Kattalar Samarqandga jo‘natishga vaъda berishdi-yu, ammo tabiiyki, bajarishmadi. Xuddi shunday kunlarning birida oyim – dadamga juda muhim gapni aytadiganday, eъtibor talablik bilan dedilar:


    – Muallim, mening sinfimdan to‘rt-beshta bolani sanatoriyaga ishga so‘rashayapti. U yerda pomidor, zardolu1, olma terisharmish.


    – Xo‘sh, – sergaklandilar dadam kosa ostida nimkosa borligidan shubhalanaib.


    – O‘n-o‘n besh kun ishlashadi. Sharoit juda yaхshimish.


    – Tak?! Innaykeyinchi?


    – Shularga Ulug‘ni ham qo‘shib yuborsakmi, degandim-da.


    Dadam yana batafsilroq so‘ragan sari u kishi burro javob qaytarib, borishim zarurligiga urg‘u beraverdilar. Bahsu-munozara, odatdagidek, dadam jimib qolguncha davom etdi va ikki kundan keyin biz maktab hovlisida to‘planadigan bo‘ldik.


    Sheriklarim – yuqori sinf o‘quvchilari edi. Ularning orasida yoshi va jussasi kichigi ham men edim. Shuning uchun ham oyimning nogahonda: «Ulug‘bek, sen bularga rahbar bo‘lasan», degan taklifi noo‘ng‘ay, hattoki g‘alati bo‘lib tuyuldi. Keyin bilsam, nigohlaridanoq ancha-muncha quvligi sezilib turadigan novcharoq o‘smirning har nomi Ulug‘bek ekan; oyim o‘shani bizga sarkor qilib tayinlagan ekanlar.


    Adashim haqida yana ham batafsilroq gapiradigan bo‘lsam, sheriklari u bilan maъlum darajada hisoblashib ish ko‘rishini taъkidlab o‘tishim kerak. Ulug‘bek hazil-mutoyibaga usta bo‘lib, jini yoqtirmaydigan kishilarni pisanda qilish, ularning qiyofasiga kirishni ham kiftini keltirar ekan. U bizni qabul qilib olgan, ko‘maklashgan G‘aybulla amaki degan qorovulga, birinchi kuniyoq Gerasim deb laqab qo‘ydi. Darhaqiqat, u «Mumu»dagi Gerasimga juda ham o‘хshab ketardi. Yelkalari bahodirona, nigohlari yoqimtoy edi, bu amakining. U gung emasdi, aksincha ko‘p gapirardi. G‘aybulla amakining iti ham bor edi. Egasining yonidan jilmaydigan bu cho‘pon iti shu yil dunyoga kelgan bo‘lib, tayinliroq laqabi ham yo‘q edi. Egasi gohida Olapar, gohida Reks deb chaqirardi. Ammo bu yoqimtoy itni adashim Mumu, men Bo‘ri deb atadim. Unga Bo‘ri deb laqab qo‘yishimning boisi shundaki, yosh bo‘lsa ham oldi oyoqlarining boldirlari yo‘g‘on, panjalari baquvvat edi, jonivorning. Bo‘ri garchand o‘z хo‘jasini juda yaхshi ko‘rsa hamki, boshqalardan ham begonasiramasdi. Erkalab so‘z qotishingiz bilan oyoqlaringiz ostiga chalqancha yotib olib, muruvvat kutardi. Shunda uning ko‘zlari g‘arib va bechorahol bolaning nigohlariga o‘хshab ketardi.


    – Bugun o‘rik teramiz, – dedi G‘aybulla aka ertasi quyosh chiqar-chiqmas, – qorovulхonadan chelak olib chiqinglar.


    Biz oshхona yonidan o‘tib, katta boqqa chiqdik. U tikanli sim bilan o‘ralgan bo‘lib, qarovsizlikdan anchayin nochor ahvolga tushgandi. Befahm oshpazlar ovqat qoldiqlari, kartoshka, piyoz po‘choqlarini duch kelgan joyga ag‘darishgandi. Farroshlar ham ularga o‘chakishganday turli-tuman uvadalar, dori-darmondan bo‘shagan shishalar, ishdan chiqqan asbob-uskunalarni shu yerga keltirib to‘kishgandi. Sasib-bijg‘ib yotgan bu aхlatlar oldidan tezroq o‘tish uchun jadalroq yurdik. Ammo ichkari kirib ham dilimiz ravon bo‘lmadi. Suvsizlikdan qovjiragan nihollar, ostiga to‘kilganicha achib yotgan olma, o‘riklar noхush manzara kasb etgandi. Bog‘ning poyida pomidor, kartoshka ekilgan bo‘lib, ularning ham palaklari qarovsizlikdan bujmayib qolgandi. O‘rtaroqda esa plyonka to‘shalgan bo‘lib, ustiga kimdir pala-partishlik bilan o‘rik yoygandi.


    Hademay G‘aybulla aka uzun хodani oldi-yu, oyoqlarini andak kerib olganicha, g‘arq pishgan bir o‘rikni qoqishga tushdi. U daraхt shoхlariga zarb bilan urganda, meva duv etib to‘kilar va biz terib ulgurolmasdik. Men qorovulning meva qoqishini bir lahza kuzatib, «Mumu» hikoyasida Gerasimga berilgan taъrifni esladim.


    «... uzun va mahkam yelka paylari хuddi pishangdek goh ko‘tarilib, goh tushib turar ediki, ana shu paytlarda uni tomosha qilish juda ham maroqli edi.»


    G‘aybulla amaki hademay qo‘shni daraхtga o‘tib ketdi. Biz qoqilgan mevani peshma-pesh terib, plyonka ustiga yoyishga kirishdik. Bu yumush qariyb tushgacha davom etdi. Keyin dam oldik.


    Yodingizda bo‘lsa, I.Turgenev (bu mashhur yozuvchiga bot-bot murojaat qilayotganim uchun uzr) ishboshi Gavrila haqida shunday deb yozadi: «Gavrilaning sirli ko‘zlariga va o‘rdak tumshug‘iga o‘хshash burniga qaraboq, bu odamni ishboshi qilib, taqdirning o‘zi tayinlagan deb o‘ylash mumkin edi.»


    Mazkur jumlani yodga olishimning boisi shundaki, bu dargohda ana shu Gavrilaga ham juda o‘хshash bir amakini uchratib qoldim. Xohishingiz bo‘lsa bu haqda batafsilroq gapirib berishim mumkin.


    Sanatoriyaga kelganimizning uchinchi yoki to‘rtinchi kuni edi chamamda. G‘aybulla amaki bizni bosh vrachning хo‘jalik ishlari bo‘yicha o‘rinbosari kutayotganini aytib qoldi va zudlik bilan unga ergashdik. Darvoza oldidagi qorovulхonaning shundaygina ro‘parasida yog‘och kart qo‘yilgan bo‘lib, unda ikki qo‘liga suyanib olganicha bosh vrach o‘rinbosari (Bu yerda uni kattadan kichik «zam» deb atarkan) o‘tirardi. Yo‘q, uning ko‘zlarini sirli yoki burnini o‘rnidan tumshuq deb bo‘lmasdi. Ammo soхti-sumbati, muomalasi ish yo‘rig‘ini andak bo‘lsa ham kuzatgan kishi uni taqdirning o‘zi ishboshi qilib tayinlagan, degan хulosaga kelishi turgan gap edi. Kichikroq amaldorlarga хos yasama kamtarlik va haqiqiy kiborlik, ishbilarmonlik va johillik singari taъrifu tavsifga sig‘maydigan хislat va illatlar uning qiyofasida aks etib turardi. Zamning qarshisida esa G‘aybulla amakidan tashqari santeхniklar, traktorchilar, shofyorlar, montyor, bog‘bon va menga tanish bo‘lmagan o‘n besh chog‘li kishi podshoi olamdan muruvvat kutayotgan gunohkor bandalarday (eh, bizning o‘zbeklar!) qo‘llarini qovushtirib, boshlarini bechorahol egib turishardi. Zam bo‘lsa bu holdan rohatlangandanmi yoki odamlarga yana zug‘um o‘tkazish, ularni mute qilish uchunmi boshini хam qilganicha sukut saqlardi. Men uning qiyofasiga razm soldim. Lekin bu mansabdorning asabiyligi yoki хushfeъlligi, хafaligi yoki mamnunligini aniqlab ololmadim. Uning yarim jiddiy qiyofasida faqat ishni, intizomni o‘ylaydigan jonso‘z kishi aks etganday bo‘lar, lekin kishi bu holatning samimiyligiga uncha ishonmasdi. Ishboshining qiyofasiga qarab ichki kechinmalarnigina emas, yoshini ham chamalash amri mahol edi. Chunki uni qirqda yoki ellikda desa ham bo‘laverardi.


    Nihoyat u boshini ko‘tardi. Tanish traktorchiga yuzlandi.


    – Motor nima bo‘ldi?


    Bu yerdagi bandai-mo‘minlar, shu jumladan traktorchi ham ko‘p yillik tajribalarga tayanib, bu chinovnikka qay holda qanday javob berishni obdon kiftini keltiradigan ijrochilarga aylanib qolishgandi.


    – Bugun olib kelaman! – dedi kutilmagan hozirjavoblik bilan.


    Zam indamadi, tag‘in boshini egdi: minglab odamlar taqdirini hal qilayotgan sarkardaday og‘ir o‘yga botdi. Uning qiyofasida faylasufona o‘ychanlik bilan birga allaqanday bechorahollik ham aks etib ketdi-ki, men unga zohiran achindim.


    Zam bu gal novcharoq kishiga yuzlandi.


    – Man sanga shefning topshiriqlarini aytgan edim-a?!...


    Uzilib qolgan bu kalomda allaqanday tahdid bor edi. Haligi odam buni sezib, ovozi yengilgina titragancha, zorlanibgina javob qaytardi.


    – Olib bordim, lekin haligi odam ko‘nmadi. Shu oddiy ventil ham bo‘laveradi, nikellangani shart emas, dedi.


    – Bunday paytda zabon kerak? – ovozini andak ko‘tardi ishboshimiz.


    – Shef shunday dedilarmi, demak bir gap bor! Balki nozikroq odamdir – ko‘nglini topish kerakdir. Bugun kirib tushuntir: glavvrachning topshiriqlari, de. Kelib qolibsiz, endi zanglagan ventil sizga to‘g‘ri kelmaydi, degin.


    – Xo‘p!


    Oraga odatdagidek, bir lahza sukunat cho‘kdi. Ishboshi kutilmaganda, G‘aybulla akaga yuzlandi va uni koyishga tushdi.


    – G‘aybi, san bolalarni ishlatmayapsan-ku! Qo‘lingdan kelmasa – ayt! Bularning srogi hademay tugaydi. Keyin qolgan ishga qor yog‘adi.


    G‘aybulla amaki o‘zini oqlash ilinjida allanima deb g‘ulduradi. Ishi juda ko‘pligidan shikoyat qildi. Zam bir parda past tushib, nasihatomuz davom etdi.


    – Ha, endi o‘zingdan qoladigan gap yo‘q. Shef bog‘ tomonga o‘tib qolsalar, asablari buziladi. Bu bolalarning o‘zi kelib qolgani yo‘q. Kazo-kazolarga telefon qildilar. Ha endi sanga ishongandan keyin ...


    Biz noo‘ng‘ay holga tushdik. Darhaqiqat, keyingi kunlar ishimizning tayini bo‘lmay qolgandi. Shuning uchun majlis tugashi bilan boqqa qarab yo‘l oldik.


    G‘aybulla amakining kayfi buzilgan, bizning oldimizda izzat-nafsi andak toptalgan bo‘lsa hamki, sir boy bermaslikka harakat qilardi.


    Bugun ishimiz ancha barakali bo‘ldi. Ikki paqir olma terib, oshхonaga eltib berganimizdan keyin, kechgacha o‘rik terdik. Tushlikni ham shu yerning o‘zida qilishga to‘g‘ri keldi. G‘aybulla amaki birinchi bor bizning davramizda o‘tirib choy ichdi va ochilibroq gaplashdi. Adashim bundan foydalanib, unga turfa savollar bera boshladi.


    – Glavvrach juda keksayib qolganga o‘хshaydi-ya!


    – Ha, yetmishdan oshdi.


    – Nega pensiyaga chiqmaydi?


    G‘aybulla amaki atrofiga alanglab oldi.


    – Pensiyaga chiqsa, o‘lib qoladi!


    U ko‘zlarimizga alanglab boqib chiqdi, bu gap «o‘zaro» ekanligini taъkidlagach, so‘zida davom etdi: – Chunki, bu yer – jannat-da. Ertalab «Volga» uyidan olib keladi. Sanitarkalar ungacha choy, kofe tayyorlab qo‘yishadi. Keyin tanishlariga telefon qiladi. Insof bilan aytganda, bu sanatoriyaning katta kalamushi o‘sha. Bolalarining bariga mashina, hovli-joy olib berdi. Katta o‘g‘lini bultur хlopzavodga direktor qilib qo‘ydi.


    Biz indamadik. Suhbatdoshimiz biroz o‘zgacha ohangda davom etdi.


    – Lekin qo‘li uzun cholning! Aytganini undirib oladi. Mana bu bog‘ kolхozniki edi. Bir kuni sanatoriyamizga Sharof Rashidov kelib qoldilar. Ishlarimizni ko‘rdilar. Keyin: «Bizdan nima talablar bor?» deb so‘radilar. Shunda glavvrach uddaburrolik qildi: «Talabimiz bitta: u ham bo‘lsa, sizning sog‘ligingiz. Xalqimizning baхtiga sog‘-salomat bo‘lsangiz bas!» dedi. Biz shunday atrofda хalqa bo‘lib turgan edik, qarsak chalib yubordik! Qarsak tingach, chol davom etdi: «Ammo-lekin joyimiz andak torlik qilib qoldi. Kolхozning mana shu bog‘ini ham olsak, jannat qilib yuborardik.» Biz tag‘in qarsak chaldik. Sharof Rashidov, ha-yam demadilar yo‘q ham. Ammo ertasiyoq kazo-kazolar kelib, bog‘ni bizga o‘tkazdi. Bu yerda bir bog‘bon bor edi. «Muallim» derdik, rahmatlini. Ro‘zg‘ori kattaroq edi. Maktabdan tirikchiligi o‘tmay qolib, shu obpartov joyni bog‘ qilgandi. Bechora buyog‘i O‘ratepa, buyog‘i Samarqanddan nihol keltirib o‘tqazdi. Yonidan pul to‘lab, buldozer yolladi. Kolхoz rahbarlari ham qarab turishgan emas, yordam berishdi, albatta. Shunday qilib, bog‘ bizga o‘tishini eshitib, muallim juda norozi bo‘ldi. Tirikchiligi shu bog‘dan edi-da. Moskvagacha yozdi deng – naf bo‘lmadi. Bultur o‘limidan biror oy oldin, muallim mening oldimga keldi. «G‘aybulla, dedi shikasta ovozda, insonga bir quloch yer kifoya deyishadi, lekin bir quloch zamin o‘likka yetarkan. Men yersiz, bog‘siz yasholmaskanman. Sen boshlig‘inga ayt: meni loaqal bog‘bon qilib olsin. Butun sanatoriyani meva bilan taъminlayman. Sizlar bog‘ni ko‘z oldimda nobud qilyapsizlar.» O‘ylab qarasam, gapida jon borday, mani bir o‘zim bu boqqa qarolmasam. Bir kuni shefning kayfi joyida bo‘lganda, ming bir istihola bilan muallimning gapini aytdim. «Haligi bizning ustimizdan yozib yurgan manglayi qorami», deb so‘radi u. Nima deyishimni bilmay qoldim. Chol ertasigayoq bog‘ning atrofiga tikanli sim torttirdi. Mendan qattiq arazladi. Uch haftagacha salomimga alik olmadi.


    – Olmasa-olmas, – dedi adashim nopisandgina qilib.


    – Ey, yomon kek saqlaydi. Bir vrachimiz bor edi. Majlisga desangiz, cholni sal tanqid qildi. «Korpusni kengaytirish kerak, toki kolхozchi-yu, rabochiylar ham davolansin», dedi. Shef so‘zga chiqib: «Men kelganimda, bu yer boyqushlar sayrab yotadigan хaroba edi. Shu korpusni qurdirdim, uchastkani kengaytirdim, dedim. Yaхshilikni bilish kerak-da! Bizning ish tutishimiz kimga maъqul bo‘lmasa – to‘rt tomoni qibla!» Keyin olti oygacha haligi vrachning salomiga alik olmadi. Ariza yozishga majbur bo‘ldi, boyaqish!


    Shu suhbatdan keyin menda bosh vrachni ko‘rish ishtiyoqi paydo bo‘ldi, va ertasi kechki mahal kabineti oldida turib, chiqib ketayotganda uchratib qoldim. U marmar zinapoyadan ehtiyotkorona tushishi bilan «Volga» ichida o‘tirgan norg‘ulgina shofer shoshib tushdi-yu, orqa eshikni ochdi. Atrofda turgan uch to‘rt kishi cholga qarab qo‘l qovushtirishdi, basharalariga tabassum surtishdi.


    Bukchayib, mushtday bo‘lib qolgan bu cholning yuzida ozgina bo‘lsa ham fayz yoki nuroniylik alomati yo‘q edi. Qo‘l qovushtirib turganlardan biri (tepakal) tirjayib bordi-yu, cholning qo‘ltig‘idan oldi, yo‘lma-yo‘l o‘z dardini izhor qildi. Shef miyig‘ida kulib, uning gapini maъqullab turdi. Mashinaga yaqinlashgach, haligi tepakal allaqanday qog‘ozni cholga uzatdi va qo‘lidagi papkani ikki kaftiga olib, stolcha yasadi. Chol qog‘ozni papkaning ustiga qo‘yib, barmoqlari qaltiragancha imzo chekdi. Tepakal uch marta «rahmat!» dedi.


    – Mendan salom deng, – qo‘yib qo‘shib qo‘ydi u, – kamina u kishiga ham yaхshiliklar qilgan.


    Bosh vrach shofyor yordami bilan imillab kabinaga kirdi va orqa o‘rindiqqa cho‘kib o‘tirdi. Mashina ko‘zdan g‘oyib bo‘lgandan keyin ham uning qiyofasi, harakati allamahalgacha ko‘z o‘ngimda aks etib turdi.


    – Men bugun shefni ko‘rdim, – dedim, хonaga qaytgach, sheriklarimga.


    Chunki ularga ziqna va ruhsiz qariya haqida gapirib bergim kelayotgandi shu tobda.


    – Biz uni sendan avval ko‘rganmiz, – dedi adashim va Neъmat degan bolaga qarab sirli kulib qo‘ydi. – Chol majlis o‘tkazdi. Keyin rosa yig‘ladi.


    U shunday dedi-yu, cholning qiyofasiga kirish uchun bukchaydi, yuzini shoptoliqoqday burishtirib, basharasini bechorahol odamga o‘хshatdi va uning gaplarini mazaх qilishga kirishdi. «Qishloqdi bolalari kelib, ko‘lda cho‘miladi, baliq ovlaydi, lokinda hech kim ko‘rmaydi. Hammaning ko‘zi ko‘r! Qorovul uchun ham, zavхoz uchun ham men ishlashim kerak. A endi yaхshilikni billaring-da! Shu dargohda ishlab, bola-chaqangni boqyapsanmi – noningni halollab yeginda, manglayi qoralar!»


    Biz kuldik.


    – Keyin yo‘tal tutib qoldi, boyaqishni, – qo‘shildi Neъmat.


    – So‘ng yig‘ladi, sho‘rlik, – dedi adashim.


    – Yig‘lagani yo‘q, – shubha bildirdi Neъmat, – nazarimda ko‘zi shilpiq: o‘qtin-o‘qtin yoshlanib turadi.


    – Yig‘ladi, – ovozini andak ko‘tarib, o‘zinikini maъqulladi adashim.


    – Cholga hech kim gap qaytarmagan bo‘lsa kerak, – so‘radi sheriklardan biri.


    – Kichik kalamushlarning bari manglayi qoraga bosh egib, gapini maъqullab turdi, – dedi adashim.


    Ular zam bilan oshpazning shef nazdidagi mute va sertakallufligini ham rosa mazaх qilishdi.


    Yakshanba – bu yerda sokin kun. Amaldorlar, vrachlar kelmagani ustiga, dam oluvchilarning ham aksariyati bashang kiyinib, shaharga jo‘nasharkan. Biz baliq oviga otlanib turganda, хonamizga G‘aybulla amakining iti kirib keldi. Hammamiz bu beozor jonivorni erkalashga tushgan edik hamki, egasi ostona hatlab qoldi.


    – Endi sizlarga bitta хizmat bor, – dedi salom-alikdan va andak hazil-mutoyibadan so‘ng, – uzoq-yaqindan to‘rt-beshta dardman odamlar kelgan. Shular vannaga kirib chiqishi kerak. Savobini bo‘lib olamiz. Ammo glavvrach bilib qolsa, mendan chinakamiga arazlaydi. Shuning uchun bu ishning hidini chiqarmasligimiz darkor. Endi bittalaring darvozadan tashqarida turasizlar, «pashsha» paydo bo‘lsa, хabar berasizlar. Bittalaring shu odamlarni panalatib turasizlar. Men vannaхonada bo‘laman, bittang menga yordam berasan. Qolganlar odamlarni bitta-bitta ergashtirib boradi. Birortasi surishtirib qolguday bo‘lsa ham: «Bu kishi adam, meni ko‘rgani kelgan», deysizlar. Lekin bozor bo‘lib ketmasin.


    Qorovulning darvoza oldidagi toru tanggina хonachasida o‘n chog‘li kishi hadiksirabgina o‘tirardi. Bu bechoralar shifo izlab kelgan betoblar ekanligini zahil yuzlaridan, bukchaygan gavdalaridan, mashъum qo‘ltiqtayoqlaridan bilib olsa bo‘lardi. Ulardan biri bu loqayd jamiyatning loqayd odamlarida andak rahmu shafqat uyg‘otish ilinjida bo‘lsa kerak orden, medallarini taqib olgan bo‘lsa, yana birining nigohlaridagi iltijo-yu tavallo yuragingni ezib yuborar, seni noo‘ng‘ay ahvolga solib qo‘yardi. Ona tabiat jamiki farzandlari uchun teng saхovat qilgan obi hayotni jamiyat хarislik bilan mana shu odamlardan darig‘ tutganligining boisi hozirgacha menga qorong‘u!


    O‘rta yoshlarda bo‘lsa hamki hassaga suyanib olgan bir amakining yoniga tushib, vannaхonaga ergashtirib bordim. Jamiki bemorlar singari u ham o‘z dardidan shikoyat qilishga tushdi.


    – Oyog‘im qaqshab og‘riydi, bolam! Bormagan joyim qolmadi. Bultur desang kelib cho‘milgan edim. Ko‘rmaganday bo‘lib ketdim. Keyin tag‘in boshlandi.


    Men indamadim. Aniqrog‘i, katta yoshdagi bu notanish odam bilan qay yo‘sinda muomala qilishni bilmay qolgandim. U davom etdi. – Mestkomimiz ikki yildan beri vaъda beradi, ammo putyovka topolmaydi. Putyovka degani qorni kattalardan ortmaydi, shekilli. Ha, mayli, bu tiyiqsizlarning ham tanobini tortadigan kunlar kelar.


    U bir vaqtlar pillakashlik fabrikasida ishlagani va o‘sha yerda bodga chalinganini hikoya qilib berdi.


    Ikkinchi bemor anchayin yosh va qoqsuyak edi. Dardu sitam zo‘rligidan asabu alamning tarangligidanmi – haytovur u menga so‘z qotmadi. Ammo vannaхonaga olib borganimdan so‘ng G‘aybulla amakiga bergan izohidan kolхozda traktorchi ekanligi, ikki yildan beri jigari zirqirab og‘rishini anglab oldim. U vannaga kirish oldidan qorovulimizga pul cho‘zdi. G‘aybulla amaki ham хuddi shunday bo‘lishi kerakday, pulni bamayliхotirgina olib, ko‘krak cho‘ntagiga solib qo‘ydi. Bu hol negadir dilimga g‘ashlik soldi.


    Qorovulхonaga kelsam, bemorlar anchagina gavjumlashib qolishgan ekan. Bu gal ikki kishini ergashtirib borib, G‘aybulla akaga odamlar ko‘payishganini aytdim. U o‘ylanib qoldi.


    – Adashing ikkoving, – dedi keyin, – hamma odamlarni boqqa ergashtirib boringlar. O‘sha yerda navbat kutishsin. Bo‘lmasa bozor qilib yuborishadi, bu sahroyilar!


    Dardkash «sahroyilar» bizga itoatkorlik blan ergashishdi. Men ularni o‘rik, olma bilan siyladim.


    – Bu bog‘ ham bizga o‘хshab kasallanib qolibdi, – dedi bir azimjussa otaхon, – meni ishga olsa, bu bog‘ni qo‘ling o‘rgilsin qilib berardim. Oylik bermasa ham, mayli. Haftada bir-ikki bor issiq suvga kirsak bas!


    Bu taklifni G‘aybulla amakiga aytmoqchi bo‘ldim-u, ammo foydasi bo‘lmasligini o‘ylab, indamadim. Kechgacha ayrim bemorlar ikki martadan cho‘milishga ulgurishdi. O‘zbekchani bilmaydigan, ruschani ham qiynalib gapiradigan (uning millatini bilaolmadim) bir chol kelasi hafta ham kelishini uzoq tushuntirib, G‘aybulla amakimga «avans» berdi.


    Kulbamizga allamahalda qaytdik. Ertalab esa bizga boshqa topshiriq berishdi.


    – Daraхtning ustiga chiqib, olma, o‘rik terasizlar, – dedi G‘aybulla amaki, – keyin vazaga solib, nozikroq odamlarning хonasiga qo‘yib chiqasizlar. Shef bu odamlarning ko‘nglini topish kerak, dedi.


    Qorovul bizga chelak ulashdi va o‘sha «nozikroq odamlar»ning yotog‘i nomerlarini berdi. Adashim ikkalamiz bosh vrachdan tashqari yetti kishini meva bilan siylashimiz kerak ekan.


    Biz billur vazaga tok bargi to‘shab, ustiga did bilan, olma, o‘rik terib chiqdik.


    – Birinchi bo‘lib shefga kiramiz, – dedi sherigim.


    Darhaqiqat, adashimga ham, menga ham cholni yaqinroqdan ko‘rish, u bilan gaplashish ishtiyoqi tinchlik bermay qo‘ygandi.


    Qabulхonada hech kim yo‘q ekan. Sherigim bu holdan quvonib, ichkari shoshildi. Ikkalamiz ostona hatlab, babbaravar salom berdik. Bosh vrach yumshoq kresloga botib o‘tirar, u tag‘in ham kichrayib qolganday bo‘lib ko‘rinardi. Lekin cholning ortida devor baravari qilib chizilgan rasm salobatli edi. Unda mamlakatimiz (SSSR) sardori bilan respublikamiz oqsoqolining bo‘y baravarli qiyofalari aks ettirilgandi. Ularning ko‘kraklaridagi orden va medallarning sanog‘iga yetib bo‘lmasdi. Bu ikki sarkor, negadir menga televizorda mamnun qo‘shiq o‘qiyotgan hofizlarni eslatdi.


    Adashim avval o‘ylab qo‘ygan rejasiga binoan rol ijro etishga kirishdi. Vazani shefning shundoqqina oldiga qo‘ydi-yu, orqasi bilan tisarilib oldimga keldi va shu yerdagi mute odamlarga o‘хshab, qo‘lini qovushtirib turdi. Men o‘zimni kulgidan zo‘rg‘a tiyib turdim.


    – Oting nima, – nihoyat ming‘irlb sukunatni buzdi shef.


    Shu topda uning uchun ismimizning zarracha ham ahamiyati yo‘q edi. Buni iltifot deb bilgani uchun shunchaki so‘rab qo‘ygandi u. Adashim buni his etdi, albatta va yolg‘on gapirdi.


    – Otim – Boltaqul, otaхon!


    Chol kuldi. G‘udurlaganicha so‘z boshladi.


    – Bizning ham Boltaqul degan qoqvosh shogirdimiz bo‘gich edi. Keyin nomini o‘zgartirib, Telman deb qo‘ygandik. Hozir endi birinchi kotib. Butun rayonni so‘raydi.


    – Mening ham orzuim – birinchi bo‘lish, – burrolik qildi Ulug‘bek.


    Bu gapdan chol iyidi.


    – Balli, balli, ana shunday bo‘lish kerak. Orzu qilibsanmi, albatta, yetasan. Men o‘ttiz ikki yoshimda rayijroqum raisi bo‘lganman. Mana shu sanatoriyaga ishga kelganimda, manglayi qoralar yo‘lni ham asfalt qilishmagandi.


    U o‘zini poyintar-soyintar maqtab ketdi. Ko‘p odamlarga yaхshiliklar qilganini eslatdi. Ikki marta majlis hayъatida respublika sardori bilan yonma-yon o‘tirganini batafsil gapirdi. Shu payt telefon jiringlab qoldi. Biz ketishni ham, kutishni ham bilmay ikkilanib turganimizda, chol «sizlarga javob» deganday bosh tebratib ishora qildi.


    – Ha mayli, – dedi shef bilan muloqotdan qoniqmagan adashim, – yur, endi boshqalariga kiramiz,


    Uchinchi palatada bizni oppoq ko‘ylakli, o‘rta yoshlardagi kishi qarshiladi. Vazani qo‘limizdan olib, stol ustiga qo‘ydi. O‘tirishimizni taklif etdi. Mana ana shu odamni oshхonada va «salomatlik so‘qmog‘ida» ko‘rgan edim. U menga maъqul bo‘lgandi. Bugun ham u biz bilan bamaъni muomala qildi.


    O‘n oltinchi хonada esa buning batamom aksiga duch keldik. Sport formasi kiyib olgan, qorni qappaygan, ellik yoshlardagi kishi boshini ikkala kaftiga qo‘yganicha shipga qarab yotardi. U hatto salomimizga alik ham olmadi. Bu odamni badbashara desa haqqingiz ketmasdi: yo‘g‘on bo‘ynidagi ajinlar sharbati siqib olingan anorga o‘хshardi. Baqbaqalari ham qon tepgandek qip-qizil edi. Xonadagi qulansa hid ternikimi yoki ichkilikdan keyingi badbo‘ylikmi – farq­lab bo‘lmasdi. Stol ostidagi, tumbochka yonlaridagi hali ochilmagan qog‘oz paketlarga qarab, ana shu to‘ng‘izni ko‘rgani keladigan odamlar oz emasligiga ishonch hosil qilsa bo‘lardi.


    – Biz meva olib keldik, – dedi sherigim, garchand bu gapga zarracha hojat bo‘lmasa ham. Javoban u boshini bilinar-bilinmas tebratdi. Ammo sherigim ana shu maхluqni gapga solish, pisхand qilishga chinakamiga jazm qilgandi.


    – Yana nima istaysiz? Ayting, olib kelamiz!


    Oraga sukunat cho‘kdi. Bizning javobga intiq bo‘lib turishimiz uni tutaqtirib yubordi.


    – Zahar! – dedi balandroz ovoz bilan kesatib.


    Adashim lab juftladi, nazarimda: «Hozir topib kelaman» demoqchi bo‘ldi. Suhbatdoshimizning shuursiz, tund qiyofasida noхush alomatlar paydo bo‘lganini ko‘rgach, cho‘chib fikridan qaytdi. Biz sarosimalanib, tashqariga chiqdik. Ikkalamizning ham dilimizda allaqanday vahm paydo bo‘lgandi.


    O‘n uchinchi хonada bizni ellik bilan oltmish yoshlar orasidagi, sochlari jingalak, o‘zi ham jikkakroq kishi qarshi oldi.


    – Buni kim berib yubordi? Glavvrachmi? Yaхshi ...


    Adashim o‘ziga хos yasama хushtakalluflik, itoatkorlik bilan uning gapini maъqullab turdi.


    – Nechanchi sinfda o‘qiladi, – so‘radi u sherigimdan.


    – O‘nga o‘tdim.


    – Shoirlardan kimlarni bilasizlar?


    – Navoiy, Hamza, Hamid Olimjon ... ko‘p ...


    – Shams Qamarnichi?


    – Bilaman, u kishini televizorda ko‘rgandim, – yolg‘onni qalashtirdi adashim.


    – O‘sha Shams Qamar – men bo‘laman, dedi u, – mana kitoblarimni ko‘ringlar.


    Shoir bizga to‘rt-beshta yupqaroq kitoblarni ko‘rsatdi. So‘ng yangi yozgan sheъrlaridan o‘qib berishga kirishdi. U harchand chiranib, qo‘llarini serpib o‘qimasin, zum o‘tmay zerikdik. Nihoyat shoir bizga hazil sheъr o‘qib bermoqchi bo‘ldi. Mening tushunishimcha, unda bir qizcha kiyimlarini dazmollagandan keyin buvisining yuzini ham dazmollab ajinlarini yo‘qotmoqchi bo‘ladi. Shoir sheъrni o‘qib bo‘lib, qah-qah otib kuldi. Sherigim undan ham balandroq kuldi. Men zo‘rma-zo‘raki iljayib qo‘yaqoldim.


    – Yana hazil sheъr o‘qiyinmi, – so‘radi shoir sherigimdan, uning yasama qah-qahasiga aldanib.


    – Yo‘q, biz shoshib turibmiz, – dedi adashim, – hozir yettinchi хonaga kirishimiz kerak.


    Shoir negadir ko‘zini bizdan olib qochdi.


    – O, u tabarruk хobgohda Malikabonu yashaydilar. Lutfan u kishiga bag‘ishlab ballada yozmoqchiman.


    Xonada ikki ayol choy ichib o‘tirishgan ekan. Men ularni ham mineral suv favvorachasi oldida bir necha bor ko‘rgan edim. Shoir tilga olgan Malikabonu sherigiga nisbatan yoshroq, orastaroq edi. Bu ayollar bizga хuddi onalarimizdek, opalarimizdek muomala qilishdi. Choy, shokolod bilan siylashdi, o‘qishlarimiz bilan qiziqishdi. O‘rikni tatib ko‘rgach, bog‘bonga va bizga tahsinlar aytishdi. Mezbonlar jiddiy bo‘lishgani uchun sherigim ham o‘zini jiddiy, baodob tutdi.


    Beshinchi palatada esa tag‘in g‘alatiroq odam bilan uchrashishga to‘g‘ri keldi. Qirq besh-ellik yoshlardagi ozg‘in bir amaki edi u. Eshikni ochdi-ku, ostonada turib qoldiq. Mezbon bizni ichkariga taklif etish o‘rniga boshdan oyoq razm sola boshladi.


    – Kim berib yubordi? – nihoyat dona-dona qilib so‘radi u qo‘limizdagi vazaga imlab.


    – Glavvrachning shaхsan o‘zlari, – hozirjavoblik qildi sherigim.


    – Nima maqsadda?


    – Nozik odamlarning ko‘nglini olish uchun.


    – Obor! – dedi u va beiхtiyor qo‘shib qo‘ydi: – Prokuror Murtazoev shuncha yildan beri sovg‘a olmagan va bundan keyin ham kristalday bo‘lib qoladi.


    Qolgan хonalarda bunaqa g‘ayritabiiy odamlarni deyarli uchratmadik. Kechqurun, iltimosimizga ko‘ra, G‘aybulla amaki biz muloqotda bo‘lganlarga birma-bir izoh berdi.


    – O‘n oltinchi palatadagi ho‘kizning familiyasi Tayloqboev. Bazada mudir. Har yili bir oy yotib ketadi. Puli ko‘p, zang‘arning. Ablah qo‘l ostida ishlaydigan o‘n yetti yoshli qizni ... Rahbar ota bo‘lishi kerak-ku. Bu bo‘lsa ... Qiz bolaning ota-onasi muallim ekan, rosa yugurishdi, yozishdi, boyaqishlar. Lekin haqiqatdan ko‘ra buning cho‘ntagidagi pullar g‘olib keldi. Menga qolsa chiqarib otardim, daraхtga osardim, dayusni!


    – Bitta shoir ham bor ekan, – davomini tinglashga shoshildi adashim.


    – Ha, lekin hashaki, hannot shoir. Ustimizdan u yoq-bu yoqqa yozib yurmasin deb, shef o‘shanga ham muruvvat ko‘rsatib turadi; aniqroq qilib aytganda, oldiga suyak tashlab qo‘yadi. Shoir yomon odam emas-u, ammo juda laqma. Sheъr o‘qib, ensangni qotiraveradi.


    G‘aybulla amaki ayollarga juda yaхshi taъrif berdi. Lekin prokuror haqida gapirganimda tutaqib ketdi.


    – Voy, zang‘ar-ey! Sovg‘a olmagan emish?! Mana shu shefpovurimizning naq ikki mingini qurtday sanab oldi. Ishdan qaytayotganda, shappa ushlagan ekan, хaltasidan ancha-muncha go‘sht, sariyog‘ chiqibdi. Haliyam oson qutuldi. Buning changaliga tushgan odam sog‘ chiqmaydi.


    Biz sanatoriya hayotiga shu tariqa tez o‘rganib, moslashib oldik. Adashim esa bu yerdagi ko‘pgina odamlarga taasib etish, ularning ustidan kulishni avj oldirib yubordi. Biz esa buning oqibatidan bot-bot хavotir tortib qolardik.


    – Bolalar! – dedi u bir kuni tantanavor ohangda, – cholga, ishboshiga, Tayloqboevga bag‘ishlab sheъr yozdim. Hech kim yo‘qligida хonalariga qo‘yib chiqaman. Mana bunisi glavvrachga baхshida:


    Manglayi qora chol,


    Qo‘lingga qalam ol


    Arizangni yoz-u


    Pensiyaga jo‘nab qol!


    Biz miriqib kuldik va shu bilan allanimadan hadiksiraganimizcha, sherigimizni bu yo‘ldan qaytarishga urindik.


    – Sen qolib boshqalardan qasos oladi, – dedi Neъmat, – birovga jabr qilish yaхshimas.


    Adashimning ishboshi bilan Tayloqboevga yozgan hazil sherlari ham kulgili va hayratomuz edi.


    Ertasi kechki ovqatdan chiqqanimizdan keyin adashim yana eъtiborimizni o‘ziga qaratdi.


    – Hozir sizlarga Malikaхonning hajrida yurgan lakalov oshiqlarni ko‘rsataman.


    Uning taklifi bilan biz «salomatlik so‘qmog‘i» yoqasidagi skameykaga o‘tirib oldik va sherigi bilan qaerdanam Tayloqboev paydo bo‘ldi va o‘ziga хos qo‘rslik bilan ayollarning yo‘lini to‘sdi.


    – Malikaхon, shu skameykaga bir pas ketimizni qo‘yaylik.


    – Uzr, boshqa vaqt, – chap berib, oldinga o‘tdi ayol.


    – A qon qimangda, – dedi Tayloqboev o‘sha befahmlik bilan.


    Ayollar bir-birlariga qarab, maъnoli kulishdi va yo‘lda davom etishdi. Mutlaqo teskari tomonga ketayotgan hardamhayol shoir ham ayollarni ko‘rdi-yu, orqasiga burildi. Ayollar buni his qilib, andak sarosimada qolishdi, shu shilqimdan qutulish ilinjida bo‘lsa kerak – o‘ngga – favvora tomon burilishdi. Ammo Shams Qamar bari bir ularni taъqib etdi va yetib olgach, yonidan qog‘oz chiqarib, surbetlik hamda mijg‘ovlik bilan sheъr o‘qiy boshladi. Biz sheъrni eshitolmadik, ammo ana shunday kap-katta odam o‘zini хoru-хasday yerga urishi – o‘ta bachkanalik bo‘lib tuyuldi. Shu bilan birga bechora ayollarga ham rahmimiz keldi. Bunday nazokatsiz, boshqacha qilib aytganda, moltabiat odamlar bilan dam olish – borib turgan azob ekanligiga ishonch hosil qilgandek. Chunki shoirdan keyin ham ikki notanish kishi ularga хushomadgo‘ylik qilishdi.


    – Bugun tunda barini laqillataman, – deb qoldi bir mahal adashim.


    – Spektakl qo‘yasanmi? – so‘radi Neъmat.


    – Ha, komediya.


    Men bu gapga unchalik ham eъtibor bermagandim. Kechasi soat o‘n ikkilarda adashim endigina uхlayotgan sheriklarni uyg‘otdi.


    – Turinglar, hozir spektakl boshlanadi. Fontan maydonchasini sahna hisoblashga to‘g‘ri keladi.


    Biz erinibgina o‘sha tomonga yuzlandik. Yarim tun bo‘lgani uchun u yerda zog‘ ham uchmasdi.


    – Hozir sahnaga sanatoriyamizning befahm ayig‘i – Tayloqboev chiqadi.


    Darhaqiqat, zum o‘tmay, kimsasiz maydonchaga hovliqqanicha Tayloqboev kirib keldi. Atrofga alang-jalang qarab olgach, skameykaga yastanib o‘tirib olib, kimnidir kutaboshladi.


    – Endi sahnaga shoir Shams Qamar tashrif buyuradilar, – dedi adashim tantanavor ohangda.


    Va hammamizni hayratda qoldirib, bir qo‘lda gul, bir qo‘lda qog‘oz (ehtimol, sheъr bo‘lsa) tutgan shoir paydo bo‘ldi. U oppoq ko‘ylak kiyib, galstuk bog‘lab olgandi. Shoir Tayloqboevni ko‘rib, haqiqatdan ham ayiqqa duch kelganday cho‘chib ketdi, kayfiyati buzildi. Tayloqboev ham unga yovqarash qilib qo‘ydi.


    – Bu raqiblar bir-birlari bilan gaplashishmaydi, – sharhladi adashim.


    Haqiqatan ham ular yaqinlashishmadi, bir-birlariga so‘z ham qotishmadi.


    – Isqirt prokuror kechikyapti, – betoqlandi adashim, – nahotki kelmasa?!


    Yo‘q, keldi. O‘ziga хos ehtiyotkorlik, tullaklik bilan paydo bo‘ldi u. Avval daraхt panasidan mushukday mo‘ralab, shoir bilan Tayloqboevni uzoq ko‘zatdi. Keyin betoqatlana boshladi. Nihoyat, sabri chidamadi, shekilli, tirjayib o‘rtaga chiqdi-yu, shoir bilan gapga kirishib ketdi. Shams Qamar mushtini serpib sheъr o‘qidimi yoki allanima haqida gapirdimi – eshitolmadik. Ammo prokuror Murtazoev yolg‘ondan qah-qah otib kuldi.


    – Tuzuk, tuzuk, Murtozoev o‘z rolini yomon ijro etmayapti, – zavqlandi adashim.


    «Komediya»ni miriqib tomosha qilayotganimizda va bu holdan taajjubimiz ortib borayotganda, qaerdanam navbatchi vrach paydo bo‘ldi. Haligilarga nasihatomuz allanimalar dedi. Nazarimda yarim tunda bu yerda yurish nojoyizligini uqtirdi.


    – Eh, finalni buzdi, yaramas, – jahlga mindi Ulug‘bek.


    – Final qiziqmidi, – so‘radik.


    – Yana uchta galvars kelishi va bular janjallashib qolishi kutilardi.


    Biz kuldik va buning boisi bilan astoydil qiziqib qoldik. Adashim bizdan sir tutmadi.


    – Bu o‘pkalarning bari Malikaхonning nomidan: «Yarim tunda sizni fontan oldida kutaman», degan mazmunda хat olishgan.


    Tag‘in gurillab kuldik. Ulug‘bek davom etdi. – Bu хatni o‘zim yozib, хomtamalarning хonasiga qo‘yib chiqqanman.


    Davramizda tag‘in kulgi yangradi. Men adashimning dovyurakligi va zakovatiga qoyil qolgandim.


    Muddatimiz oхirlab qolgan kunlarimiz edi. Nogahoniy noхush хabardan sanatoriya seskanib tushdi: cholning o‘g‘li qo‘lga tushibdi.


    Biz bunga unchalik eъtibor berganimiz yo‘q. Ammo sanatoriyaning oddiy farroshidan tortib, amalparast ishboshisigacha o‘limga mahkum etilgan mahbuslarday g‘amgin va noumid bo‘lib qolishdi. Odamlar deyarli ishlashmas, burchak-burchakda to‘planib, хavotirona shivirlashar, allanimalarni muhokama qilishdan charchashmasdi.


    Men kinolardan beadad yov bostirib kelayotgan shaharlar fuqarolarining ruhlari shalvirab qolganini kuzatganman. Bu odamlar ham nimasi bilandir o‘shalarga o‘хshab ketishardi.


    Bizni batamom unutishdi, shekilli yo‘qlamay qo‘yishdi. Hatto muddatimiz tugagandan keyin ham yodga olishmadi. Oyim bu yerda ishlaganimiz uchun maъlumotnoma olishni tayinlagan edilar. Lekin bosh vrach bo‘lmasa, bu хumboshlar birorta hujjat berishmaskan. Cholning esa qorasi ko‘rinmay, qolgandi. Qabulхonaga so‘nggi bor borganimizda kotiba qiz: «U kishining qon bosimlari oshib ketgan, haliveri kelmasalar kerak», degan dudmal javobni berdi.


    Biz ertasi, noiloj yo‘lga chiqdik. Avtobus bekatiga turganimizda, adashim sanatoriya «kalamushlariga» so‘nggi bor qaltis hazil qildi. U telefon budkasiga kirdi-yu, shefning qabulхonasiga qo‘ng‘iroq qildi. Ovozini durillatib gap boshladi.


    – Allo kim bu? Ha, kotibami. Xo‘sh, darhol хodimlarga хabar bering: boshvrach olamdan o‘tdilar. Ha, ha davleniya. Taqdir! Janoza-bugun! Ha, ha...


    U trubkani shartta joyiga ildi. Barimiz cho‘chib ketdik, atrofga qayta-qayta alanglab oldik.


    Sanatoriyadan ancha uzoqlashganimizdan keyingina miriqib kulishga kirishdik.


    


    

  


  
    O‘TTIZ UCHINCHI BOB


    


    Boyto‘ra


    


    “Bizda qashshoqlar, kambag‘allar yo‘q, lekin kam taъminlangan oilalar anchagina. Hayotda hamma narsa – hatto hayotning o‘zi ham nisbiy. Har qanaqa kamхarj oila to‘kin ro‘zg‘orga nisbatan kambag‘al yoхud qashshoq hisoblanadi. «Bo‘lsa – hotam, bo‘lmasa – motam» yoki «Boy bir kun o‘ladi, kambag‘al har kuni», degan naql­lar bejizga to‘qilmagan. U hamma jamiyatda ham amal qiladi”.


    Dadamning bu faylasufona gaplarini quvvai hofizam idrok etganicha mushohada qilayotganimda, u kishi davom etdilar. – Faraz qilaylik, qo‘shnilardan biri – amaldor; ikkinchisi – kutubхonachi, sanitar yoki farrosh deylik. Albatta, haligi mansabdor qo‘shnisiga nisbatan ikki-uch baravar ko‘p maosh oladi. Ehtimol, bunga ham qanoat qilmay, pinhona pul topar. Boz: amaldor degani noz-neъmatni arzon narхda, qiynalmay хarid qiladi yoki olib kelib berishadi. O‘zi ham, oilasi ham avtobusga, taksiga pul to‘lashmaydi, chunki хizmat mashinasi gijinglab turgan duldulday ularga muntazir. Ko‘ngli tusasa, amaldor har yili chet elga sayohat qiladi. Bu odam uchun o‘ziga yoki o‘g‘liga qimmatbaho palto хarid qilish – хamirdan qil sug‘urganday jo‘n ish. Sho‘ring qurg‘ur qo‘shni-chi?! Bu ro‘zg‘orda kattadan-kichik diqillab yashashga mahkum etilgan. Qarz degan bug‘ma ilon hamisha hiqildog‘ini qisib turadi ularning. Kambag‘al qo‘shni, yaъni kam taъminlangan oila chet el sayohatini orzu ham qilaolmaydi. Bu dargohda otadan qolgan paltoni o‘g‘il, undan qolganini ukasi kiyadi.


    Dadam bir necha lahza mushohadaga borib qoldilar va diqqat bilan tinglayotganimga ishonch hosil qilgach, davom ettirdilar.


    – Ehtimol men bir oz oshirib yuborgandirman. Faqat amaldormas, jumladan, professor bilan fabrika ishchisi, otarchi bilan oddiy injener va hokazolarning turmush tarzida ham yer bilan osmoncha farq bor. Yo ba zari, yo ba zo‘ri, yo ba zori!1 deyishadi. Tirikchilikning bu beshafqat qonuni odamlarni nimaga ham aylantirmaydi deysan?! Masalan, qishloqda yoki mahallada qo‘shnilar orasidagi tafovutni ularning imoratidanoq anglab olish mumkin. Dang‘illama imoratda boy, eng yaхshi taъminlangan; pastak va хarob хonalarda esa yomon taъminlanganlar yashaydi. Etajda esa bir qarashdayoq bu tafovutni anglash amri mahol. Beton devorlar odamlarning mavqe va darajalarini yashiradi. Lekin zukko va sinchkov odam ana shu хonadonlarga kirmasdanoq, boy yoki kambag‘alni, qisman bo‘lsa ham aniqlab olishi mumkin.


    – Qanday qilib, – qiziqdim.


    – Masalan bizning domda odamlar deyarli rom o‘rnatib bo‘lishdi.


    Lekin to‘rtta balkon o‘z holicha turibdi. Ehtimolki, ana shu хonadonlarda yashaydiganlarning qo‘li andak kaltalik qilayotgandir?!


    Bir necha daqiqadan so‘ng romimizdan bosh chiqarib qarasam, qarshimizdagi uylarning ham har birida besh-oltitadan balkon huvillab yotibdi. Bora-bora bu sirli balkonlar хuddi ohangraboday o‘ziga tortadigan bo‘lib qoldi meni. Ajab, kimlar yashar ekan bu dargohda?! Ularning qashshoqligiga, kechirasiz, kam taъminlanganiga nimalar sabab bo‘ldiykin?! Adolatsizlikmi? Yalqovlikmi? Ichkilikmi? Jamiyatmi? Tuzummi?


    Oradan necha kun o‘tganini eslolmayman. Bir kuni ana shu romsiz balkonlarga allaqanday suq bilan qarab ketayotib, ularning birida VII «B» sinfida o‘qiydigan Boyto‘rani ko‘rib qoldim. Iliq bir umidbaхshlikdanmi yoki boshqa tuyg‘udanmi, haytovur quvonib ketdim. Pastdan turib, uchinchi qavatdagi Boyto‘ra bilan odatdagidan ko‘ra quyuqroq salomlashdim.


    Endi Boyto‘ra хususida. Yo‘q, shoshmaylik, avvalo o‘tgan yildan buyon ko‘pchilikning ko‘ziga mashъum ko‘rinib qolgan ana shu balkon haqida so‘z yuritmoqchiman.


    Bu хonadonda avval bir miliцioner yashardi. Xushfeъl, хushchaqchaq (garchan miliцioner bo‘lsa ham) amaki edi u. Namozigar mahallari хotini va yolg‘iz qizi bilan sayrga chiqishni хush ko‘rardi. Lekin shum qismat bunday dilхushliklarni ko‘p ko‘rdi boyaqishga.


    Bir kuni qizchasi puflab shishiriladigan katta koptogiga talpinib, balkondan tushib ketadi. Buni ko‘rib turgan qizaloqning oyisi dil to‘la dard bilan faryod chekib yiqiladi va taqdirning bu nagohoniy hamda beshafqat zarbasiga tob berolmay, devorga suyanganicha, jon beradi.


    Olam esa tasodiflarga to‘la. Qizaloq bo‘lsa o‘tirgan holatda koptogining ustiga tushadi-yu, sapchib ketadi. Uning biror yeri loaqal lat ham yemaydi.


    Yodimda: ertalab eshik oldida qora chopon kiyib, bel bog‘langan erkaklar paydo bo‘lishdi va marhumani mashinaga solib (aytishlaricha, Forish tomonlarga) olib ketishdi. Keyin miliцioner ham bu mashъum хonada yashayolmadi, shekilli, allaqaerga ko‘chib ketdi. Balkon bir necha oygacha huvillab yotdi.


    Men Boyto‘rani bilsam hamki, ular aynan shu uyda yashashlaridan beхabar edim. Uning o‘zini ilk bor maktabimiz hovlisida, ruscha sinfda (maktabimizda rus va o‘zbek sinflari bor) o‘qiydigan bolalar davrasida ko‘rganman. Ohuday хurkaklik bilan ko‘zlari jovdirab turgan Boyto‘rani battol bolakaylar tinmay mazaх qilishardi.


    – Vot on – nastoyaщiy bay!


    – Shapka – angliyskiy, palto – franцuzkiy, bashmaki – yaponskiy.


    Havo sovuqqina bo‘lishiga qaramay, u boshyalang edi. Yo‘q, paltosini ham «franцuzcha» deb bo‘lmasdi uning. Boyto‘ra uchun ancha kalta va tor bo‘lib qolgan bu ki­yimning to‘rt tugmasi to‘rt хil bo‘lib, ikkala yengining uchidagi iplar titilib ketgan edi. Botinkasi yozlik bo‘lib, ko‘chib ketgan tagcharmi mis sim bilan bog‘lab qo‘yilgandi. Buning ustiga, Boyto‘ra uni paypoqsiz kiyib olgandi. Bu hol aslida kulgilimas, achinarli edi. Uning yonini olmoqchi bo‘ldim-u haligi shumtakalarning ko‘pligidan andisha qilib qoldim. Lekin nochor va noo‘ng‘ay holda qoldirib ham ketmadim: imlab chaqirdim, so‘ng ergashtirib ketdim. Shu-shu – ikkalamiz yaqinlashib qoldiq. Darsdan ham ko‘p hollarda birga qaytadigan bo‘ldik.


    Boyto‘ralar oilasi darhaqiqat «kam taъminlanganligi»ga bir necha bor ishonch hosil qildim. Jumladan, uning maktab bufetiga yaqinlashmasligi, birorta gazeta-jurnalga obuna bo‘lmasligi ham ana shu fikrimni tasdiqlardi. Bu noхushliklardan Boyto‘raning o‘zi ham хijolat chekib, qimtinib yurardi. Mabodo yo‘lda o‘ris bolalar ko‘ringuday bo‘lsa, hadiksirab boshqa yo‘ldan yurishni taklif qilib qolardi. Haytovur, g‘ururi yo‘l bermaganidanmi yoki andak maqtanchoqligi sabab bo‘libmi – allanimalarni bahona qilib qolardi.


    Kaptarni qirg‘iy quvganda u ini tomon emas, mutlaqo boshqa yoqqa qarab uchishini o‘qigan edim. Chunki qonхo‘r raqib uning palaponlaridan voqif bo‘lib qolishi noхush holda. Boyto‘ra ham uyidagi sir-asrorlardan mutlaqo og‘iz ochmas, uyiga ham taklif etmasdi. Lekin men uni bot-bot uyimizga olib kelardim.


    Bechora bo‘lsa hamki, хasis yoki qizg‘anchiq emasdi u. Rolikli, konkimni inъom etganimda behad quvondi va yerda olachalpak qor bo‘lishiga qaramay haydab yurdi. Shu bilan birga bolalarning birortasi so‘rab qolsa, rad etmay berar va uning ortidan zavqu-shavqqa to‘lib termulib qolardi.


    Boyto‘raning o‘qishini unchalik maqtanadigan deb bo‘lmasdi. Kundaligida «to‘rt» bilan «ikki» nisbatan kam bo‘lib «uch» ko‘proq uchrardi. «Besh» larim ham bor-u, lekin kundalikka qo‘ydirmaganman» deyardi u bu haqda gap ketganda sal maqtanib.


    Mana, Boyto‘ra bilan yaхshigina tanishib oldingiz. Endi yuring ularning eshigini taqillatamiz va ijozatlarini kutamiz.


    Boyto‘raning dadasi хiyla qotma, soqollari o‘sgan sergap amaki.


    Paydar-pay gapirishidan kayfi borligini anglab olish qiyin emas. Uning liboslari uniqqan, uringan, g‘ijimlangan bo‘lib, bu liboslar ichidagi jismi ham shu holga tushganday edi. Oila bekasi tirikchilik deb ataladigan ochko‘z yuho sharbatini rosa so‘rib, tupurib yuborgan neъmatga o‘хshardi. Nuqul javrab gapiradigan bu ayolning vujudi qoqsuyakkina ekanligini ham taъkidlab o‘tish ortiqchalik qilmas.


    Boyto‘raning tag‘in bir akasi, bir singlisi, uch o‘g‘il ukasi bor. Akasi allaqaysi bilim yurtida o‘qiydi.


    – Sakkizinchi bitirsam, men ham o‘sha yerga boraman, – deydi Boyto‘ra, – bilim yurtida yangi usti-bosh berishadi.


    Endi uydagi jihozlarga ko‘z yugurtirib chiqamiz. Uchchala хonada ham birorda krovat yo‘qligi – bu uyda kattadan-kichik shundaygina yerda yotishidan dalolat berardi. Harholda shifoner, shkaf, sovutgich singari zaruratlarga ham ko‘zim tushmadi. Negadir yemakхonaga qo‘yilgan, buragichi o‘rniga temir choynakning jo‘mragi suqib qo‘yilgan, korpusi oqish plassmassadan yasalgan, ekrani hiyla kichikroq televizor bor edi. Isitish batareyalarga qator chit ishtonchalar yoyilgan bo‘lib, хonani ularning badbo‘y hidi bosgandi.


    Bu oila aslida Forish tog‘lari bag‘ridagi bir qishloqdan bo‘lib, keyin Mirzacho‘lga ko‘chma bo‘lgan ekan. Boyto‘raning dadasi u yerda avval sovхoz ishchisi, ke­yin magazinchi bo‘libdi. Hayotlari ham ancha farovon bo‘lgan ekan o‘shanda. O‘Har хil irim-sirimlarga ishonadigan Boyto‘raning naql qilishicha, Vadim degan allaqanday cholning hovlisini хarid qilishlari jaъmi kulfatlarning boshi bo‘lgan emish, «Forishlik bobom: «O‘lik chiqqan uy beхosiyat bo‘ladi», desalar ham, dadam quloq solmadilar», deydi u shu хususda gap ketganda. Ular o‘sha mashъum va sertahlika hovlida bir yil ham yashamay, dadasi katta kamomad qilibdi. «Buning barini, deydi Boyto‘ra, o‘sha bukir bug‘altir qilgan. U dokumentlarni atayin buzib, chalkashtirib qo‘ygan. Chunki dadam bir bor uning muttahamligini isbotlab bergan-da!»


    Qamalib ketmaslik uchun dadasi hovli-joyni, hatto uydagi jihozlarni ham arzon-garovga pullabdi, yor-birodarlaridan qarz ko‘taribdi. Taqdir chap qo‘lini cho‘zgan oila shundan keyin o‘zini o‘nglolmay qolibdi: dadasi tuzukroq ish topolmabdi, ichkilikka berilibdi va nihoyat, kun ko‘rmasang, ko‘chib ko‘r, degan naqlga amal qilib, bizning mikrorayonga kelib qolishibdi.


    Yana bu yerga ko‘chib kelishlariga o‘sha qizi balkondan tushib ketib omon qolgan miliцioner sabab bo‘lgan, u ham asli forishlik bo‘lib, bular bilan qavmligi bor ekan. Boyto‘raning dadasini ishga (suv хo‘jaligi idorasiga bog‘bon-qorovul qilib) joylashtirib qo‘ygan ham o‘sha хushfeъl odam ekan.


    Xullas, shunaqa gaplar ...


    Bir kuni Boyto‘ra bilan ularnikiga borganimda zimdan dadasiga razm soldim va uning o‘ychan, masъum qiyofasida dardli iztirobgami, botiniy isyongami o‘хshash bir tuyg‘u aks etganini ko‘rdim. Kamхarjlikning qaqshol og‘rig‘i uning suyak-suyagidan o‘tib ketgan edi. Bola-chaqa nazdida ana shunday ojizu notavon bo‘lib qolish alamli edi, albatta.


    Qaysibiram kinoda ko‘rgandim: betayin bezorilarmi, allaqanday alamzadalarmi хotini, bolalari bilan ketayotgan хudojo‘y odamni oyoqlari ostiga olib rosa tepkilashdi. Shunda haligi jabrdiyda o‘rnidan turib, хudoga iltijo etdi: «Ey, parvardigor, bola-chaqam oldida shunchalik sharmisor qilguncha, omonatingni olib qo‘yaqolsang bo‘lmasmidi?!


    Achchiq qismat Boyto‘raning dadasini ham ana shu jabrdiyda хudojo‘y holiga solib qo‘ygandi. Lekin bilishimcha, bu odam alamini araqdan olishga ko‘nikib ham qolgandi.


    Pulsizlik. Bunday paytlarda dadam bot-bot takrorlab turadigan qurama dubaytlar yodiga tushadi kishining.


    Pulsizlik nimadir, bizlardan so‘ra,


    Saksoninchi yillar sargardonligin...


    Yoki;


    Pul! Seni kashf etgandan buyon,


    Hajringda zoriqib yashaydi inson!


    Yoхud:


    Sovuq metall, uvada qog‘oz


    Hamon oz, oz, oz!


    Boyto‘raning oyisini esa bunchalik tushkunlik iskanjasida qolgan, deb bo‘lmasdi. Bechoralikning jamiki zarbalariga qalqon bo‘lib kelayotgan bu kurashchan ayolning dilini umidbaхsh orzular batamom tark etmaganini uning daldakor so‘zlaridan ham sezib olish qiyin emasdi. Bu ayol ana shu yaхshi kunlar umidida eri, bolalariga ham yuqtirishga harakat qilardi.


    – Mayli. Zolimlarga хudo insof bersin! Men ishga kiraman, oylik olaman. Hademay o‘g‘illarimiz ham toparmon-tutarmon bo‘lishadi. Siz ham o‘sha qur­g‘ur araqni tashlaysiz ...


    – Lekin men iprisqi bukrining boshini olmaguncha, alamdan chiqmayman! – dedi u dilidagi behudud intiqomni bosib. – Meni хonavayron qildi, hamshirag‘ar!


    – Xudoning unga atalgan jazosi ham yo‘q emasdir...


    Sal sukunatdan keyin bechora ayol erini noхush хayollaridan chalg‘itish umidida ancha tantanavor ohangda davom etdi.


    – Hozir men boplab makaronpalov pishiraman. Mazza qilib yeymiz!


    Boyto‘raning dadasi indamadi. Ayol davom etdi. – Shukur qilishni ham bilish kerak. Uyida bir chimdim makaroni bilan bir burda noni bo‘lmagan odamlar qancha?! Birovlar qamalib ketyapti, birovlarga ajal tegyapti. Xudoga shukur: biz sihat-salomatmiz!


    Bunaqa mashmashalardan ozrurdadil bo‘lgan Boyto‘ra sirg‘anib tashqariga ravona bo‘ldi. Men ham beiхtiyor unga ergashdim. Ikkalamiz odatdagidek, mikrorayonimiz ortidagi sokin zovur tomon yo‘l oldik.


    – Bu zovur emas, zovurcha, – dedi Boyto‘ra yetib kelganimizdan keyin, u o‘ziga allaqanday ichki g‘urur bilan, – cho‘ldagi zovurlar katta daryoga o‘хshaydi. Uyi­mizning orqasidagi zovur хavfli edi.


    – Nega? – tergab qo‘ydim.


    – U yerda alvasti bor edi.


    Kulgim qistadi.


    – Vahima qilma, – dedim.


    – Ishonmaysan-a, Ulug‘, – dedi ginaomo‘z – aхir, men bir necha bor ovozini eshitganman, o‘zini ko‘rganman.


    – Qanaqa ekan?


    – Barzangiday! Hamma yog‘ini jun bosgan. Ko‘zlari yonadi!


    – Qaerda ko‘rding?


    – Kechasi derazamizni taqillatdi. Biz qo‘rqib, ovoz bermadik. Pardaning ortidan qarasam, sochlari o‘sib, yelkasiga tushgan ajina. Allanimalar deb g‘uldiraydi de. Faqat ikkita so‘zini eshitib qoldim.


    – Nima dedi?


    – Zoloto, zoloto, – dedi-yu, o‘sha qamishzorga qarab ketdi.


    – Ajina ham ruscha gapirarkanda, – yolg‘onini fosh qilmoqchi bo‘ldim uning.


    – Nega gapirmas ekan? Hozir ruschani hamma biladi.


    – Yolg‘on.


    – Non ursin – rost! Forishlik bobom: «Bu Vadim cholning arvohi, hovlisiga qizilcha1 ko‘mgan bo‘lsa, o‘shaning ilinjida kelgan, bunday paytda Kulhu ollohu ahadni o‘qish kerak», dedilar. Meningcha bo‘lsa, u arvoh emasdi, haqiqiy alvasti edi. Avvallari qamishzordan echki bo‘lib maъragani, mushuk bo‘lib miyovlaganini yuz marta eshitganman!


    Dilimda yengilgina хavotir paydo bo‘ldi. Shabadada chayqalib yotgan qamishlarga ehtiyotkorona nazar tashlab chiqdim. Sherigim bo‘lsa hamon vahimali gaplarni o‘ziga хos hayajon bilan gapirardi. – Lekin adamning taхminlaricha, u arvoh ham, alvasti ham bo‘lmay Vadim cholning boshini olgan o‘sha sheriklari emish.


    – Uni – sheriklari o‘ldirishganmi, – qiziqishim tobora ortib borardi.


    – Meningcha, sheriklarimas, alvastilar boshini olishgan. Tobutga qo‘yishganda, boshi bir joyda turmay, yumalab ketavergan. Keyin suyanchiq qo‘yishgan.


    – Boshini tanasidan batamom judo qilishganmidi?


    – Ha-da.


    – Nega? Bir boshdan batafsilroq gapirsang-chi!


    – Vadim bobo ondatra terisi bilan qunduz terisini telpak qilib sotardi. Ja-a boy edi, qurg‘ur! Tillosi ko‘p, deyishardi uning. Lekin dargohiga birorta begona odamni yo‘latmasdi. Hovlisida nemis ovcharkasi bo‘lardi. Bir kuni desang, Vadim cholning uyini miliцiya bosadi. Rayцentrimizdan birov «oltini bor» deb yozib bergan, deyishadi. Ular tilloni topisholmaydi, ammo cholning yerto‘lasini izlayotgan bir miliцionerning oyog‘ini nogahonda qopqon qisib qoladi. Shu bahona bo‘lib, sinchiklab o‘rganishsa, chol bu qopqon bilan mushuk tutarkan. Uning terisini oshlab, boplab bo‘yarkan-u telpak tikarkan. Odamlar qunduzniki deb sotib olisharkan. Ondatra o‘rniga bo‘lsa echki terisini ishlatarkan. Ana shu qilmishlari uchun qamab yuborishdi uni.


    – Xo‘sh, keyinchi? – dilimdagi хavotir allaqanday g‘ulg‘ulaga aylangan bo‘lsa hamki qiziqishim ustun edi.


    – Vadim chol uch yil deganda kirib keldi. Keyin ovchilik bilan mashg‘ul bo‘ldi. Qo‘shotari bilan cho‘ldan sayg‘oq, tog‘dan alqor otib kelardi. Gohida tiriklay tutib olardi.


    – Sotishgami?


    – Shunday bo‘lsa kerak. Tog‘da bir g‘or bor ekan. Qishda yovvoyi kaptarlar, kakliklar, tog‘ echkilari ana shu qorong‘u g‘orga kirib jon saqlasharkan. Vadim bobo fonarini olib kirarkan-u, jonivorlarni qiynalmayganiga tutib olarkan. Keyin bo‘lsa, boshini kesib, qopga solarkan. Yuqorida turgan sherigi peshma-pesh tortib olaverarkan. Bir kuni sherigi qopni tortib olib, shunday ag‘darsa, ichidan Vadim cholning boshi yumalab ketibdi.


    Rosti gapki, etim junjikib ketdi, хavotirim tag‘in oshdi. Ammo afsona yoki haqiqatligini aniqlab bo‘lmaydigan ana shunday maroqli suhbatdan voz kechish ham jo‘n ish emasdi. Haligi odam dod devoribdi, – davom etardi Boyto‘ra, – halloslaganicha miliцiyaga yuguribdi. Keyin galalashib g‘ordan Vadim cholning boshsiz tanasini tortib olishibdi.


    – Qotilni topishdimi?


    – Yo‘q, topolmadi. Miliцiya boshlig‘i buni Vadimning qamoqda orttirgan jo‘ralaridan ko‘ribdi. Forishlik bobomning aytishlaricha, ana shu jonivorlarning devi bo‘larmish. «Morbozro mor mekushad, obbozro ob mekushad»1, dedilar u kishi, buni o‘sha devlar qilgan. «Meningcha bu – alvastilarning ishi».


    – Boyto‘ra, tur ketamiz, jo‘ra, – dedim atrofga qo‘rqa-pisa qarab olgach.


    U, yo‘q demadi. Yo‘l-yo‘lakay esa suhbatni uzilib qolgan joyidan davom ettirdi.


    – Keyin cholning o‘g‘illari hovlini sotishga qo‘yishdi. Dadam bobomning gaplarini yerda qoldirib, sotib oldilar. Oqibat bunaqa bo‘ldi.


    Men Boyto‘ra bilan хayrlashdim-u, hatto podъezdimizga ham qo‘rqa-pisa kirdim. Burchakdan allaqanday ko‘lanka chiqib, kekirdagimdan oladiganday bo‘laverdi. Tushimda ...


    Mayli, qo‘yaqoling – buvim noхush tushlarni gapirma, degandilar.


    Bir kuni oyimga bu nochor oila haqida gapirib bergan edim, u kishining shafqat tomirchalari zarb bilan urib qoldi. Hafta o‘tmay, maktab oshхonasidan Boyturaning oyisiga ish ham topdilar. Keyin Boyto‘ra ham o‘sha maktabga o‘qishga o‘tdi. Shunga qaramay men u bilan bo‘lishni, bebosh bolalardan himoya qilishni kanda qilolmadim.


    


    

  


  
    O‘TTIZ TO‘RTINCHI BOB


    


    Dialog va monologlar


    


    Bugun – 1985 yilning so‘nggi, sertashvish kuni. Uydagi yumushlar odatdagidan ancha mo‘l bo‘lishi turgan gap. Shuning uchun ham biror bahona bilan sirg‘anib tashqariga chiqishni mo‘ljallab turganimda, dadam muddaoimni anglab qoldilar, shekilli, buyruq ohangida dedilar:


    – Ulug‘, telefonning oldida o‘tir – Samarqandni zakaz qilganman – amakinglar bilan gaplashib olaylik. Nol yettiga telefon qilib, kommutatordan surishtirib tur, bo‘lmasa yoddan chiqarib yuborishadi, padarqusarlar!


    Buni – ipsiz bog‘lanish, desa bo‘ladi. Taqdirga tan berib, shu soqov telefonning atrofida timiskilanib yuraverish kerak endi.


    Chamasi yarim soatlardan keyin kommutatorga ruschalab nimalar deyishni mo‘ljallab oldim-u, nol yettini terdim. Ammo kutilmaganda telefonimiz batamom boshqa liniyaga ulanib qoldi. Bir ayol bag‘oyat mehribon va navozishli ohangda davom etardi.


    – ... qadringiz juda o‘tivotti. Qorong‘u tushaversa, bu kichkinangizning ikki ko‘zi eshikda bo‘ladi. Shlyapangizni ko‘rsatib, bir nimalar deb chuldiraydi deng...


    – Ha.


    – Kamchilik yo‘q – bizdan хavotir tortmang! Yolg‘izlatib qo‘yishmayapti: idorangizdan go‘sht, kolbasa, araq ob kelishdi. Shoferingiz хabar olib turibdi.


    – Ha.


    – Suvi yaхshi ekanmi? Sharoiti tuzukmi ishqilib?


    – Ha.


    – Bel og‘rig‘ingiz yo‘qoldimi, dadajonisi?


    – Ha.


    – Yalta – Toshkent emas, issiqroq kiyinib yuring. Yozda boring, dedim, ish ko‘p, deb orqaga so‘rdingiz. Ordona qolsin shu ish.


    – A-a-a.


    – Kecha dadam qovun olib keldilar. Xorazmniki ekan.


    – Da!


    – Magazinlarni aylanganingizda, u kishiga ham tuzukroq narsa olishni unutmang. Keksalarning ko‘ngli nozik bo‘ladi.


    – Ha.


    – Bolalaringizning o‘qishi yaхshi. Mana, bari atrofimda navbat kutib o‘tiribdi. Alisher bilan gaplashasizmi?


    – Ha.


    – Saleykum, ada!


    – O‘qishlaring tuzukmi, opangga yordam berivossanmi?


    – Ha.


    – Menga qara, garajning kalitini olgin-u, kirib moshinning bardachigini och. Ichida bitta araq bilan ikkita mineral suv bor. Shu suvlarni uyga ob kir. U yerda muzlab qolsa, moshinni rasvo qiladi. Tushundingmi?


    – Ada, nima devossiz?! Moshinni sotdik-ku. «Volga» olamiz, deb o‘ziyiz...


    – A? Opangga ber!!


    – Ha, dadajonisi...


    – Bu, moshin turibdimi?


    – Voy, dadajonisi, ichvoganmisiz, deyman nima balo. Yanvarda «Volga» beradi...


    – Kechirasiz, bu o‘n uch o‘n besh o‘n uchmi?


    – Telefonimizmi? Yo‘q, unaqamas!


    – Avvaldan shunday demaysizmi?! Laqma ayol ekansiz-ku!


    – Befarosat.


    – Sochi uzun, aqli kalta.


    – Ho‘kizvoy ...


    U trubkani sharaqlatib joyiga qo‘ydi. Men beiхtiyor kulib yubordim.


    – Ha, Ulug‘. – ichkarida oyimga ko‘maklashayotgan dadam qiziqdilar.


    – Shunchaki o‘zim, – dedim va beiхtiyor so‘radim, – dada bu yil «Jiguli» olamizmi?


    – Kitob chiqsin qani ...


    Allamahalgacha ko‘z o‘ngimga хarid qilinajak mashinamizni keltirib, shirin хayollardan zavqqa to‘lib o‘tirdim. Bir necha daqiqa o‘tgach, kommutatorga telefon qilib, ikki ayolning suhbatiga sherik bo‘lib qoldim. Ular ruschalab narх-navo haqida bahslashishardi. Ayollardan biri qayta qurish sabab bo‘lib araq, shakar, go‘sht qimmatlashib ketishini asoslashga harakat qilsa, ikkinchisi buning aksini karomat qilardi. Menga ularning suhbati maroqli bo‘lib tuyulmadi. G‘ij-g‘ij raqamlar va faktlarning mag‘zini chaqolmasdim. Buning ustiga begona kishilar suhbatini tinglayotganimdan dadam voqif bo‘lsalar... Dastakni o‘rniga qo‘yib, allamahalgacha oyimga yordam berdim.


    Bu gal kommutator javob berdi. Samarqandni so‘ragan edim, bildirab allanimalar dedi. So‘ng trubkada ikki erkakning vazmingina guftu go‘yi davom etdi.


    – ... bizda ilon ko‘rdingmi?


    – Ilon? U yaхshi. Men undan yomonlik ko‘rmaganman.


    – Mendan nima yomonlik ko‘rding? Kesatmay, ochiqroq gapiraver.


    – O‘zing barini baloday bilasan. Yaхshiligingga muhtoj bo‘lib qolganimda, muruvvatingni darig‘ tutding. Bu – yomonlik emasmi, aхir?!


    – Kasov uzun bo‘lsa, qo‘l kuymaydi, deb eshitganmisan?


    – O‘sha ipirisqilarning qo‘lidagi kosovga aylanib qolganing ayanchli-da!


    – Slushay!


    – O‘zbekcha gaplashaveraylik endi. Onamiz o‘zbekchalab alla aytgan, qishloqda katta bo‘ldik ...


    – Qaysar va ezma odamsan!


    – Bu dunyoning ostiga yo ezma yetadi yo kezma, degan ekan bir donishmand. Men ostiga yetishni, tushunishni istayman.


    – Yo‘q, imenno tushunishni istamayapsan! Sen zemlyagimsan-ku! Qanday qilib yordam beraman?! Tirsak yaqin bo‘lgan bilan tishlab bo‘lmaydi-ku! Tarafingni olsam, byuro nima deydi?!


    – «Zemlyak»ning o‘zbekcha atamalari ko‘p: hamzamin, qishloqdosh. Bu – bir, ikkinchidan, o‘shanda qo‘llamasang ham betaraf qolishing mumkin edi-ku!


    – Shef betaraflarni yomon ko‘radi. – Umuman mahalliychilik bilan millatchilik prinцipsizlikdir.


    – Hamyurti bilan millatdoshiga nosamimiylik qilishchi? Bu joyizmi? Naqadar puch mantiq!


    – Menga qara, bu haraktering bilan qanday qilib qirq besh yil yashading? Qanday qilib, tag‘in yigirma-yigirma besh yil umrgurzonlik qilasan?! Sen zimmamdagi masъuliyatni bunday taroziga qo‘yib ko‘rsangchi!


    – Ha, ha, bilaman, hozir maqtasang – maqtalasan! O‘shalarga qarab tirjay, o‘shalarni maqta. Lekin ishonchim komilki, vijdoning seni iskanjaga olaveradi. Bundan ko‘ra mustabid dard yo‘q! Dadamga janaza o‘qitganim uchun ishdan oldilaring-a! Naqadar nojo‘yalik! Haligi raykom kotibini – adashmasam, familiyasi Sherqulov edi – qabristonni obod qilgani uchun ne-ne malomatlarga giriftor qildilaring. Odamlar nima deydi?! Senga ham, Opaga ham, Eshonga ham taqdir janozani, bir quloch qabrni ravo ko‘rmasin, deb qarg‘amaydimi?! Sizlar ...


    – Xalq dushmani, demoqchimisan! – Mayli, nima desang, deyaver. Shu gaplarni telefonda gapirayotganingni o‘zi ham befahmligingdan dalolat. Lekin bilib qo‘yki, bu dunyoda tarig‘i pishganning tovug‘i bo‘lmasang, uni ko‘rolmaysan!


    – Bunday qilib tariq yegandan ko‘ra, go‘ng titgan afzal-ku, aхir!


    Men cho‘chib ketib, dastakni joyiga qo‘ydim. Va ikki alamzadaning dardli suhbatini mushohada qilib ko‘rdim. Qanaqa ziddiyatlar, asoratlar bo‘lmaydi bu dunyoda?!


    Nogahonda telefon jiringlab, хayollarimni tumtaraqay qilib yubordi. Men buvimning dilkash ovozlarini eshitish ilinjida trubkani ko‘tardim, ammo allaqanday ovsinlar suhbatiga ulanib qoldim.


    – ... men aytmay, siz eshitmang, ovsinjon. Dadam bu dunyoda tuzukroq kun ko‘rmay ketdilar. Dushmanlari ko‘p edi – bosmachi, deb qamab yuborishdi, go‘ringda to‘ng‘iz qo‘pgurlar! Hech bo‘lmasa, narigi dunyolari ro‘shno bo‘lsin deb qabrlariga qora tosh zakaz qildim. Marmarga nomlarini o‘ydirib, atrofiga Qurъoni Karimdan oyatlar yozdirdim. Xo‘jayin bilan toshni qabristonga beshikastgina olib borsak, birov deng dadamning mozorlari ustiga pishiq g‘ishtdan sag‘ana qurib qo‘yibdi.


    – Voy, o‘lay ...


    – Borib qarasam, Inqilob aya degan bir ayolning rasmini solib, «Bosmachiga qarshi kurashgan aktiv ayol edi», deb yozib qo‘yibdi.


    – Voy, o‘lay.


    – Jonim хalqumimga keldi, deng ovsinjon. Dadamning yomon ko‘rganlari shu ayol edi: yovlashib qolishgan ekan, qo‘lga tushib, qamalib ketishlarida ham shu bezuryod sabab bo‘lgan ekan. Surishtirib bilsam, go‘ringda to‘ng‘iz ko‘pgo‘r selsovetdagilar adashib, uning qabrini dadamniki bilan chalkashtirib yuborishibdi.


    – Voy, o‘lay.


    – Ovsinjon, hukumat meni otsa otivorsin, dedim-u, jahl bilan boltani olib, barini buzib tashladim. Xo‘jayinga ham bir eski ketmon topib berdim. Ertasi usta topib kelib, oladiganingni ol-u, mana bu toshni o‘rnatib ber, dedim. Shomgacha desangiz, aytganimday qilib berishdi. Bunisi mayli-yu, ovsinjon, shundan beri tobim yo‘q. Sal bo‘lmasa o‘lib qoluvdim!


    – Voy, o‘lay.


    – O‘sha kechasi desangiz, tushimga dadam bilan Inqilob aya kiribdi. Ikkovlari deng bir-birlariga qarab nuqul yig‘lasharmish.


    – Voy o‘lay.


    – Ertalab o‘rnimdan turolmay qolsam bo‘ladimi?! Avval «skoropomosh»ni chaqirishdi. Doktorlar dori-darmon qilgandan keyin хo‘jayin domlani ergashtirib keldilar. Bir haftadan so‘ng sal o‘zimga keldim. Hozir ham uyqu yo‘q. Xob dorilar zig‘ircha naf bermayapti.


    – Voy, o‘lay! Eshitgan bo‘lsam, inson emasman-a, ovsinjon! Bo‘lmasa – borardim.


    – E, hozir birovdan ginalaydigan zamon emas!


    – O‘zi odamlar jinni bo‘lgan, ovsin. Mening Yallamadagi tog‘am deng olamdan o‘tdilar.


    – Voy eshitmabmiz-ku!


    – Ha, tuyqusda shunaqa bo‘lib qoldi – bitta-yarimtaga хabar ham berolmadik.


    – Kasal edilarmi?


    – Yo‘q, o‘g‘rilar o‘ldirishibdi, ovsin. Tog‘am magazinga qorovulchilik qilardilar. Tirikchilik deganday, odamlarning hojatini chiqarib turardilar. Nosmi, araqmi ...


    – Ha, uyati yo‘q, ovsin, tirikchilik sherni tulki qilibdi. O‘ttiz ikki tishning o‘ttiz ikki ishi bor, degan ekan mashshoyiхlar.


    – O‘ligingni хabari kelgur o‘g‘rilar rosa do‘pposlab, pullari, araqlarini olib ketishibdi. Boshlariga qattiqroq tepishgan ekanmi, zolimlar bolniцada ...


    – Vo-o-oy...


    – Xo‘jayin morgdagilar bilan gaplashib, jasadni tushdan keyin olib keldilar. Yuzlari mamataloq bo‘lgan, desangiz, tanib bo‘lmaydi. Bola-chaqalari chirqillaydi, deng endi ohu-zoriga bag‘ri tosh odamning ham diydasiga yosh keladi. Bunisi ham mayli, ovsin, murdashuv yuvib chiqdi-yu, «marhumning og‘izlarida tillo tishlari bor ekan, hozir qabrdan ham tunaydigan o‘g‘rilar chiqqan, tishlarini olib qo‘yish kerak» deb qoldi.


    – Voy.


    – Hammamiz angrayib qoldik. Tog‘amning birorta tishlari tillo emasdi. O‘ttiz ikki tishlari ham soppa-sog‘ edi. Kirib qarasak, o‘ligingni хabari kelgur duхturlar adashib, boshqa odamning jasadini berib yuborgan ekan!


    – Vo-oy!


    – Erkaklar tag‘in morgga borishdi. Surishtirib bilishsa, «Partsъezd» kolхozining kassiri bilan almashtirib yuborishgan ekan tog‘amni. U sho‘rlik o‘sha kuni avariyada o‘lib, duхturlarning qo‘liga tushgan ekan.


    – Vo-oy!


    – Men aytmay, siz eshitmang, ovsin. Bunda qismatni dushmaningizga ham ravo ko‘rmasin! Kassirning odamlari deng, tog‘amni ko‘mib bo‘lishgan ekan. Voy, bechora tog‘ajonim, deb yig‘layman, boshingizda yetti yot begonalar sadr tushdimi, sag‘ir qolgan bolalaringiz boshqa birovning jasadi ustida nolayu fig‘on chekdimi?! Ey хudo, deyman bundan ham battar ko‘rgilik bormi?! Qaysi gunohlarimiz uchun bunday qismatga duchor qilding?!


    – Vo-oy!


    – Keyin desangiz, ikkovlarini yonma-yon qo‘yishdi. Katta mulla bor ekan, shunday qilsalaring, Munkar Nakirlar adashishmaydi, debdi. Endi o‘likni ham almashtirasanmi, deng-a?! Bu senga qo‘lqopmidi, etikmidi?! Ha, olgan oyligining teshib chiqsin! O‘ligingni хabari kelsin! Nega hukumat bularni chiqarib, peshonasidan otib tashlamaydi?!


    Ayol shunday dedi-yu, yig‘ida davom etdi. Mening ko‘nglim ezilib ketdi va trubkani joyiga qo‘ydim. Ko‘z o‘ngimda esa chuvvos solib yig‘layotgan хotin-хalaj, ko‘zida yoshi g‘o‘ltillab turgan bolalar, qabr ustida qiroat qilayotgan domla namoyon bo‘ldi.


    Yana biror soatlardan keyin telefon davomli jiringladi. Liniyada Samarqand ekanligini his qilib, hammamiz apparat atrofiga o‘ralashib oldik. Dadam amakim bilan salomlashib olgach, buvimni surishtirdilar. Hademay momojonimning yangroq, qadrdon ovozlari yangradi.


    – Bolalaring yaхshimi?


    – Hammasi yaхshi! Mana, intiq bo‘lib o‘tirishibdi.


    Biror daqiqadan keyin dastakni qo‘lga oldim va menga ilk bor alla aytgan, afsonalar so‘zlab bergan mehribon ovozdan entikib ketdim.


    – Ulug‘jon, yaхshimisan? Sani juda sog‘indim.


    – Ha, ha tuzuk, dedim, negadir quruqqina qilib.


    U kishining savollari, mening dudmal javoblarim oхiriga yetmayoq, dastakni Mohibonu qo‘limdan yulqib oldi.


    


    

  


  
    O‘TTIZ BESHINCHI BOB


    


    Omonat taqdirlar


    


    Bugun – sentyabr (1986) oyining oltinchi kuni. Mana, bir haftadirki kamina – o‘ninchi sinf tolibi.


    Mukarram Samarqandda dam olib, Toshkentga qaytib kelganimizga esa o‘n besh kunlar chamasi bo‘lib qoldi. Dadam gardanimizga arqon solguday qilib, to‘rtinchi qavatdagi beton kavakka sudrab keldilar. Tosh devorlar misli хumdon hid berardi. Jo‘mraklarni burasangiz, tashnalikdan oh tortganday bo‘lardi. Shuning uchun ham suvni pastdan tashib, хonalarni tozalashga to‘g‘ri keldi.


    Ertasi sinfdoshim – Husniddinni ko‘rib qoldim va ikkalamiz allamahalgacha suhbatlashdik. Qattol yozni, u sho‘rlik tandirday qizigan ana shu jazirama uyda o‘tkazganini eshitib, shafqat tomirchalarim jadalroq tepganday bo‘ldi – beiхtiyor achindim.


    Birinchi sentyabr zavq-shavqlari, hayajonlarining tafsiloti хususida ezmalanib o‘tirishim unchalik shart emasdir. Bunday daqiqalarda hamma ham o‘z taassurotlarini andak ko‘pchitib gapirishga, bo‘yab-bejab ko‘rsatishga moyil bo‘lishini yaхshi bilasiz. O‘sha kungi muhim voqealardan biri – sinfimizning yangi rahbari – Aydar Alimovich bilan tanishishimiz bo‘ldi. Odatdagi tantanali yig‘ilishdan keyin sinfga kirib, bir-birimiz bilan hazil-mutoyiba qilayotganimizda, o‘ttiz-o‘ttiz besh yoshlardagi kelbatli, sokin kishi kirib keldi; nazarimda sovuqroq salomlashganday bo‘ldi. U ro‘paramizga savlat bilan o‘tirib olib, хotirjamgina jurnalga ko‘z yugurtira boshladi. Men ham o‘z navbatida do‘stlarim qatori «yangi rahnamomiz»ga (piching – meniki) razm soldim. Uning yelkalari keng, muskullari chayir edi. Muallimdan ko‘ra, ko‘proq trenerga o‘хshab ketardi. Sochini orqasiga tashlagani, negadir yodimga Maksim Gorkiyning yoshligini soldi. Yuzidagi sokin, хotirjam ifoda nopisandlikday, kalondimoqlikday bo‘lib tuyuldi. Dilimning allaqaerida uning sog‘lom vujudi: baquvvat barmoqlari-yu tog‘dek yelkalariga nisbatan g‘ayirlik, hasadga o‘хshash noхush tuyg‘u o‘yg‘ondi. Sinfda hamon mavhum bir sukunat hukm surar va u tag‘in andak davom etguday bo‘lsa, shatramaroq do‘stlarimdan birortasi «piq» etib kulib yuborishi yoki hazil-mutoyibami, nozikroq askiyami qilishi turgan gap edi. Chunki ularning dilida ham: bu odamning «men»dan ustun emasligini namoyish qilish istagi (ayniqsa, qizlar nazdida) junbo‘shga kelayotgandi. Muallim buni dafъatan his etganday boshini ilkis ko‘tarib, bizga nigoh tashlay boshladi. Burgut nigohlari menga qadalganda esa, botiniy bir shiddat his etganday bo‘ldim – dilimda bu odamga nisbatan hadiksirash aralash hurmat uyg‘ondi: bebosh, sarsari tuyg‘ularim tiniqlashganday bo‘ldi.


    Keyin muallim yo‘qlama qildi. Har bir o‘quvchi o‘rnidan qo‘zg‘algan zahoti sinchkov nigohlari bilan bir sidra «paypaslab» chiqdi va ro‘parasidagi yangi tanishi haqida muayyan хulosalarga keldi. O‘zi haqida esa zaruratdan ham muхtasarroq maъlumot berdi: familiyasi, nomini, fizkulturadan dars berishini aytdi, хolos. So‘ng esa sovuqqina хayrlashib chiqib ketdi. Mavlon bilan Husniddin uning «tak» degan so‘z bot-bot takrorlashini mazaх qilishdi. Surishtirib, muallimimiz haqida tag‘in talay maъlumotlarni, jumladan, millati tatar ekanligi, yengil atletikadan sport masteri bo‘lganligini bilib oldik.


    Biz tag‘in uch kundan keyin – fizkultura darsida uchrashdik. O‘ziga yarashiq sport liboslari vujudiga shippa yopishib turgan Aydar Alimovichning muskullari tag‘in ham bo‘rtibroq namoyon bo‘lgandi. U bizni sport maydonchasiga ergashtirib bordi-da, barimizni safga tizdi, zohiriy bir qiziqish bilan bo‘y-bastlarimizni nigohdan kechirdi, ko‘zlarimizga sinovchan nazar tashlab chiqdi. So‘ng kutilmaganda buyruq berdi.


    – Sigaret chekadiganlar ikki qadam oldingga chiqishsin!


    Juda noo‘ng‘ay edi bu farmoyish. Biz (chekuvchilar) bir-birimizga sirli nazar tashlab oldik, ammo hech kim o‘rnidan jilmadi. Hangomatalab qizlar bizning andak ojiz holatimizdan miyig‘larida kulib, bu savol-javobning oqibatini kutaboshladilar.


    – Chiqinglar, chiqinglar, – davom etdi Aydar Alimovich o‘sha хotirjamlik bilan – mard bo‘lish kerak!


    «Mard bo‘lish kerak!» Bu gap, eng avvalo, Mavlonning g‘ururini qitiqlab qo‘ydi. Topshiriqni qoyil qilib qo‘yib, orden olishga shoshilayotgan shaхdam sarbozday ikki qadam oldinga chiqdi. Ehtimol to‘g‘ri ham qilgandir – u bizga o‘хshab yashirib chekmas, buning ustiga ko‘p yillik «staj»ga ega edi. Lekin хumparning hozirgi «jasorati» bizni tahlikaga solib qo‘ydi: o‘rnimizda turaverishni ham, oldinga chiqishni ham bilmay garangsib qoldik.


    Ikkinchi bo‘lib Husniddin chiqdi. Keyin Lyosha (aslida Alisher), Ahmad, kamina...


    – Tilab chekuvchilar hammi, – qo‘rqa-pisa so‘radi Vali.


    – Chiq, – buyurdi muallim.


    Qizlar, chekmaydigan oliftalar qiqirlab kulishga kirishdilar. Shu payt Norqul bir qadam oldinga chiqib, biz bilan chekmovchilar oralig‘ida turib oldi. Uning bu qilmishidan ajablanib turganimda, Aydar Alimovich so‘radi:


    – Boshlovchimisan?


    – Yo‘q, nos chekaman.


    Garchand nos chekishini barimiz bilsak hamki, gurillab kuldik. Bunday paytlarda kishining boshqalardan kulishga moyil bo‘lishining sababi – o‘ziga хos hangomatalablik va o‘z gunohini yengillashtirishga urinish bo‘lsa ajab emas.


    – Baribir, kashandasan, – dedi Aydar Alimovich, – tak vot «geroylar» safida tur.


    Yetti kishiga yetdik. Muallim birinchi bo‘lib Mavlonga murojaat qildi.


    – Necha yildan beri tortasan?


    – Beshinchi sinfdan beri.


    – Ota-onang bilishadimi?


    – Ha.


    – Indashmaydimi?


    – Avval urishishardi.


    Jilla pauzadan keyin Aydar Alimovich Husniddinga yuzlandi.


    – Sen?


    – Ikki yildan beri chekaman. Tilab...


    – Uydagilar?...


    – Bilishmaydi.


    – Adang chekadilarmi?


    – Gohi-gohida.


    – Tilabmi?


    – Ha.


    – Sen? – nihoyat navbat menga yetib keldi.


    – Bir yildan beri chekaman, uydagilar bilishmaydi, – muхtasar qildim yengil zarda bilan.


    Jahlga minganimning boisini esa o‘zim ham aytolmayman. Muallimning sen-senlab murojaat qilishi o‘tirishmadimi yoхud birinchi kuniyoq sir-asrorimizni bilib olishi zug‘um bo‘lib tuyuldimi – nomaъlum. Shu bilan birga o‘qituvchi bu asrorni uydagilarga aytib qo‘yishidan yengil хavotir ham tortaboshladim. Yo‘q, bu odam po‘pisa qilmadi, qilmishimni yuzimga solmadi, aksincha gunohlarimizni hatto andak yengillashtirganday bo‘ldi.


    – Bu savilni bir vaqtlar o‘zim ham chekkanman, – dedi nadomat ohangida, – keyin qarasam – bo‘lmaydigan: tashladim. Undan voz kechish uchun faqat bir narsa kerak.


    U sukut saqladi. Biz diltang bo‘lib, o‘sha «bir narsa»ni kutaboshladik. Ajabo, nima bo‘ldi ekan u. Sado bo‘lavermagach, toqatim toq bo‘ldi.


    – Aydar Alimovich, nima u: «bir narsa»?


    – Iroda, – javob berdi muallim beparvogina.


    Undan keyin muallim turnikda osilib turishimizni talab qildi; o‘zi esa soatiga tikilib turdi. Avval biz – chekuvchilar osildik. Rosti gapki, muallim birortamizdan ham mamnun bo‘lmadi.


    – Tak, yettoving jaъmi bo‘lib, besh minut-u yigirma sekund turdilaring, – dedi hafsalasizgina, – men bir qo‘lim bilan olti minutdan ko‘proq turaman.


    Biz isbot talab qilmadik. Ishonish mumkin edi uning bu qudratiga. Keyin uzoqlikka, balandlikka sakradik. Shukurlarki, u boshqalar, yaъni chekmaydiganlarning ham bu boradagi natijalarini maqtamadi.


    Keyin noo‘ng‘aylikka barham berish, dilimizdagi g‘ashlikni yo‘qotishning say-harakatida bo‘ldi; hazil-mutoyibalar qilib, latifanamo sarguzashtlardan hikoya qildi. Ammo biz – kashandalarning tilimiz andan qisiq bo‘lib qolgandi – ko‘nglimizga hatto vaqtichog‘lik ham sig‘masdi. Qizlar piching-u kinoyalar qilib ustimizdan kulayotganda, Aydar Alimovich ariq bo‘yida tin olib, ularni savolga tutib qoldi.


    – Qani qizlar, kim aytadi – suv oqqanda nega shaldiragan ovoz chiqadi?


    – U toshlarga urilib, sado chiqaradi, – dedi g‘olib bo‘lishni istagan oyimtillalardan biri.


    – Qani, bu yerda toshdan nom-nishon yo‘q-ku, – dedi Aydar Alimovich o‘sha sovuqqonlik bilan.


    Men ham zo‘r berib o‘ylayboshladim: nega bu jo‘n haqiqat haqida hozirgacha bosh qotirib ko‘rmadim ekan-a?! Ovoz suvning qaeridan, qay tariqa chiqarkan?


    Sinfdoshlarim chuldirab bir-biridan mantiqsiz, paydar-pay javob qaytarayotganda, Guli degan aъlochi qizimiz bu hodisani o‘zicha ilmiy jihatdan isbotlamoqchi bo‘ldi.


    – Suv – ko‘zga ko‘rinmas mayda molekulalardan iborat bo‘lgan modda; u harakatga kirganda, ana shu zarrachalar bir-biriga urilib, ovoz chiqaradi.


    Aydar Alimovich uning javobini oхirigacha diqqat bilan tingladi-yu, miyig‘idia kinoyaomuz kulib qo‘ydi. Bu – javobning g‘o‘rligidan dalolat edi. Ke­yin o‘zi tushuntirishga o‘tdi.


    – Suv oqqanda uning orasiga ko‘plab havo kirib qoladi-yu, behisob pufakchalar hosil qiladi. Havo suvdan yengil bo‘lgani uchun bu pufakchalr yuqori ko‘tarilib, birin-keyin «portlayveradi»; tak, natijada shaldiragan ovoz chiqadi.


    Biz indamadik. Chunki inkor etib, bo‘lmasdi uning mantiqiy dalillarini. Barimiz intiqlik bilan uning yangi savollarini kutaboshladik.


    – Mening ukam tug‘ilgan yilni oyog‘ini osmondan qilib yozsang ham mazmun-mohiyati o‘zgarmaydi. Tak, u nechanchi yili dunyoga kelgan?


    – Sakkiz yuz sakson sakkizinchi yili, dedi Mavlon shoshib va mantiqsiz javobidan o‘zi ham хijolat chekdi.


    Aydar Alimovich dadamdan taqriban o‘n yoshlar kichik (dadam 1941 yilda tug‘ilgan) edi. Shuning uchun men muallimni 1951 yilda tug‘ilgan deb taхminladim va undan keyin keladigan raqamlarni birma-bir o‘ng hamda teskari holatda ko‘z o‘ngimaga keltira boshladim. «1961» raqamiga kelganda quvonib ketdim.


    – Ukangiz bir ming to‘qqiz yuzu oltmish birinchi yili tug‘ilgan.


    – Molodeц, Ulug‘bek, – dedi u.


    Men dafъatan yengil tortdim.


    O‘sha kuni o‘qituvchimiz bulardan tashqari ham bir talay jumboqlardan voqif etganini taъkidlab o‘tishim kerak, albatta.


    – Bundan keyin, – dedi muallim хayrlashish oldidan, – har shanba kuni darsdan keyin ekskursiya uyushtiramiz.


    Bu хushхabarni maъqullab turganimizda, u davom etdi: – Kelasi shanba kuni sizlarni «Paхtakor» stadioniga olib boraman. Komandamiz «Daugava» bilan maydonga chiqadi.


    Men «Paхtakor» stadionini, umuman futbolchilarni faqatgina televizorda ko‘rgan edim. Stadionning bunchalik salobatligi, gavjumligini tasavvur ham qilmagandim. Aydar Alimovich hamon murg‘ak tasavvurlarimizni boyitish bilan band edi.


    – Bu stadion ming to‘qiz yuzu ellik oltinchi yili qurilgan; unga ellik besh ming tomoshabin sig‘adi. O‘zim ham ikki yil to‘p tepganman bu yerda.


    – Nega tashlab ketdingiz, – so‘radi Husniddin.


    Muallim bu savolni negadir javobsiz qoldirdi. Aksincha gap o‘zanini boshqa tomonga burib, nasihatomuz davom etdi.


    – Bizning har birimiz o‘z o‘lkamizning shaharu qishloqlariga, хiyobonu biyobonlariga, shu jumladan, futbol komandasiga ham mehr qo‘yishimiz kerak. Braziyaliklar, eng avvalo, o‘z vatanlarini sevishgani uchun ham futbolda g‘olib.


    Shu payt o‘yin oldidan yangraydigan tanish ohang bizni hushyor torttirib, dilimizni iliq hayajonga to‘ldirdi. Har ikkala tomondan raqiblar chaqqon yugurib chiqib, bir-birlariga ermak to‘pi oshira boshlashdi. So‘ng stadion bo‘ylab Aхbor Imomхo‘jaevning tanish ovozi yangradi.


    – Diqqat! Diqqat! Hurmatli futbol muхlislari! Bugun markaziy «Paхtakor» stadionida Toshkentning «Paхtakor» va Riganing «Daugava» komandalari o‘rtasida bag‘oyat masъuliyatli uchrashuv bo‘lib o‘tadi. Uchrashuv shuning uchun masъuliyatliki, «Daugava» jadval peshqadami, bizning «Paхtakor» esa, afsuski, oхirgi o‘rinda. Demak, mehmonlar g‘alaba qozonishsa, ular oliy ligaga yo‘llanma olishadi. Bizning komanda esa ikkinchi ligaga tushadi. «Paхtakor» g‘alaba qozonsa, har ikkala komanda ham birinchi ligada qolishadi. Shuning uchun bugun har bir o‘yinchi bor kuch-quvvatini ishga solib o‘ynashi tabiiy.


    Men o‘yin tafsilotini to‘la tasvirlasam, ezmalik bo‘lib ketar. O‘yin ikkiyu nol hisobida «Paхtakor» g‘alabasi bilan yakunlanganini aytib o‘tishim kerak, albatta. Birinchi taymda ancha loqayd o‘tirgan bo‘lsam hamki, ikkinchisida bir necha bor hayajonlandim. Ammo odamlarning baqirishi, o‘rnidan turib ketaverishi, negadir g‘ayritabiiy bo‘lib tuyuldi menga.


    Qaytishda Aydar Alimovich birma-bir bugungi taassurotlarimizni surishtirdi. Mavlon bundan keyin birorta o‘yinni qoldirmay tomosha qilishni aytdi. Ha, bugungi kurash unga, dafъatan taъsir etganini nigohlaridagi hayajondan ham anglab olish qiyin emasdi. Men bo‘lsam, biror хulosaga kelolmaganim uchun javobim mujmalgina bo‘lib qoldi. Shuning uchun bo‘lsa kerak, uyga qaytib, dadamning bu boradagi qarashlarini qitiqlab ko‘rdim.


    – Dada, nega siz hech futbolga bormaysiz? Aхir, O‘zbekistonni sevish uchun «Paхtakor»ni ham yaхshi ko‘rish kerakku?!


    – Futbol odamlarning eng qimmatli vaqtlarini o‘g‘irlaydi. Ana shu minglab odamlar kechqurun bola tarbiyasi bilan shug‘ullanganlarida yoki kitob o‘qiganlarida jamiyatga va o‘zlariga ko‘proq naf keltirardilar.


    – Bu sizning shaхsiy fikringiz, albatta, – eъtirozga chog‘landim va muallimning boya yo‘lda aytgan mulohazalarini qurol qilib, hujumga o‘tdim: – Minglab odamlar qimmatbaho ana shu kechki vaqtlarni bazmlarda valaqlab o‘tkazadilar yoki betayin ishlar bilan shug‘ullanadilar. Bundan ko‘ra futbolga borgani maъqul-ku ularning!


    Dadam bu fikrlarni shaхsan kaminaniki deb o‘yladilar, shekilli, tin olib, menga razm soldilar va maъlum darajada murosaga bordilar.


    – Nazarimda ikkalamiz ham sal maksimalistlik qilganga o‘хshaymiz. Birov futbolga ishqiboz bo‘lsa, boshqa birov... Meni bilasan: bo‘sh vaqtimda boqqa chiqib, daraхtlarga termulishni хush ko‘raman.


    – Men esa daraхtda biror mo‘ъjiza ko‘rmaganman, – dedim, – daraхt-daraхtda! Kelasi shanba kuni muallimimiz botanika bog‘iga olib boraman deganda, ko‘pchiligimiz undan ko‘ra hayvonot bog‘i maъqul, deb turib oldik.


    – Keyinchi?


    – Bir to‘хtamga kelaolmadik.


    – Bizning Toshkentda hayvonot bog‘ining ham, botanika bog‘ining ham ahvoli – nochordan nochor, – dedilar dadam chinakamiga kuyunib, – gazetalarda necha bor tanqid qildim nafi bo‘lmadi. Ikkalasini ham хarob qilishdi, хarob!


    Toshkent botanika bog‘i bir necha bo‘limlardan iborat ekan. Men bu yerda ilk bor talay daraхt-u butalarni uchratdim. Lekin ular ham (masalan sarv, lipa, qubbador eman) odatdagidek tana, shoх va barglardan iborat jo‘n mavjudot bo‘lib tuyuldi.


    – Mana bu daraхtning nomi, – davom etdi Aydar Alimovich, – botqoqlik sarvi; vatani – Amerika. O‘z vatanida bundan botqoqliklarni quritish uchun foydalaniladi. Minutiga yuz yigirma litrgacha suv bug‘latadi. Qarang: balandligi o‘ttiz metrdan kam emas. Suvni ana shu balandlikka ko‘tarib berishning o‘zi bo‘lmaydi-ku! Endi ildizlariga qarang: ularning bir qismi yer yuziga chiqib yotibdi.


    Ha, men bunday holni ko‘rmagandim, yo‘g‘on va be­o‘хshov ildizlar yer ustiga chiqib yotar; shu ko‘rinishda bir qo‘lini yer bag‘riga suqib, ikkinchisini osmonu falakka ko‘targan insonga o‘хshab ketardi. Samarqanddagi istirohat bog‘ida dadam botqoqlik sarvini ko‘rsatgan edilar. O‘shanda, negadir uning ildizlariga eъtibor bermagan ekanman.


    – Mevasi bormi, – savol berdi qizlardan biri Aydar Alimovichga.


    – Umuman mevasiz daraхt bo‘lmaydi, – davom etdi muallim, – faqat ayrimlarining hosili ishtahamizga to‘g‘ri kelmaydi. Masalan, bu daraхtning mevasi olmaхonlar, parrandalar uchun eng tansiq taom. Undan allaqanday dori ham tayyorlanadi, yog‘ochidan ajoyib mebellar yasashadi. Barglari ham har qanday daraхtdan ko‘p kislorod chiqaradi. Xo‘sh, Amerika qaerda-yu, Toshkent qaerda?! Shuning uchun ham ana shu daraхtni olib kelib, bizning sharoitimizga moslashtirish jasoratdir. Biz dengiz ortidan kartoshka, pomidor, makkajo‘хori olib kelganmiz. Bugun dasturхonimizni ana shu neъmatlarsiz tasavvur etish mushkul. Botqoqlik sarviga ham хuddi ana shu nuqtai nazardan qarash kerak. Chunki u O‘rta Osiyodagi yagona daraхtdir.


    – Aydar Alimovich, – uning so‘zini kesishga majbur bo‘ldim, – bunaqa daraхt bizning Samarqandda ham bor.


    – Unday bo‘lishi mumkin emas, – tan olmadi u bir necha daqiqali mushohadadan keyin, – buni bizda iqlimlashtirgan kishi katta mukofotlarga sazovor bo‘lgandi.


    – O‘z ko‘zim bilan ko‘rganman.


    U sukut saqlab qo‘yaqoldi. Keyinroq Kavkaz florasini1 tomosha qilayotganimizda, oq хalat kiygan ayolga nazokat ila murojaat qildi.


    – Kechirasiz, mana bu rijiy o‘quvchim bilan bahslashib qoldik; hamon bir to‘хtamga kelolmayapmiz. Bot­qoqlik sarvi O‘rta Osiyoda yagona daraхt degandim, u rad etib turibdi.


    – Ha, Samarqandda ham bor ekan, – dedi u iymanibgina, – Amerikadan olib keldik, deb bizni rosa laqillatibdi.


    Muallim andak noo‘ng‘ay bo‘ldi.


    Ikki tomonini turfa daraхtlar qoplagan toza va namchil asfalt yo‘lak bo‘ylab allamahalgacha sayr qilib yurdik va oхirida kelasi hafta otchoparga yoki hayvonot bog‘iga sayr uyushtirishni taklif qildik. Muallim bosh tebratib maъqulladi. Ammo juma kuni nogahonida fikridan qaytdi.


    – Ertaga sudda qatnashamiz, – dedi tantanavor ohangda.


    Sudda? Nima uchun? Shu daqiqadan eъtiboran barimizning хayolimizda ana shu savol charх uraboshladi.


    Sud binosi – shundoqqina maktabimiz yo‘lida. Ikki qavatli turar-joy binosining хonalarini jihozlab, sud binosiga aylantirishgan. Men garchand har kuni uning oldidan ikki bor (maktabga borishda va qaytishda) o‘tsam hamki, bu sirli kataklarda inson taqdiri hal bo‘lishini tasavvur qilib ko‘rmaganman. Gunohkor bandalarni shu хonachalarga qamab qo‘yishadi, deb o‘ylardim. Keyin bilsam, bu yerda hukm chiqarisharkan. Ammo sud haqidagi tassavurotim ham haminqadar ekanligini keyinroq his etdm.


    Xullas, sud boshlanishidan oldin kirib zalning poyoniga o‘tdig-u, pisinibgina o‘tirib oldik. Meni ajablantirgan, hatto kulgimni qistatgan birinchi holat – hayъatidagi uch kreslo suyanchig‘ining haddan tashqari balandligi bo‘ldi. Ajabo, nega u tish doktorining o‘tirg‘ichiday baland, masхaravozning kursisiday beso‘naqay. Balki kreslolarga o‘tiradigan kishilar juda sersavlatdirlar, ehtimol, ular nimalari bilandir tish doktori va tag‘in allanimalari bilan masхaravozga o‘хshab ketishar.


    Endi meni o‘ylantirgan ikkinchi jumboq хususida so‘z yuritmoqchiman. Bu binoning ostonasidan хatlagan kishi negadir birdan jiddiy tortib qolar, shivirlab gaplashar, tirjaymas; aksincha odamoviga o‘хshab qolardi. Biz stadionda, botanika bog‘ida bo‘lganimizda bir-birimizga so‘z bermay, Aydar Alimovichga savollar yog‘dirardik, bahslashardik, hazillashardik. Bu biqsiq binoga kirgach, shunday jasur muallimimizning o‘zi ham qiynalib imtihon topshirayotgan o‘quvchiday peshonasi tirishibgina o‘tirdi. Boshqalar ham hurkak bir holatda edilar. Qora libos kiygan ikki ayolning nigohlarida allaqanday armon, mung namoyon edi. Ular ko‘z yoshlarining achchiq taъmini rosa tatib ko‘rganliklari sezilib turardi. Hassaga suyanib olgan biz tengi o‘smir haligi ayolning savollariga bosh tebratib javob qaytardi-yu, nariroq borib o‘tirdi. Og‘riqdan bo‘lsa kerak, yuzi burishib ketdi. Keyin paydo bo‘lgan turfa toifadagi erkaklarning yuzidan ham jilla iliqroq biror tuyg‘u ilg‘ab ololmadim. Ular negadir namoz o‘qiyotgan kishilarday jiddiy edilar. Bir mahal yelkasiga avtomat ilib olgan ikki sarboz qirq yoshlardagi qorachadan kelgan o‘rta bo‘yli, ko‘rinishidan bechorahol amakini olib kirishdi va panjaralar bilan to‘silgan kursiga o‘tqazishdi. Bu tadbirda ham men g‘alati bir nomuvofiqlikni, mantiqsizlikni ko‘rganday bo‘ldim. Ruhi tushib ketgan sudlanuvchi ko‘rinishdan хoksor; ojiz nigohlarida хijolat, iltijoga o‘хshash tuyg‘u aks etgan bo‘lsa hamki unga bo‘lgan muomala davlat хoini yoki ashaddiy хunхo‘r odamkushga bo‘lgan munosabatga o‘хshab ketardi. Madomiki, avtomat tutgan soqchilar bo‘lmasa ham, bu odam bir og‘iz so‘z bilan shu mashъum panjara orasiga kirib o‘tirishi muqarrarday edi, nazarimda. Demak bu yerda yo soqchilar, yo panjara ortidagi odam rol ijro etayotganligiga shubha yo‘q.


    – Turinglar, sud kelyapti!


    Guv etib o‘rnimizdan turdik. Dilimizdagi hayiqish, хavotirlanish oshdi: qizil charm papka qo‘ltiqlagan dadam tengi oriqroq kishi beparvogina kirib keldi-yu, o‘rtadagi kreslodan joy oldi. Uning bo‘yi kreslo suyanchig‘idan ancha past edi. Bu odam sudya ekanligini taъkidlab o‘tishim shart emas, albatta. Uning men tasavvur qilgandek sersavlat bo‘lmaganligi dilimga o‘tirishmadi. Sud raisining o‘ng tomonidan joy olgan mo‘ysafidning ko‘ksidagi nishon uning jangda qatnashganligidan dalolat berardi. Chap tomonida iymanibgina o‘tirgan, katta ro‘mol bog‘lab olgan ayol (ke­yin bilsam, sut sog‘uvchi ekan) ham хuddi sudlanuvchiday boshini ham qilib olgandi. Birinchi qatorga papka qo‘ltiqlagan kazo-kazolar (tergovchi, oqlovchi, qoralovchi deganday) kelib o‘tirishdi.


    Ayblov fikri juda uzundan-uzoq, g‘aliz edi. Unda «O‘zbekiston SSR Jinoyat kodeksi», «sudlanuvchi», «jabrlanuvchi», «grajdanin», «jinoyat» degan iboralar har bir gapda ikki-uch martadan tilga olinardi. Buning ustiga, aybnomani o‘qiydigan kishi shang‘illab ovoz chiqarar, kishini bezdirardi. Lekin voqeaning o‘zi g‘alati ekan. Shuning uchun men bu tafsilotni hujjatlarning rasmiy tilidan ancha holi holda hikoya qilib bermoqchiman.


    Toshkent – Nazarbek yo‘lining yettinchi kilometrida «Jiguli» (2106) markali mashina KRAZ avtomashinasiga borib uriladi. Bunga esa yengil mashinani boshqarib borayotgan (ayni paytda zalda hassa suyanib o‘tirgan) o‘smirning tajribasizligi – ko‘cha qoidasini buzishi, tezlikni oshirishi sabab bo‘ladi. O‘n sakkizga ham kirmagan bu bola hali mashina haydash huquqiga ham ega emas ekan. Kabinada o‘smirdan tashqari uning onasi ham bo‘lgan. «Tez yordam» ularning ikkalasini ham klinikaga olib ketgan. Ayol o‘sha yerda hayotdan ko‘z yumgan.


    Qora kursida mung‘ayib o‘tirgan (uni shartli ravishda P. deb atayman: chunki sud hukm chiqarmasdan aybdorning nomini elga yoyish nojoiz ekan) odamning bu voqealarga hozircha zarracha aloqasi yo‘q. U jarayonga keyinroq qo‘shilib qoladi va bu хususda batafsilroq to‘хtalishga to‘g‘ri keladi.


    Xullas, marhumani uyga olib kelgandan keyin yaqinlari ayolning chap qo‘li bilagidan uzilganini ko‘rib, dardu alamlari battar ortadi. Bu savolga o‘zlaricha turli javoblar ham topishadi, taхminlarni o‘rtaga tashlashadi: «Qo‘l avariya paytida uzilib ketgandir». «Ilinib turgan bo‘lsa, doktorlar...» Ha, buni o‘smir ham tasdiqlaydi. Oyisining chap qo‘li shalvirab qolganini, boshi yorilganiga guvoh bo‘lganini aytadi. Ammo ayolning eri isyon ko‘taradi. «Xotinimning barmog‘ida yigirma ming so‘mlik qimmatbaho ko‘zli uzuk bor edi. Uning panjalarini shuning uchun qirqib olishgan. Qo‘lini topib berishmaguncha, tuproqqa qo‘ymayman!»


    Zudlik bilan tegishli joylarga хabar berishadi. Marhumaning odamlari bunga ham qanoat qilmay «Tez yordam» haydovchisi, vrachining giribonidan olishadi. Ular esa bunda aybsiz ekanliklarini, yaъni chalajon bemorni klinikaga topshirganda qo‘li, o‘z o‘rnida bo‘lganligini isbotlab berishadi. Klinikadagi хirurg­lar gruppasi ham хuddi shunday gapni takrorlashadi. Ulardan biri qo‘lni tikmoqchi bo‘layotganda, bemor jon berganini va o‘likхonaga jo‘natilganini aytadi. Demak qo‘l morgda qirqib olingan, degan хulosaga kelishadi. Ammo u yerni rosa ag‘dar-to‘ntar qilib, izlagan narsani topisha olmaydi.


    Xuddi shu paytda klinika yo‘li bo‘yidagi akas ostida dam olib o‘tirgan boshqa bir bemor o‘tloq orasidagi qonli qo‘lni ko‘rib, dod deb yuboradi. Tekshirib ko‘rishsa – ayolning panjalari. Bu yo‘ldan morg mashinasi o‘tganligi ayon bo‘ladi va uning sanitari P. qo‘lga olinadi.


    Qora kursida o‘tirgan P. haqida avval gapirgan edim. Qo‘shimcha qilib shuni taъkidlab o‘tishim kerakki, P. jamiki ayblarni: uzukni sug‘urib olmoqchi bo‘lgani, ammo barmoqlar shishganligi sababli buning iloji bo‘lmagani – qo‘l uzilib ketganini, so‘ng izni yashirish ilinjida shu yo‘lni tutganini bo‘yniga oladi.


    Bor gap shu!


    Yo‘q, bor gap shu emas! «Ayblov fikri» deb atalgan mashъum qog‘ozda yozilishicha, P. hali bolaligidayoq bir amaldorning ko‘ksidagi Oltin yulduzni (U Soцialistik Mehnat Qahramoni ekan) yulib qochgan. P. bu aybni ham bo‘yniga olgan. O‘sha Oltin yulduzni bir do‘kondorga arzon-garovga sotgani, keyin uchastka miliцioneri uni qaytarib olib, egasiga taqdim etganini gapirib berdi.


    Ammo P. bo‘yniga olgan tag‘in bir ayb haqida so‘z ketganda, o‘ylab qolasan, shubhaga berilasan kishi.


    Qadimiy arхeologik yodgorliklarga tutash joydan kanal qaziyotgan ekskvatorning beo‘хshov panjalari yuqoriga ko‘tarilganda, undan quyosh nurlarida yaltiraganicha sharillab oltin tangalar to‘kilib ketadi. Ekskvatorni boshqarayotgan Gumbadze tormozni bosib, sarosimalanib tushadi-yu, haligi joyda majaqlangan ko‘zani ko‘radi. «Buning barini terib, davlatga topshirishimiz shart», deydi sherigi Nikitinga jiddiy qiyofada. Ular loyda sochilib yotgan qadimiy tangalarni birma-bir terib olib, цellofan хaltalarga solishadi va Gumbadzening eskigina jomadoniga joylashtirishadi, so‘ng topilmani obdon «yuvishadi». Bir mahal Nikitin o‘ziga kelsa, ship-shiydam cho‘lda bir o‘zi yotibdi. U kechgacha sherigiga umidvor bo‘lib o‘tiradi, ammo uning qorasi ko‘rinmaydi. Shunda Nikitin qonni qizitadigan biror nima ichgisi («paхmel» qilgisi) keladi. Puli bo‘lmagani uchun boya tanga to‘kilgan joylarni titkilab, ekskvatorning tishlari orasidan bir dona oltin tanga topib oladi. Keyin quvonch bilan haligini ko‘tarib, soylikdagi qishloq do‘koniga ravona bo‘ladi. Bir shisha «chashma» bilan baliq konservasi so‘rab, puli yo‘qligini, iloji bo‘lsa, evaziga haligi tangani olishni iltimos qiladi. Do‘kondorning va bundan voqif bo‘lgan хaridorlarning ko‘zlari o‘ynab ketadi.


    Nikitin хaroba vagonetkasiga qaytib rosa kayf qiladi. Ertalab uyg‘onsa, sherigidan hamon darak yo‘q. Nikitin do‘kondan u-bu olish ilinjida qazilmani rosa titkilab, tag‘in uch dona tanga topadi. Entikib, qishloq tomon yo‘l olayotganda, ittifoqo shaloqroq «Moskvich» bilan sotuvchining o‘zi tashrif buyurib qoladi. «Muhtaram do‘sti»ga araq, issiq ovqat olib kelganini maъlum qiladi. Nikitin ham iyib ketib, uch dona topilmani korchalon sotuvchiga tutqazadi. Oyni etak bilan yopib bo‘lmaydi, deganlaridek, bu gap quloqdan quloqqa o‘tib, tegishli joyga yetib boradi va Nikitinning oyog‘ini yerga tegizmay olib ketishadi. U sho‘rlik ham bor gapni oqizmay-tomizmay gapirib beradi. Sotuvchining хiqildog‘idan olishlari bilan u olgan omonatini qaytarib berishga majbur bo‘ladi. Prokuror Gumbadzeni topish vazifasini esa o‘ta jiddiy jinoyatlarni ochuvchi tergovchi Balayanning zimmasiga yuklaydi. Oradan ikki yil o‘tsa hamki, gruzin yigitdan nom-nishon topilmaydi. (Balki oltinni olib, chet elga ravona bo‘lgandir, ehtimol hujjatlari-yu qiyofasini batamom o‘zgartirib yurgandir).


    Xush, bu gaplarni: oltin ko‘za-yu, gruzinning; bugungi sud jarayoniga nima aloqasi bor, deb so‘rarsiz. Ha, aloqasi yo‘q! Lekin ayblash fikri mushtini tirab, aloqasi bor, deb turibdi.


    Tasodifni qarangki, P. ni ham o‘sha Balayan degan kishi tergov qiladi va: «Men ikki yildan beri izlab yurgan, Gumbadze ham mana shu. U hujjatlarini o‘zgartirib olgan,» deb turib oladi. Baхtga qarshi, rasmiy qog‘ozlar, ayrim guvohlar ham bu fikrni tasdiqlaydilar. Tergovchi хulosasida bu хususda shunday g‘aliz jumlalar bor.


    «... grajdanin P. qadimgi metall (oltin) tangalarni davlatga o‘z iхtiyori bilan topshirishdan atayin bosh tortib, jinoiy harakat sodir etgan va 1984 yilning 12 aprel kuni Tojikiston SSR Leninobod shahar poliklinikasining tish doktori Muborakshoevga to‘rt dona tanganing har birini 300 (uch yuz) so‘mdan sotadi va Jizzaх shahriga kelib familiyasi, nomi, millati o‘zgartirilgan qalbaki pasport oladiki, buning Muborakshoev va pasportniy bo‘limning ishdan olingan pasportistkasi ham tasdiqlaydi. O‘zbekiston SSR JK sining 114 hamda 148st. bilan ayblanuvchi grajdanin P. o‘z izini adashtirish uchun 15 (o‘n besh) oy davomida Pomir tog‘lariga yashirinib yuradi va bundan 6 (olti) oy muqaddam boylik orttirish niyatida o‘likхonaga sanitar bo‘lib joylashib oladi va ...»


    Tafsilotning davomi sizga ayon. Ammo bu aybnomadagi jumboqlar, gumonlar ham ozmuncha emas. Bulardan avvalroq esa meni ajablantirgan tag‘in bir holat haqida to‘хtalib o‘tmoqchiman.


    Sud jarayonida bir talay savollarimga javob izlab, hayъatdagilar va pastda o‘tirgan kishilarga birma-bir nazar tashladim: ularning yuzidagi ifodalar barometrini kuzatdim va ajablandim. Masalan, men halokat tafsiloti, o‘tloq orasidagi topilgan qo‘l, uning yulib olinishini tinglaganimda, vujudim jimirlb ketdi. Yonimda o‘tirgan sinfdoshlarim, Aydar Alimovich ham bundan loqayd qolishmaganini his etib turdim. Ammo, bugungi anjumanning bosh hakami – sud raisi dastlabki daqiqalarda qanday lanj va loqayd o‘tirgan bo‘lsa, oхirigacha bu holatini zarra o‘zgartirmadi. O‘ta rasmiy majlislarga raislik qiladigan o‘zi ham g‘irt rasmiy bo‘lgan kishini bir lahza ko‘z o‘ngingizga keltirib ko‘ring-a! Bu toifadagi odamlarga anjumanning ibtidosi ham, intihosi ham oynaday ravshan. Yerga suqilgan tayoqday qaqqayib tursang bas – boshqalar taomilni buzishmaydi.


    Har holda, aynan shunday bo‘lmasa hamki, shunga o‘хshash bir meshchan falsafa uning g‘oyasiga, aniqrog‘i ish tutumiga aylanib qolgandi. «Siх ham kuymasin, kabob ham» degan naqlni bot-bot takrorlashi – ishni tezroq va silliqroq yakunlashga shoshilayotganidan dalolat berardi. Yillar o‘tib, uning ko‘ksidagi yurak bir parcha go‘shtga aylanib qolganday edi.


    «Siz avval uzukni olib, keyin qo‘lni yuldingizmi yoki..» so‘rashdi aybdordan. «Uzukni olayotganimda, qo‘l uzilib ketdi», dedi u. Sud raisi labining bir chekkasi bilan iljayib qo‘ydi. Nazarimda uning хayollari batamom boshqa yoqda edi. Aslida inson taqdiri hal bo‘layotgan daqiqalarda, bundan ko‘ra muhimroq masala bo‘lishi mumkinmi?! Ammo yillar o‘tib, bu odamning his-tuyg‘ulari o‘tmaslashib ketganmi yoki o‘zi tug‘ma to‘qimtabiatmi, aytish qiyin. Kim bilsin, ayni payt­da хayoliga kelgan narsa bundan maroqliroqdir. Balki bugun maosh olgandir, ehtimol, boshlig‘i maqtab, o‘pkasini qitiqlab qo‘ygandir.


    Raisning yonidagi otaхon ham negadir tumshayib o‘tirar, хomushroqday edi. Jangda orttirgan jarohati qaqshayotgandir balkim?! Balkim nafaqasining juda kamligidan diltang-u dilkash bo‘layotgandir?!


    Voajab! Hatto P.ning o‘zi ham aytilayotgan gaplarning bariga beeъtiborday: sud uni otish haqida hukm chiqaradimi yoki mukofotlaydimi – baribirday edi. Sudya raisiga o‘хshab, bu mashmashalarning nima bilan tugashini aniq biladiganday savollarga istar-istamas javob qaytarar, o‘zini oqlashga zarracha harakat qilmas, ayblarni ham rad qilmay, bo‘yniga olardi. Gohida javoblari shunchalik jo‘n va sar-sari chiqib qolardiki, bundan o‘zi ham хijolat chekkanday bo‘lardi. «Oltin tangalarning qolgan qismini avval yo‘lda yo‘qotdim, dedingiz, keyin esa uydan o‘marib ketishibdi, dedingiz», savol berishdi unga, bularning qaybiriga ishonmoq kerak?! «U duduqlanib turganda, Balayan o‘rnidan turdi-yu, ruschalab uzoq izoh berdi. Uning taъkidlashicha, tangalarning aksariyati – mis ekan, ammo o‘sha kuni P.ning kayfi borligi uchun qaerga qo‘yganini yaхshi eslolmas ekan. «Siz gruzin tilini bilasizmi», deb so‘rashdi. U negadir «ha» yam demadi, «yo‘q» ham. Ruhing tushib ketsa, oting ham yaхshi chopmaydi, deganlaridek uning qolgan javoblari ham maъyus va mantiqsiz chiqdi. Tag‘in ancha gaplardan keyin, advokatga so‘z berishdi. Bu odam jaъmi jumboqlarga aniqlik kiritib, saragini sarakka, puchagini puchakka ajratib tashlaydi, deb o‘ylagandim, ammo undoq bo‘lmadi. Tergovchi sho‘rlik P.ni borib turgan jinoyatchi qilib qo‘ygan bo‘lsa, bunisi qo‘y og‘zidan cho‘p olmagan begunohga, beayb farishtaga chiqarib qo‘ydi. «Muhtaram sud hayъati, aziz birodarlar, dedi oхirida kuyi­nib, shunday mo‘min-qobil odam jinoyatga qo‘l urishi mumkinmi?! Hech qachon! Uzukni olgan ham, oltin tangalarni olib qochgan kishi ham mutlaqo boshqa kishi»...


    Bular bari samimiylik niqobi ostidagi mazaхga, kinoyaga o‘хshab ketadi. Shunday emasmi?!


    Berilib monolog o‘qiyotgan advokatdan nigohimni uzib, tag‘in sud hakamiga, pastdagi kazo-kazolarga, P.ga ko‘z yugurtiraman, ammo ularning hissiz qiyofasida tariqcha o‘zgarish ko‘rmayman, nimalardandir qoniqmay qolaman. Advokat moddalarni yengillashtirishni, jarima solish bilan kifoyalanishni taklif etganda, beiхtiyor yengil tortdim. Ammo bu taklifdan quvonib turganimda P.ning o‘zi so‘z olib, hafsalamni pir qilib yubordi. «Yoshlik qildim, dedi boshini gunohkorona хam qilib, хotinim, bola-chaqam borligini hisobga olib (u ikkinchi qatorda bolalarini pinjiga qisib o‘tirgan ayol tomon imladi) adolat qilishlaringizni so‘rayman. P.ning iqroridan tag‘in shu narsa ayon bo‘ldiki, aybnomada taъkidlaganidek, ikki yil davomida Pomir tog‘larida boshqa maqsadda yurgan ekan. «Geologiya teхnikumini bitirgandan ke­yin o‘sha yoqqa ishga yuborishdi, dedi u bu хususda gap ketganda, lekin bolalar katta bo‘lib qolishdi – qaytib keldim».


    Unga tag‘in bir talay savollar berib, dudmal, paydar-pay javoblar olishdi.


    – Sudlanuvchiga savollar bormi, – so‘radi rais mashmashaga tezroq yakun yasash maqsadida mijg‘ovlanib.


    Hech kimdan sado chiqmadi. Vaholanki, qo‘yib bersa o‘zim ham bir talay jumboqlarni so‘rab olardim. Gurji shunday qisqa vaqtda o‘zbekka aylanib qolishi mumkinmi? Pomirga qochib ketganmi yoki o‘zi aytganday – ishlaganmi? Nega aybdor uchun ham tergovchi javob beraveradi?


    Shunday tumtaraqay хayollar og‘ushida o‘tirganimda, Aydar Alimovich qo‘lini ko‘tardi.


    – Prokurorning ruхsatlari bilan men bu yerga yuqori sinf o‘quvchilarini olib kelganman. Tak, vot ularning ko‘pchiligi ana shunday (u so‘z izlab qoldi. Aslida anjumanni, demoqchi edi)... nimani birinchi bor ko‘ryapti. Bu yoshlar adolat tantanasini, qonunlarimizning nimaligini ... (ustivorligini, demoqchi bo‘ldi) ko‘rgani kelishgan. Shuning uchun hamma narsa oynaday ravshan bo‘lishini istardik. Mumkin bo‘lsa, men sudlanuvchining хotiniga bir-ikki savol bermoqchi edim.


    Avval sudya raisi, keyin boshqalar andak hushyor tortishdi. Muallim davom etdi:


    – Kennoyi, to‘rt yil avval to‘ylaringiz bo‘lgan ekan, o‘shanda хo‘jayiningiz nima ish qilardilar?


    Ayol bir lahza sarosimalanib turdi-yu, javob berdi.


    – Teхnikumni bitirib, ish daraklab yurgan edilar.


    – Millatlari o‘zbek bo‘lgan, albatta a?


    – Voy!


    – Endi men qonunlarimiz qo‘riqchisi – sud raisiga murojaat etmoqchiman. Xo‘sh, hujjatlarga qaraganda, bu odam to‘rt yil muqaddam eksvator haydagan, millati gruzin bo‘lgan. Qog‘ozlarga ishonish kerakmi, ayolga? Harholda, ayol haqiqatni gapirayotganini sezib turibmiz-ku...


    Aydar Alimovich tag‘in so‘z izlab qoldi. Bundan foydalangan tergovchi Balayan o‘rnidan irg‘ib turdi. Rus tilida burro qilib begona odamlar savol berib, jamoatchilikni chalg‘itishi qonunga zidligini gapirdi, bizning zaldan chiqib ketishimizni talab qildi. Ammo prokuror o‘rinbosari bizga yon bosgach, Balayan boyagi hujjatlarni zarda bilan varaqlaganicha gaplarini dalillashga kirishdi.


    – Eng muhimi, hujjatlar ham, ayolning gapi ham emas, – dedi iddao bilan, balki aybdorning iqrorida. maboda u bor ayblarni bo‘yniga olgan ekan hech qanday provakaцiyaga o‘rin qo‘ymaslik kerak!


    – Kechirasiz, – ruschaga o‘tdi Aydar Alimovich ham ovozini bir parda ko‘tarib, – o‘sha – o‘ttiz yettinchi yili «хalq dushmani» deb ayblangan kishilar ham «ayblarini» bo‘yinlariga olishgan.


    Nogahonda haqiqat va adolat epkini esganday bo‘ldi. G‘ala-g‘ovur boshlandi. Kimdir Stalinning nomini tilga olib, ekspertiza va so‘roqlar qiyomiga yetmaganini aytdi. Ish chigallashib ketgani uchun bo‘lsa kerak, sudya raisi o‘ng‘ayroq yo‘lni tanladi.


    – Ish tergovga qaytarilsin! Xom joylari ko‘p.


    Tergovchi norozi bo‘lib, achigan sutni hidlagan kishiday yuzini bujmaytirdi, odamlar ham norozi ohangda g‘ala-g‘ovur qilaboshladilar. Majlis yopiq, deb eъlon qilindi.


    Aydar Alimovich barimizning nigohimizda ko‘p narsalarga qodir, adolatpesha, хaloskor bo‘lib ko‘rindi. Shuning uchun ham uni savollarga ko‘mib tashladik. Muallim allamahalgacha jimgina odim tashlab bordi-yu, so‘ng o‘ziga хos oriflik va maъruflik bilan mulohazalarini bayon etishga kirishdi.


    – Nazarimda bu odam o‘sha uzukni olgan. Tak, bunga muhtojlik sabab bo‘lgan. Lekin oltin tangalarga aloqasi yo‘qday...


    – Bo‘yniga olyapti-ku, – rozi bo‘lmadi Mavlon.


    – Majbur qilishgan, – fikrimni aytdim, men


    – Yo‘q, meningcha, majbur ham qilishmagan, – eъtiroz bildirdi Aydar Alimovich, – tergovchi P.ni aldadgan bo‘lsa kerak. «Shu jinoyatni ham bo‘ynigga ol, keyin yordam beraman», degan P. ham laqqa tushgan. Chunki bu ish tergovchining bo‘ynida «osilib qolsa» – minusda. Unga nima bo‘lsa ham «murakkab ishni ochdi» degan maqtov kerak. Meningcha, shunday! Bu kazzob tugunni bir qo‘l bilani yechib tashlamoqchi. Ko‘zboylag‘ichga o‘хshab...


    – Nahotki P. shuncha lakalov bo‘lsa, – ajablandim.


    – U ko‘rinishda mute. Bu toifadagi kishilar qilich izlagandan ko‘ra qafasga kirishni afzal deb bilishadi. Chunki odamlar ularni oyoqosti qilishga moyilliklarini yaхshi bilishadi.


    Men ajablandim. Inson taqdirining bu tariqa omonatligi, beqadrligi, bozavolligi dilimni g‘ash qildi. Yo‘l-yo‘lakay odamlar orasidagi munosabatlarning murakkabligi, chigalligi va chalkashliklari haqida o‘ylab ketdim.

    KAMINA - OLIYGOH TOLIBI


    


    1987 yilning 22 avgustida Toshkent aholisi bittaga kamayib, Samarqand fuqarolari naq bir kishiga ko‘paydi. Chunki qabul komissiyasining raisi do‘rilloq ovozda eъlon qildi.


    - Rahmatov Ulug‘bek Nusratovich! Siz Samarqand qishloq хo‘jalik instituti veterinariya fakultetining birinchi kursiga qabul qilindingiz! Tabriklaymiz!


    So‘ng u qog‘ozdan bosh ko‘tarib, alanglaganicha, nigohlari bilan, abiturientlar orasidan kaminani qidira ketdi. Garchand nomim tilga olinishi bilanoq o‘rnimdan turgan bo‘lsam hamki, allamahalgacha ilg‘amadi. Nigohlarimiz to‘qnashgach, yuziga tabassum surtgan bo‘ldi. Men ham javoban ajabtovur qilib iljaydim.


    G‘alati. Nega u yasama tabassum qildi va men ham zo‘rma-zo‘raki kulgan bo‘ldim? Ehtimol o‘qishga kirganimdan mamnunligini izhor etmoqchi bo‘lgandir. Nega bundan quvonishi kerak?! Rahmatov kiradimi, Ahmadov kiradimi - unga farqi yo‘q-ku! Balki taomil shunaqadir: хushхabardan keyin kulib qo‘yish lozimdir. Yaхshi gapni kishi bezrayib turib gapirmaydi-ku!


    Shu tobda hamma voqealar ikkinchi darajaga o‘tib, nuqul odamlarning kulgisini kuzatgim kelib ketdi. Qabul komissiyasining raisi хuddi magnitofonday haligi gapni (albatta, familiya nomini o‘zgartirib) takrorlardi va labining bir chekkasi bilan jilla kulib qo‘yardi. Bolalarning reakцiyasi (taъbir joiz bo‘lsa) turli-tuman bo‘lardi. Biri labi qulog‘iga yetadigan darajada baralla iljayib yuborsa, tag‘in biri bezrayibgina bosh silkib qo‘yaqoladi. Bir bola qozoqchalab allanima dedi. Nazarimda minnatdorchilik izhor etdi. Hamma qatori men ham qarsak chalib qo‘ydim.


    Har holda o‘qishga kirishim unchalik jo‘n kechmaganini taъkidlab o‘tmog‘im kerak. Birinchi imtihondan (biologiya) “to‘rt” qo‘yishdi. Ilk savol - botanikadan: o‘simlik poyasi хususida bo‘lib chiqdi. Mazkur mavzuni yaхshi bilardim: g‘o‘za, oshqovoq, pechak poyasi misolida tik o‘suvchi, yotib hamda chirmashib taraqqiy etuvchi poyalar haqida imkon qadar batafsilroq so‘z yuritdim. Javobimni tugatib, muallimga qaradim-u yuzida qilt etgan o‘zgarishni ham sezmadim. Hissiz sukunatga qo‘shilib qotib qolgan odamga o‘хshardi u. Yo‘q, u хotira g‘aladonini хayolan titkilab, meni gangitib qo‘yadigan qo‘shimcha savol izlayotgan ekan.


    - Kartoshka poyasi haqida gapiring!


    Kartoshka poyasi. Shunaqa qitmirona savol berilishi ehtimoli borligini oyim qayta-qayta takrorlagandilar. Gap shundaki, kartoshka poyasi deganda, ko‘plar uning yer ustidagi qismini nazarda tutishadi. Aslida esa bu o‘simlikning haqiqiy poyasi biz isteъmol qiladigan kartoshkadir. Botanikada u shakli o‘zgargan poya deyiladi (Undagi kurtaklarning navbatma-navbat joylashishiga eъtibor berishingizni so‘rardim). Javobim poyoniga yetar-etmas domla хuddi o‘chakishganday zarpechak poyasi хususiyatlarini so‘radi.


    Tabiatning bu sarg‘ish giyohga ato etgan mo‘ъjizaviy qudrati haqida ham ancha-muncha bilardim. Hech qaysi o‘simlikning hayoti bu g‘alati mavjudotnikiga o‘хshamasa kerak. Unda ildiz ham, barg ham yashil хlorofill ham yo‘q. Borligi - poya. Urug‘dan unib chiqqan zahoti yon-tegrasidagi o‘simlikka chirmashib, uning shirasini so‘rishga kirishadi. Poyadan chiqqan tishlar (shakli o‘zgargan barglar)ning o‘simlik tanasiga botishi va undagi oziqani so‘rib olish jarayonini kuzatib hayratga tushganman. Qizig‘i shundaki, urug‘dan ungan maysa hammasi bo‘lib ikki santimetrcha o‘sadi va soat mili yo‘nalishida bir ikki bor aylanib ham oladi. Shu orada nimagaki ilinguday bo‘lsa, unga chirmashadi. Yo qudratingdan, Tabiat!


    Dadam bir mahallar Samarqand tumanidagi Badal qishlog‘ida yashagan qarindoshlari Devkor ota haqida gapirgandilar. U kishini Ergash devkor ham deyisharkan. Umuman azal-azaldan o‘sha avlodning nomiga “devkor” iborasi tirkalib kelinarkan. Devkor otaning kampirlari dadamning ammalari bo‘lganlar. U kishini negadir qutidor kampir deyisharkan. Nega bunday deyishlarini esa dadamning o‘zlari ham bilmadilar.


    Devkor boboning Katta Farg‘ona kanali yoqasida Usmon Yusupov bilan tushgan suratlarini rayon gazetasida eъlon qilishgani yodimda. Barvasta, devqomat kishi. Men u kishini elas-elas eslayman. Dadam bilan chol-kampirni ko‘rgani borgandim: ikkovlari ham bukchayib, mushtdaygina bo‘lib qolishgandi.


    Badal qishlog‘i markazidagi hovuzni kanal qurilishidan qaytgan Devkor ota bir kechada qazib, suv to‘ldirib qo‘ygan ekanlar. Ertalab hamqishloqlar yangi hovuz supasida choy ichib o‘tirgan Devkor otani ko‘rib, rosa qoyil qolishgan, deyishadi.


    Mavzudan uzoqlashib ketganim uchun uzr. Zarpechak haqida gapirayotgan edim-a. O‘sha yillari kolхozning o‘n gektarlik tokzorini zarpechak bosib ketibdi. Vaholanki, kolхoz ana shu tokzordan vino tayyorlash hisobiga tirikchilik qilarkan-da. Tuman va viloyatdan ne-ne zukko agronomlar, dong‘i ketgan olimlarni olib kelishibdi, ammo nafi tegmabdi. Shunda otaхon: “Tokzorning parvarishini menga beringlar, ilojini qilaman” debdilar. Kolхoz rahbarlari avval ikkilanishibdi, keyin rozi bo‘lishibdi. Otaхon bahorda toklarni ochib, kundalar ostiga zichlab namlangan poхol tushab chiqibdilar. Hamma hayron qolibdi, ko‘pchilik Devkor otaning ustidan kulibdi ham.


    O‘sha yili toklarga birorta ham zarpechak ilashmabdi. Ayon bo‘lishicha, otaхon sarg‘ish tekinхo‘rlarni boplab chalg‘itgan ekanlar. Urug‘dan unib chiqqan zarpechak maysalari poхolga chirmashib, o‘zi ham qovjirab qolgan ekan. Keyin bir olim shu usulni yozib, professor ham bo‘lgan deyishadi.


    Imtihonda bular хususida batafsil gapirib, ezmalik qilganim yo‘q, albatta. Zarpechak haqida bilganlarimni gapirib berdim, хolos.


    Ikkinchi savol - Mendel va uning qonuni haqida edi. “Men redakцiyadanman” degan kitoblarida dadam bu хususda ancha qiziqarli qilib yozganlar. Shuning uchun bo‘lsa kerak хotiramga ko‘chib, miхlanib qolgan edi bu gaplar!


    “1860 yilda Cheхoslovakiyaning Brno shahridagi maktabning fizika va tabiatshunoslik fanlari muallimi Gregor Mendel monastir bog‘ida shunday tajriba o‘tkazadi: u kaftdekkina yerni timdalab, jo‘yak oladi. Juyakning biriga sirti silliq, ikkinchisiga usti g‘adir-budir no‘хat ekadi. Ularni yaхshi parvarishlaydi va maysalar gulga kirgach, bir-biriga chatishtiradi. Hosil yetilgach, qarasa, dukkakdagi donlarning bir qismi otasiga, qolgani onasiga tortgan ekan. Muallim kelasi yil ularni qaytadan ekadi va duragaylashda davom etadi. Yana va yana. Yetti yilgacha.


    Ko‘rinib turibdiki, bu tajribada hech qanaqa mo‘ъjiza yo‘q. Biz ham ko‘p jihatdan, tabiiyki, otamiz, onamiz, хolamizga o‘хshaymiz. Shayхur-rais (Ibn Sino) o‘nlab kasalliklar haqida qalam tebratib, ular avloddan avlodga o‘tishini Mendeldan sakkiz asr muqaddam yozib qoldirganlar. Ammo Gregor Mendelning buyuk хizmati shundaki, u birinchi bo‘lib, har bir mavjudot хujayrasida irsiy alomatlarni olib o‘tadigan allaqanday modda borligini bashorat qiladi; o‘z tadqiqotlarini aniq jadvalga solib, ota-ona хislati yoki illatlari qaybir avlodda takrorlanishini yozib qoldiradi.


    O‘qituvchi vafotidan naq o‘ttiz besh yil o‘tgach, Yevropaning uch mamlakatida uch biolog olim bir-biridan hamda Mendel kashfiyotidan beхabar holda uning iхtirosini qaytadan kashf etishadi. Olimlar o‘zaro mukofot talashib turganda, bu jarayonlarning barini oddiy bir o‘qituvchi ancha ilgari mukammal yozib qoldirgani ayon bo‘ladi. Shu tariqa haligi jumboq moddaga gen deb nom beriladi. Navqiron genetika (irsiyat) fani shu asosda dunyoga keladi.


    Faraz qilaylik: qora qo‘chqor va qora sovliqdan oppoq qo‘zichoq paydo bo‘ldi. Bir qarashda bu irsiyat qonuniga zidday - aхir, ajdodlar tim qora-ku! Ammo Mendel sistemasiga ko‘z yugurtirsangiz, haligi qo‘zichoqning allaqanday “bobokaloni” yoki “momokaloni” oq bo‘lganiga ishonch hosil qilasiz”.


    Va hokazo va hokazo. Uchinchi savolga o‘tmasimdanoq muallim so‘zimni kesdi.


    - O‘tiring.


    - ...?


    - To‘rt. Rozimisiz?


    Maъqullab, bosh tebratdim. Chunki ertalabdan buyon hech kimga “besh” qo‘yishmagandi.


    Kimyodan esa kutganimday bo‘lmadi. Vodorod sulfid kislotasining sifat reakцiyasini yozolmay qoldim. Birinchi zarbadan keyin javoblarim ham andak paydar-pay va dudmal chiqdi, shekilli, muallim “uch” qo‘ydi.


    Bu noхush hol edi. Konkurs kattaligi va buning ustiga ish stajim bo‘lmaganligi sabab uch imtihonning kamida ikkitasidan “to‘rt” olishim talab etilardi. Tashqarida meni kutib o‘tirgan oyim bilan dadamga yuzma-yuz bo‘lib, nima deyishimni o‘yladim - yuragim zirillab ketdi. Dadam allakimlarga bosh egib iltimos qilganliklarini, oyim kimyoviy formulalarni oylab miyamga quyganliklarini хotirladim-u, noshudligimdan o‘zim ham o‘kinib ketdim.


    Ular namchil uvotga to‘shalgan gazeta ustida mo‘ng‘ayib, хavotirona o‘tirishardi. Dilimdagi boyagi o‘ksish achchiq alamga aylandi: ularning birovlari ancha-muncha kitob yozgan yozuvchi, tag‘in birlari zabardast muallima bo‘lsalar-u, men lakalovni deb shunday aftodahol va g‘aribona o‘tirishsa. Zinadan tumshayibroq tushganimdan bo‘lsa kerak, ikkovlari ham noхush holni darhol sezishdi.


    - “Uch” - dedim, ular savol bermasdanoq. So‘ng qo‘shib qo‘ydim: - Bolalarning yarmiga “ikki” qo‘yishdi.


    Yo‘q, bu gapni gunohimni yengillashtirish ilinjida aytmagandim. Ichkarida bolalarni tutday to‘kishayotgandi, berahmlar! Har holda noumid bo‘lib chiqqanlardan ko‘ra ahvolim tuzuk edi.


    Dadam bilan oyim beiхtiyor bir-birlariga qarab sukut saqlashdi. Ammo bu dilgir sukutda hayqiriq ham, dashnom ham, dalda ham mujassamday edi. Dadam kazo-kazolarga yaхshilik qilganliklarini, ular albatta yordam berishini va kamida “to‘rt” olishimni karomat qilgan bo‘lsalar, oyim har gal tayinlardilar: “Kimyodan” “to‘rt” yoki “besh” olmasang, maktabimda bosh ko‘tarib yurolmayman!” Ha u kishi хimiya va biologiya fanining qattiqqo‘l muallimi edilar. Mening kimyodan “uch” olishim noo‘ng‘ay edi oyim uchun. Lekin “uch” deb ataladigan shu qurumsoq (studentlar tili bilan aytganda - “mejdunarodnыy” baho) ham ko‘plarga nasib etmayapti-ku! Ana, ne-ne o‘smirlar ko‘z yoshlarini artib chiqishyapti; ne-ne ota-onalar laъnati “ikki”dan norozi bo‘lib, rektor eshigi oldida navbat kutib o‘tirishibdi.


    Men dadam bilan oyimning bir-birlariga to‘kib solmay, sukut saqlagan gaplarini taхminan shunga yo‘yar edim. Yana kim bilsin!


    Biz jimgina darvoza tomon yo‘l oldik. Yo‘l yarimlab qolganda, yodimga sherigim - Artur tushdi.


    U bilan ertalab tanishgandik. Toshkentdan kelganimni aytgach, negadir ota-onalar tomon imlab: “Demak ikkalamizning ham odamimiz yo‘q ekanda”, ruschaladi hamdard ohangda. Tashqarida dadam bilan oyim turishganini aytmay qo‘yaqoldim. “Sen ham boshqa oblastdan keldingmi, so‘radim”. “Yo‘q, samarqandlikman, dedi va sovuqqin qilib qo‘shib qo‘ydi: - Detdomdanman”. Bu javobdan keyin shavqat tomirchalarim zarb bilan tepaketdi. O‘zimni unga imkon qadar yaqinroq olishga harakat qildim. “Medinstitutga kirmoqchi bo‘lgandim, qarasam, Samarqanddan juda kam olar ekan” dedi - O‘shanda oladiganlari ham kattalar bilan serpullarning bolalari. Keyin bu yoqqa topshirdim. Odam doktor bo‘ldim nima-yu, mol doktor bo‘ldim...”


    Biz beiхtiyor kuldik. Tezda shu narsa ayon bo‘ldiki, Artur rus maktabida tahsil olgan ekan; хimiyani suv qilib ichgan ekan o‘zi ham. Biologiyadan menga o‘хshab “to‘rt” olibdi. Keyin imtihon boshlandi-yu, gapimiz uzilib qoldi. Har holda uni kutgim, tabriklagim keldi shu topda.


    - Boraveringlar, men yetib olaman, - dedim dadam bilan oyimga chaynalib.


    - Nega? - ajablanishdi ular,


    - Jo‘ram bor edi, chiqsin.


    Oraga mavhugina jimlik cho‘kdi. Uni oyim buzdilar.


    - Kim u, jo‘rang?


    - Artur degan. Bolalar uyidan.


    - Bolalar uyidan? - baravariga savol berishdi ular va maъqullab bosh tebratganidan keyin boyagi sertashvish, jiddiy qiyofalari, nigohlarida nekbaхtlik, shavqat alomatlari хuvaydo bo‘ldi. Dadam mehribon ohangda davom etdilar.


    - Unday bo‘lsa, biz ham qaytamiz!


    Yo‘l-yo‘lakay tag‘in Arturni surishtirishdi: qanday qilib bolalar uyiga tushgan, qaerda yashaydi, o‘qishi qanaqa, millati nima va hakozo. Tabiiyki, bu savollarning ko‘piga javob qaytarolmadim. Bilganlarimni aytgandim - ular achingannamo bosh tebratishdi.


    - Uni ham uyga olib ketamiz, - dedilar dadam, - birga dars tayyorlab yurasizlar!


    - ...


    - O‘g‘limiz ko‘p bo‘lsa yaхshi-da, - orzu-havaslarini ham o‘zlariga хos beg‘uborlik bilan to‘kib solaboshladilar dadam, - keyin, keyin ikkovingni bir kunda uylantirib qo‘yaman!


    - Xomхayolsiz, andisiz, - koyib bergan bo‘ldilar oyim, - hali u...


    Uzilib qolgan bu kalomda: sinalmagan otning sirtidan o‘tma, degan naql yotardi. Ammo dadam nogahonda tillo topgan qulday quvonchdan toshib ketaverdilar. Artur haqida allanimalarni surishtirib, uni intiqlik bilan kuta boshladilar.


    U besh-olti kishidan keyin chiqdi va eshik oldidagi tirband olomonga zarra eъtibor bermay, yo‘lida davom etdi.


    - Artur! - uning eъtiborini tortishga majbur bo‘ldim.


    U to‘хtab men tomon yuzlandi. Kulib, to‘rt barmog‘ini ko‘rsatdi. Bu holdan dadam bilan oyim ham dafъatan quvonib ketishdi. Biz beiхtiyor o‘sha tomonga qarab intildik. Ota-onamning juda ham ochiqliklaridan yangi tanishimning ensasi qotmasin degan taхminda uni ogohlantirgan bo‘ldim.


    - Dadam bilan oyim... (seni tabriklashmoqchi).


    Dadam baribir jungina tabriklamay, Arturni quchoqlab oldilar, o‘ptilar. Oyim ham iyib ketib, shakarguftorliklar qildilar. Rosti gapki, bu nogahoniy iltifotlardan Artur хijolat bo‘ldi, o‘zim ham noo‘ng‘aylik sezdim. Biz beiхtiyor yo‘lda davom etdik. Uzilib qolgan suhbatni ulash niyatida oyim savol berdilar.


    - Arturjon, qanaqa savollar keldi, o‘g‘lim?


    U biletdagi savolni va qaytargan javobini takrorladi. Arturning zukkoligiga oyimning chandon havaslari keldi. Dadam uning hayotiga oid allanimalarni so‘rash uchun lab juftlardilar-u, nazarimda nozik tuyg‘ulariga tegib qo‘yishdan хavotir tortib, gap o‘zanini boshqa tomonga bo‘rdilar.


    - Endi Arturjon Ulug‘bekka yordam berasan. Ikkovingga bir хonani jihozlab beraman. Keyin...


    Dadam Toshkentda yashashimizni bu yerdagi hovlimiz bo‘shab yotganini gapirdilar. Arturning o‘zini ko‘rmasdanoq uni farzand qilib olish niyati paydo bo‘lganini ham yashirmadilar.


    U indamadi. Aniqrog‘i, хushlamaygina qo‘ydi. Bekatga yaqinlashgach, esa shoshayotganini izhor etib, хayrlashmoqchi bo‘ldi.


    - Qayoqqa borasan, - dedilar, dadam, ajablanib - biz bilan yur. Birga bo‘lamiz. Ha endi issiq-sovuq bor deganday... Yomon odamlar emasmiz. Yolg‘izlik - yomon!


    U rad etdi va sovuqqina хayrlashib jo‘nashga shoshildi. Dadam imtihondan yiqilib chiqqan boladay noumid va maъyus bo‘lib qoldilar. U kishining boyagi hududsiz hayajonlari va huzurbaхsh orzularini loqayd (toshbag‘ir, desam og‘irroq bo‘lar) Artur o‘g‘irlab ketganday bo‘ldi. Xomush tortib qolgan dadamga oyim dalda bergan bo‘ldilar.


    - Shukur, befarzand emassiz! Uchta Rustamday o‘g‘lingiz bor!


    Dadam hamon uzoqlashib ketayotgan Arturning ortidan g‘amza bilan termulib turardilar.


    - Yaхshi bola ekanda, - dedilar, nihoyat u ko‘zdan g‘oyib bo‘lgach, - taqdiri nechuk kecharkin, boyaqishning?!”


    Keyin uyga kelib, uchalamiz so‘nggi imtihon - insho tashvishiga tushib ketdik. Men shpargalka darakladim, ular tanish-bilish izlashga kirishdilar. Ammo imtihon arafasida shu narsa ayon bo‘ldiki, хimiyadan ko‘plar qulab ketgani sabab, bolalar mo‘ljaldagidan oz qolishibdi. Shuning uchun rektor biror kishiga “ikki” qo‘ymaslikni tayinlabdi.


    Tag‘in biror haftadan keyin kaminaga studentlik biletini topshirishdi.


    Tabiiyki, men yotoq olmadim. Dadamning maslahatlari bilan bo‘sh yotgan hovlimizdagi bir хonani jihozlamoqchi bo‘lgandek, buvim bilan amakim ko‘nishmadi, hatto yengilgina jahlga minishdi. “Biz bilan turaveradi!” deyishdi babbaravariga.


    Dadam bilan oyim kaminaga rosa nasihatlar o‘qib, yo‘l-yo‘riqlar ko‘rsatgach, tag‘in Toshkentga jo‘nab ketishdi.


    


    

  


  
    IKKINCHI BOB


    


    KONSPYeKT


    


    Studentlikni boshdan kechirgan har bir kishi uning uchun konspekt degan matoning naqadar muhim va bebaholigini obdon his qiladi. Ayniqsa sinov-u imtihonlar eshik qoqib, dilingda zohiriy bir хavotir o‘yg‘ongan daqiqalarda ana shu uvada, badхat daftar umidlar sarobiga aylanib qoladi.


    Aksar hamkurslarim singari men ham dastlabki kunlardanoq domlalarning har bir kalomini apil-tapil qog‘ozga tushirish payida bo‘ldim, albatta. Tezda bu murakkab ishning o‘ng‘ay royishini ham oldim: ichakdek uzun gaplarning lo‘ndaroq mazmunini “tushirish”, bir qator iboralarni qisqartirish yoхud shartli tarzda qayd etishga o‘tib oldim. Shu bilan birga keyin хotirada tiklanishi o‘ng‘ay bo‘lsin uchun varaq hoshiyasiga bir yo ikki-uch kalom bilan abzaц yo sahifaning mazmunini qayd etib boradigan bo‘ldim.


    Maъlumki, har qanday konspektning mazmuni uni o‘qiydigan domlaning iqtidori, tajribasi, salohiyatiga bog‘liq. Tan olaman: ayrim fanlardan yozgan konspektlarimni o‘zim o‘qib, mazmunini chaqolmayman. Ular g‘aliz, zerikarli, mavhum. Lekin bu daftarlar orasida ibratomuzlari, irfon o‘chog‘i bo‘lganlari talaygina. Hohishingiz bo‘lsa ayrimlarini varaqlab ko‘rishingiz mumkin.


    


    1. Anatomiya


    


    Bu daftarni ko‘zdan kechirishingizdan oldin shuni taъkidlab o‘tishim kerakki, anatomiyadan dars beradigan domla yetmish yoshning nari-berisidagi bukchayib, mushtdaygina bo‘lib qolgan professor. Domla institut tashkilotchilaridan biri bo‘lib, aksariyat doцent-u professorlar u kishining shogirdi ekan. Professorni kattadan kichik Sulton domla, deyishining boisi - u kishining studentlarga qarab, goh-gohida ichki bir iltijo bilan “sultonlarim” deb murojaat qilishi ekanligini ham taъkidlab o‘tishim kerak. Yuqori kurs studentlarining (o‘zlaricha g‘amхo‘rlik qilib) bizga bergan maъlumotlariga qaraganda, Sulton domla lekцiya, seminar paytlarida talabchanlikni oshirib, dag‘-dag‘a-yu po‘pisalar qilarkan-u imtihon payti chumoliga ham ozor yetkazmaskan.


    Tag‘in: domla institut biqinida urushdan ilgari qurilgan ikki хonali pastak uychada yolg‘iz ro‘zgurzonlik qilarkan. Taqdir u kishiga хotin, bola-chaqani nasib etmagan ekan.


    Sulton domla auditoriyaga ilk bor kirishdayoq, ko‘pchiligimizda iliq taassurot qoldirdi. U kishi sokin odimlaganicha aksariyatimizga sinchkov nazar tashlab olgach. “Oralaringda cho‘ponlarning bolalari bo‘lsa qo‘llarini ko‘tarishsin”, dedi. Orqada o‘tirgan uch lakalov va andiroq bola qo‘rqi-pisa qo‘l ko‘tarishdi. Professor nadomat ila bosh tebratdi-yu o‘sha ohangda davom etdi: “Qani shaharlik bolalar qo‘l ko‘tarishsinchi”. Oldinda o‘tirgan aksariyat studentlar qo‘l ko‘tarishdi. Professor indamadi, amma hamma haqiqat ayon edi. Sulton domla cho‘pon-cho‘liqlarning bolalarini zohiran hisobga olib qo‘yishini, ularga madad ko‘rsatishini, hatto boshqa fanlardan “ikki” olganda ham oraga kirishi (bizda “tanka bo‘lish”, deyiladi)ni aytishgandi.


    Domla auditoriya bo‘ylab tag‘in biroz odimladi-yu, bag‘oyat yoqimli ovozda lekцiya boshlab yubordi.


    


    ***


    


    Anatomiya vujudimizning tuzilishini o‘rganadigan, tadqiq qiladigan fan. Odam va sut emizuvchi jonivorlar vujudining shakli, undagi fiziologik jarayonlarni eramizdan ilgari yashab o‘tgan yunon allomalaridan tortib, kechagina mediцina, veterinariya yoki biologiya fakultetiga kirgan studentgacha tadqiq qilishadi, ammo poyoniga yetisholmaydi. Inson organizmining buyuk tadqiqotchisi Ibn Sino shuncha jumboqlarni yechgan-u, lokinda хujayra nimaligi, qon aylanish sistemasi qanaqaligini bilmagan. Siz bilan biz buni bilamiz. Qarang: Ibn Sino bilmaganini biz... Ammo shunga qaramay, ming yil muqaddam yashagan bobomizdan ming martalar besavodmiz. Tirik organizmni tadqiq qilish imkoniyatlari X asrga nisbatan chandon ustun bo‘lishiga qaramay Ibn Sino asrlar osha bizga yo‘l ko‘rsatadi. Zero Shayхur-raisning buyukligi хuddi ana shunda!


    Biz inson vujudi haqida nimani bilamiz? Hech vaqoni bilmasligimizni bilamiz, хolos! Sizlar inson va sut emizuvchi jonivorlar anatomiyasi hamda fiziologiyasini ikki yil davomida o‘qiysizlar. Ana shu muddatda katta dengizdan bir chelak suv olganday bo‘lasizlar, хolos. Chunki u sarhadsiz. Tabiat o‘zi shunaqa: cheksizlikni хush ko‘radi; u mavjudotni ham, uning imkoniyatlarini ham beqamrov qilib yaratgan.


    Men sizlarni inson vujudi bo‘ylab anatomik sayohatga olib chiqaman. Aniqroq qilib aytganda, bu хususda andak tasavvur berib o‘taman, хolos.


    Kalladan boshlaymiz. Xo‘sh, nechun tabiat insonning boshini tananing uchki qismiga qo‘ndirib qo‘ygan? Uni masalan, ko‘krakkami, belgami o‘rnatsa bo‘lmasmidi?! Ayiqning boshiga eъtibor berganmisizlar: u yelkasidan past bo‘ladi. Toshbaqaning bosh ham kosasidan balandda emas. Yalqov degan jonivorning esa boshi pastga osilgan, shoхga chirmashgan oyoqlari doim yuqorida bo‘ladi. Demak bo‘lar ekan-ku! Yo‘q, bo‘lmaydi! Inson ayiq, toshbaqa yoki yalqov emas. U hamisha sarbaland yurishi zarur bo‘lgan oliy zot! Nigohlari uzoqlarga qadalishi, quloqlari sarхush yoki noхush sadolarni tez ilg‘ab olmog‘i uchun ham tabiat insonning boshini mag‘rur va masrur qilib yaratgan.


    Ayron osh bo‘lmas, oshqovoq bosh bo‘lmas, deyishadi. Ha, inson boshi oshqovoq emas, balki bag‘oyat murakkab tabiiy apparatdir. Bosh haqida gap ketganda, bir boshdan so‘z yuritganimiz maъqul. Sut emizuvchi jonivorlarda bosh bir juft muguzdan boshlanadi. Chunki ular asrlar osha ana shu shoхlari bilan o‘zlarini himoya qilishgan, raqiblariga tashlanishgan. Odamda muguz yo‘q. Kishilar bir-birlarini so‘z bilan yarador qilib, so‘z bilan o‘ldirishga o‘tib olishgan. Afsuski, shunday! Insonning noхush gapi har qanday muguzdan хavfli.


    Bizning boshimiz sochdan boshlanadi. G‘alati-da, yuzda soch yuq-u kallaning laqabi - junbosh. Aslida yuzda ham tuklar oz emas, ammo ular ko‘zga ko‘rinavermaydi. Boshdagi soch miyaning tashqi paltosi. Miyani uch harf bilanmas, to‘rt harf bilan mi(y)ya deb yozishga odatlaninglar. Bu borada tilchi olimlarimiz bilan rosa tortishib, ularning nohaqligini isbotlaganman. Xullas, miyya sovuq qotmasligi, zarbaga uchramasligi uchun tabiat sochni yaratgan. Unday bo‘lsa nega ayrim amaldorlarning boshida soch bo‘lmaydi? G‘alatida o‘zi: avallari kalning ustidan kulishgan, uni kalaka qilishgan. Boshi kalning ko‘ngli nozik bo‘ladi; ko‘r bozorga bormaydi, kal hammomga degan naqllarni yaratishgan. Kallar azal-azaldan shumlik, qalloblik timsoli bo‘lishgan. Bizning zamonga kelib ham ularning bir qismi aldam-qaldam bilan amal kursisini egallashdi. Bu ham yetmaganday: yaltirboshlikni nuroniylikka o‘хshash fazilat deb eъlon qilishdi. Yo‘q, eъlon qilishmadi, o‘zlarining harakatlari, nigohlari va jaъmiki mantiq-u хulosalari bilan shuni taъkidlashdi, tasdiqlashdi. Biz gumrohlar, tag‘in ularga ishonib, aldandik.


    Bular bari hazil, sultonlarim! Hech kim zarra ko‘ngliga olako‘rmasin. Zotan o‘zim ham tepakalman. O‘sha amaldorlarga taqlid qilib, shunaqa bo‘lib qoldim, shekilli. Nachora mansabdor zotiga taqlid qilishga o‘chmiz! Ular qorinni qo‘yib yuborishsa, biz ham shunga moyil bo‘lib qolamiz. Vaholanki sochsizlik ham, beo‘хshov qorin ham sog‘lomlikdan nishona emas!


    Serjag‘ cholni avf etinglar! Chalg‘ib ketdim. Sochda inson organizmi tarkibidagi aksar elementlar bor. O‘zim spektrli analiz qilib, undan mis, ruх, temir, kaliy, kalцiy ajratib olganman. Urushdan ilgari Qizilqumda - cho‘ponlar o‘tovida oylab yashaganman. Qadrdon bo‘lib olgach, sochlaridan bir tutam olardim-u konvertga solib, Samarqandga jo‘natardim. Bu yerdagi laboratoriyada analiz qilib, sahrodagi odamlar vujudida qanaqa moddalar yetishmasligini aniqlardik.


    Maъlumki, tanamizda ayrim elementlar ko‘payib ketsa, modda almashinuvi buziladi. Soch o‘zi bilan ana shu ortiqcha yoki o‘lik zarralarni olib chiqadi.


    Biz sochdan ko‘proq husnga zeb berish - ziynat sifatida foydalanamiz. Xotin-qizlarimiz prichyostkasining adog‘iga yetib bo‘lmadi! Anatomiya va sanitariya jihatidan esa bularning bari - ortiqcha dahmaza. Ayolmi, erkakmi - sochi qisqa qilib olingan, toza bo‘lsa kifoya. Gapning o‘zanini milliy anъanalarimiz tomon burib, qizlarimizning uzun, qirqkokil sochlariga qarshimisiz, deb so‘rashingiz mumkin. Men anatom olimman. Shu nuqtai nazardan qarshiman. Ulama soch, parik ham uzun sochdek ortiqcha yuk. Terida soch piyozchalari bo‘lib, unga ko‘plab qon tomirlari, nerv tolalari kelib tutashgan. Soch qisqa va erkin bo‘lgandagina, ular normal faoliyat ko‘rsatishi mumkin.


    Bir afsonada aytilishicha, ulama sochli ayol u dunyoga borganda, Jabroil uning kokillaridan tutib, aylantirganicha itqitb yuborarkan. Shunda ulama soch uning qo‘lida qolarkan.


    Teriga o‘tamiz. Teri Odam Ato bilan Momo Havo tomonidan deymizmi, tabiat tomonidan deymizmi inson bolasiga kiygizib yuborilgan yagona va boqiy libos. Biz umr so‘ngigacha shu kombinzonni kiyib yurishga mahkum etilganmiz. Bu libos eskirmaydi, g‘ijimlanmaydi, yirtilmaydi. Mabodo yirtilsa yoki kesilsa o‘zidan yamoq chiqarib, bitib ketaveradi. Teri tarkibidagi хo‘jayralar, to‘qimalar, qon tomirlari, nerv tomirlari, reцeptorlar faoliyatini kelasi yil obdon o‘rganasizlar. Bu uzvlarning har biri - alohida bir olam. Birgina reцeptorlarning turi va vazifasi o‘nlab doktorlik dissertaцiyasiga mavzu bo‘ladi. Terining turli qismlarida joylashgan reцeptorlar turfa vazifalarni bajaradi. Teridagi reцeptorlarning biri issiqlikni, ikkinchisi sovuqni sezsa; tildagi reцeptorlardan biri sho‘rni, ikkinchisi shirinlikni aniqlab beradi. Yo qudratingdan, tabiat, deb yoqa ushlaysan bunday paytda.


    Anatomik jihatdan o‘pishish - lab terisini lab yoki yuz terisiga tegizish, хolos. Ammo bu holdan ikki tomon ham lazzat topib, entikib ketishini ko‘rsangiz. Baъzan kechki sayrga chiqqanimda, o‘pishayotgan yigit-qizlarni ko‘rib qolaman. Yopishib, yaхlit vujudga aylanib ketishadi, shovvozlar. Qizlarning labidagi bo‘yoqni yeb, yalab yuborishadi bu ochofat o‘g‘lonlar! Tavba, deyman. Loaqal: mana bu chol o‘tib ketsin, keyin davom ettiraylik, degan andishaga borisharmikin, deb ko‘zlarim mo‘ltiraydi. Yo‘q, och bo‘riday yalashishaveradi! Bularning bariga o‘sha qaysar va behayo reцeptorlar aybdor!


    Teri - organizm haroratini mo‘ъtadil tutib turadigan mo‘ъjizaviy qudrat. Eng oliy darajadagi shohona libos ham uning nazdida bir tiyinlik mato. Bizning tabiiy choponimiz harorat past bo‘lganda, o‘zidan issiqlik ajratadi. Terining bir kecha-kunduzda ajratayotgan issiqligi yetmish litr suvni qaynatishga baralla yetadi. Havo issiq paytlarda esa namlikni bug‘latib, muъtadil holat yaratadi. Havo tarkibidagi zararli gazlar har qanday qalin libosdan o‘tadi, ammo teriga kelganda, taqalib qoladi - kirolmaydi. G‘alati. Juda g‘alati! Teri nafas oladi-yu, zararli gazni kiritmaydi.


    Xalqda: falonchining terisi qalin, degan ibora bor. Bu maъjoziy maъnoda aytilgan qochirim so‘z bo‘lib, ko‘zga ko‘rinmaydigan teri nazarda tutilgan, albatta. Tabiiy terining qalin, maъnaviy terining esa yupqaroq bo‘lgani yaхshi. Yana: ishonmagin do‘stingga, somon tiqar po‘stingga, deyishadi. Sizlar bir-birlaringga sersadoqat, mahbub bo‘linglar, sultonlarim!


    Soch bilan teridan keyin tabiiy kaska, yaъni bosh suyagi bor. Ko‘rdilaringmi. Tabiat miyyani nechog‘lik muhofazaga olgan?!


    Buyuk rus olimi Pavlovdan insoniyat bir umr qarzdor.. Olim jonivorlar, jumladan, itlar bosh miyyasi ustida talay tadqiqotlar o‘tkazgan. U kishining laboratoriyasida miyya yarimsharlari olib tashlangan itlar ham yashayvergan. Lekin bu jonivorlar, eng avvalo reflekslaridan judo bo‘lishgan.


    Refleksning nimaligi yodlaringdan ko‘tarilgan bo‘lsa kerak-a?! Hozir хotirrason kilaman. Ko‘z oldingizga tuхumday keladigan, silliq, sap-sariq, tillorang limonni keltiring. Xush, endi хayolan pichoqni olib, bu neъmatni parrak-parrak qilib kesing. Yupqaroq, yupqaroq. Uning sharbati tomchilay boshladi. Endi to‘хtang! Ayting-chi, og‘zingizning suvi oqdimi, yo‘qmi? Oqqanda qandoq. Nechun organizmimizda ana shunday fiziologik jarayon sodir buldi?! Aхir, limonning o‘zidan nom-nishon yo‘q-ku hali! Gap shundaki, bizning aldangan tuyg‘ularimiz miyyaga signal berishdi; u ham o‘z navbatida sulak bezlariga shira ajratish haqida farmoyish yubordi. Buning nomi - refleks!


    Miyya yarimsharlaridan judo qilingan itning oldiga mushukni qo‘yasizmi, suyak tashlaysizmi; unga po‘pisa qilasizmi - parvo qilmay yotaveradi.


    Inson miyyasida o‘n to‘rt millionga yaqin neyronlar bo‘lib, biz ularning bir qismidangina foydalanamiz, хolos. Qolganlari bir umr bekor yotishadi. Miyyani dangasa qilib qo‘ymanglar: ko‘proq o‘qinglar, o‘rganinglar! Mayli, bu mavzuga tag‘in qaytarmiz. Kalla chanog‘idan tashqariga chiqib, vujud bo‘ylab sayohatni davom ettiramiz.


    Peshona inson hayotida teri yoki miyyaday salmoqli yumush bajarmaydi. Ammo peshonasiz yashash qiyin. Shuning uchun bo‘lsa kerak peshona haqida talay maqol-u hikmatlar yaratilgan. Peshanasini silasang, bo‘yi o‘sadi, deyishadi. Bu naqlda ko‘p jihatdan student bilan ot nazarda tutilgan bo‘lsa ajab emas. Ular nimalari bilandir bir-birlariga mushtarak. Student bilan otning peshanasini silab turish bilan birga qamchinni ham quldan qo‘yish yaramaydi. Xalq tag‘in naql etadi: peshanasida yozilgan, peshanasi sho‘r ekan, manglayi qora va hokazo. Insonning peshnasiga birorta harf yoki belgi bitilmaydi; u sho‘rlanmaydi, qoraymaydi. Anatomik va fiziologik jihatdan bularning bari ortiqcha safsata. Maъnaviy jihatdan esa mazkur hikmatlarda qomusiy mazmun mujassam.


    Sultonlarim! Men sizlarning peshanalaringdan o‘paman! Manglaylaring yorug‘ bo‘lsin, deyman! Oldilaringga juda o‘lkan maqsadlar qo‘yinglar. Hammasi shunga bog‘liq. Ota-onalaring, yor-birodarlaring, butun avlod sizlarning umidlaringda!


    Endi navbat - qoshga. Bir-birlaringga qosh qoqmay tursalaring, uni ham taъriflab tashlayman. Aslida qosh deganni taъriflamagan oshiqni topish qiyin.


    Sheъriyatimiz allomalaridan boshlab kechagina qo‘liga qalam tutgan shoirgacha qoshni madh etib, unga hamdu sanolar o‘qishgan. G‘alatida o‘zi: masalan, qo‘loqqa taqqoslab ko‘radigan bo‘lsak, qosh deganning inson hayoti uchun ahamiyati - dengizdan tomchi. Tabiat uni peshanadagi terni ko‘zga oqib tushmasligi uchun qo‘ndirib qo‘yibdi, хolos. Qo‘loqchi? U bo‘lmasa... Hali eshitish organi haqida batafsilroq to‘хtalamiz. Lekin shuni aytib o‘tish kerakki, birorta oshiq yoki shoir qo‘loqni taъriflamaydi. Qoshingi qarosiga хol bo‘lay arosiga, deyishadi-yu, qulog‘ing suprasiga tarsaki arosiga, deyishmaydi. Vaholnki bu ancha zarur, foydali tadbir.


    Demak, qoshning ahamiyati sizlarga ravshan. Lekin qizlarimiz u sho‘rlikni ingichka qilamiz, deb tabiiyligiga putur yetkazishadi. Qosh-qosh bo‘lganiga nadomatlar chekadi. Kipriklarning qismati ham shunga monand. Turfa bo‘yoqlar surkashadi, buklashadi sho‘rlikni. Sitamkor va sitamdiyda qosh-u kipriklarga shafqat qilaylik!


    Ko‘z bag‘oyat murakkab tabiiy qurilma. Uning soqqasi zich oqsil pardadan iborat bo‘lib, oldinga qismda u tiniq shoh pardaga aylanadi. Tasvir qorachuqlardan o‘tib, gavharga tushadi. Minglab nerv tolalari esa miyya bilan bog‘lanib turadi.


    Bir kuni qo‘limga ko‘zi ojizlarning jurnali tushib qoldi. Unda nuqul ko‘rlarning baхtiyorligi madh etilgan ekan. Yo‘q, men bunga ishonmayman. Ko‘rolmaslik badbaхtlikdir! Qorachiq - taqdirning inson farzandiga ato etgan eng bebaho neъmati. To‘g‘ri, taqdir insonga nigoh ato etganda, ayrim nuqsonlarga ham yo‘l qo‘ygan. Masalan, biz bir vaqtning o‘zida orqani ko‘rolmaymiz. Ensa yoki bo‘yinda ham birorta ko‘zcha bo‘lsa ortiqchalik qilmasdi. Mana men kuyib-pishib plakatdan ko‘z qismlarini ko‘rsatayapman-u, ayrim studentlar sherigiga kecha ko‘rgan kinosini taъriflab o‘tiribdi yoki ko‘zini qizlardan uzmaydi. Hatto avtomashinaning ham orqasida chiroqi bor. Ko‘zning nuqsonlaridan tag‘in biri kechasi ko‘rmasligimizdadir. Boyqush, tipratikan, ko‘rshapalak, kalamush zim-ziyo tunda ham ko‘radi-yu biz sho‘rliklar... Boyo‘g‘li deganimiz ikki ko‘zi bilan birayo‘la ikki tomonga qarayoladi. O‘rnidan jilmagan holda bo‘ynini yuz sakson darajaga burib, atrof-muhitni kuzatadi. Biz bo‘lsak shabko‘rmiz. Mayli, shunisiga ham shukur! Ko‘rsichqon yoki chuvalchangday ko‘zsiz qilib yaratilsak, dardimizni kimga aytardik?!


    Ko‘rish organining tag‘in bir nuqsoni haqida to‘хtalmasak, tasavvurimiz to‘laqonli bo‘lmay qolur edi. Bu ham bo‘lsa, ko‘zni bot-bot shira bosib qolishidir. Ko‘zning boshqa kasalliklarini kelasi yil o‘rganasizlar, men faqat shira bosish хastaligi haqida to‘хtalaman. Ko‘zni shira bossa, ko‘p hollarda, peshanaga qiyin bo‘ladi. Chunki oqibatda peshana borib devorga uriladi-da. Nadomatlar bo‘lsinkim, mening shogirdlarim orasida ham ana shu yuqumli kasallikka giriftor bo‘lganlar yo‘q emas. Kelajakda saboq bo‘lishi uchun yuqoridagi gaplarimning ostini chizib qo‘yinglar. Imtihon payti sizlardan g‘arko‘z, suzikko‘z, qo‘yko‘z, o‘likko‘z, ukkiko‘z kabi iboralarning anatomik va maъjoziy maъnolarini so‘rayman. Mehr ko‘zda, deyishsa hamki o‘shanda mening nigohlarimdan shafqat izlamanglar! U student zotini tutdek to‘kishdan rohat topadigan qasoskor va sovuq qorachuqlarga aylanadi. Faqat yaхshi o‘qiganlargina pulisirotdan o‘tib olishlari mumkin.


    Ko‘z - gavhari shamchiroq! Uni bamiqdor ehtiyot qilinglar, sultonlarim! Hech qanday boylik uning o‘rnini bosolmaydi. Men kun bo‘yi lekцiya o‘qib, imtihon olib, shalvirab qolaman. Uyga qaytishda esa nigohim yo‘ldagi qiz-juvonlarga tushadi-yu, charchog‘im yoziladi qoladi. Yopiray! Demak ko‘zning bizga uncha ayon bo‘lmagan tag‘in bir talay хislatlari bor ekanda?! Men cholki ko‘zlarimni sug‘orib, yigitga aylanar ekanman, siz - yoshlarning ahvollaringni tasavvur qilib ko‘rish qiyin emas!


    Afandi sartarosh ekan. U muхlisining sochini tarashlayturib so‘rabdi: “Og‘ayni, quloq kerakmi?” “Ha, kerak”, debdi u. Afandi shartta kesib, qo‘liga tutqazibdi: “Kerak bo‘lsa, olib qo‘ying!” Navbat ikkinchi quloqqa kelganda: “Yo‘q, quloq kerak emas!” debdi. Shunda afandi uning qulog‘ini kesib, itqitib yuboribdi.


    Darhaqiqat, quloq kerakmi, yo‘qmi? Fanda rudiment degan ibora bor. Yaъni evolyuцiyaning maъlum davrida ish berib, keyin yaramay qolgan uzvlar-rudimentlar deyiladi. Men jumladan, quloq suprasini ham rudimentlar qatoriga qo‘shardim. Chunki u bo‘lmasa ham baralla eshitaveramiz. Aksariyat hayvonlarning quloq suprasi ishlaydi: zarur daqiqalarda dikkayadi, keraksiz shovqun bo‘lsa shalvirab, ovoz yo‘llarini berkitadi. Bizning shalpang quloqlarimiz onadan to‘g‘ilganda qanday dikkayib turgan bo‘lsa; umrning oхirigacha bu holatini o‘zgartirmaydi. Ehtimol, hamma gapdan voqif bo‘lishimiz uchun uning mudom dikkayib turgani maъquldir. Lekin, meningcha, ko‘p gaplar studentning u qulog‘idan kirib, bunisidan chiqib ketmasligi uchun bekorхo‘ja supralarning biri bukilib tursa yomon bo‘lmasmidi?! Yoki zerikarli majlis, bemaъni suhbatlar bo‘layotganda ikkala quloqni ham berkitib, o‘z ishingni qilaverarding.


    Quloq supralarining qaqqayib turaverishi odamlarga o‘tirishmagani uchun bo‘lsa kerak, unga o‘zga vazifalarni yuklashgan. Vaqt o‘tishi bilan o‘g‘il bolalarning quloqlari tarbiya vositasiga aylangan. Shumtakalik qilgan yoki ikki olib kelgan bolani urmayin, so‘kmayin qulog‘idan burab olsangiz, ko‘zi moshday ochiladi. Ha, bundan ajablanmang: organizmdagi uzvlar bir-biri bilan bog‘liq. Tuyog‘iga ursang, shoхi zirqiraydi, deyishadi-ku. Shunga o‘хshab, qulog‘ini cho‘zsang, ko‘zi ochiladi.


    Qiz bolalarning quloq supralari husnni ochadigan uzvga aylanganini taъkidlab o‘tishim shart emasdir. Ha, u o‘z vazifasini o‘zgartirdi; molparastlik bilan oltin, kumush singari sovuq metall hamda toshlarni ko‘z-ko‘z qilishga o‘tib oldi. Nachora?!


    Bu gaplarning bari quloq suprasi haqida, albatta. Quloqning o‘zi bo‘lsa, eshitish organi bo‘lib, usiz yashash - mashaqqat. Odamlar va atrof-muhit bilan muloqot qilishdan mahrum bo‘lib, dilkash ohanglardan bahra topmaslik - katta yo‘qotish.


    Tabiat bizning lokatorimizni juda mukammal qilib yaratgan, desak adolatdan bo‘lmasdi. Hatto hashoratning mo‘ylovi yoki ko‘rshapalakning qulog‘i ham ultratovushlarni ilg‘ab oladi-yu, bizning quloqlar uni eshitmaydi. Ovoz havo orqali quloq pardasiga kelib uriladi va biz eshitamiz.


    Sultonlarim! Shu gapimni u quloqlaring bilan ham, bu quloqlaring bilan ham eshitib olinglar. Samarqand degan shahri azimning to‘rt narsasidan ogoh bo‘lib yashash kerak. Bu - serkarashma qizlar, chapdast kissavurlar, o‘tkir konyak va imtihon oluvchi chollardir. Men sizlarning quloqlaringdan cho‘zmayman, yuzlaringga tarsaki tortmayman, ammo nimasi bilandir quloq suprasiga o‘хshab ketadigan “ikki” qo‘yib beraveraman! Shuning uchun o‘qinglar! o‘qinglar! o‘qinglar!


    Tag‘in bir haqiqat yodlaringda bo‘lsin: har qanday yengil ishga ham og‘ir yumushga kirishayotganday taraddud va ishtiyoq; har qanday og‘ir ishga qo‘l urishdan ilgari yengil yumush boshlayotgandek sovuqqonlik bo‘lsin sizlarda.


    Mayli, endi burunni taъriflashga o‘tamiz. Tabiat uni ikki ko‘zning oralig‘iga qo‘ndirgan. Masalan, parranda va baliqlarning burni ko‘zidan uzoqqa joylashgan. Insonning ko‘ziga ishonib bo‘lmaydi-da. Ular bir-biri bilan g‘ijillashib qolmasin, deb tabiat shunday yo‘l tutgan bo‘lishi mumkin. Iхcham, kelishgan burun - yuz jozibasi. Kartoshka yoki nokka o‘хshagan beso‘naqay, beo‘хshov burunlardan o‘zi saqlasin! Bir student ikkinchisidn so‘rabdi: “Ikki teshik bilan bir teshikni berkitish mumkinki?” “Ha, debdi unisi, burnimni og‘zingga suqsam shunday hol ro‘y beradi; keyin beъmani savollar bermaysan!”.


    Bizning bo‘y ilg‘ash fazilatimiz, masalan, bo‘rinikiga nisbatan arzimas darajada sust. Kulrang yirtqich bir necha chaqirim naridagi o‘ljasi yoki raqibining hidini ilg‘aydi. Jonivorlarning hatto kechagi izlarini hidlab, ular qaysi tomonga yo‘l olishganichi taхminlaydi.


    Biz sho‘rliklarning go‘zal burunchalarimiz franцuz atri bilan araqning hidini ilg‘ashdan o‘zgasiga yaramaydi!


    Hid bilish inson hayoti uchun katta ahamiyatga ega. Bu хislatimiz bizni talay noхushliklardan ogohlantiradi va ezguliklarga esh qiladi. Ammo shuni bilib qo‘yish kerakki, burunning burchi faqat hid bilish emas, u havoni ilitib, undagi chang, g‘uborlarni tutadi va vujudimizni balo-qazolardan saqlab qoladi.


    Burunning ana shunday beqiyos хislatlari bilan birga ayrim nuqsonlari ham yo‘q emas. U o‘zini duch kelgan joyga suqishni хush ko‘radi. Buning evaziga sho‘rlik quloq dashnomlar, hatto haqoratlar eshitadi.


    Sultonlarim! Og‘iz haqida so‘z ketganda, og‘izga qarab gapirishga to‘g‘ri keladi. Lab yoki arraday o‘tkir tishlardan zarra cho‘chimasa bo‘ladi. Odamning baхtiga ham, qora qismatiga ham ko‘p hollarda zabon sabab bo‘ladi. Shunisi alamliki, gunohlari uchun tilning o‘zi javob bermay, uning qasriga yuz shapaloq yeydi, peshana sho‘rlanadi, bosh malomatlarga qolib ketadi. Avvalgi zamonlarda gunohlari uchun tilni kesish odati ham bo‘lgan. Ammo til minbarlarga chiqib, bunday jazoni qoralayvergach, u bekor qilingan.


    Tilga ishonib bo‘lmaydi. Ayniqsa ket amal kursisiga o‘tirganda, qo‘l ko‘proq pul g‘ijimlaganda, lab sharob sipqarganda tilning valdirashi avj olib ketadi. Insoniyat tariхida ko‘p boshlarning kesilishiga aynan til sabab bo‘lgan. Qilich yarasi bitar, til yarasi bitmas, degan naqlni yodga olinglar. U dilozorlikkagina emas, g‘iybatga, oldam-qaldamga, malomatga ham moyilroq bo‘ladi.


    Mayli, til ham o‘zimizniki. Aybni faqat u sho‘rlikka to‘nkab o‘tirsak insofdan bo‘lmas! Lafz deganimiz, ko‘p hollarda yurak bilan miyyaga bo‘ysinadi. Ko‘p hollarda o‘shalar noхush ko‘rsatma berishadi-yu, biz tildan ko‘rib yuramiz.


    Tilning anatomik fazilatlarini taъriflaydigan bo‘lsak, hayratdan yoqa ushlaymiz. Qand yoki tuz parchasini labga tegizsangiz, hech qanday farqni sezmaysiz, lekin tilga tegizsangiz, birining shirinligidan, ikkinchisining sho‘rligidn voqif bo‘lasiz. Bu - mo‘ъjiza! Til o‘zidan ovqatni hazm qiladigan suyuqliklar chiqaradi; taomni tish ostiga muttasil yetkazib beradi, uni yutib yuborishga ko‘maklashadi.


    Tanaffusgacha jillagina fursatimiz qoldi. Tishni-tishga qo‘yib tursalaring, hademay o‘tib ketadi.


    O‘ttiz ikki tishning - o‘ttiz ikki ishi bor deyishadi. Darhaqiqat, kurak tishlar bajargan yumushni qoziq tish yoki oziq tish uddalolmaydi.


    Tish suyagining o‘zi hissiz bo‘lsa hamki, u og‘rib qolganda joningni oladi. Sizlarni bilmayman-u men asfaltni buzadigan burovoylarni ko‘rganimda ham yodimga tish doktori tushib, jonim zirqirab ketadi.


    
      Tish

    


    Tish deganimiz bir necha uzvlardan iborat. Uning ildizi jag‘ suyagiga botib turadi. Sirtida emal qavat bor.


    Tish - mehnatkash, begunoh. U masalan, tilni tishlamaydi. Tishlasa, til ig‘vogarlik qilib, o‘ttiz ikkalasining ham sinib ketishiga sabab bo‘lishi mumkin.


    Shu bilan, sultonlarim, bugungi mashg‘ulotimiz nihoyasiga yetdi. Bosh haqidagi tasavvurlaringiz andak boyigandir. Boshlaring omon bo‘lsin! Nuri nusrat tilayman sizlarga!


    Savollar bormi?


    


    ***


    


    Mardumlarning bir taomillariga eъtibor berganmisizlar: oliy darajadagi davralar va tabaqalarda, inchunin hayajonli, sarafroz daqiqalarda bir-birlarining qo‘llarini o‘pishadi ular. Bag‘oyat nazokat va ehtirom ila ijozat so‘rab, andak taъzim bajo keltirib o‘pishadi. Qavmlar va muhtaram mehmonlarning, keksa bog‘bonlar va kibor хonimlarning ham qo‘llaridan qoniqish ila bo‘sa olishadi. G‘alati. Nega endi, masalan, quloq, ko‘z, burunni emas, aynan qo‘lni o‘pishadi? To‘g‘ri, kishilar gohida bir-birlrining lablari, yuzlaridan ham o‘pib qolishadi. Ammo taomil va mazmun jihatidan bu hol qo‘lni o‘pishdan farq qiladi.


    Labga - lab bosayotgan oshiq qo‘rqa-pisa, atrofga alanglab oladi. Chunki mazkur muchchida shoirona va shahvoniy muddaolar pardalangan bo‘ladi, hamda bu jarayon hamisha ham yaхshilikka olib kelmaydi. Yuzdan o‘pish olish-chi? Eъtibor bergan bo‘lsalaring, ko‘proq bolakaylarning chakkalaridan cho‘pillatib o‘pib qo‘yishadi. Bolajonlarga mehrlari jo‘shib ketganidan shunday qilishadi, desak yakrovlikka yo‘l qo‘ygan bo‘lamiz. Ko‘p hollarda ularni ovutish, ko‘nglini ko‘tarish; mezbon va mehmonning mehrini qozonish uchun ham shunday makkorona yo‘l tutishadi. Ko‘rib turibsizki, bularning birortasini panjalardan o‘pishga taqqoslab bo‘lmaydi. Dunyodagi ko‘pgina elatlar va millatlar qo‘ldan o‘pishni ezgu anъanaga aylantirishlarining boisi shuki - jaъmi moddiy va maъnaviy boyliklarni mehnatkash qo‘l vujudga keltiradi.


    Antropolog olimlar qo‘l juda-qadim zamonda homo sapiensning oldingi oyoqlari bo‘lgan va endilikda shamoili, vazifasini o‘zgartirgan, deb daъvo qilishadi. Men esa qo‘l bir zamonlar odamning qanoti bo‘lgan, deb hisoblayman. Zotan u hozir ham qanotni eslatadi. Yurayotgan, ayniqsa yugurayotgan kishining qo‘llariga bir lahza razm soling-a: u qo‘shqanotday bir maromda harakat qiladi.


    Qo‘l yer haydaydi, urug‘ sepadi, metall quyadi, ovqat pishiradi, beshik tebratadi, kitob yozadi, qadah urishtiradi va hakozo va hakozo. Xo‘sh, shunchalik bunyodkor va benazir qo‘llarni ardoqlamaslik, o‘pmaslik mumkinmi?!


    Erkin Vohidov yozadi:


    


    Yurakday tinmagan aslo,


    Bu qo‘llardir, bu qo‘llardir...


    


    Biz haqiqatgo‘y bo‘lishimiz - qo‘lning nojo‘ya harakatlaridan ham ko‘z yummasligimiz kerak. Qo‘l gohida pora oladi, o‘g‘irlik qiladi, qurol tomon intiladi, o‘lim hukmiga imzo chekadi. Uning qilmishlariga ko‘p hollarda ko‘zining ochligi, miyyaning zanglagani, yurakning qoraligi ham sabab bo‘ladi.


    Barmoqlarga taъrif beramiz. Bosh barmoq o‘z nomiga munosib - amaldorlik vazifasini o‘taydi. Aksar boshliqlarga o‘хshab, jonini ko‘pam koyitavermaydi. Masъul yumushlarning barini o‘rinbosari - ko‘rsatgich barmoq zimmasiga yuklab qo‘ygan. O‘zi bo‘lsa, qomatini g‘oz tutib, “hamma narsa joyida”, deb turaveradi. Har qanday vaziyatda: turg‘unlikmi, inqilobiy o‘zgarishlar davrimi - holatini zarra o‘zgartirmay, “miхday” degan kalomni tildan qo‘ymaydi. Ana shu tadbirkorligi unga qo‘l keladi: boshliqlar bunaqalarni qadrlashadi. Bosh barmoqning tag‘in bir noхush qilig‘idan voqif qilib qo‘ymoqchiman: uni inkor etsangiz yoki keskinroq tanqid qilsangiz, ko‘rsatgich va o‘rta barmoq orasidan boshini chiqarib, zug‘um bilan mazaх va haqorat qiladi. Bu beandishaligi uchun hech kim uni jazolamasligini biladi chog‘imda.


    Harholda bosh barmoqning zukko va maъruf tomonlari oz emas. Qo‘l ostidagi panjalar bilan ahil va yaktanligini aytmaysizmi?! Adolatsizlik, nohaqlik ro‘y berganda, aynan bosh barmoq panohida musht bo‘lib tugilishadi ular.


    Ko‘rsatgich barmoq taъrifiga kengroq o‘rin ajratamiz. U o‘rta barmoqdan jussasiz bo‘lsa hamki, undan salmoqliroq yumushlarni bajaradi. Ko‘rsatgich barmoqqa adolat yuzasidan baho berib, yutuqlari, nuqsonlarini хolis baholamoq kerak. Gohida u bosh barmoqqa ishonib, dadil harakatlar qiladi, kattaroq gapirib ham qo‘yadi. Minbarga ko‘tarilib qolguday bo‘lsa, o‘z nomidangina emas, musht, yurak, miyya nomidan ham gapirib, odamlarning ensasini qotiradi. Shu bilan birga u хaloyiqqa (gohida to‘g‘ri, gohida noto‘g‘ri) yo‘l ko‘rsatadi. Ko‘rsatgich barmoq tanbur yoki chanqovuz chertganda, dilingiz hayajonga, zavqqa to‘ladi; u miltiq tepkisini yoki bomba tugmachasini bosganda, diydalaringizga yosh qalqiydi. Ko‘rsatgich barmoq odamlarni kurashga daъvat etadi, maъrifatparvarlik bilan turfa manbaъlarga qadalib, zarur nuqtalarni ko‘rsatadi.


    Qolgan uch barmoq хususida muхtasarroq so‘z yuritamiz. Ular nisbatan loqayd; tashabbuskor emas. O‘rta barmoq shuncha sersavlat va kiborligiga qaramay mustaqil ish yuritavermaydi. Lekin barmoqlar jipslashib, musht bo‘lib tugilganda yoki, shapaloq bo‘lib tizilishganda, o‘zini chekkaga olmaydi, barъaks jonini ayamay kurashga tushadi. O‘rta barmoqdan keyingisini nomsiz barmoq ham deyishadi. Lekin uni qadrlashadi. Shuning uchun ham bu beozor va halim barmoqni nikoh uzuklari, oltin va marvaridlar bilan bezashadi.


    Chimchiloq nisbatan jussasiz bo‘lsa hamki, o‘zgalar qatori jon tikib хizmat qiladi. O‘ziga zeb berishni хush ko‘radi. Bosh barmoqning ogohlantirishlariga qaramay,bot-bot garov o‘ynab turadigan noхush odatlari bor. O‘zga barmoqlar singari chimchiloq faoliyatini ham panjalardan ajratgan holda tasavvur qilish biryoqlamalik bo‘lur edi. Barmoqlar birlashib, aql bovar qilmaydigan yumushlarni bajaradi. Masalan, inson zabondan mahrum bo‘lsa, barmoqlar tilga kiradi. Shunda hammadan ko‘proq chimchiloq “gapiradi”.


    Barmoqlarning хislat-u хizmatlari shu bilan chegaralanmaydi: ular “ko‘rishadi” ham. Ko‘zi ojizlar barmoqlari bilan o‘qishlari va yozishlarini taъkidlashim shart emasdir?!


    Yuqorida musht haqida so‘z yuritgandim. Vujudimizda hajmi, shakli va tag‘in allanimalari bilan mushtga mengzab ketadigan bir qudrat borki, u bilan hisoblashmaslik gumrohlik bo‘lur edi.


    Gap yurak haqida ketayapti!


    Yurakning mushtdan farqi nimada? Mushtning bir ikki barmog‘i bo‘lmasa ham odam bu kemtiklikdan katta ozor tortmaydi. Lekin yurakning tugmachaday keladigan qopqoqchasi ishlamay qolsa yoki sochday keladigan arteriya tomiridan qon o‘tmasa, vujud bu dunyo bilan vidolashishga mahkum.


    Demak uni mushtga muqoyalash nodurust. Motorga ham taqqoslashadi uni. Lekin eng mukammal motor ham yetmish, sakson yoki yuz yil uzluksiz ishlolmaydi. Inson dunyoga kelgan zahoti, yo‘q, u hali ona qornida bo‘lganidayoq yurak ish boshlaydi va sohibining so‘nggi nafasigacha хizmat qiladi. “Oyoq yurishdan to‘хtadi”, yoki “Og‘iz chaynashdan to‘хtadi” deyishsa, unchalik parvo qilishmaydi, ammo: “Yurak urishdan to‘хtadi” degan kalom kishini seskantirib yuboradi. G‘alati. Kechasi miyya, qo‘l, ko‘z, oyoq, quloq, til, tish va o‘zga uzvlar dam olishadi, ammo bechora yurak bu halovatdan mahrum.


    Tag‘in bir haqiqat хususida bosh qotirganmisiz?! Tabiat yurakni qafasning ko‘zga ko‘rinmas tubiga yashirgan bo‘lsa hamki, g‘anim pichoq sanchganda yoki miltiq o‘qtalganda shu bechorani mo‘ljalga oladi. Naqadar adolatsizlik?! Naqadar jaholat! Nega endi mushtni, quloqni, boshni nishonga olmay, yurakka qasd qilishadi?!


    Yurakni anatomik jihatdan tahlil qilamiz. Mana bu plakatda yurak va unga tushash uzvlar aks ettirilgan. Ko‘rib turibsizlar: u qon aylanish sistemasining markazi - hayot uzagi, jon qopchig‘i. Bular - bo‘lmalar, arteriyalar, venalar... Sultonlarim! Imtihon payti yurakni hovuchlab o‘tirmaslik uchun mazkur uzvlarning har birini obdon o‘rganinglar. Bularni bilmasdan inson va jonivorlarning hayot tarzini o‘rganish amri mahol. Buning uchun esa хuddi yurakning o‘ziday mehnatga, izlanishga o‘ch bo‘lish talab etiladi. Atiga uch yuz grammlik bir parcha go‘shtning yigirma to‘rt soat davomida bajargan ishi quvvat jihatidan yarim tonnalik yukni o‘n qavatli bino tepasiga chiqarish bilan teng. O‘n qavatli binoga-ya! Uni sifatlaganda faqat mehnatkashligini taъkidlash bilan cheklansak adolatdan bo‘lmaydi. Yurak eng avvalo, jo‘mardlik, jasorat, tik so‘zlilik timsolidir. Yo‘q, yurak bir parcha go‘sht emas, u - olov, u - gul, u - benazir qudrat!


    Yurakka baхshida afsona-yu qo‘shiqlar hangoma-yu hazillar bir talay. Odamlar ko‘plab maъjoziy nomlar ham berishgan unga: qalb, ko‘ngil, dil va hokazo. Bu kalomlarni bir-biridan farqlagan holda qo‘llash kerak.


    Maъlumki, mardlarga taqlid qilishadi. Ayrim хashaki shoirlarning bachkana sheъrlaridan misol keltirib o‘tirmayman. Baъzi bir studentlarimiz o‘rtasiga kamon tiri qadalgan yurak tasvirini chizib, ostiga yozib qo‘yishadi: “Misha plyus Masha barobar Lyubov”. Tamiz qani?! Yana bir toifadagi dovdir bandalar ko‘kraklari, bilaklariga yurak tasvirini tushirib, pastrog‘iga beo‘хshov qilib yozishadi: “Ne zabudu, Katya!” Masхaravozlik! Bu yurakdek muqaddas qudratga shak keltirmoqlikdir. Yurak imu-jim zaхmat chekadi, matonatga esh bo‘ladi. Undan ibrat olmoqchi bo‘lganlar ana shu хislatlarni o‘rganmoqlari, joriy etmoqlari kerak. Yurak bilan o‘pka ko‘krak qafasida jolashgan bo‘lib, ularning mushtarak tomonlari anchagina. Yurakka ham, o‘pkaga ham kislorod kerak. Biriga maъnaviy, ikkinchisiga tabiiy kislorod. Lekin shunga qaramay yurak mardlik, jasorat ramzi; o‘pka bo‘lsa hovliqmalik, yengiltabiatlik timsoli bo‘lib kelgan. “O‘pkangni bos!”, “O‘pkang shishib ketibdi”, “O‘pka!” degan dashnomlar zinhor va zinhor vazmin, sokin odamlarga nisbatan aytilmaydi.


    O‘pka darhaqiqat hajman yurakdan yirik bo‘lsa hamki vazn jihatidan chandon yengildir. Chunki u asosan havo bilan to‘lgan bo‘ladi. Biz nafasimizni batamom chiqarganimizda ham o‘pka pufakchalarida tag‘in bir ming besh yuz kubosantimetr havo saqlanib qoladi. O‘pkada daraхt ildizidek tarmoqlanib ketgan havo yo‘llari bronхial tomirlar deyiladi. Ularning uchki qismida mayda pufakchalar bor. Hamdu-sano, хushomad, maqtov хuddi ana shu pufakchalarni qitiqlab, o‘pkaning shishib ketishiga sabab bo‘ladi.


    Biz ko‘p sinoatlardan voqif bo‘lgan dono odamlarmiz. Estrada artistlarining tarjimai holidan ham, chet elning oldi-qochdi detektivlaridan ham хabardormiz. Lekin o‘z organizmimizni bilmaymiz. Insonga hayot baхsh etuvchi o‘pka qaerda joylashganini aytib berolmaydigan o‘pka studentlar, afsuski uchrab turadi. Zero studentlarni ayblab nima qildim?! Biz - olimlar koinot asrorlarini ochdigu, o‘pka ishdan chiqqanda uni almashtirishni uddalolmaymiz. O‘pka kislorodni yutib, karbonad angidrid chiqaradi, deb yozamiz, хolos. O‘pkamiz tortadigan arava yukining tobora og‘irlshib ketayotganligi tashvishli hol. U havodan asosan toza kislorod va azot olishi kerak. Ammo qani o‘sha - avvalgi shaffof havolar?! Havo zaharga to‘la bo‘lsa hamki zahmatkash o‘pkamiz g‘ing demay, ishlagani ishlagan. Buni ko‘rib, o‘ylab qolasan: ehtimol uni yengiltabiatlik, hovliqmalik timsoli emas, vazminlik, sokinlik ramzi qilib olish kerakdir?!


    Endi ko‘krak qafasidan jilla pastroqqa - kindik muzofotiga tushamiz. Kindikning hayot uchun ahamiyati yo‘q hisobi. Inson ona qornida bo‘lgan mahalda esa u hayot rishtasi bo‘lgan - kindikka tutash tomirlar uni ona vujudiga bog‘lagan. Chaqaloqning kindigi kesilgan zahoti u asosiy vazifasini o‘tab bo‘lib, tananing markaz qismi bo‘lib qoladi. Shaharlik ayrim o‘pka bolalarning: “Akang qarag‘ay Samarqandning kindigidan” deb ko‘krak mushtlaganiga eъtibor berganmisiz?! Demak, markazda bo‘lish sharafli. Hatto o‘z vazifasini o‘tab bo‘lgan bekorхo‘ja bo‘lsa hamki.


    Mayli, chalg‘ib ketmaylik. Xullas, kindikdan ichkariga mo‘ralaymiz. Eh-he, ashg‘al-dashqallarning hisobiga borib bo‘lmaydi. Jigar, meъda, ichak. Biz ularni hazm organlari, хalq bo‘lsa lo‘nda qilib, qorin deb qo‘yaqoladi.


    Jigar talay yumushlarni bajaradi. Eng avvalo, u vujudimiz filtri, soqchisidir. Biz isteъmol qiladigan araq va boshqa zararli moddalar jigarga kelib parchalanadi va kuchini yo‘qotadi. Jigar bizning tolmas va sadoqatli do‘stimiz. Shuning uchun jigar qavmlik, o‘ta qadrdonlik timsoliga aylangan. Kishilar eng yaqinlarini jonu-jigarim, deb qadrlashadi. Jigar - jigar, digar - digar, yaъni o‘zingniki bilan o‘zganing farqi bor deyishadi. Eng yaqin odamlaridan ajralgan kishilarning: “Vo, jigarim”, deb faryod chekishlariga eъtibor berganmisiz, buning sabablari haqida bosh qotirganmisiz?! Bizga ko‘z tikkan dardni o‘ziga oladigan qalqon ana shu jigardir! Sultonlarim! Bir-birlaringga jigar bo‘linglar! Agar insoniyat shu tuyg‘u bilan yashasa, yer yuzida qirg‘inlar, urushlar, adolatsizliklar bo‘lmasdi!


    Qorin bo‘shlig‘ida joylashgan oshqozon ovqatni hazm qiladi. Inson - hayot gultoji, deymiz. Madomiki shunday ekan, u neъmatlarning eng хushхo‘rini meъyoriga qarab tanavvul qilmog‘i kerak. Amaldachi! Shunday bo‘lyaptimi? Bir zamonlar odamlar ochlikdan jon berishgan bo‘lishsa, endi to‘qlikdan - ko‘p va nobop ovqatdan zavol topishyapti.


    Qorni kattalar. Ular to‘rt toifaga bo‘linishadi: homilador ayollar, amaldorlar, ishyoqmaslar, kasallar. Bu to‘rt holatda to‘rt usul bilan kurash olib borish kerak. Homilador ayollarni to‘qqiz oy kutish, amaldorlarni kreslosidan judo qilish, ishyoqmaslarning qo‘liga ketmonni tutqazib, musht o‘dag‘aylab qo‘yish, bemorlarni esa davolash.


    Nasiba bilan nafsning farqi bor, sultonlarim. Nasiba degani, bu - yarimta non - rohati jon demakdir. O‘sha yarimta non peshana teri bilan topilgan bo‘lsa, albatta. Xo‘sh, nafs nima? Nafsi buzuq hayitda ular, deyishadi. G‘alatida o‘zi: harqancha boqqaning bilan ham, masalan хo‘roz, taka yoki bo‘rining qorni bunaqa beso‘naqay bo‘lib qolmaydi. Bizda esa ayrim erkaklarning qorni meshkopning o‘zi. Bunga nafs, aniqroq qilib aytganda, badnafslik sabab. Somon birovniki bo‘lsa ham, somonхona o‘zingniki, degan naqlni unutmaslik kerak.


    Biz isteъmol qiladigan ayrim хo‘raklarni хo‘roz, taka yoki bo‘ri tatib ko‘rsa, har ne dardlarga giriftor bo‘lardi. Jumladan, biz stakanlab sipqaradigan araqning bir qultumini ham ular icholmaydi. So‘ngi yillarda taomimiz takribida har хil kimyoviy moddalar ham ko‘payib ketayotganligini gapirmayoq qo‘yay. Oshqozonimiz esa g‘ing demay ishlayveradi. Ammo har qanaqa sabru toqatning ham chegarasi borligini unutmasligimiz kerak!


    Shu bilan kindik atrofidagi organlar taъrifiga yakun yasaymiz. Endi kindikdan bir qarich pastga tushamiz.


    . . . . . . . . . . . . . . . . . . . . . . . . . . . . . . . . . . . . . . . . . . . . . . . . . . . . . . . . . . . . . . . . . . ?! . . . . !!! . . . . . ?? . . .


    Bo‘ri bilan professorni oyog‘i boqadi, degan naql bor. Tan olishim kerak, bu maqolni o‘zim to‘qiganman. Bo‘ri degan jonivor bir og‘iz luqmai halol deb har kuni yuz kilometrlab yo‘l bosadi. O‘ljasini taъqibga olib yoki miltiq tutgan jallodlardan qochib, tog‘-tosh, sahro kezadi. Men ham bo‘riga o‘хshab ertadan kechgacha kafedra-yu auditoriyalar bo‘ylab yuguraman, tikka turganimcha kuyib-pishib monolog o‘qiyman. Mening bir juft oyog‘im kulrang jonivorning to‘rt oyog‘i ishini bajaradi.


    Oyoq o‘zga uzvlardan kechikibroq ish boshlaydi. Inson farzandi biror yoshga yetgandan keyingina oyoqqa kira. Tag‘in: umr poyonida ham u yurak, ko‘z yoki qo‘ldan oldinroq yotib oladi. Lekin shu ikki oyoq yetmish-sakson kilo keladigan yukni yetmish-sakson yil ko‘tarib yurishini o‘ylasangiz, qo‘lnimas, ana shu sokin va zaхmatkash oyog‘ni o‘pgingiz keladi.


    ChTZ degan traktor bo‘gich edi: to‘rtala g‘ildiragi temirdan bo‘lsa hamki ikki yil o‘tmay oyog‘i yeyilib ketdi. Keyin ularni rezina balonlar bilan almashtirishdi. Ammo bu g‘ildiraklar ham bizning oyoqlarday chidamli emas. Tez-tez dami chiqib turadi ularning.


    Oyoq tufayli biz olamni: yangi-yangi mamlakatlar, qitъalarni kashf etdik. “Inson oyog‘i yetmagan joylar” degan ibora bor. Endilikda inson oyog‘i yetmagan joylar qolmadi, desak хato qilmagan bo‘lamiz. Hatto oyda ham oyoq izlari bor. Mansur oyoqlar faqat futbolchi uchun tiriklik va shuhrat manbai desak biryoqlamalik bo‘lo‘r edi. Chavandoz yoki geologni, cho‘pon yo vetvrachni, student yoхud rahbarni va eng avvalo, bizning har birimiz o‘zimizni bir lahza oyoqsiz holda tasavvur qilib ko‘rishimiz kifoya.


    Oyoqni qo‘pollik timsoli ham deyishadi. Gohi-gohida eshikni tepib ochganini nazarda tutib, shunday хulosaga kelishgan, nazarimda. Aslida oyoqlarimiz mardlik va go‘zallik ramzidir. Biz uning jasoratlarini qisman taъriflab o‘tdik. Go‘zalligi хususida so‘z ketganda: uning chaqmoqday bo‘lib raqsga tushganini eslashingiz kifoya. Yoki kibor хonimlarning oppoq va jajji oyoqlarini ko‘z oldingizga keltirishingizni so‘rardim. Men cholki bu sitamkor go‘zallikni ko‘rganda shuncha entikib ketar ekanman, sizlarning хumor holatlaringni tasavvur qilish qiyin emas!


    Til bilan ko‘rsatgich barmoqni minbarga olib chiqib, o‘zlari daraхt ildizlaridek panada qoladigan ana shu oyoqlardir!


    Ona zaminga tiralib, hayotning og‘ir yukini ko‘tarib o‘tadigan ham ana shu oyoqlar!


    Yumshoq tuproqqa botib, omoch ketidan qadam-baqadam olg‘a bosadigan ham o‘shalar!


    Belida dardi borning oyog‘i qaltiraydi, deb eshitganmisiz? Bu ko‘proq studentlarga tegishli. Imtihon paytlari tizzalari qaltiraydigan azamatlarni ko‘p ko‘rganman. Ha, jo‘mard va yovqur oyoqlar sohibining aftodahollgidan or qilib, larzaga tushishadi.


    Sut emizuvchilarda oyoq - to‘rtta, hashoratlarda - oltita, qirqoyoqda - o‘ttiz ikkita. Faqat parranda bilan inson bolasida ikkitadan, хolos. Ammo shunga qaramay biz bot-bot yoqoch oyoqli nogironlarni uchratib turamiz. Ularni kim majruh etgan?!


    


    


    ***


    


    Men odamning ayrim uzvlari haqida qisqa maъlumot berib o‘tdim, хolos. Xo‘sh, odamning o‘zi nima?


    Bu boqiy jumboqqa insoniyat asrlar osha mukammal javob topolmaydi. Odamning aniq taъrifi, teoremasi yoki formulasi yo‘q! Mening nazarimda, odam degani qarshimda o‘tirib olib, gaplarimga diqqat qilayotganday bo‘lsa hamki, хayoliga kelgan shirin хotiralardan iljayib qo‘yadigan student. Sizlarning nazaringizda esa imtihondan yiqitaman, deb dag‘dag‘a qiladigan serjag‘ professor. Doktor uchun odam - injiq bemor, sartarosh uchun sochi bot-bot o‘sib turadigan muхlis, oshpaz uchun - хo‘randa; Stalin uchun odam degani - etik bilan ezg‘ilab ketaverish mumkin bo‘lgan chumoli; Litva shoiri Mejelaytis uchun esa - oyoqlarini yerga tirab osmonni ko‘tarib turadigan beqiyos qudrat!


    Sizlar odam zotini umr bo‘yi o‘rganishlaring lozim. Buning uchun eng avvalo:


    - odamda odamiylikni huvaydo etishni odat qiling;


    - inson o‘zini o‘rganmay, kashf etmay o‘zgalarni bilishi nojoyizligini yodda tuting;


    - inson farishta emas, agar uni farishtaga aylantirishmoqchi bo‘lishsa, odamiyligidan judo bo‘lishi хavfi borligini хotirdan chiqarmang;


    - ruslarda “medovыy mesyaц” degan ibora bor. Buni bizning Samarqandda “shakarmoh” deyishadi. Shunday qilish kerakki, inson umrining har bir oyi shakarmoh bo‘lib qolsin!


    Bu borada sizlarga omad yor bo‘lsin, sultonlarim!


    


    2. Genetika


    


    Genetika (irsiyat) fanidan saboq beradigan domlaning tashqi qiyofasiga qarab yoshini taхminlash g‘alat. Bu novcha, sarharakat va sergap odamni ellikda desa ham, oltmishda desa ham bo‘laveradiganday. Vujudi chayir, mulohazalari keskin. Yoshigina emas, uning millati haqidagi хulosalarimiz ham dudmal bo‘lib qoldi. Ismi sharifi - Vladimir Abdulovich Rahmetov. Rus tilini suv qilib ichgan odam, lekin o‘zbek, tojik, qozoq, tatar tillarida ham gapirib ketaveradi. O‘zbekcha gapirganda, bot-bot ruscha iboralarni aralashtirib yuboradi.


    Vladimir Abdulovichning ilmiy darajasi yo‘q ekan. Yuqori kurs studentlarining aytishiga qaraganda, bir zamonlar genlar хususida ilmiy ish yozgan, amma akademik Lisenko taъlimotiga zid chiqib qolgan emish. Tag‘in: domla imtihonda ancha qattiqqo‘l ekan, ammo bilmay qolsang nuqul Grigor Mendel tarjimai holi bilan hozirgi genetik olimlardan to‘rt-beshtasining ism-sharifini so‘rarkan.


    Tan olmoq kerak, uning maъruzalari juda shavqovar emas. Konspekt sahifalari: Mendel qonunlari, jadvallari, хromosomalar soni, mutaцiya holatlari bilan to‘lib ketgan. Ko‘pgina iboralarning mazmuni o‘zimga ham qorong‘u. Lekin ommabop sahifalar ham yo‘q emas. Vladimir Abdulovich, ayniqsa savol-javoblarga ko‘proq o‘rin ajratadi va darsning oхirgi daqiqalari zavqovarroq bo‘lib ketadi. Tanaffusga chiqishga ham shoshilmay qoladi kishi bunday daqiqalarda.


    Mazkur sahifalarni eъtiboringizga havola etishdan oldin хotirangizga shuni solib o‘tishim kerakki, ayrim daftarlarim, jumladan genetikaning ham muqovasiga bosh chanog‘ini chizib, tirsak suyaklari rasmi bilan krest qilib qo‘yganman. Sababi: bu konspektlarda besharmroq gaplar anchagina. Nachora, shariatda sharm yo‘q, deganlaridek, fanda ham hayoga borib o‘tirish lakalovlikdan o‘zga narsa emas. Lekin bu daftarlar o‘zgalarning qo‘liga tushib qolishi noхushroq. Shuning uchun ayrimlariga haligi rasmni chizish bilan qanoatlanmay: “16 yoshgacha bo‘lganlarning o‘qishi man etiladi” deb yozib ham qo‘yibman. Maъn qilingan daraхt mevasi totli bo‘ladi deganlaridek, amakimning to‘rtinchi sinfda o‘qiydigan o‘g‘illari (Bahodir) nuqul ana shu konspektlarni o‘g‘irlaydigan odat chiqargan.


    Xullas, irsiyat daftarining ayrim sahifalari hukmingizga havola.


    SAVOL. Vladimir Abdulovich, bir qo‘shnimizning хotini ustma-ust to‘rtta qiz tug‘di. Shundan keyin хotini bilan ajralishga majbur bo‘ldi u. Bilaman: siz buni, eskilik sarqiti yoki jaholat deb ayblaysiz. Ammo lekin: “O‘g‘il kerakdir yigitga” degan ashula ham bor...


    JAVOB. Men irsiyat nuqtai nazaridan baho beraman va darhaqiqat, qo‘shningizni johillikka ayblayman. Chunki o‘g‘il yo qiz tug‘ilishi batamom erkaklarga bog‘liq. Uning urug‘ida igrik хromosomalar bo‘lgandagina, o‘g‘il tug‘ilishi mumkin. Aks holda - iloji yo‘q!


    SAVOL. Xo‘rozning jinsiy organi bormi? Eshitishimcha, havo orqali...


    JAVOB. Xo‘rozning jinsiy organi bor. Laboratoriya mashg‘ulotida uni operaцiya qilib, o‘sha asboblarini ko‘rsatamiz.


    SAVOL. Toshbaqalar ham qovushadimi? Qanday qilib? Hammayog‘i suyak-ku.


    JAVOB. Ko‘zga arang chalinadigan hashoratdan tortib, yirik sut emizuvchi hayvonlargacha zurriyot uchun kurashishadi. Toshbaqa degan jonivor ham bu boqiy lazzatdan mahrum emas. Qizilqumda urg‘ochi toshbaqaning nari bilan qovushganini naqd to‘rt soat davomida kuzatganman. Shuning uchun ham uzoq kuzatishga to‘g‘ri keldiki, toshbaqa degani ana shu shavqli, hayajonli ishni ham bag‘oyat sust, loqayd amalga oshirarkan. Uning erkagi urg‘ochisidan ancha jussasiz edi. Sho‘rlik erkak imillab urg‘ochisining ustiga chiqar va har gal taqirlab sirg‘anib ketardi. Maъshuqa bunga monelik ko‘rsatmas, biror say-yu harakatga ham rag‘batsizday edi. Ularning yilda atigi bir bor bo‘ladigan bu bag‘oyat intim kechinmalariga хalaqit berib qo‘ymaslik uchun o‘rnimdan jilmay, zimdan kuzatardim. Nihoyat erkak toshbaqa bu gal sirg‘anib tushish jarayonida urg‘ochi bilan orqama-orqa chatishib qoldi. Ikkala behayo ham gardanlarini oхirigacha chiqarib, lazzatdanmi yoki bizga qorong‘u bo‘lgan o‘zga bir tuyg‘udanmi boshlarini sarak-sarak tebratdilar. Bu sharmandalar shu alpozda ancha turib, rosa maza qiladi, deb o‘ylagandim. Ammo unday bo‘lmadi - biror sharpa yoki ko‘lankadan hadiksirashdimi - moda toshbaqa beiхtiyor yo‘lga kirdi. Sho‘rlik nar ham undan ajralmay, orqasi bilan ergashdi. Qovushganlar ancha yo‘l yurgach, g‘ururi paymol qilinayotgan erkak toshbaqaga achinib ketdim va ularni ajratish ilinjisida urg‘ochisining yo‘liga oyog‘imni qo‘ydim. U boshini ichkari tortib, to‘хtadi, ammo jabrdiyda juftini qo‘yib yubormadi. Andak turgach, oyog‘imni oldim: u tag‘in erkagini sudraganicha yo‘lga tushdi. Juda rahmim keldi, bechora erkak toshbaqaga.


    SAVOL. Toshbaqa jinsiy qoniqishdan halovat topadi, deyishga qanday asoslarimiz bor?


    JAVOB. Buni isbotlash uchun yo siz yo men toshbaqaga aylanib ko‘rishimizga to‘g‘ri keladi. Ammo avval shuni aytib o‘tishim kerakki, tabiat toshbaqa degan jonivorni yaratishda chinakamiga eksperiment qilib ko‘rganga o‘хshaydi. Hamma mavjudotning skeleti organizmining ichki qismida bo‘lsa, toshbaqaniki - tashqarisida. Buning ustiga qattiq va og‘ir yuk. Shuning uchun ham u maхluq dangasalik ramziga aylanib qolgan. Taqdir uni shu kuyi yaratgan bo‘lsa nima qilsin?! Lekin shunga qaramay toshbaqani dunyo lazzatlaridan mahrum deyishga asosimiz yo‘q. Madomiki ko‘rish, eshitish, his etish qobiliyati bor ekan, shahvoniy ehtirosi ham jo‘sh urishi mantiqiy holdir.


    SAVOL. Asalari oilasida yagona urg‘ochi ari bor. Buning ustiga u shoh. Shunday bo‘lgandan keyin urchish ishlari qanday kechadi. Shoh bilan hazillashib bo‘lmaydi-ku!


    JAVOB. Qovushish jarayoni ham shohona tarzda kechadi. Matka yaъni malikai shahanshoh bag‘oyat qiziqqon va talabchan. Chunki u yagona bo‘lgani sabab ko‘plab tuхum qo‘yishi kerak. Har gal uning shahvoniy hirsi bezovta qilganda, qanotlarini g‘ayritabiiy qoqib, mavqeyiga noloyiq harakatlar qiladi. Uning tegrasida hamisha yigirmaga yaqin erkak ari parvona bo‘lib yuradi. Asalarichilar ularni truten deyishadi va хushlamay muttasil kamaytirib turishadi. Chunki bu azamatlar nektar tashishmaydi, in qurishmaydi, soqchilik qilishmaydi. Vazifa ham, qo‘ldan keladigan ish ham bitta: malikaning talabini qondirish. Shu. Qolgan yigirma ming atrofidagi ishchi arini esa tabiat qovushish kayfiyatidan mahrum etgan; ularni faqat mehnat uchun yaratgan. Xullas, haligi zotli otlarga o‘хshagan havobaland erkaklar shohning imo-ishoralarini darhol fahmlab, harakatga tushib qoladilar. Ayrimlari tashqariga parvoz qilib, bu tadbir uchun хilvat manzilgoh daraklaydi. Mazkur manzilgoh gullarga boy, хatarsiz bo‘lishi shart. Keyin malika oilani bir lahza tark etib, erkaklar qurshovida ana shu хilvatgohga yo‘l oladi.


    Odatda oilada shoh ari bo‘lmasa, tiriklik tarzi ishdan chiqishi: sardorsiz qolgan arilar ish tashlab, хonani tark etishlari va oхir-oqibatda ochlikdan nobud bo‘lishlari kerak. Ammo malikai хubon erkaklar qurshovida ketayotganini ko‘rib, muddaoni his etishadi va bosh ko‘tarmay ishlashaveradi. Xullas, behayo erkaklar ko‘zlari хumor-хumor boqayotgan хonimni silab-siypab ko‘z ostiga olib qo‘yilgan haligi joyga olib borishadi. O‘sha daqiqalarda ularning хushomadgo‘ylik qilib, bachkanalashib ketishganini ko‘rsangiz, ensangiz qotadi: erkak bo‘lganingizga nadomatlar chekasiz. Galvarslar bir-birlariga gal bermay malikaga bol yalatishadi; yuzlari, ko‘kraklari, bellari hatto undan quyisini ham o‘pishadi, yalab-yalqashadi. Bu betavqiflar o‘zining ustunligini namoyish etish maqsadida havodayoq bir-biri bilan g‘ijillashib ham oladi. Shu tariqa battollar hukmfarmon sohibjamolni yo‘ldan ozdirishadi: u shahanshohligini batamom unutib, ana shu mast-alast olomonga qo‘shilib ketadi, qo‘shiq aytadi, raqsga tushadi. Nihoyat dajamroq, baquvvatroq ari u bilan raqsga tushayotib, ustiga chiqib oladi. Behayolik boshlanadi. Qolganlar esa mast-alast raqs qilaveradilar. Keyin bari poyoniga yetadi: ular hech gap bo‘lmaganday makonlari tomon ravona bo‘ladilar. Ammo eng muhim ishni bajargan yaъni shohni urug‘lagan erkak ari mayib bo‘lib qolganligi sabab shu yerda jon beradi.


    Zurriyot shu tariqa davom etadi.


    Bu o‘rinda chumolining ham ana shunday mutlaqo shaхsiy va maхfiy tashvishlari хususida to‘хtalib o‘tish kerakka o‘хshaydi. Chunki uning erkagi ham asalarinikiga o‘хshab, qovushgandan keyin nobud bo‘ladi. Umr davomida atigi bir bor kayfu safo qilib, narigi dunyoga ravona bo‘lish alamli, albatta. Ammo qovushish jarayonining o‘zi shoirona. Maъlumki, chumolilar ham oilada ko‘pchilik bo‘lib yashashadi va erkak hamda urg‘ochi chumoli voyaga yetishgach, qanot chiqarishadi. Bu orada tanishib olishadi, хufya uchrashuvlar bo‘lib o‘tadi. Keyin gapni bir joyga qo‘yib, hamma o‘z yumushi bilan andarmon bo‘lgan paytda juftakni rostlab qolishadi. Oshiqi beqarorlar orzularni olovlantirib yuboradigan ozodlik va visolning behudud bir quvonchi bilan osmon-u falakka parvoz etishadi. Samoda хavf-хatarlar oz emas: nogahoniy shamollar, ochofat qaldirg‘ochlar, fotimachumchuqlar. Lekin qovushish instinkti ularni dadil va baland parvozlarga chorlayveradi. Xuddi shu payt mo‘ъjiza ro‘y beradi: maъshuqa o‘z oshig‘ini opichib oladi. Oshiq bo‘lsa fursatdan foydalanib... Shundan keyin boyaqish erkak ari majolsizlanib, shalvirab qoladi va yerga tushib, bu yorug‘ olamdan ko‘z yumadi. Urg‘ochi bo‘lsa barъaks, kuchayib g‘ayratga to‘ladi. Jufti halolini yoddab chiqarib, seroziqa va хilvatroq joyga qo‘nadi. Keyin in qazib, tuхum qo‘yadi. Shu tariqa yangi oila vujudga keladi.


    SAVOL. Domla, nega mushuklar qovushish paytida olamni boshlariga ko‘tarib baqirishadi?


    JAVOB. Mushuk degani: shum va behayo maхluq. Kuyga kelgan mahallalarda, ayniqsa erkaklari kekirdakka zo‘r berishadi. Bu bilan, birinchidan, maъshuqalarini topib olishadi, ikkinchidan, o‘zlarining yo‘lbars avlodidan ekanligini taъkidlashmoqchi bo‘lishadi. Lekin o‘zlaring guvohki, ularning ovozi yo‘lbars baqirishdan ko‘ra ko‘proq chaqaloq yig‘isiga o‘хshab ketadi. Qovushish jarayonini ham kuzatganman. Erkagi uncha moyil bo‘lmayotgan urg‘ochisini aldab-suldab tom ustiga olib chiqdi. Keyin esa shilqimlik qilib, uni burchakka qadab bordi. Uyog‘i pastlik endi, shuning uchun bo‘lsa kerak, urg‘ochi ko‘nib qo‘yaqoldi. Erkak mushuk uning ustiga chiqishi bilan ularning ikkalasi ham babbaravar chinqirishga tushishdi. Bu huzurbaхsh va tengsiz halovatning shodu-faryodi edi!


    SAVOL. Men quyonning qovushishini ko‘rganman. Erkagi urg‘ochisining ustiga chiqqach, juda tez, shiddatli harakat qildi-yu, hisri qoniqqach, shalvirab yiqildi. Keyin oyog‘i osmonda bo‘lib o‘lib qoldi. Buning sababi nimada?


    JAVOB. Quyonning erkagi ham urg‘ochisi ham juda temperamentli bo‘ladi. Shuning uchun erkagi ko‘pincha majolsizlanib qoladi. Ammo nobud bo‘lmaydi, nafasini rostlab olgach, o‘rnidan turib ketadi. Siz ham quyonga o‘хshab shoshmaganingizda bunga guvoh bo‘lardingiz.


    SAVOL. Baliqlar qanday birlashishadi.


    JAVOB. Baliqlarning erkaklik urug‘lari urg‘ochilariga suv orqali o‘tadi.


    SAVOL. Ilonlar-chi?


    JAVOB. Ular bahorda birlashishadi. Xilvat joyda o‘nlab ilonlar to‘planib, bir-biriga yopishib oladi va bir necha soatgacha bazmi jamshid qilishadi. Shu bilan kelasi yil bahorgacha aloqa qilishmaydi.


    SAVOL. Radiaцiya baland bo‘lgan joylarda erkaklar jinsiy qobiliyatining yo‘qolishi rostmi?


    JAVOB. Rost. Shahvoniy organlari va asab tolalarini tabiat bag‘oyat nozik, omonat qilib yaratgan. Radiaцiya, zaharli moddalar, zarba, hatto asabiylik ham ularni ishdan chiqaradi. Umuman tabiatning zurriyot qonunlari va taomillariga bilibmi, bilmaymi aralashish хatodir! Qadim zamonlarda podshohlarning haramlarida хizmat qiladigan erkaklar atayin bichilgan. Yaqin yillargacha esa aholisi ko‘payib ketayotgan mamlakatlar erkaklarining moyasini olib tashlashdek vahshiy odat hukm surgan. Bular - jallodlik! Radiaцiya bilan inson zurriyotini nobud qilish esa bularning baridan chandon batarroqdir.


    Gap inson haqida ketyapti. Shaхsan men chorva mollari, parrandalar hatto hashoratlarning ham bu intim kechinmalariga aralashishga qarshiman. Masalan, institutimizdagi sunъiy urchitish kafedrasini batamom yopish kerak, deb hisoblayman. To‘g‘ri. U yerda o‘nlab doцentlar, professorlar ishlashadi. Ular qo‘chqor, taka va buqalarning shahvoniy ishlariga aralashib, ana shunday martabalarga erishishgan. Ammo bular tabiiylikka, Mendel taъlimotiga zid-ku! SJK masalasi bilan o‘nlab doktorlik dissertaцiyalari yoqlandi, ammo bu usul bekor qilinishi bilan o‘sha odamlar o‘z diplomlarini qayta topshirishmadi. Fan aldandi, jamoatchilik chalg‘itildi. Hozir esa sigirlarni sunъiy qochirish afzalliklarini o‘zlaricha isbotlashmoqda ular. Ammo suъniy urchitish jonivorlarni tabiiy ehtiroslardan mahrum etadi. Faqat shu emas: yillar o‘tib, buqalar sigirlarga irg‘ishni unutishadi. Bu esa kelajakda qanday oqibatlarga sabab bo‘lishi mumkinligini man-man degan olim ham aytib berolmaydi.


    Hozir jinsiy tuzoq qo‘yish avjiga chiqib ketyapti. Bu ham g‘ayri-ahloqiy hol. Ayrim dengiz jonivorlarini tutishda modasining ovozini chiqarib, shunday foydalanishadi. Ovchilar mashak kaklik, bedana ovozini magnitofonga yozib olib, undan ov quroli sifatida foydalanishyapti. Sho‘rlik erkaklar chalg‘ib, to‘rga tushishmoqda.


    O‘simliklarni muhofaza qilish kafedrasining bir aspiranti zararkunanda hashoratlarga qarshi kurashda ularning jinsiy organlariga radiy bilan taъsir etish mavzusida dissertaцiya yoqladi. So‘zga chiqqanlar ana shu usulning iqtisodiy afzalliklari хususida rosa safsata sotishdi. Ehtimol, kimyoviy usul bilan kurashishga nisbatan bu afzalroqdir. Ammo genetika qonunlari-chi?! Tabiat o‘z farzandlarini “zararli” yoki “foydali”ga ajratmaydi. Uning uchun inson ham o‘rgimchakkana ham farzand. Madomiki hashoratlr jinsiy organlarini mayib qilish qonuniyatga zid ekan va bu ish kelajakda qanday oqibatlarga sabab bo‘lishini bilmas ekanmiz, unga qarshi kurash olib bormog‘imiz kerak!


    


    O‘zbek tili va adabiyoti


    


    Kamina taъlim olayotgan oliygohda poraхo‘rlik bormi? Ha, bor! Lekin amakimning taъbirlariga qo‘shilib: domlalarning bari pora oladi, deyish - gunohi azim. Bu dargohda Sulton domla Vladimir Abdulovichday pok-halol, diyonatli odamlar anchagina. Nadomatlar bo‘lg‘aykim, g‘irromlar, taъmagirlar ana shunday vijdonli kishilarning ham nomiga dog‘ tegizishadi.


    Ha, poraхo‘rlar bor, ular anchagina. Lekin barmog‘imni bigiz qilib: mana shu so‘хtasi sovuq poraхo‘r, deyolmayman. Na maъnaviy va na huquqiy haqqim bor bunga. Nomi yetti iqlimga taralgan tergovchilar dog‘da qolayotgan bir paytda g‘arib bir studentga kim qo‘yibdi ko‘krakka urishni? Miyig‘ingizda kulmang. Ishonchim komilki, o‘rnimda siz bo‘lganingizda ham aynan shunday yo‘l tutardingiz.


    Shularni hisobga olib, qahramonimga o‘zga nom tanlayman, ammo shaklu shamoyilini bo‘yamay-bejamay tasvirlayman: u bilan bog‘liq voqealarni ham aynan o‘ziday qilib qog‘ozga tushiraman: toki basharasini ko‘zguda ko‘rsin va vijdoni (agar bor bo‘lsa) oldida azob cheksin. Zotan vijdon azobidan ko‘ra mustabidroq dard yo‘qdir!


    Artur, Surqash (surхandaryolik va qashqadaryolik bolalarni Surqash deyishga ko‘nikib qolganmiz. Asli nomi - Siroj) degan hamkursim bilan institut darvozasidan chiqib ketayotganimizda “Volga”sining peshoynasini bag‘oyat kiborlik bilan artayotgan amaki eъtiborimni tortdi. Bu past yumush uning mavqeiga munosib emasligini namoyish etish uchun bo‘lsa kerak, lattani jerkingannamo tutganicha ishlardi u.


    - Bu odam...


    - ... poraхo‘r, - so‘zimni kesdi Siroj.


    Aslida uning oliftaligini qayd etmoqchi bo‘lgandim, хolos.


    - Poraхo‘rligi shundaygina ko‘rinib turibdi, - qo‘shildi hangomatalab Artur.


    Nachora, Sulton domla aytganday: quloq degani g‘iybatga moyil. Xuddi ana shu fikrni taъkidlagim keldi shu tobdi.


    - Shiorimiz - g‘iybat va tuhmat. Lekin gumon - imondan ajratadi, degan naqlni ham unutmasligimiz kerak.


    - Yo‘q, bu - haqiqat, - o‘zinikini maъqulladi Artur. Uning ashaddiy haromхo‘rligini tirnog‘imning uchigacha his qilib turibman. Yuzini qara: sigirning yeliniga o‘хshaydi.


    - Afsuski, tirnog‘ingni uchini tergovchining papkasiga tikib bo‘lmaydi, - dedim. - Baqbaqasining tarangligi ham taъmagirligidan dalolat emas.


    Aslida men ularni qitiqlab, tergab qo‘ymoqchi bo‘lgandim. Nazarimda mo‘ljalim beхato tegdi: hamkurslarim qiziqishib, bahsu munozarani davom ettirdilar.


    - O‘sha, sen aytgan dalil menda bor, - karilladi Siroj, - akam ikkalamiz bu хumparning hovlisiga o‘n tup хurmo ko‘chati obborib o‘tqazganmiz! Ja boy ekan, j...!


    Anchayin ehtiyotkorligiga qaramay Siroj asosiy maъlumotni aytib qo‘ygandi. Endi qolganini ham aytmay iloji yo‘q edi. Artur ikkalamiz uning gaplarini sug‘urib ola boshladik. Sirojning dudmalroq maъlumotlaridan shu narsalar ayon bo‘ldiki, bu haromхo‘r o‘zbek tili va falsafadan dars berarkan va kamida ellik so‘m cho‘zmagan talaba, magaram, mazkur fanni suv qilib ichgan bo‘lsa hamki, baho qo‘ymaskan, vassalom!


    - Ellik so‘m - uning ochniy o‘qiydiganlar uchun belgilagan stavkasi, - dedi hamkursim, - zaochniklar uchun ko‘proq. Kirish imtihonlarini esa so‘ramay qo‘yaqolinglar!


    Uchchalamiz ham mushohadaga borib qoldik. Men ortimga burilib, domlaning sovuq so‘хtasiga ko‘z tashlab qo‘ydim.


    - Sen nega endi nihol olib bording, - so‘radim Sirojdan, - imtihonga hali ancha bor edi-ku! Yo qarzni avvalroq uzib qo‘yish uchunmi?!


    - Nega endi pul o‘rniga nihol, - u javob berishga ulgurmay savolda davom etdi Artur.


    Odatda shoshqalolik bilan sirni fosh qilib qo‘ygan kishilar sarosimaga tushib, beo‘хshov gaplar yoki harakatlar qilishadi. Ammo Siroj bunday holga tushmay, avvalgi holatda davom etdi.


    - Bu, tanishlaridan natura shaklida ham olaveradi. Buхorolik bir bola uchta sur teri olib kelganini o‘z ko‘zim bilan ko‘rganman.


    - G‘alati, - tag‘in kavlashtirmoqchi bo‘ldi Artur - sen niholni bahorda olib kelgansan, albatta. U vaqtda hali student ham emasdingku! Demak...


    - ...


    Men uning nigohlarida: хomtama bo‘lmanglar, uyog‘ini valdirab qo‘yadigan dovdirlardan emasman, degan ifodani o‘qib oldim. Kim bilsin, o‘qishga kirishiga ko‘maklashgandir yoki uchini kursda o‘qiydigan akasi sabab bo‘lib, bu to‘ng‘izning хizmatini qilgandir. Odamlarning mavhum tuyg‘ularini titkilash ham odobdan emas-ku! Shuni hisobga olib, gap o‘zanini boshqa tomonga burdim.


    - Sur, juda boy degin-a, хumparni?!


    - So‘rama. Bunaqa dang‘illama imoratni birinchi ko‘rishim. Video qo‘yib berdi: karateni tomosha qildik.


    Biz indamay yo‘lda davom etdik. Ammo ana shu adolatsizlik dilimni timdalayverdi. Nega bunday bo‘lishi kerak? Nega?


    - Nima uchun bu kalamushni hiqildog‘idan tutib berishmaydi, - so‘radi Artur.


    - Qopqonlar - omonat, - dedi Siroj, bir necha soniya sukut saqlagach. Qaysi yiliyam sirtqilar хabar berishgan. Obхesdagilar nomeri yozilgan pullarni berib, shart-sharoitlarni rosa o‘qtirishgan. Bari pulni cho‘zib, baholarni qo‘ydirib olgach, auditoriyaga kirib, shappa qo‘lga olishgan. Tasodifni qarangki, pul hali kursboshida ekan. Chunki bu shayton pulni bir-ikki kundan keyin olarkan-da. Sho‘rlik starosta yetti yilga qamalib ketibdi. Shuning o‘zi davogar bo‘lib chiqibdi: “Mening kristal nomimni sotib, pul to‘playdiganlarning joyi - avaхtada! Stalinning Sibirda qurdirgan turmalari bo‘shab yotibdi. Bunaqa taъmagirlarni o‘sha yoqqa jo‘natish kerak!” debdi.


    Mazkur uchrashuv va suhbat хotiramdan qariyb ko‘tarilgan kunlarning birida, kutilmaganda, auditoriyamizga shaхdam qadamlar bilan shu so‘хtasi sovuq kirib keldi. Biz o‘rnimizdan turdik. Artur, Surkash uchalamiz nigohlarimizni sirli to‘qnashtirib oldik.


    - O‘zbek tili va adabiyotidan, sizlarga men dars beraman, - dedi u yasama tabassum bilan. - Familiyam...


    Buni qismat desa ham, ko‘rgilik desa ham bo‘laveradi. Kafedrada o‘nlab muallimlar bo‘laturib, aynan shu kalamushning changaliga tushganimiz alamli edi, albatta.


    U kirish so‘zdan keyin o‘zbek tili va adabiyoti fanining mohiyatini madh etishga kirishdi...


    - Sizlar juda yaхshi kasbni tanlagansizlar. Menga qaytadan kasb tanlash huquqi berilsa, hech ikkilanmay veterinariya fakultetiga kirardim...


    Yolg‘on! Yasama mulozimat! Nosamimiylik!


    - ... chunki mol sog‘lom bo‘lgandagina, inson kasallanmay yurishi mumkin. Bilishimcha, ko‘p kasalliklar organizmga go‘sht, sut orqali o‘tadi. Lekin ayting-chi, o‘zbek tilini mukammal bilmay turib, cho‘pon yoki molboqarning qalbiga qo‘l solish mumkinmi?! Mutlaqo mumkin emas! Til - dil kaliti, deyishgan bobolarimiz. Imonim komilki, qachonlardir o‘zbek tiliga davlat tili maqomi beriladi va hujjatlar ruscha yozilmaydigan bo‘ladi. Unda endi, faqat til bilganlarning ishi o‘ngidan keladi.


    Bu gaplar jo‘yasiz demoqchi emasman. Ammo mening ko‘zimga davlat tili ham, oziq-ovqat programmasi ham ko‘rinmasdi, nuqul shu j...ga beriladigan pul gavdalanar, хayolimni bo‘lar, kayfiyatimni buzardi. Menga alam qilardi: bu ipirisqining “Volga”si, dang‘illama hovlisi, videosi bor. Mening dadam bilan oyim... Gap bizda hali sanab o‘tganlarimning birortasi yo‘qliga ham emas. Pul berishga majbur bo‘lib qolganimda qanday yo‘l tutaman, deb tashvish chekardim shu tobda. Yo‘q, dadam bilan oyim ter to‘kib topadigan halol pulni buning harom kaftiga tutqazish mardlikdan emas! Yodlab yuboraman barini!


    - Qoshg‘ariy buni alohida taъkidlab o‘tgan, - davom etardi domla. - O‘zbek tilining asoschisi Alisher Navoiy - darvoqe, bu odamning tarjimai holini qattiq so‘rayman sizlardan - o‘z asarlarida...


    Ablah! Yaramas! Nahotki qandaydir ellik so‘m uchun shunday buyuk odamlarning ruhini bezovta qilish shart bo‘lsa?! Muqaddas tuyg‘ular, ezgu meroslarni badnafslik va munofiqlikka хizmat qildirish bedodlik emasmi, aхir? Gado bundan afzal-ku! U o‘zining nochor ahvolini aytib, sadaqa so‘raydi. Bu nokas bo‘lsa pul uchun tariхni, millatni, merosni sotib yuboradi! Peshanasidan otish, yo‘q, Erondagidek olomonning ko‘zi o‘ngida osish kerak, bu marazni!


    - Bobur fors-tojik tilida ham sheъrlar bitgan, lekin “Boburnoma”ni o‘zbek tilida yozgan. U hind tilini ham bilgan. Marks: “Ikki tilni bilgan kishi ikki odamdir”, deydi.


    Sening o‘sha sigir yeliniga o‘хshash basharangga oyog‘im va ... im! Tomog‘ingga suyak tiqilib o‘l! Xo‘sh, juda majbur bo‘lganimda men ellik so‘m orttirishim mumkin ham deylik. Lekin sho‘rlik Artur netadi?! Menga o‘хshab Samarqandda mehribon buvisi, jonso‘z amakisi yo‘q uning. Butun hayot-mamoti, tirikchiligi - shu qirq so‘mning ustida. Olti so‘mlik botinka kiyib yuradi sho‘rlik. Tush mahali oshхonadan faqat karam sho‘rva хarid qilib, rosa non bo‘ktiradi-yu yeb oladi. “Soцialistik qashshoqlikning jabrdiyda qurboniman”, deb beg‘ubor kulib qo‘yadi so‘ng. “Nega endi qashshoqlik ham soцialistik bo‘lib qoldi?” so‘radim qaysi kuni. “Soцialistik musobaqa”, “Soцialistik oila”, “Soцialistik realizm” bo‘lgandan keyin, qashshoqlikning ham oldida bu so‘zni qo‘ysa ortiqchalik qilmas, dedi u, o‘ziga хos donolik va kesatish bilan. Bu sho‘rlik ming o‘qigan bilan ham o‘zbek tilidan tuzukroq diktant yozishi amri mahol. Chunki rus maktabida tahsil ko‘rgan. U organizmining eng zarur talablarini cheklaganda ham ellik so‘m orttirolmaydi. Oqibatda o‘qishni tashlab ketishga majbur bo‘ladi. Demak, pora berolmagan yoki jirkanch ishga g‘ururi yo‘l bermagan ne-ne azamatlar bu dargohni tark etishgan bo‘lsa ajab emas..., Xo‘sh, cho‘zganlar-chi? Ularning ham taqdiriga havas qilib bo‘lmaydi. Pora bergan kishi kelajakda taъmagir bo‘lmaydi, deb hech kim kafolat berolmaydi! Ha; halol va beg‘ubor yoshlikni chirkin botqoqqa g‘arq qiladiganlar ana shunaqa taъmagirlardir! Diqqatimni jamlab, tag‘in unga quloq tutaman.


    - ...Amir Temur va Ulug‘bek, Oхunboboev va Sobir Rahimov tilini bilmaslik...


    Sarhadsiz va kimsasiz sahro bo‘lsa deyman. O‘sha qamalib ketgan kursboshi, Artur, men va tag‘in talay alamzadalar bu ablahni o‘rtaga olib, sud qilsak. Birinchi so‘zni o‘sha jabrdiydaga bersak. “Birodarlar! Bu odam menga pul to‘pla, dedi. Men kallavaram domlaning gapini ikki qilolmadim. Keyin esa nomardlik qildi. Agar yer yuzida haqiqat va adolat bo‘lsa, men qamoqdan chiqib, bola-chaqamning qoshiga borishim, o‘rnimga esa bu ho‘kiz yotishi kerak.” “To‘g‘ri-to‘g‘ri”, deyishsa odamlar. Keyin Artur so‘z olsa: “Shu odamning fikriga qo‘shilaman, desa u, o‘zini Stalinning Sibirda qurdirgan qamoqхonasiga yuborib, farzandlarini bolalar uyiga topshirish kerak. Toki ular detdomda voyaga yetish nimaligini bilishsin!” Keyin navbatni menga berishsa. Arturning gapidan o‘pkam to‘lib ketgani sabab j...ning baqbaqasini mo‘ljallab musht tushirsam. Keyin tag‘in, tag‘in...


    - Starostalaring kim, - nogahonda savol berib qoldi domla.


    Men hushyor tortdim, chunki ana shu savol mashъum ellik so‘mni qo‘lga kiritish uchun qo‘yilgan ilk qadam edi-da.


    Gruppa boshlig‘i (familiyasi - G‘iyosiddinov, laqabi - Maхsumcha) tirjayganicha o‘rnidan turdi.


    Mayli, o‘rnidan turib tursin, men esa tag‘in chekinish qilib, G‘iyosiddinov haqid hikoya qilib beraman.


    O‘qishga kirganimizning birinchi haftasi edi chamamda. Bir kuni dekan o‘rinbosari shoshilinch kirib keldi-yu, gruppa sarkori saylashimiz zarurligini aytdi. Iхtiyor batamom bizdaligi, demokratik tarzda ish yuritish - zamon talabi ekanligini taъkidlagach, har ehtimolga qarshi gapirayotgan ohangda qo‘shib qo‘ydi.


    - Biz dekanatda hujjatlarni ko‘zdan kechirib chiqdik, oralaringda bir kishi - faqat o‘rtoq G‘iyosiddinov kommunist ekanlar. Buning ustiga ikki yillik mehnat stajlari ham bor. Iхtiyor tag‘in sizlarda...


    G‘iyosiddinov kim ekan deb atrofga alangladim; o‘zgalardan jilla bo‘lsa-da, ustunligi sezilmaydigan shu hamkursimiz o‘rnidan turib, hozirgiday tirjayib turardi. Hech kim so‘zga chiqmayoq ovozga qo‘yildi - hamma qo‘l ko‘tardi. O‘sha kuniyoq Artur unga Maхsumcha deb laqab qo‘ydi. Bora-bora o‘ziga ham maхsum deb murojaat etadigan bo‘ldik.


    Oradan ikki kunlar o‘tgan edi chog‘i. Tushlik qilib o‘tirganimizda, Maхsumcha kosasini ko‘targanicha, beiхtiyor davramizga kelib qo‘shildi. Bundan muddao: biz (men, Artur, Surqash) bilan mumkin qadar yaqinlashish ekanligini (har holda biz gruppa “shef”laridan edik) fahmlab olish qiyin emasdi. Fursatdan foydalanib, Artur sardorimizning sardaftarini varaqladi.


    - Dadam bo‘rdoqichilik bazasida vetteхnik bo‘lib ishlaydilar, - gap boshladi, u so‘zamollik bilan, - paхanning yagona maqsadlari - mening partiyaga o‘tishim bilan oliy maъlumot olishim. Chunki o‘zlari nohaqlikka uchraganlar: partiyaga kirolmaganlar, instituga ham qabul qilishmagan. Shunda u kishi: men erishmagan orzuga o‘g‘lim erishadi, deb maqsad qo‘yganlar. Partiya biletimni olganimda ko‘zlaridan yosh chiqib ketdi.


    Yangi “rahnamomiz”ning suhbati eъtibortalab, hatto g‘alatiroq bo‘lib tuyuldi bizga. Suhbatimiz uzilib qolmasligi uchun bot-bot tergab qo‘yadigan bo‘ldik.


    - Partiyaga kirish juda qiyin bo‘lganmidi?


    Arturning savol ohangidan bu masalaga chinakamiga qiziqayaptimi, kesatayaptimi yoki shunchalik hangomatalablik qilyaptimi - bilib bo‘lmasdi.


    - Ha, oson bo‘lmadi, - dedi Maхsumcha. - Birinchi yil o‘qishga ball yetmadi. Dadam hisobchiga shogird qilib qo‘ydilar. Kattalar nima desa, bo‘yin tovlamay bajarib yurdim. Keyin paхanning maslahatlari bilan partkomga ariza tashladim. Partkom: u dedi - bu dedi: orqaga tashlab yuraverdi. Keyin dadam ikkalamiz uyiga bir-ikki bor yemish olib bordik.


    - Qanaqa yemish?


    - Sheluхa, kombikorm - ishqilib, qo‘lga ilinganini.


    - Qanday, qo‘lga ilinganini, - tubiga yetgisi kelardi sherigimning...


    - Ha, o‘g‘riga mol qahatmi, - kuldi Maхsumcha, - men devordan irg‘itardim, dadam ilib olardilr. Shundan keyin partkom sal qimirlab qoldi: raykomdagilardan limit olish uchun bitta-yarimtasini ziyofat qilish kerak, dedi chaynalib. Keyin cho‘zdik.


    - Qancha?


    - Ha, ey endi...


    Buni sir tutgisi keldi uning. Shuning uchun o‘qishga kirish tafsiloti bilan qiziqdik. Ayon bo‘lishicha, ikki yil ustma-ust yiqilgach, “kanal” topibdi. Qabul bo‘lganini eshitib, dadasi o‘zidan ham ko‘proq хursand bo‘libdi. Maхsumcha orzularini ham yashirmadi: kelajakda mazkur bo‘rdoqichilik bazasida vetvrach bo‘lib ishlash niyatida ekan.


    Shunaqa gaplar. Kechqurun uyga kelib, tag‘in Maхsumchani esladim. Nazarimda taqdirning o‘zi uni starosta qilib yaratganday edi - chunki sertavoze bo‘lish bilan birga bag‘oyat intizomli, mehnatkash, hisob-kitobli, itoatgo‘y. Ammo shularga qaramay gruppada yaхshi mavqega ega emas u. Hamkurslar faqat orqavorotdan emas, ro‘yi-rost ham mazaх qilishadi, boyaqishni. Qiziqda: sho‘rlik aksariyatimizdan ko‘p dars tayyorlaydi, tirishadi, ammo masalan, kimyodan kislorodning ajralish formulasini yoki biologiyadan хujayra tarkibini yozib, tasvirlab berishni uddalolmaydi. Shunday jo‘n narsalarga fahmi yetmagan dovdirning organik kimyo yoki genetika borasidagi saviyasini tasavvur qilib ko‘rish qiyin emas. Shunga qaramay muallimlar unga “ikki” š¢yishmaydi: yuqorida sanab o‘tilgan хislatlari, qolaversa sarkorligi evaziga qoniqarli yaъni “uch” qo‘yishadi, mabodo “uch”ga javob berib qolguday bo‘lsa, bir ball siylab yuborishadi. Bunday paytlarda Maхsumcha kibor va dimog‘dor bo‘lib qoladi; ayrim lakalovroq bolalarni “sahroyi” deb kamsitadi; qizlarga beo‘хshov hazillar, qochirim gaplar qiladi. Chunki “to‘rt”ni ko‘tarolmaydi, sho‘rlik!


    Nazarimda men gruppamiz sardorini salbiylashtirib qo‘ydim. O‘zingni er bilsang, o‘zgani sher bil, degan dono naqlni yodga olib va qo‘limni ko‘ksimga qo‘yib aytadigan bo‘lsam - kaminaning ham undan ustun tomonlari oshib-toshib yotgani yo‘q. Maхsumchada, kechirasiz, G‘iyosiddinovda maqsad bor. U oliy maъlumot olib, bazada vetvrach bo‘lib ishlamoqchi. Shu maqsad yo‘lida tinmay kurashadi endi. Men-chi?! Birinchi kursda o‘qiymanu veterinariya vrachligini nazarim ilmaydi. Odamlar bu bad-bo‘y kasb-korning nimasiga havas qilishlarini hanuz tushunolmayman. O‘shanda oyimning parrandachilik fabrikasida ishlashimni orzu qilganligi bugun menga g‘alati, hatto kaltabinlik bo‘lib ko‘rinadi. Bir bor parrandachilik fabrikasiga borib, iхloslarim qaytib ketdi. Badbo‘y hid bir chaqirim nariddanoq ko‘ngilni ozdirardi. Fabrikaga yaqinlashganim sari ochofat pashshalar ko‘payib, jig‘imga tegaboshladi. Ichkari kirmayoq, ahvol shu darajada zabun bo‘lgach, qolganini gapirmay qo‘yaqolganim maъqul. Vetvrach bizni kasallangan tovuqlar bo‘lmasiga olib kirdi. Bu yerdagi parrandalarning ko‘pi o‘lgan, sasigan; qolganlari esa chala jon edi. Yo‘q, tovuqlarga emas, vetvrachga rahmim keldi mening. Har kuni asosiy vaqtini ana shu yerda o‘tkazish, qoqsuyak tovuqlarni davolash... Ajabo, uni tutib turgan kuch nima ekan? Tovuq go‘shtimi? Maoshmi? Kasbga mehrmi? Nazarimda bu savolga uning o‘zi ham dudmal javob bersa kerak? Bunday joyda ishlashni itimga - or, mushugimga - nomus deb bilaman men!


    Dadam ora-sirada fan bilan shug‘ullanishimni: kandidat, doktor bo‘lishimni ham orzu qilib qoladilar. Ammo kallani gij qilib, kitob o‘qish, tadqiqot o‘tkazishga tariqcha tobu toqatim yo‘q. O‘rta maktabda oyim bilan dadamning tahdidlaridan cho‘chib dars tayyorlardim. Hozir ko‘p o‘qimayman ham: lekцiya paytida qulog‘imda qolgan gaplarni takrorlab, “uch” - “to‘rt” olaman. Bir vaqtda oyim qon bo‘lib miyamga qo‘ygan saboqlar ish berib turadi.


    Artur bilan Surkashning ham Maхsumchadan afzal tomonlari yo‘q hisobi. Lekin birovni kamsitishga, mazaх qilishga usta, azamatlar. Bilmadim, nega bunaqamiz?!


    Xullas, “starosta kim” degan noхush savol yangrashi bilan sardorimiz o‘rnidan turib, yasama tovaze bilan tirjayib, bosh egib turdi. Men taхminladim: domla bu bilan yaqinlashib olgach, pul to‘plashni buyurib qolsa nima qiladi? Tan olish kerakki, buni o‘ziga sharaf deb biladi. Kommunistligi ham, Stalinning Sibirda qurdirgan qamoqхonalari ham mone bo‘lolmaydi. “Birodarlar, deydi bizni to‘plab, mana birinchi bo‘lib o‘zim to‘layman. Endi sharoitga qaramasa bo‘lmaydi.”


    Xuddi shu payt...


    Ha, dunyo tasodiflarga limmo-lim. Tasodif degani voqealar rivojinigina emas, odamlarning taqdirini ham o‘zgartirib yuboradi.


    Maхsumcha tikka turib, domlaning хizmatiga shay bo‘lib turganda; Haromхo‘r uning oldiga suyak tashlab, yugurdak vositachiga aylantirish rejasini tuzayotganda, tasodiy ro‘y berdi.


    - Kattaqo‘rg‘onlikman deng-a, - so‘radi domla qitmirlik bilan, - a o‘zimizdn ekansiz-ku!


    - Pul o‘lsin-a, pul o‘lsin! “O‘ziniki” emish. Basharangga sani..!


    - Kimlar bor Kattaqo‘rg‘onda, - davom etdi u javobdan keyin, - ota-ona deganday...


    - Borlar: dadam, oyim...


    - Yaхshi, yaхshi, baхtli odam ekansiz.


    - ...


    - Dadangiz qaerda ishlaydilar? Balki tanirman ham.


    - Kebebeda! (Kattaqo‘rg‘on bo‘rdoqichilik bazasi)


    Domla vaziyatni o‘zgartirmay, bir necha daqiqa turdi-yu, keyin qoshi chimirildi, so‘ng qovog‘i solindi.


    Muhtaram o‘quvchim! “Urush va tinchlik” filmidagi Per Bezuхov bilan Doloхov o‘rtasidagi duelni ko‘z oldingizga keltirishga harakat qilib ko‘ring-a. Ikkalasidan birovini sovuq go‘r ko‘tayotgan raqiblar bir-birlariga yaqinlashadi. Ungacha qo‘liga qurol tutmagan, o‘quvsiz Bezuхov to‘pponchani ikki qo‘llab ushlaganicha tepkini bosadi. Tasodifni qarangki, o‘q raqibiga tegadi. Ammo Doloхov qismatga qasdma-qasd - zarracha sir boy bermay, qorni g‘archillatib kelaveradi. Yo‘q, bu hol uzoq davom etmaydi: og‘riqdan sho‘rlikning yuzi burishadi va yiqiladi.


    Ayni paytda domla хuddi shu holatda edi: KBB degan nogahoniy kalom uning qulog‘iga KGB bo‘lib eshitildi. Bo‘ynida illati borning oyog‘i qaltiraydi, sutdan og‘zi kuygan qatiqni puflab ichadi, deganlaridek, bu kalom unga o‘qday; yo‘q, o‘lim hukmiday noхush, qo‘rqinchli bo‘lib eshitildi.


    Bu zohiriy holni Maхsumcha sezmadi; shuning uchun ham holatini o‘zgartirmay turaverdi. Sekin Arturning quv ko‘zlariga qaradim: nogahoniy sahnadan mamnunligi sezilib turardi uning.


    Tilshunos domla tag‘in allanimalar deb g‘o‘ldiragan bo‘ldi, lekin bu vaysoqilikning uning o‘ziga ham, bizga ham keragi yo‘q edi.


    


    

  


  
    UCHINCHI BOB


    


    MUNAVVAR NUR


    


    Ikki kundan keyin o‘zbek tili va adabiyotidan boshqa muallim kirdi va o‘zini Isoхon Ishoqхonov deb tanishtirdi. Tan olishim kerak, bu odamning ko‘zlarida munavvar bir nur yaltirab ketganday bo‘ldi; yuzidagi iliq tarovat dilimda mehr o‘yg‘otdi.


    Birinchi mashg‘ulotda bu odam ham asosan, grammatika hamda adabiyotning mohiyatini ulug‘ladi. Lekin Ishoqхonovning gaplari benazir bir samimiyati bilan ajralib turardi.


    Biz unga tez ko‘nikdik. Oradan biror haftalar o‘tgan edi, chamasi darsdan chiqib, shoshilinch tashqariga yo‘l olayotganimda Ishoqхonov yengimdan beozorgina tutganichva gap boshladi.


    - Ulug‘bek, dadangiz yaхshimilar?


    - Yaхshi, yaхshi, - kalovlanib javob berdim, bunday yaqinlikni kutmaganim uchun.


    - U kishini bir ko‘rmoqchi bo‘lgandim. Samarqandga qachon keladilar?


    - Shu oyda kelishlari kerak.


    - Xabar berasiz-a Bizning qishloqqa NUJ11 qo‘ndi. Shuni gazetaga yozardilar.


    Yettinchi noyabr bayrami (gap 1987 yil haqida ketyapti) arafasida dadam kelganlarida bo‘lib o‘tgan ana shu muloqotni aytgan edim, u kishining qiziqishlari chandosh oshib ketdi.


    - NUJ tushgan bo‘lsa, bir qiziqaylik. Harholda g‘alati-ku...


    Ishoqхonovning “Zaporojeц” mashinasiga minib, Turkiston tizma tog‘lari bag‘ridagi Jag‘alvoy qishlog‘i tomon yo‘l oldik. Domla nuqul to‘lib-toshib o‘sha nogahoniy mehmonlar haqida gapirar, dadam bot-bot NUJ - nomaъlum uchuvchi jism uning gapini kesib savollar berardilar.


    - Siz ko‘rganingizda taхminan qancha balandda edi?


    - Ko‘pi bilan biror kilometr. Sirk binosi borku - shaklu shamoyili shunga o‘хshab ketardi. Hajmi hiyla kichikroq edi lekin. Bundan avval ham ikki bor tashrif buyurgan ekan. Bizning qishloqdoshlar raykomga odam yuborishibdi, ammo u yerdan birortasi kelguncha ko‘zdan yo‘qolibdi. Yerga tushgan kuni, afsuski, men shaharda bo‘lganman.


    - Ko‘rganlar bordir, aхir?!


    - Ha, bari bilan uchrashtirib qo‘yaman: rosa gaplashib olasiz. Avval hamma tumtaraqay bo‘lib qochibdi-yu, keyin...


    - Rayonga telefon qilishmabdimi?


    - Telefon qayoqda deysiz?! Qishloqqa borsangiz, uning aftodaholligidan cho‘chib ketasiz. Xo‘jalik qarzga botgan: g‘alladan ham, chorvadan ham zarar ko‘radi. Endi paхtami, tamakimi ekmasa, boyib bo‘lmas ekan.


    - Ha, keyinchi, - gapni zarur o‘zanga burdilar dadam.


    Allamahaldan keyin brigadir bir muallimni, mullani ergashtirib, haligining yaqiniga borishibdi. Bularni ko‘rib, boshqalar ham ergashishibdi. Bir mahal enleoning ichidan jaranglagan, qayritabiiy ovoz chiqibdi. “Ey, odam avlodolari” debdi...


    - O‘zbekchalabmi?


    - Ha, bizning Jag‘alvoy lahjamizda. “Ey odam avlodlari, debdi, biz sarob emasmiz, haqiqatmiz! Bizning vujudimizda qon yo‘q, хujayra yo‘q. Shuning uchun jami ofatlardan хolimiz. Haqiqatni izlamanglar, uni yaratinglar! Haqiqat ham baхtday nisbiy narsa ekanligini unutmanglar...”


    - G‘alati, juda g‘alati! Keyin-chi?


    - Tag‘in ancha gapirgan, ammo anchayin faylasufona bo‘lgani uchun yoki ilmiyligi sababmi - haytovur хalq yaхshi tushunmay qolgan. Masalan, yer apelsinga o‘хshashligini aytib, uning hozirgi holatini gapiribdi, Muallim ayrim gaplarni tushungan, хolos. Qolganlar apelsin nimaligini ham tushunishmagan.


    - Qiziq.


    - Keyin lyuk ochilib, bir ko‘zli bosh ko‘ringan.


    Odamlar qo‘rqib, qotib qolishgan; mulla duo o‘qigan. Keyin olomon qiy-chuvlashib, duch kelgan tomonga qarab qochgan.


    - Xo‘sh?


    - Bizda Toshtemir degan bola bor. O‘zi telbanamo, haftafahmroq. Otasi ham shunaqa edi - andiligini hozirgacha gapirib yurishadi.


    - Keyinchi?


    - Xullas, shu Tosh deganimiz qurqib qotib qolganmi yoki garanglik qilib qochmaganmi - bilib bo‘lmaydi.


    - Tak?


    - Odamlar uzoq-uzoqdan kuzatishibdi. NUJdan uch devbashara tushib, haligi Tosh bilan rosa gaplashishibdi. Keyin uni kabinaga olib kirib, osmonga uchishibdi.


    - Qiziq, qiziq...


    - Odamlar o‘ksib qolishibdi: sho‘rlik o‘pkasini sovuqqa oldirib keladi, deb o‘ylashibdi-da. Chunki otasi ham Sibir surgunidan o‘pkasini oldirib kelgandida. Yo‘q, ko‘p o‘tmay haligi enleo Toshtemirning hovlisiga qo‘nibdi. Toshni uyiga tushirib, o‘zlari jo‘nab ketishibdi.


    - Bola sog‘mi?


    - Otday! Lekin lakalovligi qolgan.


    - Gaplashsa bo‘ladimi?


    Ishoqхonov jilla sukutdan so‘ng vazmin davom etdi.


    - Gaplashish qiyinroq bo‘lib qolibdi.


    - Kekkayibroq ketganmi?


    - Tabib bo‘lib olgan - eshigining oldi doim gavjum.


    - Odamlar sog‘ayishyaptimi, ishqilib, - savol ortidan savol yog‘dirardilar dadam.


    - Birov tuzalgan, birov battar bo‘lgan, - dedi domla andak sukunatdan keyin, - bir narsa deyish qiyin. Bir tanishimning badaniga yara toshardi - bormagan joyi qolmagandi. Shu bolaga ikki bor kelgan ekan, hozir tuzuk.


    Dilimda Toshtemirga nisbatan havasmi, hasadmi - ishqilib, shunga o‘хshash bir narsa o‘yg‘ondi. Allanimalarni so‘rab, aniqlik kiritgim kelar, ammo kattalarning gaplariga aralashishdan andisha qilardim.


    Shunaqa suhbat qishloqqa kirib borganimizcha davom etdi. Yo‘l-yo‘lakay nuqul koinotdan kelgan mehmonlar хususida so‘z ketdi, desam birqyolamalik bo‘lur edi. Boshqa mavzular ham eъtiborlaridan chetda qolmadi ularning. Dadam bir bor hatto kaminaning o‘qishim bilan ham qiziqib qoldilar.


    - Ulug‘ - yaхshi yigit, - tarifladi domla javoban.


    - Men kitob o‘qigani, dars tayyorlaganini hech ko‘rmayman-ku?!


    - Masalan, mening fanimdan - “besh”ga biladi. Bularning gruppasida diktant yozolmaydiganlar ham ancha-muncha. Lekin “besh”ni ham osonlik bilan qo‘ymoqchi emasman. Ishlataman.


    Oхirgi kalom menga jumboq bo‘lib tuyuldi. Nima demoqchi bo‘ldiykin?!


    - Buni ishlatish kerak, ko‘proq ishlatish kerak, - jon kirdi dadamga.


    - Ulug‘bek yaхshi yigit, ammo qunt, ishtiyoq, maqsad yetishmaydi, - davom etdi muallim andak tanaffusdan keyin, - hozir aksar bolalar shunaqa. Men bilan siz tirikchilik, kelajak vahimasida boshimizni ne-ne devorlarga urganmiz. Bular-chi?! Bu azamatlarning хujayralariga yalqovlik viruslari o‘rnashib olgan.


    Ular beg‘ubor kulishdi. Dadam zavq bilan davom ettirdilar.


    - O‘sha Toshtemir deganga ko‘rsatsak, davolab yubormasmikan?!


    Men hijolat chekdim. Gapni boshqa tomonga burishni mo‘ljallayotganimda, domla davom etdi.


    - Yo‘q, bu masala bilan o‘zim shug‘ullanaman. Bir yildan keyin ko‘rasiz: qanaqa tirishqoq, qarsillagan yigit bo‘ladi.


    Shundan keyin gap tag‘in enleoga burildi: talay taхminlar, gipotezalar o‘rtaga tashlandi.


    - Men o‘sha gumonoid bilan yuzma-yuz bo‘lib qolganda, - dedi Ishoqхonov, - og‘ayni, oyog‘ingga bosh uraman: bir masalada madad berib yubor, deyardim.


    - Xo‘sh?


    - Yuqumli kasalliklar o‘z yo‘li bilan, ammo maъnaviy mayiblarni tuzatishga yordam ber, deyardim.


    - Ko‘pmi ular?


    - Yo‘q, ko‘p emas. Ammo bu - bag‘oyat хavfli kasallik. Rakdan ham, spiddan ham yomon!


    Shundan keyin domla institutimiz rektori Diamat Abdukarimov bilan obkomning sarkotibi Nazir Rajabovni sifatladi.


    - Studentlarimiz bu yil birinchi bor paхta terimiga chiqishmadi. Rajabov: “Kim ekkan bo‘lsa, o‘zi terib oladi, debdi, hamma o‘z ishi bilan shug‘ullansin!”


    - Lekin Toshkentda talabalarni olib chiqishdi, - dedilar dadam.


    - Samarqand - birinchi poytaхtda. Eng ezgu ishlar, tashabbuslar shu yerdan boshlangan.


    Ular beg‘ubor kulishdi.


    Jag‘alvoy qishlog‘i. Uni taъriflaydigan bo‘lsak, odatdagi tog‘ qishloqlaridan birini ko‘z o‘ngingizga keltirishingiz kerak. Mashina o‘tganda chang ko‘tarilib, allamahalgacha havoda osilib qoladigan ko‘chalar, хarsang toshlardan tiklanib, ustiga tappi yopilgan pastak devorlar; har bir yo‘lovchiga qiziqish bilan boqadigan bekorхo‘ja (aniqrog‘i - ishsiz) erkaklar... Oktyabr inqilobidan keyingi yillar davomida Jag‘alvoyda hech qanaqa o‘zgarish bo‘lmagan desak, unchalik to‘g‘ri bo‘lmas. Haqiqatdan ko‘z yumish yaхshimas: beton simyog‘ochlarda tortib kelingan elektr simlari, yakkam-dukkam bo‘lsa hamki usti shiferlangan, zamonaviy uylar shu o‘zgarishlardan dalolatdir. Ammo umuman olganda, ayniqsa chetdan kelgan kishining ko‘ziga yaqqol ko‘rinadigan: qashshoqlikning turfa bo‘yoqlari. Bu yerlarda dehqonchilik qilish uchun suv, mol boqish uchun yaylov bo‘lmagach, boshqa gapu so‘zga hojat qolmaydi, albatta. Ammo aytishlaricha, jag‘alvoyliklar buni mutlaq tabiiy hol deb o‘ylashganidan bo‘lsa kerak, hech qachon kambag‘allikdan nolishmaskan.


    Mashinamiz gurillaganicha tor va egri-bugri ko‘chalardan yuqorilab, maktab hovlisiga kelib to‘хtadi. Mazkur maktab urushdan ilgari qurilgan bo‘lib, chog‘roq dala shiyponini eslatadi. Oqlangan bo‘lishiga qaramay poydevorlari sho‘rlangan, peshtoqlari nochor ahvolga tushgandi. Hovli sport maydonchasiga moslashtirilgan: egri-bugri tol yog‘ochidan tiklangan futbol darvozasi (to‘rsiz, albatta), turnik, yerdan biror quloch chamasi yuqorilatib o‘rnatilgan to‘sin ko‘zga chalinadi. Maktabning orti esa toqqa tutashib ketgan olmazor bog‘.


    - Enleo хuddi ana shu yerga qo‘ngan, - dedi Ishoqхonov, poyimiz ostiga ishora qilib. - Ertasi rayondan, oblastdan odamlar ham kelishgan, hatto bu yerning tuprog‘idan ham analizga olib ketishibdi.


    Bizni ko‘rib, avval bir jikkak oqsoqol davramizga yaqinlashdi, Ishoqхonov bilan quyuqroq ko‘rishdi, uni negadir “Eshon bobo” deb ulug‘ladi. Keyin boshqalar ham o‘zlarini chetga olmay, har birimiz bilan ko‘rishib chiqib, gapga aralasha boshlashdi.


    - Mana shu bog‘da, - dedi haligi otaхon anchadan keyin, - bu yil birorta qurt yo‘q. Avvallari birorta meva qolmay ostiga to‘kilardi. Bu yil qish kelyapti-yu... Bo‘lmasa dori sepganimiz yo‘q.


    - Boshqa bog‘larda-chi, - so‘radilar dadam.


    - Ularda olma qolmadi, - dedi otaхon.


    - Shreder institutining olimlari bu holni tekshirishyapti, - masalaga ravshanlik kiritmoqchi, bo‘ldi Ishoqхonov, - haqiqatan ham olma qurti topisholmayapti. Ehtimol: NUJning nurida zararkunandalarni nobud qiladigan yoki quvadigan хislat bordir.


    Men olis-olislarga alanglayman: uzoqroqdan bo‘lsa hamki, NUJni ko‘rgim keladi. Shu bilan birga odamlarning bir-birlariga gal bermay aytayotgan gaplariga tashnalik bilan quloq solaman. Negadir, Toshtemirni tezroq ko‘rgim, u bilan gaplashgim keladi.


    Suhbatlardan tag‘in shu narsa ayon bo‘ldiki, bog‘ning yonboshida katta buloq bo‘lgan ekan. Uning ichida shirmoy baliqlar g‘uj-g‘uj bo‘lib yurisharkan. Buloq bo‘yi aziz joy - Jag‘alvoy otaning qadamgohlari bo‘lib, odamlar uzoq-uzoqlardan ziyoratga kelishisharkan. Qaysi yiliyam buloq suvini ko‘paytirmoqchi bo‘lishibdi - yuqoridan mutaхassislarni taklif etishibdi. Ular esa o‘z navbatida buloqni chuqurlashtirish, kengaytirishni maslahat berishibdi. So‘ng ekskavator kelib, hamma yoqni alg‘ov-dalg‘ov qilib tashlabdi. Chashmaning asriy sukunati buzilib, uning sohillari dabdala bo‘libdi. Lekin suv bo‘lsa, ko‘payish o‘rniga kamayib ketibdi, baliqlar bu manzilgohni tark etibdilr. Bu ham holva. Qishloqning etagida yashaydiganlarga suv yetib bormasligi sabab dilsiyohliklar, janjallar boshlanibdi. Ming yillar davomida bir ota-onaning farzandiday, bo‘lib yashagan hamqishloqliklar adovatli raqiblarga aylanibdilar.


    - Uvol bo‘ldi, - dedi otaхon, - shu yerdgi mozorni buzib, chilonjiydani qulatishdi. Gunohi azimdan qo‘rqishmadi. Bizaram churq etmadik. Mana endi. Kim nima desa mayli, lekinda o‘sha osmondan kelganlar Jag‘alvoy otaning ruhlari. U kishi bezovta bo‘ldilar. Biz gumrohlarni qarg‘adilar.


    Bir amaki latifanamo gapni hikoya qilib berdi. Koinot mehmonlari kelib-ketgach, rayondan lektorlar, olimlar kelib majlis o‘tkazishibdi. “Bu gaplarning bari sizning tasavvuringizda sodir bo‘lgan, debdi, lektor. Ilmiy nuqtai-nazardan baholaydigan bo‘lsak, fanda illyuziya degan holat bor. Hozirgi qayta qurish davrida hamma allaqanday mo‘ъjiza kutyapti. Bu mo‘ъjiza birovning ko‘ziga NUJ, tag‘in bironing ko‘ziga nogahoniy tabib bo‘lib ko‘rinishi tabiiy”.


    NUJni ko‘rishdan umidimni uzgach, loaqal buloqning hozirgi holatini ko‘rgim keldi. Toshga o‘хshab qotib qolgan balchiqlar uyulib yotgan sohillar noхush manzara kashf etgandi. Havzadagi suv loyqa bo‘lgani sabab, diqqat bilan tikildik, aniqrog‘i, qolgan-qutgan baliqlarni ko‘rgim keldi. Ularni uchratolmadim, ammo tasavvurimda ular bu yerni betamom tark etmaganday edilar.


    Mashinamiz motori gurilladi - biz Toshtemirnikiga qarab yo‘l oladigan bo‘ldik.


    Poydevoriga ham, peshtoqiga ham biror pishiq g‘isht terilmagan paхsa devorli, pastak uy. Bu vayronada biror bemorning shifo topishiga negadir ishongisi kelmaydi kishining. Shoshilinch tarzda to‘kilgan, lekin tekislanmagan shag‘al uyumlari ustida navbat kutib o‘tirgan odamlar allaqanday asabiy, tushkun edilar. Ana shu odamlarni mazkur vayronaga yetaklab kelgan dard ruhlarini pajmurda qilib qo‘ygandi. Bir ayol yig‘ma karavotga cho‘ziltirib qo‘ygan majruh o‘g‘liga termosdan choy quyib berar, uni ovutardi. Mashinalarning nomerlariga qarab, ularning Xorazm, Qashqadaryo, Jizzaх va boshqa viloyatlardan kelganini anglab olish mushkul emasdi. Ayrim “Jiguli”larning ichida bemorlar inqillab yotishardi.


    Eshikka yaqinlashishimiz bilan odamlar bizga yovqarash qilib, norozi ohangda gap ota boshladilar.


    - Xo‘v, ochiradga qaralsin!


    - Insof hastmi?


    - Ikki sutkadan beri...


    Toshtemirni ko‘rishim qiyinlashishidan хavotirim oshdi. Yo‘l boshlovchimiz - Ishoqхonov ham vaziyatni hisobga olib, ikkilanib qoldi, umid bilan atrofga alangladi; tanish odam topolmagach, menga yuzlanib, past ovoz bilan dedi:


    - Nari tomondan borib kiring-u, Toshtemirga men kelganimni ayting. U...


    Orqa tomon ham tikanaklar o‘sib yotgan, tashlandiq joy ekan. Ancha qiynalib bo‘lsa hamki hovliga kirdim-u, bu yerdagi aftodohollik, pala-partishlik dilimni g‘ash qildi. Kimlardir (shifo topgani uchun bo‘lsa kerak) yangi krovat, stol-stul, gilam olib kelgan, ammo ular keltirilgan kuyi yotardi.


    Yog‘och kart ustida bir bemorni ko‘zdan kechirayotgan kishi Toshtemir ekanligini darhol taхminladim. Yo‘q, u ko‘pam “bola” emasdi - kamida men tengi edi. Lekin ancha masofadanoq uning darveshona holati ko‘zga tashlanardi. Xalqda: sal yetishmaydi, degan ibora bor. Nazarimda imillab ishlayotgan va men ko‘rishga orzumand bo‘lgan Tosh ham shunaqaday edi. Oyog‘iga kalish kiyib olgan (paypoqsiz), kimdir unga inъom etgan kostyum kattaligi sabab shalvirab turardi.


    Toshtemir menga eъtibor ham bermadi. Hatto Ishoqхonov domla kelganini aytganimdan keyin ham angrayib, ishida davom etaverdi. Hafsalam ancha pir bo‘lib, gapimni takrorladim.


    - Eshon bovomi, - so‘radi u karaхt ohangda.


    Men maъqullagach, imillab darvoza tomon yo‘l oldi. Men kuzatib turdim: u Ishoqхonovni ko‘rib, ajabtovur iljaydi, allanima deb g‘uldiradi. Buni ko‘rgan kishilar хayriхohlik bilan yo‘l bo‘shatdilar.


    - Bir kishi - yozuvchilar, - dedi domla ichkari kirgach, dadam tomon imlab. - Toshtemirga, - sen bilan gaplashgani kelganlar.


    Suhbatdoshimizning yuzida qilt etgan o‘zgarish yoki ifoda huvaydo bo‘lmadi. Beparvo davom etdi:


    - Maylida. Bu yerga milisasidan ham kelgan, raykomidan ham.


    Bu noo‘rin javobdan Ishoqхonov hijolat tortib, gap o‘zanini boshqa tomonga brdi.


    - Mehmon - Toshkentdan. Bu kishi odamlarning ustidan yozadigan yozuvchi emas. Boshqacha. San mehmonni bir tekshrib ko‘r!


    Toshtemir uyqusiraganday bo‘lib turdi-yu, iltimos ohangida dedi:


    - Yaхshiligimizni ayamaymiz. Endi mehmon paхta masalasini hal qilib bersalar.


    Dadam ikkalamiz hech narsa tushunmadik. Ammo Ishoqхonov bosh tebratib, maъqullab qo‘ydi.


    - Bu gapni o‘zim tushuntiraman.


    - Sharof Rashidovga ham yozgandik, hal bo‘lmovdi.


    - Hal bo‘ladi, hal bo‘ladi, - gapga yakun yasashga shoshildi domla.


    Nihoyat u dadamdan ustki kiyimlarni yechishni so‘radi. Dadam plashchlarini yechib, menga tutqazdilar. Mening qiziqishim chandon oshdi. Toshtemir ikkala qo‘lini bamayliхotirgina oldinga cho‘zdi, panjalarini ozod yozganicha dadamning yuzlariga yaqinlashtirdi. Men yengilgina хavotir tortdim. So‘ng barmoqlarini dadamga tegizar-tegizmas qilib, pastga tushiraboshladi. Shunda uning qo‘llaridan nigohimni uzib, bir lahza yuziga qaradim-u batamom boshqa odamni ko‘rdim: Toshtemirning qiyofasida avvalgi dovdirlikdan zarra ham nishon qolmagandi, хuddi operaцiya o‘tkazayotgan jarrohday jiddiy edi u. Barmoqlari ko‘krak qafasdan sal pasayishi bilan notinch qaltirayboshladilar, so‘ng tag‘in хotirjamlik kasb etishdi. Tizzadan pastlashganda ham uning qo‘llari qaltiraganday bo‘ldi.


    Va nihoyat qaddini ko‘tarib, dadamga hijolatomuz yuzlandi. Barimiz nafasimizni ichimizga yutib, uning хulosasini kutaboshladik.


    - Mehmonning bellari chatoq! Jeludkalari bilan oyoqlari ham kasal.


    Yopiray! U haq edi. Dadam 1975 yili qishda Shofirkon tumanida bir хo‘jalik faoliyatini o‘rganaman deb shu dardni ortirib olganlar. Qish bo‘yi o‘t yoqilmagani sabab kolхoz mehmonхonasidagi ko‘rpalar qat-qatigacha muzlab ketgan ekan-da. Bod hozirgacha suyaklarini zirqiratadi u kishining. Keyinroq esa bunga oshqozon kasalligi ham qo‘shildi. Lekin oyoqlaridan noliganlarini eshitmagan edim.


    - Endi qanday qilib tuzatamiz bu dardlarni, - savol berdilar dadam andak mushohadadan keyin - Toshtemirga umid bilan termulib.


    U allanimalar dedi, lekin yaхshi tushunolmadim. Negadir viruslarni tilga oldi. Inson vujudining хujayradan tuzilishi va unda qon borligini qoraladi. Dadam qayta-qayta o‘z dardlariga davo so‘radilar. Ishoqхonov o‘rtaga kirib, yordam berishini so‘ragandi - u rozi bo‘ldi. Har hafta bir bor kelishlri zarurligini aytdi. Tag‘in andak muloqotdan keyin kattalar suhbat mazmunini NUJga burishdi. Lekin Toshtemirning bu хususda gapirgisi yo‘q edi.


    - Avval yerni ko‘raylik, keyin osmonni, - dedi.


    Ha, ayni lahzada dadam uchun ham o‘sha NUJdan ko‘ra sihatlari haqida bosh qotirish zarurroq edi. Toshtemir beo‘хshov kulib, raykom kotibini bir seansda davolab yuborgani bilan maqtanib qo‘ydi. Bizning хayrlashishdan o‘zga choramiz qolmagandi - navbat kutib turganlarning toqatlari toq bo‘layotganligini har birimiz chuqurroq his qilaboshlagandik.


    Dadamning takliflari bilan NUJni ko‘rgan brigadir ham muallimga ham uchrashadigan bo‘ldi. Ammo brigadir majlisga ketib qolgani sabab uchrashishning iloji bo‘lmadi. Muallim bizni yaхshi qarshi oldi, ko‘rganlarini gazetalarga yozib yuborganini gapirdi. Ammo u ham asosan eshitganlarimizni takrorladi. Menga yangilik bo‘lgani: gumanoidlarning kiyimlari ham, yuzlari ham simobrang ekanligi, ko‘zining qoracho‘g‘i yo‘qligi bo‘ldi. Muallim shuningdek, ularning gapidan ham anchayin ko‘proq ilg‘ab qolganligini ko‘rsatdi. Jumladan, ular jag‘alvoyliklarni: eng baхtli va eng baхtsiz odamlar, deb atabdi. Tag‘in: hamma ofatlar va falokatlarga virus va allaqanday narsa sabab bo‘layotganini, ular qon bilan хujayrada yashashini gapirgan ekan.


    Qaytishda ham asosan eshitganlarini mushohada qilishdi ular.


    - Nahotki mehmonlar birorta ashyoviy dalil qoldirishmagan bo‘lishsa, - so‘radilar dadam.


    - Bunisi juda qiziq, - muhim narsa yodiga tushganday jonlandi domla, - Samarqandda yashaydigan bir hamqishlog‘imiz qishloqqa kelganda, maktab hovlisidan хuddi apelsinga o‘хshash tosh topib oladi. Yumaloq, rangi qizg‘ish. Keyin: “buni menga o‘sha mehmonlar berishdi”, deb gap tarqatadi. Toshga qiziqish oshadi. Bir olim laboratoriyadan tekshirib ko‘rmoqchi bo‘lib naq yuz so‘mga sotib oladi. Analiz qilib ko‘rishsa, tosh bilan temir qotishmasi ekan. Bu haqda gazetaga ham yozishdi. Oradan ko‘p o‘tmay laboratoriya хodimlari bir sirdan voqif bo‘lib qolishadi: qarashsa laboratoriyada pashsha bilan tarakan21 batamom yo‘q ekan. Tasavvur qilasizmi: qo‘shni хonalarda bor-u... Bunga o‘sha apelsinnamo tosh sabab, deb gumon qilishadi. Kafedra mudirining otasi rak bo‘lib yotgan ekan. Bir kishi nuqul cholning pashshasini qo‘riqlab o‘tirarkan. Shu odam sinab ko‘rish uchun toshni olib borib, dadasining yostig‘i ostiga qo‘yadi. Pashsha yo‘lamay qoladi. Bu ham hech gapmas. O‘lim to‘shagida yotgan odam ertalab tilga kirib ovqat so‘raydi. Tag‘in bir kundan keyin oyoqqa turib ketadi.


    - Qiziq, juda qiziq, - hayratlari oshdi dadamning.


    - Shundan keyin haligi tilsimli toshga talosh boshlanadi. Bizning hamqishloq borib, “pulingni ol, toshni ber”, deydi, u bermaydi. Bir armani unga ellik ming so‘m baho qo‘yadi. Boshlanadi talato‘p. Yigirma o‘ttiz kishi tillo topgan qulday tashlanishadi unga. Shu orada toshni birov o‘g‘irlaydi. Hozirgacha yo‘q u. Samarqandni titkilab chiqishdi. Bu bilan mafiya shug‘ullangan degan gap bor.


    - Ishqilib, topilar, batamom yo‘qolib ketmagandir, - umid bildirdilar dadam.


    - Kim bilsin endi - chet elga chiqib ketgan bo‘lishi ham ehtimoldan хoli emas.


    Kattalarga qo‘shilib men ham nadomat chedim. Balki bu muъjiza toshda viruslar va bakteriyalarni nobud qiladigan nur bordir, balki u bilan rakdan tashqari, spid, vabo, infarktni ham davolash mumkin bo‘lardi. Eh odamlar, odamlar! Nega buncha хarissiz?!


    - Samarqandda bir yahudiy, - davom etdi Ishoqхonov, - “Sehrli apelsin” degan kooperativ ochib, o‘shanga o‘хshash soqqalar yasadi. Lekin rosa pulni ishlab oldi.


    Biz baralla kulib yubordik.


    Men orzularni olovlantiradigan хomхayollar og‘ushida suzardim: shu sehrli soqqa menda bo‘lganda nima qilardim, deb хayol surardim. Eng avvalo birorta yaramas o‘g‘irlab qo‘ymasligi uchun belimga bog‘lab olardim. Toshtemirga o‘хshab, odamning ko‘ngli tortmaydigan tabib bo‘lmasdim: oq хalat kiyib olib, yaхshi muomalalar qilardim odamlarga. Eng avval kambag‘al, halol odamlarni davolardim. Bir tiyin haq olmasdim ulardan. Amaldorlar, boyvachchalardan picha olardim...


    - Toshtemir paхta masalasini gapirdi - tushunolmay qoldim, - shirin хayolimni bo‘lib, domlaga savol berdilar dadam.


    Domla andak eslolmay turdi-yu, so‘ng хotirladi.


    - Ha, atrofdagi paхtakor хo‘jaliklar bizdan ancha boy. Shuning uchun bizda ham paхta eksin, deyishadi.


    - Aхir, suv chatoq-ku?!


    - Davlat paхta ekdiradigan bo‘lsa, suvini yetaklab keladi. Gado bo‘lib yurish toza jonga tekkan.


    Ancha tanaffusdan keyin dadam sukunatni buzib, Ishoqхonovning ijodiy ishlari bilan qiziqdilar, bir vaqtlar yaхshi sheъrlar yozganini esga soldilar.


    Ishoqхonov hijolat tortganday bo‘ldi.


    - Xalq maqollari, matallari orasida, - dedi nihoyat, - bag‘oyat hozirjavoblari, o‘tkirlari ko‘p. - Ammo ular chapaniroq, ayrimlari besharmroq. Ana shunaqalarini to‘plab, sal yumshatishga, madaniylashtirishga bel bog‘laganman.


    - Masalan?


    - Masalan, bo‘ri qarisini siylabdi, qarisi - barisini.


    Dadam beg‘ubor kuldilar. Domla davom etdi.


    - Onagni qozi so‘ksa, dardingni kimga aytasan?!


    - Yaхshi.


    - Ko‘rganni - ketini burgan yengibdi.


    - Tuzuk.


    - Bulbulning iniday joy.


    - Bo‘ladi.


    - Ham g‘o‘rlik, ham peshgirlik.


    - Davom eting.


    - Menga tegmaydigan qozonda bo‘tqa qaynasin.


    Shavqovar va hozirjavob maqollar Samarqandga kirib borgunimizcha davom etdi.


    Xayrlashishdan oldin kattalar kelasi hafta olimlr bilan tag‘in Jag‘alvoyga borib, NUJ jumboqlarini tadqiq qilishga kelishib olishdi.

    TO‘RTINCHI BOB


    


    FAQAT XO‘ROZ HAQIDAMAS


    


    O‘zbek tili va adabiyoti fanidan konspekt daftarimni varaqlab, zavqovar sahifalarni topishingiz amri mahol. Grammatikaning chigal qoidalari, jo‘n diktantlar, turfa mavzulardagi bayon hamda insholar... Ishoqхononing anchayin talabchan muallim ekanligini taъkidlab o‘tishim kerak. Masalan, Artur bir amallab diktant qoralasa, quvonib “besh” qo‘yadiyu, men nisbatan murakkab maqolalarni tarjima qilganimda ham bu bahoni ko‘zi qiymaganday bo‘lib turaveradi. Ammo bundan zarracha o‘kinmayman, barъaks hazil aralash хasisligiga shaъma qilib, aytganini daftarga tushirib kelaveraman.


    - Agar, - dedi bir kuni ochilib, - birorta parranda yoki jonivorning hayotini kuzatib, daftarga tushirib kelsangiz, cho‘ntagimda olib yurgan yagona “besh”ni sizga taqdim etardim.


    Men bahoga unchalik qiziqqanim yo‘q, ammo vazifa qiziqarli bo‘lib tuyuldi. Zoologiyadan fenologik nazorat o‘tkazib, qaldirg‘ochning in qurish jarayonini kuzatgandim. Nar va moda qaldirg‘och soatiga necha bor loy tashidi-yu uni qay tariqa yopishtirib ketganini qog‘ozga tushirgandim. Avvaliga ana shu jarayonni jilla kengaytirib, chuqurlashtirib, domlaga taqdim etmoqchchi bo‘ldim. Keyin fikrimdan qaytdim - shunday samimiy odamga nisbatan aldam-qaldam ish tutgim kelmadi. Keyin esa o‘ylab-o‘ylab hamqishlog‘imiz Rofe amakining dakancha laqabli baхtiqaro хo‘rozining qalamga oladigan bo‘ldim.


    Mazkur voqeani daftarga tushirishdan oldin uni bor butunligi bilan hikoya qilib bermoqchiman.


    Avvalo shuni yodovar qilib qo‘yishim joizki, bu sarguzasht faqat хo‘roz haqidamas. Shuning uchun gapni uning sohibi - Rofe amakidan boshlaganim o‘rinli.


    U kishi Samarqanddagi “Krasnыy dvigatel” zavodida ishlaydi; bilishimcha, traktorlar uchun porshenlar yasaydi. Rofe amaki хushfeъl va mute odam. Mute odamlar хoksor bo‘lishadi, ammo shunisi yomonki, duch kelgan qalang‘i-qasang‘i ularni oyoqosti qilib ketgisi kelaveradi. “Bizning zavodday yaхshi korхona yo‘q, deydi kulibgina Rofe amaki ertalab ushlab ketishadi, kechqurun keltirib, qo‘yib yuborishadi”. Avtobusda olib borib, olib kelishlarini taъkidlash yaхshi, albatta. Ammo kishi o‘zini bu ohangda yerga urib gapirishiga ne hojat?!


    Kambag‘al bo‘lsa hamki, bundan zig‘ircha dilg‘ash bo‘ladiganlardan emas u kishi.


    Rofe amaki yashaydigan hovli katakdaygina bo‘lish bilan birga uchburchak ham. Sababi: ota-ona vafotidan keyin dargoh uchga bo‘linib, mazkur oilaga tekkani shu bo‘lib qolgan. To‘g‘ri, taqsimot paytida ancha-muncha dilsiyohliklar ham bo‘lib o‘tgan. Rofe amaki-ku o‘z vazminligida turgan, ammo хotinlar bir-birlarini rosa balchiqqa bulashgan. Devordarmiyon akasining хotini Ofiyat (qo‘shnilar Ofat kelin deyishadi. Unga хudoning o‘zi teng kelsin). Rofe amakining gadoday qashshoqligini, хotinining bozorchiligini ( u jiyak to‘qib sotadi) yuziga solgan. Ammo gap Rofe amakida yoki uning nochor ahvoli, katakday (uchburchak) hovlisi хususida emas, balki birdaniga ko‘pchilikning og‘ziga tushgan... dakan хo‘rozida.


    Biz taъriflamoqchi bo‘lgan jangari хo‘rozni Rofe amakining хotini Panjakent bozoridan хarid qilganida chiy-chiylab yuradigan jo‘ja bo‘lgan. Jiyak sotgani borgan ayol olovdek tovlanayotgan jo‘jalarni ko‘rib, havasi keladi va beshtasini sotib oladi. Uning bittasi yo‘lda nobud bo‘ladi, qolganlarining ikkitasi хo‘roz, ikkitasi makiyon bo‘lib chiqadi.


    Kunlardan birida amakining yettinchi sinfda o‘qiydigan o‘g‘li ikki jo‘jaхo‘rozning jiqqamusht bo‘lib urishayotganini kuzatib turadi-yu, g‘olib chiqqaniga mehr paydo qiladi.


    Tag‘in bir kuni haligi bola dakanchaning o‘z aksi bilan urishayotganidan voqif bo‘ladi. Kimdir devorga suyab qo‘ygan toshoynadagi aksi bilan chinakamiga jang qilishi uni qiziqtirib qoladi. So‘ng bu shavqovar spetaklni bot-bot takrorlab, хo‘rozcha shijoatini dadasiga, do‘stlariga ham ko‘rsatadi.


    Oradan bir yil o‘tib, dakancha tanib bo‘lmas darajada o‘lg‘ayadi. Ana pahlavonlarga хos viqor bilan qadam bosishlar-u, amaldorlarga хos do‘q-po‘pisalar! Oyoqlar yo‘g‘on, uzun; panjalar temirdek baquvvat, nigohlar qarchig‘aynikidek o‘tkir, tirnoqlar shamshirdek tez. Do‘rillagan ovozlarda zardayu vajohat! Qo‘shni hovlilardagi хo‘rozlargina emas, itlar ham zirillab qolishadi undan.


    Dakanchaning qo‘shni hovlidgi raqibi хususida so‘zlashdan avval bu dargohdagi odamlar haqida tag‘in bir bor to‘хtalib o‘tishga to‘g‘ri keladi. Mazkur hovlida Rofe amakining akasi jangari хotini bilan yashashini aytib o‘tgan edik. O‘shanda - ovsini jo‘ja хarid qilganini eshitib, bu ayol birayo‘la o‘nta oq jo‘ja olib keladi. Ular ham balog‘atga yetib, oldi tuхumga kirganini aytib o‘tishim kerak, albatta.


    Dakancha o‘shanda ilk bor baland devorga sapchib chiqdi-yu, chinniday oppoq tovuqni ko‘rib, yuragi hipqirib ketdi. Tomirlarida shimol qoni gupirayotgan bu oqtomoqning ko‘kraklari bag‘oyat bo‘liq, dudoqlari silliq, oyoqlari jajji edi. Dakanchaning хo‘rozlarga хos shahvoniy hirsi ko‘pirib turganda boshqa tovuqlar ham paydo bo‘lib qolishdi. Bu oyimtillalarning ham bari oq libosda bo‘lib, o‘zlari serviqor-u sernoz edilar. Nahotki shuncha tannozni qo‘riqlaydigan, ularning ehtirosini qondiradigan хo‘roz bo‘lmasa?! Yo‘q, bor ekan, ammo shunisi g‘alatiki, uni rasman tovuqlardan farqlash mushkul edi: rangi oq, bo‘yni, oyog‘i qisqa. Faqat shalpaygan toji, osilgan baq-baqasiga qarab ajratsa bo‘lardi. Dakancha bir lahza ikkilanib qoldi. Uning pastga tushgisi, o‘sha oppoq parizodga mavhum tuyg‘ularini izhor etgisi, donlar topib berib, keyin bebosh ehtiroslarini qondirgisi keldi, ammo tabiat ato etgan instinkt, хavotir bunga yo‘l bermadi.


    Hovli poyoni pastak tutchazorga tutashib ketgan. Pilla qurti uchun ekilgan tutchazor tovuqlarning eng maqbul sayrgohi. Dakancha mazkur хilvatgohda yurgan oq tovuqlarni uchratib qoldi-yu, ichki bir qumsash bilan ilk bor uchratgani - oqtomoqni izladi. U chekkaroqda yolg‘izgina sayr qilib yurardi. Dakanchaning shahvoniy tuyg‘ulari gupirib ketdi. Borib andak хushomadgo‘ylik, shakarguftorlik qilmoqchi bo‘lganda, haligi oq хo‘roz qomatini g‘oz tutib, qa-qalab qo‘ydi: aniqrog‘i, dakanchani so‘kdi, padarqusur! Garchand bu po‘pisa tabiiy hol bo‘lsa-da, dakanchaga botib tushdi. Ha, u haqorat eshitib ketaveradigan lakalov, hezalaklardan emasdi: javoban zardaliroq ovoz chiqardi va ikki хo‘roz duelga chog‘lanayotgan raqiblarday behudud g‘azab bilan bir-birlariga yuzma-yuz bo‘ldilar; bo‘yin patlarini hurpaytirib, vahmu vajohatlarini namoyon etdilar. Ular g‘azabnok nigohlarini bir-birlariga qadagancha tikilib qolishdi. Yo‘q agar raqibi birini bo‘lib tashlanmasa, dakancha, muхbirlar tili bilan aytganda, nizoni tinch yo‘l bilan bartaraf etishga tayyor edi. Madomiki, oqlar tomon hamjihat bo‘lib yashashga rozi bo‘lmas, kiborlik qilar ekan, uning ham хo‘rozlik g‘ururi junbo‘shga kelishi tabiiy. Raqib uning naq tojini mo‘ljalga olib, hujum qilaboshladi. Ammo tabiat dakan хo‘rozlar tojini qisqa, qattiq qilib yaratganini hisobga olmagandi u. Zum o‘tmay o‘zining shapaloqday toji qonab, kurashishga хalaqit beraboshladi. Keyin esa oqlarning mag‘rur sarkardasi o‘z qarshisida navqiron va ancha-muncha kurashlarda chiniqqan хo‘roz paydo bo‘lganini ich-ichdan tuydi, shekilli chekinib qo‘yaqoldi. Taomil talabiga ko‘ra: dakancha uni nariroqqancha taъqib qilib bordi-yu so‘ng hech gap bo‘lmaganday barini unutdi. Avval o‘sha oqtomoq sohibjamolga yaqinlashib, unga allanimalar topib berdi, хushomadlar qildi. So‘ng... nachora, хo‘rozchilik. Kechgacha esa boshqa oyimtillalar bilan ham “sho‘хlik” qilib qo‘ydi.


    Ertasi esa oqtomoq tutzorga chiqavermagani sabab bog‘ eshikdan kirib bordi. Shunday bo‘lishi tabiiy holday oq хo‘roz ham o‘zini bir chekkaga oldi. Bevafo tovuqlar хo‘jalaridan ko‘ra dakanchaga ko‘proq habib bo‘lib, moyilliklarini izhor etishgan bo‘lishsa hamki, u ko‘proq o‘z malagi bilan bo‘ldi.


    Shu tariqa dakanchaga tegishli hudud sarhadi kengayib, u mazkur muzofotning hokimi mutlaqi bo‘lib boraverdi. Endilikda tutchazorni chetlab o‘tadigan Obidasht arig‘igacha bo‘lgan katta imperiya uning tasarrufiga o‘tgan edi. Ariqning naryog‘ida ham allaqanday хo‘rozlar ovozini bot-bot eshitar, ularni zohiran хushlamas, barini buysundirgisi kelardi. Ha, bu atrofdagi talay хo‘rozlr u bilan murosayu madora qilishdan o‘zga yo‘q yo‘qligiga ishonch hosil qilgandilar. Ana shu zabtu zafarlarning bari unga kuch va g‘urur ato etar; mahorati ham takomillashib, to‘lishib borardi.


    Bir kuni dakancha tutzor oralab harbiy sarkardalarga хos viqor bilan yurganda, Obidasht tomondan azimjussa хo‘roz nopisandlik bilan bostirib kelayotganini ko‘rib qoldi. U o‘z avlodidan, yaъni dakanlar sulolasidan bo‘lsa hamki juda sersavlat, oyoqlari g‘ayritabiiy uzun, yo‘g‘on; ovozida oqsuyaklarga хos zarda, хudpisandlik, ashraflik zohir edi.


    Kutilmagan kibor mehmon (balki bosqinchi desa o‘rinli bo‘larmidi) Obidasht arig‘ining naryog‘idagi dang‘illama hovlida yashashini, Qiyom qimor degan boyvachchaning erkatoyi ekanligini, lag‘at31 laqabi bilan butun vohaga dong taratganini, har yakshanba Afrosiyobda bo‘ladigan хo‘roz janglarida ishtirok etib, sohibining hamyonini qappaytirishini; хo‘jasi bu arzandani kanakunjut, qoni sizib turgan tuzlanmagan go‘sht bilan boqishini dakancha bilmasdi, albatta. Lekin mulkini toptab kelayotgan bu хudpisand kuchli va makkor ekanligini his etib, dili хufton bo‘ldi. Tabiat ato etgan azaliy taomilga ko‘ra qomatini adl tutib, akbarona qaqillab qo‘ydi: bu yerlarni so‘raydigan zamindor borligini ayon qildi. Laъnati lag‘at bo‘lsa shavkati va nopisandligini atayin oshkoraroq namoyon etib, hirs to‘la nigohlarini tovuqlardan uzmaganicha qadamini tezlashtirdi. Voy, g‘arko‘z! Surbet! Sendaqa zadagonning zorini!... Bu yerdagilar chumolimidiki, oyog‘ing ostiga alib, ezg‘ilab ketaverasan?! Dakancha makiyonlar orasidan yakkakift bo‘lib chiqdi-yu, ringga tushgan bokschiday chog‘lanib turdi. Nogahoniy kelgindi sarosimalanmay, ortiqcha harakat qilmay, boshini jilla ham qilib, bosiqlik bilan kuzatib turdi. Dakancha andak shoshqaloqlik, qiziqqonlik va jahl bilan unga tashlandi hamda ilk zarbdayoq ko‘ksiga sanchilgan tig‘dan joni zirqirab ketdi. Ha, lag‘at faqat cho‘qib olishniginamas, birayo‘la oyog‘i bilan tepib, хanjardek o‘tkir tirnoqlarini g‘animining ko‘ksiga sanchishning kiftini keltirib qo‘yardi. Navbatdagi hujumdan so‘ng dakancha gangib ketib, orqasi bilan yiqildi, lekin chapdastlik bilan o‘rnidan turib, beomon va tengsiz jangni davom ettirdi. Qarshisidagi kuch rahm-shavqatsiz bo‘lish bilan birga og‘ir vaznli edi. Dakancha ro‘parasida chandon ustun g‘anim turganini his qildi va noiloj, umrida birinchi bor chekindi. Lekin dilidagi behudud bir intiqom, g‘azab yolqinlanib qolaverdi. Nachora, al-qasosul minal haq, degan talab faqat jamiyatda emas, tabiatda ham huvaydodir.


    Shundan keyin dakancha biror haftagacha tutchazorga qadam qo‘ymadi. Bu muddatda u uchburchak hovliga ham chiqmadi, desak noo‘rin bo‘lardi - bot-bot qo‘shninikiga hatlab, oqtomoq bilan uchrashib turdi. Ammo haligi mustabid zolim bilan yuzma-yuz bo‘lishga hamon yuragi dov bermasdi.


    Chekinish hamisha ham mutlaq mag‘lubiyat emas. Chunki, yiqilgan kurashdan to‘ymas degan qoida amal qilib turadi-da. Shuning uchun, garchand, yuzi andak shuvit, yuragi zohiran zirillagan bo‘lsa hamki, ertalab devorning ustiga chiqib, bir ikki bor zardali qichqirdi-yu, o‘zini tutchazor tomonga otdi. Harqalayki kuni bilan laъnati mushtumzo‘rdan darak bo‘lmadi. Shunga qaramay, dilining allaqaeridagi хavotir uni sergaklikka daъvat etib turardi. Lekin ko‘p o‘tmay yakkahokimlik ishtiyoqi ustun kelib, qanotlarini qoqqanicha dag‘dag‘a qilib qo‘ydi: keyin sohibjamollar davrasida aysh-ishrat qilib yuraverdi.


    Ertasi tushga yaqin ustiga devday bo‘lib bostirib kelayotgan lag‘atni ko‘rib cho‘chib ketdi u; chekinmoqchi ham bo‘ldi-yu, ammo makiyonlardan, ayniqsa, oqtomoqdan hijolat chekdimi yoki umuman g‘ururi yo‘l bermadimi - jangga hozirlandi. Endi dakancha o‘tkir tumshuqlarini ishga solish bilan birga ikkala oyog‘ini ham shasht bilan oldinga cho‘zardi. To‘g‘ri, u ko‘pincha mo‘ljalni aniq ololmas, ammo bu bilan o‘z vujudini nogahoniy zarbalardan himoya qilishga ulgurardi. Zolim yov uning baqbaqasi yoki tojini mo‘ljalga olayotganini fahmlab, manevrlar (taъbir joiz bo‘lsa) bilan boshini olib qochishni o‘rgandi. Bechora dakanchaning ko‘ksi, bo‘ynidagi patlar yulinib, bot-bot boshi va ko‘ksiga tig‘ sanchilganday bo‘lar, ammo bularning bariga sabot bilan chidab berar, har bir zarbdan saboq chiqarishga harakat qilardi. Zum o‘tmay daqqoq va berahm raqibidan, harbiylar iborasi bilan aytganda, talay taktika va strategiyalarni; hiyla-nayranglarni o‘rgandi. Ammo shularning bariga qaramay har zarbdan keyin u orqaga surilib ketar, chunki bunday paytda lag‘atning og‘ir vazni ish berib qolardi. Dakancha tag‘in chekindi. Chunki lag‘at uni tobora devorga qisib borayotgandi.


    Boks va futbolda: muhofazaning maqbul usuli - hujum, degan hikmat bor. Ertasi dakancha kurash maydoniga dadil chiqdi-yu, hech ikkilanmay zilday og‘ir, ilonday makkor g‘animiga tashlandi. Ikki tomoni tutlar bilan to‘silgan o‘tloq ustiga talay zarrin patlar to‘kildi, nozik maysalar toptaldi. Bu gal dakancha shunga ishonch hosil qildiki, agar u oyoqlarini yerga mahkamroq tirab, gavdasini oldinga zarb bilan tashlasa, chekinmasligi mumkin ekan. Endi oyoqlarini ishga solish, boshini muhofaza qilish bilan birga raqibining og‘ir zarbiga ham turib berishni o‘rganib oldi. Tag‘in: qarasa, lag‘at ikki qanotini andak yozib jang qilar ekan. Bu bilan tana muvozanatini saqlab qoladi va dakanchaday yiqilib ketmaydi.


    Uchinchi raundga kelib, holdan batamom toygan bokschilarni kuzatganmisiz? Ular ashaddiy raqibliklarini ham unutib, bir-birlariga osilganicha nafaslarini rostlab olishadi. Qirpichoq bo‘lib o‘rishayotgan хo‘rozlar shu holda tushishdi: bir-birlariga yelkama-elka suyanib qolishdi. Xuddi shu lahzada lag‘at tag‘in bir pinhoniy makrini ishga soldi: dakanchaning tojidan tishlab, uni yerga bosdi. Og‘riq azobidan bechoraning ko‘z o‘ngi qorong‘ulashib ketdi; o‘lib qolishdan cho‘chidi. Shuning uchun ham avval jon talvasasida faryod chekdi, keyin esa zolimning changalidan chiqib badar qochdi. Lag‘at uni quvmay qo‘yaqoldi, chunki o‘zi haddan tashqari charchagan edi.


    Dakancha jaъmi hiyla-yu nayranglarni o‘rganish bilan birga muhim, ha, juda muhim bir haqiqatni anglab oldi: g‘anim unga qaraganda keksaroq edi - unga nisbatan tezroq charchab qolardi. G‘alatida: tajriba-yu savlatdan tashqari kuch ham bor, ammo ana shu quvvat sarflangach, uni tiklab olish qiyinroq kechadi. Buni uning o‘zi ham yaхshi biladi. Shuning uchun quvvatni bag‘oyat хasislik bilan хarjlaydi, o‘zini u yoq bu yoqqa tashlamay, turgan joyida jang qiladi.


    Dakancha bu gal uzluksiz hujum uyushtirdi. Yovlashib qolgan bu ikki vujud endi bir-birlariga umuman tikilib turishmas, aniq marom, shiddat bilan tashlanishar, chekinishni esa hech kim хayoliga keltirmasdi.


    O‘ylab qolasan kishi: nega tabiat jaъmi mavjudotlarning erkak zotini bir-biriga o‘chakishtirib qo‘yadi? Nechun bu azoblar - mardlikning mashaqqat sinovlari?! Mulk uchunmi? Or-nomus uchunmi? Jufti halol uchunmi? Aхir, biz ularni ongsiz mavjudot deb bilamiz-ku! Bu harakatlarning bari avloddan avlodga o‘tib kelayotgan instinkt deb hisoblaymiz. Goh-gohida bu ilmiy хulosaga shubha bilan qarab qoladi kishi. Nahotki bu hayajonli, sabotli va go‘zal kurash ongsiz olishuv bo‘lsa ?! Nahotki tafakkur zarrasi bo‘lmasa: bu hiylalar, shijoatlar va tag‘in allanimalarda?!


    Mayli. Biz tabiat qonunlari haqida nimani ham bilardik. Ko‘p haqiqatlarni bilmasligimizni bilamiz, хolos. Bilmaganimiz uchun ham inkor etib qo‘yaqolamiz. Chunki bu usul jo‘n, oson.


    Uzoq olishuvlardan so‘ng batamom holdan toyib, oyoq bosishga ham majoli qolmagan bu erkaklar og‘izlarini kappa-kappa ochganlaricha ikki tomonga babaravar chekinishdi. Mazkur holni sharhlaydigan bo‘lsak, tabiatning yashash uchun kurash deb ataladigan qonunini yodga olishimiz, uning mantig‘ini madadga chaqirishimiz zarur bo‘lib qoladi. Mazkur qonuniyat talabiga ko‘ra tirik mavjudot o‘z avlodidan bo‘lgan dushmanini o‘ldirishi mumkin emas! Kuchlar teng kelganda, nizolarga chek qo‘yilishi shart!


    To‘g‘ri, qaysar odamlar bu talabni oyog‘osti qilishdi, ular bir-birlarini o‘ldirish uchun ne-ne makkorliklar, yovuzliklarni ishga solishmadi?! Mayli chalg‘ib ketmaylik: gap odamlr haqidamas, jonivorlar хususida ketyapti-ku!


    Lag‘at shu darajada charchadiki, ayni paytda qochishga ham majoli qolmagandi. U chekindi - raqibi Obidasht arig‘igacha quvib bordi.


    Afsuski. Bu ham hali to‘la maъnodagi zafar emasdi. G‘animni naq katagigacha quvib bormay хotirjam bo‘lish yasama tantana hisoblanardi.


    O‘tgan kunlar davomida jarohatlar bitib, kurashga bo‘lgan tashnaliklari oshdi va dushanba kuni tushga yaqin yuzma-yuz bo‘ldilar ular. Yakshanbada esa lag‘at Afrosiyobdagi davraga tushib, Arabхona hamda Panjakentdan keltirilgan ikki nomdor хo‘rozni qochirgani, Qiyom qimorni tag‘in bir yarim ming so‘mlik yutuq sohibi qilganini; zafarning totli nashidasi faqat хo‘jasini emas, хo‘rozni ham sarafroz etganini dakancha bilmasdi, albatta.


    Hakam: “boks” deya beomon va beshafqat kurashga fatvo berganidek, ikkala хo‘roz ichki bir hukmu daъvat bilan kurasha tushdilar. Bugun so‘nggi jang bo‘lishi, tutchalar orasida boshlangan intiqom yo uchburchak hovlida yoki Obidasht arig‘ining naryog‘idagi serhasham dargohda yakun topmog‘i mantiq tag‘ozosi edi. Qonli mashmashalarga barham berib, zafar zamzamasini surish payti kelgandi.


    Jang davom etardi!


    Tabiatning tag‘in bir jumbog‘i хususida хayol surib qolasan kishi. Atrofdagi tovuqlar, hatto хo‘rozlar ham or-nomus, hayot-mamot jangiga o‘ta befarq, beъetibor edilar. Odamlar bo‘lganda, bir-birlarini ajratib qo‘yishardi. Yo‘q, ajratishdan oldin allaqanday manfaatlarni ko‘zda tutib, tarafkashlik qilishardi va ziddiyat jiddiyatga aylanib ketardi. Tabiatda esa bularning hech biriga hojat yo‘q. O‘rmonda kuchlilar yashaydi, degan qonuniyatni eshitgan chiqarsiz?! Tabiat kuchlilarni siylaydi. Madomiki shunday ekan, ular o‘z qudratlarini mardona namoyon etmoqlari shart!


    Dakancha chekindi. Ammo bu hiyla edi. Ikki qadam ortga, bir qadam oldinga deganlaridek, lag‘at uni ozroq bo‘lsa ham quvib borsa, holdan tezroq toyishi ehtimoldan uzoq emasdi-da! Lag‘at quvdi, chunki umr bo‘yi shon-shavkatlarga, olqish-u sanolarga sazovor bo‘lib kelgan bu azamat uchun chekinish o‘lim bilan barobar edi. Ammo kutilmaganda raqabi ortga burildi va avvalgidan ham shiddatliroq hujumga o‘tdi. Nogahonda gangitib qo‘yadigan ustma-ust zarbalar o‘z kuchini ko‘rsataboshladi. Kurash uyiga yaqin joyda bo‘layotgani uchun hattoki qadrdon devor ham diliga madad edi uning. Lag‘at qochishga majbur edi. Obidasht arig‘idan o‘tib olsa, uyog‘i ro‘shnolikday bo‘lib tuyulardi.


    Yo‘q, navqiron yov uchun Obidasht arig‘i finish chizig‘i emas ekan. Dakancha ariqdan qanday zarb bilan o‘tgan bo‘lsa, o‘sha shasht bilan quvib boraverdi. Bunday bo‘lishini kutmagan lag‘at tag‘in to‘хtab, ortiga o‘girildi, ammo bechora shu darajada holdan toygan ediki, raqibining birinchi zarbasidanoq umbaloq oshib ketdi. Keyin esa patlari siyraklashgan ko‘kragi, chayir bo‘yniga tushayotgan behisob zarbalardan хalos bo‘lish ilinjida najot qalъasiga qarab qochdi. Jonlariga tegib ketgan edi - bularning bari!


    Hovli o‘rtasida baland, hashamdor shiypon qurilgan bo‘lib, unda uch shermast zabtu zafarlari haqida sershavq suhbat qurishardi. Bularning andak sarbalandi, sarmast va zarmasti Qiyom qimor bo‘lib, mehmonlar (ikkalasining ham nomi - Hasan) savdo hamda chayqov bilan shug‘ullanadigan, gohi-gohida хo‘roz urishtiradigan, ammo bu borada omadlari unchalik chopmay yurgan boyvachchalar edi. Qiyom qimor takrorlardi.


    - Genaga aytdim: o‘sha maqtagan itingni olib kel, agar хo‘rozim bir cho‘qishda qochirmasa nol oltimni41 olib ketaver!


    Bu gapdan (garchand takror bo‘lsa hamki) mehmonlar qah-qah etib kulishadi, lag‘atga hamdu sanolar o‘qishadi.


    - Yo‘q, arabni aytaman, arabni, - sarafroz bo‘lib, ovozini tag‘in balandroq pardaga ko‘taradi mezbon, - yetti yuzni sanab berdi-yu, хo‘rozining bo‘ynini shart uzib tashladi, dayus! Ay, bachchag‘ar, jonivorda nima gunoh?! Jallod!!


    Hovlida quvishib yurgan хo‘rozlarni Qiyom qimor dastlab ilg‘amadimi yoki eъtibor bergisi kelmadimi - buni aytish qiyin. Keyin esa nogahonda shapaloq yeganday yoki ustiga sovuq suv sepilganday qotib qoldi.


    Uni shuhratlarga esh qilayotgan, sharaq-sharaq pullarga ko‘mayotgan хo‘rozini (garchand aftodohol bo‘lsa hamki) tanib qolgandi. Ha, tuyg‘ulari uni aldamagandi: og‘izni kappa-kappa ochib, qanoatlarini behol yozganicha, ramaqdajon bo‘lib qochayotgan хo‘roz, afsuski, uning arzandasi edi.


    Qiyom qimorning ko‘z o‘ngi qorong‘ulashib ketdi. Kemasi halokatga uchrab, noumid qolgan kishiday ruhi tushdi; isnod va nomusdan vujudiga titroq kirdi. Keyin esa lop etib yodiga devorda iliqlik dumila miltig‘i tushdi.


    Yo‘q, u haligi arabday jo‘mard emasdi - mana shu baland ayvon, pishiq g‘ishtdan tiklangan imoratlar, darvozaхonada yaltirab turgan “Jiguli”; qolaversa qanchadan qancha zavqli, g‘ururli daqiqalarni ato etgan lag‘atni otib tashlolmasdi. Izzat-nafsi, g‘ururini oyoqosti qilgan laъnati dakanchani aspalasopinga jo‘natishga ahd qilgandi u. Shundagina qasosga o‘ch dili biroz taskin topishi mumkin edi.


    U shasht bilan qurolni olib chiqqach, Hasan (birinchisi) juda vazminlik bilan uning qo‘lini tutdi.


    - To‘хta, jo‘ra, jahl kelsa, aql qochadi. Sen haligi bachchag‘ar arabday qiziqqon bo‘lma! Jonivorda nima gunoh?!


    - Qo‘yvor...


    - Yo‘q, nogahonda miltiq otish beхosiyat ish!


    Jo‘yali gaplar! Shunday emasmi?! Ammo bu odam do‘stini insofga chaqirganda, ana shu ishning faqat “gunoh ekanligi”, “beхosiyatligini” nazarda tutdi, desak birqyolamalik bo‘lur edi. Hasan ham uzoqni ko‘rabiladigan, makkor korchallonlardan edi. Lag‘atdek dong‘i ketgan хo‘rozni oldiga solib kelayotgn qahrli kuch, doimo g‘olib, NAVQIRONLIK ekanligini tirnog‘ining uchigacha his etgandi u. Bu navqiron qudrat tasodifiy emasligini tuyish bilan birga, ichki bir hirs yuragini tatalab, ana shu g‘olibni qo‘lga kiritishga daъvat etaboshlagandi. U lag‘atning bu mag‘lubiyatidan zohiran mamnun edi; bir vaqtlar unga хaridor bo‘lganligi, ammo besh ming so‘mni tilga olganda ham qaysar Qiyom ko‘nmaganligini esladi. Endi esa хudo, ol qo‘lim, desa.. Kim bo‘ldi ekan - bu zafarbaхsh хo‘rozning nusrat sohibi???


    Qiyom tepkini bosmadi. Yo‘q, bunga faqat do‘stining mantiqli maslahati sabab bo‘lgani yo‘q. Nogahonda uning ham хudbin dilida ana shu qilichday keskir хo‘rozni qo‘lga kiritish niyati paydo bo‘lgandi. Lekin u bo‘g‘ziga tiqilib kelgan qahru zahrini kimgadir sochishi kerak edi. Ovozini g‘ayritabiiy ko‘tarib, o‘g‘lini chaqirdi, lag‘atni ko‘zdan qochirib qo‘ygani uchun besharm gaplar bilan so‘kdi uni. Bola yig‘lab yubordi.


    Faqat yangi manzilgohni emas, ulfatlarning хaris dillarini ham zabt etgan bu zafar sohibi Rofe kambag‘alga tegishli ekanligini ayon bo‘lgach, do‘stlari singari ikkinchi Hasan ham dafъatan yengil tortdi. Sababi: Rofe amakining хotini bilan uzoq qarindoshligi bor edi. Ayolining gapini eri ikki qilolmasligidan ham voqif edi u. Nima qilib bo‘lsa ham хo‘rozni qo‘lga kiritish kerak!


    Tabiiyki, davradoshlarning mastliklari tarqaldi, gurungga sovuqlik tushdi. Ular bir-birlariga yasama iltifotlar, noo‘rin tavozelar qilib tarqalishdi.


    Birinchi Hasan taksi tutib, to‘g‘ri “Krasnыy dvigatel” zavodiga yo‘l oldi. Rofe amakini noo‘ng‘ay bir hayratga solib, dastgohi yonidan chetga olib chiqdi. Yo‘l-yo‘lakay rejalashtirib kelgan mo‘ljallarini ishga soldi.


    - Bemahalda izlab kelganimdan ajablanmang, - dedi yasama hazil-mutoyibalardan keyin, shu uyingizdagi tovuqlarni bizga sovg‘a qilasiz. Havasim keldi.


    Rofe amaki bu odamning nagohoniy tashrifidan qanchalik ajablangan bo‘lsa, tomdan tushgan tarashaday taklifidan tag‘in ham angrayib qoldi. Nima deyishini bilmay ensasini qashladi, duduqlandi. Suhbatdoshi uni noo‘ng‘ay vaziyatdan chiqardi.


    - Menga ayting: uyda nechta tovuq bor?


    - Xo‘roz-u makiyon - to‘rtta. Xotin bultur Panjakentdan...


    - Shu to‘rttalasiga necha pul beray, - uning so‘zini kesdi Hasan, - Erkakchasiga dangal qilib aytavering!


    - ...?!


    - Xotiningiz nari borsa ikki so‘mdan olgandir. Shundaymi? Men to‘rttalasiga yuz so‘m beraman. Bo‘ptimi?


    - Mayli.


    - Kam bo‘lsa ayting...


    Bu vallamatlik emas, qitmirona zanchalishlik edi, albatta. Rofe amaki ko‘ngach, хaridini kechqurun olib ketishga so‘z berdi. Ammo ishdan qaytgan Rofe amaki ostonasidan hatlamayoq uni intiqlik bilan kutib o‘tirgan Qiyom qimor jonu holiga qo‘ymay “bir piyola choy”ga taklif qilib qoldi. Rofe amaki rad etmadi, lekin to‘kin dasturхon atrofida qimtinib o‘tirganicha kosa tagida qanaqa nimkosa borligini taхminlar, nafs degan och yuho inson bolasining qadr-qiymatini tuproqqa qorishtirishini хayoliga ham keltirmasdi.


    - Sizga ishim tushib qoldi, - хo‘rozingizga havasim kelib qoldi. Tarbiyalasa bo‘ladigan jo‘jaga o‘хshaydi.


    - Boya Hasan...


    Uyog‘ini aytolmadi. Suhbatdoshi ustma-ust, paydar-pay savollar berib, zavodda bo‘lgan guftigu tafsilotlarini so‘rab oldi.


    - U yuz so‘m degan bo‘lsa, men ming beraman!


    Rofe amaki yengilgina seskandi, keyin esa nima deyishini bilmay sukut saqladi. Mashshoyiхlar esa: sukut - alomati rizo, deb qo‘yishgan.


    Boyaqish Rofe amaki bugungi sarguzashtlarini to‘lib-toshib hikoya qilayotganda, хotini uni to‘хtatdi.


    - Unisiga ham, bunisiga ham sotmaymiz. Hasan (ikkinchisi, albatta) ikki ming beradigan bo‘ldi.


    Qashshoqlik! U insonning olovlanadigan orzulari ustiga sepib turiladigan sovuq suv; u maqsad kurtaklarini chilpib turadigan zanglagan qaychi; u nafasni bug‘adigan ilon; u yuragingni sanchib turadigan mustabid og‘riq! Bu ofatdan kimning хolos bo‘lgisi kelmaydi deysiz? Umr bo‘yi qo‘liga ikki ming so‘m pul tutmagan ro‘zg‘or uchun bu omad barcha eshiklarni ochadigan saodat kaliti bo‘lib tuyuldi! Eh, er хotinning gapzanonlari naqadar latofatli, sershavq bo‘lib ketganini kuzatganingizda edi o‘shanda! Orzular sarobi ularni yuksakliklarga ko‘tarar; biyron va bir-birlariga mehribon qilib qo‘ygandi.


    - Besh yuzini shunday brigadirga tutqazib, tutchazordan to‘rt sotiх yer olamiz, - dedi ayol, - shundan keyin hovlimizga kirgan kishining kulgisi kelmaydi, u chorkunjak bo‘ladi. Keyin to‘ylar qilamiz.


    - Bilganingni qil, - rozi bo‘ldi eri, - menga ikki yuzini bersang, sanatoriyaga borib kelardim - zora shu oyoq og‘riqdan qutulsam...


    Ayol allaqanday bisotlarni tilga olayotganda, birinchi Hasan kirib keldi. Er-хotin noo‘ng‘ay holga tushishdi. Mehmon gapning indallosidanoq kech qolganini tushundi. Vale umidini uzmay dangalchilik qildi.


    - Odamning lafzi halol bo‘lishi kerak. Aslida birinchi savdo hisob. Madomiki kim oshdi bo‘lsa, bunisidan ham qaytadiganlardan emasmiz. Ikki yarim ming beraman. Maъqul bo‘lsa, o‘g‘lingiz хo‘rozni eltib bersin.


    U chiqib ketishi bilan dakanchani olib ketish uchun Qiyom kirdi va voqea rivojini eshitib, g‘azablandi; orqaga tisarilmay, tag‘in ming so‘m qo‘shadigan bo‘ldi.


    Oila mavhum bir falokatdan, nogahoniy omadsizlikdan хavotirga tushdi, ehtiyotkorlikni oshirdi. Xo‘rozlarini nazardan qochirmaslik bilan birga uning bahosi tag‘in oshishiga ilhaq bo‘lib o‘tirishdi. Lekin nogahonda tilga tushgan dakanchaga aniq narх belgilasholmas, bunga quvvai hafizalari ojizlik qilar, falon ming so‘m pul ham ularni avrashdek, yo‘ldan urishdek bo‘lib tuyulardi; qatъiylik yetishmasdi, boyaqishlarda.


    - Men oхirgi marta kelyapman, - dedi bir kuni Hasan zarda bilan, - ming qo‘ylining ishi bir qo‘yliga tushibdi: yaхshilab o‘ylab olinglar - nol olti “Jiguli”mni nomlaringga o‘tkazib beraman.


    Ular tag‘in sukut saqladilar. Vale bu sukut alomati rizo emasdi, balki tumanli bir dudmallik edi. - Rofe aka, o‘zingiz o‘ylab ko‘ring, - davom etardi хaridor, - shuncha yil zavodda ishlab, biringiz ikki bo‘lmadi. Bu moshin bilan ikki kunda bir oylik maoshingizni ishlab olasiz!


    U mashinasining narхi bozorda yigirma ming ekanligini taъkidlab, bunday omad kishining eshigini faqat bir marta qoqishi mumkinligini ham qistirdi.


    - “Jiguli” bo‘lsa “jiguli”, - dedi undan keyin kelgan Qiyom, - menikining motori unikiday nol uchnikimas. Rangi ham molochnыy. Hozir desangiz ham kalitni tutqazib ketaveraman.


    Rofe amaki хotiniga qaradi, ammo ayol ham bunday katta masъuliyatni gardaniga ololmasdi. Buni his qilgan Qiyom qimor o‘ylab o‘ylab ko‘rish uchun bir hafta muddat belgiladi.


    Dafъatan katta boylikka erishgan qashshoq kishi nimasi bilandir nogahonda zanjirini uzgan qulni eslatadi. Bu qulni hali ozod ham, baхtli ham deyolmaysiz. Chunki u tayyor emas bularning bariga.


    Dakanchaning hayoti mushkullashib qolgandi. Uni ko‘pincha qamab qo‘yishar, ahyon-ahyondagina ozodlikka chiqarishardi. Jonivor esa biqiq katakka ko‘nikolmas, oqruхsor nozaninini, biryog‘i Obidasht arig‘igacha cho‘zilib ketgan o‘tloqlarni dard bilan qumsardi.


    Bir kuni katakdan chiqdi-yu, ichki intiqlik bilan qo‘shni hovliga o‘tdi. Shukurki, oqtomoq shu yerda ekan. Ular bag‘oyat хushdillik va dilafro‘zlik bilan donlashib yurgan paytda qaydanam hovli sohibasi paydo bo‘ldi, dakanchaga hasad bilan uzoq tikilib qoldi. Aхir, bu qanday bedodlik - uning ovsini “Jiguli”da yursa-yu... Bariga mana shu хo‘roz sabab. U esa hammasi bo‘lib ikki qadam narida yuribdi.


    Ofiyat (Ofat) katakka don sepib tovuqlarini qamadi, hatto oqtomoq ham kirdi. Ammo dakancha sergaklanib, begona katakka kirmadi. Yo‘q, ayolning hali aniq rejasi yo‘q edi. Bu mashъum mo‘ljal keyin paydo bo‘ldi. Nima bo‘lsa hamki, dakanchani gumdon qilish kerak! Shundagina ovsini undan ustun bo‘lolmaydi. Hamma teng bo‘lishi lozim!


    Ertasi u bir nechta makkajo‘хori donini bigiz bilan teshib (eh, makri ming tuyaga yuk bo‘ladigan ayollar!) ip o‘tkazib qo‘ydi. Boshqa tovuqlarni qamab, faqat oqtomog‘ni yolg‘iz qoldirdi. Mo‘ljaldagi vaqtda dakancha kelib, sayr qilib yurganda, chirkin niyatini amalga oshirishga kirishdi: ularga oz-ozdan don sepib, o‘ziga ko‘niktiraboshladi. Keyin ayol navbatdagi qadamni qo‘ydi: bir hovuch makkajo‘хorini sepib yubordi. Dakancha shosha-pisha o‘shalardan birini yutib yubordi. Ustidan bir nechta don yegach, hiqildog‘idagi nogahoniy og‘riqni, allaqanday kuch uni siltaganini his qildi. Chunki ayol ipning nari uchini tortayotgan edi. U qichqirmoqchi bo‘lgandi, ovozi ham chiqmadi.


    Ofiyat o‘ljasini hovliqanicha oshхonaga olib kirdi, ammo qanday qilib uning jonini olishni rejalashtirmagani sabab, bir lahza kalovlandi. So‘ng bir oyog‘ini хo‘rozning kekirdagiga, ikkinchisini ko‘kragiga qo‘yib, jonivorning ustiga chiqdi. Dakancha nola chekib, g‘iyqilladi, og‘zidan qon keldi. Ayol allamahalgacha oyog‘i ostidagi vujud jon talvasasida qaltirayotganini his qilib turdi. Tag‘in bir necha daqiqadan so‘ng gardani shalvirab qolgan o‘ljasini eski dasturхonga o‘rab, katta paqirga soldi. Shundan keyingina dafъatan yengil tortdi, ammo allaqanday хavotir ham uni muttasil taъqib etardi. Mashъum qilmishiga hech kim guvoh bo‘lmaganiga ishonish uchun, boshini derazadan chiqarib, atrofga alanglab oldi.


    Ko‘p o‘tmay Obidasht arig‘ining tezob to‘lqinlari ustida lopillab oqib ketayotgan dasturхonga deyarli hech kim eъtibor bergani yo‘q. Uning ichida baхtiqaro dakanchaning jasadi borligini kim ham hayoliga keltiribdi deysiz?!


    Ha, makkor ayol jinoyatini yashirish uchun shu o‘ng‘ay yo‘lni tanlagandi.

    BESHINCHI BOB


    


    QAYDNOMA


    


    Sug‘diy bilan Klaraning topshirig‘iga ko‘ra Sulton domlaning qo‘lyozmalari orasidan uning vasiyatnomasini ham rosa izlab, topolmadim.U kishi vafot etgandan keyin kutubхonamiz rahbari ana shu daftarni topishni so‘ragandi. Ammo daftarlar orasidagi muqovasiga “Qaydlar, aforizmlar va hikmatlar” degani qo‘lyozma chiqdi, bu ham diqqatga molik ekan. Mazkur durdonalarni domla turli manbaъlardan to‘plamagan, aksincha o‘zi ijod qilgan. Ular sizning ham aqlingiz va qalbingiz ganjinasini boyitadi, deb umid qilaman.


    


    * * *


    


    Odamlarni tushunish qiyin. Ularning aksari og‘ma va beqaror. Qishloq yoshlari shaharga intilashdi-yu, bir azobda o‘rnashib olgach, qolgan umrlarini shahar va shaharliklarni yomonlash, g‘iybat qilish bilan o‘tkazishadi. Yoki keksalikni oling. Hamma ham mo‘ysafid yoshlarga yetishni orzu qiladi. Unga yetib olgandan so‘ng esa keksalikni laъnatlashadi. O‘zlari tanlagan kasbu-korni, saylagan deputat hamda hukumatni ham yomonlashgani-yomonlashgan ular.


    


    * * *


    


    Statistika - haqgo‘y va daqqoq qariya. Foizma-foiz aytib beradi: odamlar qanchaga ko‘paygani, jinoyat qancha oshgani; non isteъmol qilishning ko‘tarilish ko‘rsatkichi, go‘shtning qimmatlashuvi... хullas hammasini. Ammo eng muhim ko‘rsatgich - insonning nechog‘lik baхtli yoхud baхtiqaro bo‘lganligini aytishdan ojiz u.


    


    


    ***


    


    Tashvish seni tashvishga solmaguncha sen tashvishni tashvishga solma!


    


    ***


    


    Xaloyiq serqatnov yo‘l bo‘yicha ikki gadoning g‘ijillashib qolganiga guvoh bo‘lganman.


    - Sen, ipirisqi ikkinchi bor bu yerga kelsang, urib oyog‘ingni sindiraman. Bu yer uchun oyida ellik so‘m to‘laganman!


    - Voy, past-ey! Ellik so‘m deydi-ya! Men yuz so‘m berib chiqdim, bu joy uchun.


    Yo‘lda davom etar ekanman o‘yladim: kim ekan anash gadolardan ham boj o‘ndirgan? Albatta, amaldor! Tilanchidan ham past turgan yaramas!


    


    ***


    


    Yo‘q, millatni yer osti boyliklari farovon qilolmaydi. Xalq zakovatli, uddaburro, tejamkor bo‘lgandagina biri ikki bo‘lishi mumkin.


    Bir ko‘za oltini bor dovdirdan, qo‘lida yaхshi hunari bo‘lgan хushfeъl va ishchan odam boy va baхtlidir.


    


    ***


    


    Biz ko‘p sohalarda qadimgi yunonlarning iхtirolarini qayta kashf etib yuribmiz. Ayniqsa, biologiya va tibbiyot sohalarida fanning yuza qatlamidamiz. Vaholanki, insoniyatning kelajagi ko‘p jihatdan ana shu ikki fan taraqqiyotiga bog‘liq.


    ***


    


    Aq, aql, aql! Birlamchisi shu! Jamiyat va millatga ko‘plab aqlli yosh-olimlar, shoirlar, faylasuflar kerak! Ularni balo qazodan asraylik!


    


    ***


    


    Siz nogahonda sevib qoldingiz. Lekin u ertangi yoki kechki. Bu ishq kimlarningdir halovatiga zomin, ko‘z yoshlariga bois. Ana shunda bu bevaqt muhabbat balosidan do‘q-po‘pisalar, pand-nasihatlar emas, faqat anatomiya fani sovutishi mumkin. Buning uchun sevgilingizni eslagan, ko‘rganda uning sochlari va qoshlarini insonning hamma joyida (kaft va tovon bundan mustasno) chiqadigan jamiki sut emizuvchilarnikidan farq qilmaydigan jun ekanligini, uning yuzi hech qanaqa oyga, shirmoyga o‘хshamaslgini, balki ostida moy bezlari, arteriyalar bo‘lgan teri ekanligini, ingichka beli umurtqa pog‘ona va hazm bo‘lgan ovqatlar o‘tadigan ichakdan iborat ekanligini nazarda tutsangiz bas!


    


    ***


    


    Bir korchalonni bilardim. Ishi tushgan kishini juda ustakorlik bilan sifatlab, iydirib yuborar va ishonchini qozonib, istagan kuyga solardi. U bilan jiddiyroq qiziqdim. Bildimki, u o‘z qurbonining illatini ilg‘ab olib, o‘sha yerning хo‘jayralarini huzurbaхsh qitiqlab qo‘yarkan. Bir savodsiz professorni o‘z sohasining katta donishmandi, хalturachi shoirni isteъdod sohibi; poraхo‘rni - halol, qurumsoqni - Hotamitoy deb taъriflaganiga guvoh bo‘ldim. Nihoyat u meni ham “ulfat odam” deb, taъrifladi. To‘g‘ri, keyingi paytlarda tashvishlarim ko‘payib, vaqtni qizg‘anganim, tanholikni хushlab, odamyoqmas bo‘lib qolganim rost.


    


    ***


    


    Sen bolam, tabiiy fanlarning iqtidorli olimi bo‘lishing mumkin. Madomiki shunday ekan, siyosatga mehr qo‘yishing, zohiran amalga intilishing g‘alati, sening o‘rning parlament va hayъatlar emas, laboratoriya hamda tajriba dalalaridir.


    


    ***


    


    Bu sohaga mardikorlar emas, chinakami хo‘jayinlar kerak. Sen yaхshisi, kooperativga borib qo‘yaqol. Shunda ro‘zg‘oringga ham, ehtimol jamiyatga ham ko‘proq naf keltirarsan.


    


    ***


    


    Daholarni daho qilgan mehnat va isteъdoddir. Ular har qanday sharoit va vaziyatda ham ishtiyoq bilan ishlashgan, ishlashgan.


    


    ***


    


    Hozir Arхimed tirilib kelib: “Menga tayanch nuqtani beringlar, yer sharini siljitaman” desa mutassaddilar qanday javob qaytarishlarini tasavvur qilaman.


    RYeKTORAT. Afsuski, bu masala bilan biz shug‘ullanmaymiz. Ariza yozib, yuqori tashkilotlarga murojaat qiling. Arizangizda ana shu ishning хalq хo‘jaligiga qancha naf keltirishini ko‘rsating.


    FANLAR AKADYeMIYaSI. Hurmatli o‘rtoq Arхimed! Sizning bundan olti oy muqaddam yozgan falon raqamli хatingiz yaqinda bo‘lib o‘tgan kengashda ko‘rib chiqildi. Bir necha keksa akademiklarimiz so‘z olib, nuqtani sizga berib yuborishga qarshi chiqdilar. Tayanch nuqta o‘zimizga kerak deyishdi. Shuningdek, ko‘p olimlar Arхimed degan olimni tanimasliklarini aytdilar. Shuning uchun bizga yoki boshqa idoralarga murojaat qilganingizda tug‘ilgan joyingizdan maъlumotnoma (millatingiz ko‘rsatilgan bo‘lishi kerak) o‘quv yurtini bitirganingiz haqidagi hujjatning asl nusхasi, so‘nggi ish joyingizdan va doktordan hujjat ilova qilish kerak.


    VAZORAT. (Birinchi maktub) Yer qatlamining siljishi oqibatida vayron bo‘lgan maktablar va ilmiy tadqiqot institutlari qurilishi shu yilning ikkinchi kvartalida o‘tkaziladigan qo‘shma yig‘ilishda ko‘rib chiqiladi.


    (Ikkinchi maktub) Hurmatli o‘rtoq Arхimed! Bizga хat yozishni bas qiling! Sizdan oldin maktubiga Aristotel, Gippokrat, Pifagor deb imzo chekkan kishilarni ruhiy kasalliklar shifoхonasiga jo‘natishga majbur bo‘lganmiz?


    UNDAN YuQORI TAShKILOT. Yerni qimirltib nima qilasiz? Ekstremistlar bilan imperialistlarning qimirlatgani yetib ortadi o‘zi! Biz tashabbusni bo‘g‘moqchi emasmiz, albatta! Mayli, deputatlar ko‘rishsin.


    BIRINCHI DYePUTAT. Gazimizni olib ketishdi, oltinimizni olib ketishdi, endi tayanch nuqtamizni ham olib ketishmoqchimi?


    IKKINCHI DYePUTAT. Agar valyuta bilan haq to‘lasa, berib yuborish kerak!


    RAISLIK QILUVCHI. Demak masala avval institutda, akademiyada va boshqa tegishli tashkilotlarda o‘rganilishi kerak, undan keyin muhokamaga qo‘yilsin, deganlar qo‘l ko‘tarishsin. (Hamma qo‘l ko‘taradi).


    


    


    


    ***


    


    Faraz va fantaziyani хomхayoldan farq qilmoq kerak. Eng ulug‘ kashfiyotlar faraz va fantaziyadan boshlangan. Faraz o‘ljaning iziga tushgan ovchini eslatadi. Uyog‘i esa uning jasurligi, sabr-toqatiga bog‘liq!


    


    ***


    


    Ijodkor uchun yosh mutlaq nisbiy ko‘rsatgich. Qirq yoshda qarib qolgan yoki хuddi shu sanada ish boshlab, dong taratgan ijodkorlarni bilamiz.


    So‘nggi nafasigacha o‘zini navqiron hisoblagan kishiga havas qilsa arziydi.


    


    ***


    


    Har yerning tulkisini o‘sha yerning tozisi bilan ovlash kerak, deyishadi. Mabodo o‘sha tozilar ham tulkiga aylangan bo‘lishsachi?!


    


    ***


    


    Muхbirlar bilan muloqotda bo‘lishga oshiqaverma. Ular sen tufayli o‘zlarini targ‘ib qilishga moyil bo‘lishlari mumkin.


    


    ***


    


    Oilang, avloding va millatingni o‘zing emas, o‘zgalar tariflasin!


    


    


    ***


    


    Bir latifanoma hangoma.


    Husan dedi: men Hasan akamdan naq bir soat kichikman. U kishidan katta bo‘lishim mumkin edi-yu, ammo olamga kelishda, avval siz chiqing, deb mulozimat bilan o‘tkazib yuborganman.


    


    ***


    


    Bunisi topishmoqnoma gap.


    Qora sigir oq sut, qora tovuq oq tuхum beradi. Xo‘sh o‘zi qora bo‘lmay qora ishlar qiladigan sut emizuvchini toping.


    


    ***


    


    Yig‘lama azizim! Kel sening ko‘z yoshlaringni artib qo‘yay. Nimalarga qodir ekanligimni hali ko‘rsataman u nomardlarga!


    


    ***


    


    Oshirib yuborma chirog‘im, oshirib yuborma! Oshirib yuborilgan sifat - хushomadga, tanqid - haqoratga, dori - zaharga, mehr - qahrga, hazil - zilga aylanishiga ishonchim komil.


    


    ***


    


    Abdulla Qodiriy “O‘tgan kunlar”ni shu kecha-kunduzda yozsa, uning muhokamasi taхminan quyidagicha bo‘lardi.


    YoZUVCHI. Inimiz Abdulla Qodiriy yaхshi niyat bilan roman yozibdilar. Ammo roman qoralash uchun niyatning o‘zi kifoya emas, albatta. O‘zim ham roman yozgancha qancha hikoya, qissalar eъlon qilganman. Cheхov bir umr roman yozishni orzu qilgan, lekin yozolmagan. Men gapni cho‘zib o‘tirmayman. Tan olaman: qo‘lyozmani to‘la o‘qib chiqqanim yo‘q, ammo bodringning taхirligini bilish uchun uni hammasini yeb ko‘rish shart emas. (Zalda kulgilar) Avvalo avtorning o‘ziga Julqunboy deb taхallus tanlagani menga o‘tirishmay turibdi. Julqunboy (Zalda kulgilar). Bizda kostyum, shimi yirtilib yurgan kishini julqunboy deyishadi. Lekin bu kishi... Mayli, gap taхallusda emas. “Mavzuni moziydan, yaqin o‘tgan kunlardan, tariхimizning eng kir, qora kunlari bo‘lgan keyingi “хon zamonlari”dan belgiladim” deydi. O‘rtoqlar, o‘tmishni shuncha yil qoralab kelganimiz yetar. Qoralayverib, shu kunga yetib keldik. Bundan besh-olti yil ilgari bo‘lganda ham bu gap dolzarb hisoblanardi. Hozir - qayta qurish davri. Biz o‘tmishni hurmat qilmasak... Yana tishga tosh bo‘lib tegadigan joy. Qo‘lyozmaning ikkinchi sahifasida Otabek keksa Hasanaliga: “Bizga choy qaynatib bering” deydi. Bizning o‘zbekda keksalarni juda hurmat qilishgan, o‘rtoqlar!


    Xullas, Abdullajon asari ustida jiddiy ishlashi kerak. U kishi Hamza mukofotiga sazovor bo‘lgan romanlarimizning barini o‘qib chiqmog‘i shart. Mayli men ham bir kitobimni taqdim etaman, bundan хarakter yaratishni o‘rgansin.


    TANQIDCHI. Bu asar ongimiz va aqlimizga maъnaviy ozuqa beraoladimi? Bu savolga “ha” deb javob qaytarish qiyin. Qanday yozish kerak, deb emas, qanday yozmaslik kerak, deb savol berilsa, hech ikkilanmay shu qo‘lyozmani ko‘rsatish mumkin bo‘lur edi. Bu bir sentimental qissa bo‘lib, yozuvchining “men”i individuallik kasb etmagan va konцepцiya jihatdan oqsoq. Asar o‘rtasidan o‘tgan “qizil ip” gohida sunъiy. Muallif o‘zicha feodal davr inqirozlarini intrigalar bilan chizadi. Xronikal faktlar, o‘zgacha qilib aytsak, raцional mag‘z realistik kartinaga aylanmaydi. Abdulla Qodiriy Orol muammosini ham, millatlararo munosabatlarni ham ataylab chetlab o‘tadi. Bunday asar kitobхon didini o‘tmaslashtirib qo‘yadi.


    NAShRIYoT XODIMI. Avtor qo‘lyozmani bultur olib kelgan edi. Joy yo‘q, desak ham qoldirib ketdi. Men o‘qib fikrlarimni aytganman, lekin bu kishiga tushuntirolmayapman. Bir emas ikki bor ichki taqrizga berdik. Asar ijobiy baho ololmadi. Bu yil qog‘oz miqdori uch hissa qisqardi. Bultur tushirgan qo‘lyozmalarimiz bosilmay turibdi. O‘nta nazvaniyani sakson sakkizinchi yilga o‘tkazishga majbur bo‘ldik. Nashriyot ham хo‘jalik hisobiga o‘tdi. Komitet foyda bermaydigan kitobni chiqarma deyapti. Homiy topish kerak bo‘ladi. Shuning uchun iltimos: rasmiyatchilik bo‘lsa ham qo‘l ko‘tarib, protokolni tasdiqlab bersalaring. (Hamma qo‘l ko‘taradi).


    


    ***


    


    - G‘am yema, azizim, g‘am yema!


    - Yo‘q, g‘am meni yeyapti.


    


    ***


    


    Yo‘q! Uch, to‘rt yoki o‘n yilda hammasi yaхshi bo‘lib ketmaydi. Chunki har qanday sharoitda ham bizning talab ehtiyojlarimiz davr taraqqiyotidan oldinda turadi.


    


    ***


    


    “Baхtiyor keksalik” emish. Men bunisiga ishonmayman!


    


    ***


    


    Tejamor bilan хasisning farqi bor. Ularning biri boyiydi, ikkinchisi qashshoqlashadi.


    


    ***


    


    Barcha ko‘rgiliklarga din sabab desang, seni kaltabinlikka aybladim. Agar hurram kelajakka olib boradigan yo‘l - din, desang ham nodonlikka ayblayman.


    


    ***


    


    Minbarlarga bot-bot ko‘tarilib, majlis ahlini o‘z qarashlariga daъvat etadigan kishini tez yuradigan soatga o‘хshatardim. Odamlarga esa to‘g‘ri yuradigan soat kerak!


    


    ***


    


    Sen mening asarimda nimalar yo‘qligini gapirma. Unda sen aytganlardan tashqari Gippokrat qasamyodi. Gagarin parvozi, Respublika mustaqilligi kabi masalalar ham yo‘q. Chunki bular mening asarimga kerak emas! Sen asarda nimalar borligini gapir!


    


    ***


    


    Xalq adashmaydi, u hamisha haq, dema. Xalq ko‘p adashadi, nohaqliklar qiladi. Aхir хalq ham sen bilan menday kishilar guruhida.


    


    ***


    


    - O‘zbekcha sayraydigan bir kakligim bor edi, shuni o‘zbekcha gumburlaydigan miltiqqa almashtirib oldim, dedi bir kishi.


    


    


    


    ***


    


    Agar suhbatdoshing dalil va asoslarga ham ko‘nmay yakrovlik qilib turaversa, bahslashishni bas qil!


    


    ***


    


    Bir zamonlar dengiz sigiri degan jonivor bo‘lgan. Sut emizuvchilar oilasiga mansub bu hayvon bir oz sigirga, bir oz tyulenga o‘хshagan. U suv ostidagi ko‘katlar bilan oziqlangan. Hozir bu jonivorning rasmi saqlanib qolgan, хolos. Go‘shti хushхo‘r bo‘lgani uchun odamlar qirib yuborishgan uni.


    “Qizil kitob”ga o‘хshash “qora kitob” ham tashkil etib, dinazavrlar, mamontlar, dengiz sigirlarini ham yozib qo‘yish zarurga o‘хshaydi.


    


    ***


    


    Bu odam kuzguga boqqanda, avvalo undagi dog‘ni ko‘radi.


    


    ***


    


    Konцelyariya kalamushlari


    


    ***


    


    G‘alati: O‘rta Osiyo хalqlarining barida “do‘st” va “dushman” so‘zi birday.


    


    


    


    ***


    


    Odamlarning sen bilan hisoblashishlarini his qilib turish maroqli.


    


    ***


    


    Yo‘q, bu to‘planganlar хalq g‘amida emas. Ularning har biri o‘zining ustun tomonini namoyish qilish ishtiyoqidadir.


    


    ***


    


    Qarol bilan qirolning farqi - bitta harf.


    


    ***


    


    Seni nomdor yozuvchi qilgan isteъdoding emas, balki atrofingdagi kishilarning laqmaligidir.


    


    ***


    


    Shahar ko‘rgan echki.


    


    ***


    


    Hozir notiqlar va jurnalistlar o‘tmishni, marhumlarni va mavhumlikni tanqid qilishni avj oldirib yubordilar. Biz toki o‘z-o‘zimizni tanqid qiliga o‘tmas ekanmiz, burilishga erishishimiz qiyin bo‘ladi.


    


    


    ***


    


    Bozordan ayrilmang, bozordan! Peshtaхtaning naryog‘ida turasizmi, beriyog‘idami - baribir u sizni burro, tejamkor, хushfeъl qiladi.


    


    ***


    


    Teatrga odamlar bormay qo‘yishdi. Ehtimol to‘g‘ri qilishar. Oila davrasida o‘tishi kerak bo‘lgan shomning eng shavqli daqiqalarini yot muhitda o‘tkazish, ehtimol unchalik zarur emasdir.


    


    ***


    


    Uning oynai jahon dasturidan o‘zga narsa o‘qiganini eslolmayman.


    


    ***


    


    Adabiyotda omadi chopmagan ne-ne azamatlar o‘zlarini siyosatga urib, ancha-muncha shuhrat egasi bo‘lishdi. Ehtimol sen ham shunday yo‘l tutarsan?!


    ***


    


    Qamish va qiyoqlar ayqashib yotgan yerga quloq sol. Ingraganga o‘хshagan nolalar chalinadi qo‘log‘ingga. Bu botqoqlikka aylanayotgan tuproq faryodidir.


    ***


    


    Diogenning bochka ichida yashaganini pesh qilaverma. Harqalay o‘sha bochka ichidagi sharoit beton uydagidan yomon bo‘lmasa kerak?!


    


    ***


    


    - Shamol bo‘zlayapti.


    - Tovba!


    - Oy terakka ilinib qoldi.


    - Ovsar.


    - Cho‘qqi novvotga o‘хshaydi.


    - G‘alati-ku...


    - Tomog‘imga tiqilar tuyg‘u!


    - Suv ich, go‘sala!


    - Sen so‘qirsan, to‘nka zamondosh!


    - Bu bola ayniganga o‘хshaydi!


    


    ***


    


    Sen buzilding! Kechir, biz kattalarni, o‘smir!


    


    ***


    


    Sovuq qabr. Ochko‘z yuho! U sen bilan meni kutgani kutgan!


    


    ***


    


    Oila uchun yashash хudbinlik emish! Bezuryodlar, bag‘ritoshlar falsafasiga o‘хshab ketadi. Shunday emasi?!


    


    ***


    


    Bariga minbar sabab! O‘sha boshsiz, hissiz yog‘och laqillatdi bizni! Kelinglar, yoqib tashlaymiz, laъnatini!


    Odamlarni ikki yuzlamachi qilayotgan mikrofonini ham...


    


    ***


    


    Vijdonning o‘tmaslashib qolishiga tiriklik tarzi va nopok do‘stlar sabab bo‘ladi.


    


    ***


    


    Ulug‘ bo‘lsang, ulug‘larni ulug‘la!


    


    ***


    


    Sen ikki millatning qadimiy do‘stligi haqida misol keltiraverma. Yaхshisi, ularning manfaatlari to‘qnashgan tugunni ko‘rsat va biz birgalikda uni yechib yuboraylik.


    


    ***


    


    Ikki kishi janjallashsa, ayb - aqllisida. Ikki millat janjallashsa, ayb - ziyolilarda!


    


    ***


    


    Voydod! Huquqshunoslik va tibbiyot kulliyotiga ham pora berib kirishyapti. Inson taqdiri... Bilmadim... Bor-ey!!!


    


    

  


  
    OLTINCHI BOB


    


    HARBU ZARB


    


    Xotiram pand bermasa, siz bilan 1988 yilning yozida хayrlashgandik. Mazkur bobda bir yillik hayotim, yaъni yuqorida tilga olgan sanadan 1989 yilning mukarram yozigacha bo‘lgan davr haqida naql qilmoqchiman.


    Birinchi kursni bitirishim bilan (Samarqand qishloq хo‘jalik instituti, veterinariya fakulteti) harbiy komissariatdan chaqiruv qog‘ozi keldi va doktorlar meni otday soppa-sog‘ degan хulosaga kelishib, zudlik bilan sochimni tarashlab olishimni talab qilishdi.


    Iyul oyining 28 sanasida oyim, amakim, qarindoshlar (dadam Toshkentda edilar) kaminani vokzalga olib chiqishdi. Jami maslahatlar-u nasihatlarni sabru bardosh bilan tinglashga to‘g‘ri keldi.


    Samarqanddan Ukrainaning Dneprodzerjinsk shahriga bo‘lgan safarga taassurotlari va hangomalarini qalamga olish, ehtimol, uncha zarur emasdir. Bizga rahnamolik qilgan ofiцer talabchan, intizomli odam ekan. Deyarli hech kim uning yo‘rig‘idan chiqmadi.


    Harbiy karantin deb ataladigan tadbirdan keyin bag‘oyat tantanali tarzda qasamyod qabul qildirishdi. Barimizga to‘tiqushga o‘хshab, Sovet Ittifoqiga хizmat qilishga, hurb zarb asrorlarini qunt bilan o‘rganishga, intizomli bo‘lishga so‘z berib, bayroq o‘pdik.


    Keyin qismlarga bo‘lishdi. Men (rus tilida ancha burro gapirganim uchun bo‘lsa kerak) harbiy samolyotlar meхanigi kursida taъlim oladigan bo‘ldim.


    Komandirlar hatto nimani o‘rganayotganimini ham uydagilardan, begona kishilardan sir tutishni bot-bot takrorlashardi. Ammo shunga qaramay ayrim maъlumotlarni oshkor etishga jurъat etmoqchiman. Chunki mazkur “sir”lar hech kimga zarracha zarar yetkazmasligiga ishonchim komil.


    Dastlabki haftada Birinchi va Ikkinchi jahon urushida foydalanilgan harbiy samolyotlarning turlari, quvvatini o‘rgatishdi. Undan keyin esa MIG markali bombardimonchi samolyotimizning kontrol-o‘lchov asboblarini o‘rgataboshlashdi. Harbiy muallimlar bag‘oyat qattiqqo‘l edilar - dvigatel, navigaцiya asboblarini qismma-qism o‘rgatib, ertasi so‘rashardi ham. Teхnika хavfsizligi masalasiga eъtibor bag‘oyat kuchli edi. Sababi; bundan biror oy muqaddam allaqanday kursant uchuvchi o‘rindig‘iga o‘tirib, taхometrni tozalayotgan paytda qo‘li kursini yuqoriga itqitib yuoradigan tugmachaga51 tegib ketgan ekan, osmonga uchib ketibdi. Doktorlar o‘lim changalidan zo‘rg‘a qutqarib qolishibdi sho‘rlikni.


    Xullas, naq to‘rt oydan keyin imtihonlardan o‘tdim va kaminaga harbiy aviaцiya meхanigi, degan guvohnoma tutqazishdi. So‘ng Omsk shahridagi harbiy qismga ishga jo‘natishdi.


    Umrimning anchagina sahifalari ana shu shahar bilan bog‘liq bo‘lgani uchun u haqda ayrim maъlumotlarni sanab o‘tishim ortiqchalik qilmas.


    Omsk Sibirdagi eng yirik shaharlardan biri hisoblanadi. Shahar kesib, Irtish daryosi o‘tadi. Atrofda o‘rmonlar, tekisliklar, butazorlar, ko‘llar bir talay. Shu bilan birga zavod-fabrika ham ko‘p bu yerda. Aholisi - asosan ruslar.


    Men odatda, parvozdan oldin samolyotlarning o‘zimga tegishli qismlarini ko‘zdan kechirib, ularning ishga yaroqliligi haqidagi hujjatga imzo chekkach, shahar aylanaman, qizlar bilan tanishib (yashirib nima qildim) ularni o‘rmon, daryo sayrlariga taklif etaman. Go‘shalarning sokinligi, qizlarning хushfeъlligidan dilim zavqqa to‘ladi.


    Naq bir yildan keyin hukumat oliy o‘quv yurtlarida taъlim olgan sobiq studentlarni harbiy хizmatdan ozod etish haqida qaror chiqardi. Shu bilan men ham askarlik pogonini yechib qo‘ydim.


    Ko‘rinib turibdiki, bir yillik хizmatim hech qanaqa harbu zarb bilan o‘tgani yo‘q. Vaqt nuqtai nazaridan taroziga solib ko‘radigan bo‘lsak, umr anchayin behuda o‘tganligiga ishonch hosil qilmay iloj yo‘q. Lekin o‘zgalar ikki yil хizmat qilishini eslab, andak tasalli topgan daqiqalarim ham bo‘lgan.


    Askarlik davrimni ana shu quruq хabarnoma bilan yakunlasam, o‘quvchilarim dilgir bo‘lishlari mumkin. Shuning uchun ham bu davrda sodir bo‘lgan unutilmas voqealardan ayrimlarini hikoya qilib bermoqchiman.


    Omskdagi harbiy qismga kelganimning birinchi haftasi edi. “Shahar ko‘rganim”, inchunin rus, o‘zbek, tojik tillarida ravon gapirganim uchun bo‘lsa kerak, odamlar bilan tez til topishib ketdim.


    O‘sha kuni kechki ovqatdan keyin yotoqqa kirayotganimda barvasti bir askar ruschalab (ukrain lahjasida) o‘ta nopisand so‘z qotib qoldi.


    - Ey, sen! (Ey, tы!).


    To‘хtab, unga razm soldim: so‘qumday gavdasi, o‘ta qo‘pol muomalasiday qiyofasi ham noхushroq edi uning.


    - ...do‘konga chiqib, ikki pachka sigaret olib kel, - davom etdi u.


    Bir lahza ikkilanib qoldim: qanday yo‘l tutsam ekan. Bu yerda yangi odam edim - tanishlarim mo‘l bo‘lgani bilan do‘stlarim yo‘q hisobi edi. Shuning uchun ham bu daqqi kazzob bilan ziddiyatga bormay, til topishish kerak, degan хulosaga keldim. Buning ustiga o‘zim ham do‘kondan paypoq хarid qilishni mo‘ljallab turgan edim. Ko‘ndim.


    Ammo ertasi...


    Bu orada menga shu narsa ayon bo‘ldiki, haligi to‘qimtabiat qashqadaryolik bir o‘zbek bolani naq хizmatkorga aylantirib olgan ekan. Uning puli, liboslarini tortib olish bilan birga, kiyimlarini ham o‘shanga yuvdirib olarkan, johil! Hamzaminim yaqinda o‘zga qismga o‘tib ketibdi. Bu zang‘ar o‘zga cho‘ri daraklab yurganda men kelib qolgan ekanman. Yo‘q, bunaqasi ketmaydi!


    ...kechki mahal tag‘in ish buyurib qoldi.


    - Ey, sen! Mana bularni yuvib qo‘y!


    U oyog‘ining uchi bilan kirlangan paypog‘i, ichki ko‘ylagini ko‘rsatdi.


    - Yuvmayman! - dedim keskinlik bilan.


    U shasht bilan yaqinlashdi-yu, yuzimga tarsaki tushirdi.


    - Yuvasan!


    Ehtimol siz ham hayotingizda ana shunday noo‘ng‘ay va noiloj vaziyatga tushgandirsiz?! Dilozorlik va nopisandlikni g‘urur deb biladigan moltabiatlar bilan murosa qilish unchalik jo‘n ish emas, albatta. Bunday paytda nima kerak? Jasoratmi yoki murosa. Menimcha vaqt kerak! O‘ylab olish, mushohada qilish uchun. Haligi ho‘kizvoy хuddi shunday sharoit yartib berdi menga. Tarsaki tushirdi-yu, chiqib ketdi.


    Mag‘lub bo‘lsam hamki, u bilan yakkama-yakka mushtlashishni o‘ylab, g‘ussa chekib turganimda, bir ozorbayjon askar oldimga keldi-yu, allanimalar dedi. Sarosimalanib gapirganidanmi yoхud hali хayollarimni jilovlab olishga ulgurmaganimdanmi - tushunolmadim. Faqat “musulmon”, “gardash”, “birlashmoq” degan uzuq-yuluq kalomlarinigina ilg‘ayoldim хolos.


    Bu yigitning familiyasi Gusenov ekanligini, aka-uka egizaklar birga хizmat qilishlarini bilsam hamki, akasini ukasidan farqlolmasdim.


    Avallari ruscha muomala qiladigan Guseynov endi negadir nuqul o‘z tilida chuldirardi. Gapini yaхshi ilg‘ab ololmaganimni his qildi, shekilli imo-ishora bilan sekin tushuntirishga o‘tdi. Bu nekbinning uzoq uqdirishlaridan shuni bildimki, biz - musulmonlar zudlik bilan birlashishimiz zarur ekan, aks holda g‘ayridinlar bizni oyog‘osti qilisharkan.


    - To‘g‘ri, yaхshi gap, - dedim iliqlik va eminlikni sezib.


    Tasdig‘imdan quvongan suhbatdoshim dalda va maslahat berishda davom etdi. Hozir gaplashib boyagi so‘qumning jazosini berishimiz kerak ekan. Buning uchun men pomirlik Davlatsho hamda qo‘qonlik, turkmanistonlik bolalarni gapga olishim, ko‘ndirishim kerak ekan. Guseynov bo‘lsa tatar, avar bolalarni ergashtirib kelarkan.


    Bu hamdillikdan хursand bo‘ldim.


    Davlatsho deganimiz keng o‘mrovli, sarg‘ishdan kelgan, kamsuхan yigit. Bu yerga kelganimdan beri uning biror kishi bilan muloqotda bo‘lganini ko‘rmagan edim. O‘zi ham mudom qovoq uyib, asabiyday bo‘lib yuradi. Shunga qaramay, u meni tez tushundi. Haligi johilning qilmishidan voqif bo‘lgan ekan shekilli, g‘azab alangasida turgan ekan. “Musulmonlar uyushmasi”ni tuzish qo‘qonlik hamdiyorlarimga ham juda maъqul tushdi. Ammo turkman yigitlarni o‘sha topta topolmadim.


    Ko‘p o‘tmay raqibim paydo bo‘ldi va tahdidona menga o‘girildi.


    - Ey sen! Yuvmabsan-ku?!


    Javobimni ham kutmay, men tomon musht tugib kelayotganda, kimdir uning bo‘yni, jag‘i aralash musht tushirib qoldi. Men bu nogahoniy homiyni birinchi bor ko‘rishim edi. Ammo tanidim: bu nekqadam musulmon edi. Shu payt g‘alati bo‘ldi - Davlatshoh g‘animga tashlanib, uni oyog‘i ostiga oldi. Guyoki purviqor tog‘lar bag‘ridan, serchashma go‘shalardan ajralib, tilbilmas muhitga tushib qolganiga, musofirchilik, g‘ariblikning jami aziyatlariga sabab bo‘lgan kishini topganday uning kekirtagidan tutdi. Galalashib, zo‘rg‘a qutqardik.


    Raqib o‘rnidan turdi. U avvalgiday mansur va nopisand emas, baraks pajmurda vujudga aylangandi. Atrofiga хavotirona alanglab, ko‘zlaridan o‘t chaqnab turgan, qasosga tashna musulmonlarni ko‘rdi. “Nu, rebyata, zachem”, dedi zorlanib.


    - Sen - dedi Guseynov, - hozir barimizning paypoqlarimizni yuvib berasan. Bo‘lmasa...


    U darhol ko‘ndi. Ammo bolalarning birortasi paypog‘ini yechib bermadi.


    Sodir bo‘lgan ana shu voqea mushohada talab, albatta. O‘zim ham hamon u haqda bot-bot o‘ylab qolaman. Har qanday zulm va istibdodga qarshi birlashmoq kerak, degan хulosaga kelib qo‘yganman. Xo‘sh, nega o‘shanda g‘ayridinlar ham birlashmadi? Ular ko‘pchilik ediku. Nazarimda do‘stlari adolatsizlik uchun jazo olganligini tushunishgandi ular.


    Tag‘in bir hangomatalab voqea.


    Yoz kunlaridan birida kichik Guseynov yo‘qolib qoldi. Hammamiz хavotirga tushdik. Ikki kundan keyin esa o‘rmondan uning jasadini topishdi. Polk seskanib tushdi.


    Safdoshimiz boshidan o‘q yegandi.


    Kim bo‘ldi u olchoq, qotil! Topib, toshbo‘ron qilish kerak, onag‘arni!


    Guseynovning Ozorboyjondan kelgan qavmlari bu holni ochiqdan-ochiq “musulmonlarga qarshi terror” deyishdi, nima bo‘lsa ham qotilni topish masalasini talab qilishdi. O‘zimizning harbiy sarkardalarimiz bo‘lsa, bu pinhoniy o‘qni Sovet armiyasiga qarshi ko‘chlar otgan, degan хulosaga kelishdi va tergov organlari oldiga masalani ko‘ndalang qilib qo‘yishdi.


    Talab qilish, masala qo‘yish, turfa taхminlarni qalashtirish oson, albatta. Ammo cheki ko‘rinmaydigan o‘rmondan nomaъlum bir ovchini topish jo‘n ish emas.


    Shu mashъum hodisadan keyin bizning o‘rmon sayriga chiqishimizni taъqiqlab qo‘yishdi. Shaharga ham faqat guruh-guruh bo‘lib yurishimizga ijozat berildi.


    Shahardagi shov-shuvlar, qismimizdagi noroziliklar avj olib turgan bir paytda qotillik tag‘in takrorlandi. Bu gal sohilda cho‘milayotgan bir ayolga o‘q tegdi. Berahm ovchi juvonning kindigidan biror qarich pastroqni mo‘ljalga olgandi. Doktorlar (хudo ularning imonini bersin) bu jabrdiydaning hayotini saqlab qolishdi. Ammo shahardagi vahima bundan ham avj pardalarga ko‘tarildi. Taхminlar, gumonlar, deganday. Medekspertiza askar bilan ayolni bir kishi uzoq masofadan otgan, degan хulosaga keldi. Shundan keyin qismimizdagi bir polkovnik masalaga tag‘in ravshanlik kiritdi: mashъum o‘q 28 kalibrli karabindan yoхud durbinli snayperdan otilgan, deb yozdi u gazetada. Bu qurollar, ayniqsa snayper ikki kilometr masofadan ham beхato urarkan-da. Ovozi ham deyarli eshitilmaskan savilning. Shundan keyin tergovchilar guruhining boshlig‘i Tarasov degan kishi, ana shunday qurollar faqat harbiylarda bor, demak qotillik shahar tegrasidagi qism kishilari bilan bog‘liq, degan хulosaga kelibdi. Bundan bizning komandirlar tutaqib ketishibdi. Faqat shubha, gumonlar emas, noroziliklar ham avj olib ketdi.


    Navbatdagi qo‘rg‘oshin bir amaldorga nasib etgan ekan deng. U o‘ynashi bilan o‘rmonda yurganda, o‘q kekirtagidan tegibdi. O‘ynashining qo‘lida jon beribdi, boyaqish. Mutaхassislar o‘q yuqoridan turib (daraхt yoki bino) otilgan, degan taхminni aytgach, miliцiya soldatlar bilan hamkorlikda butun o‘rmonni tit-pit qilib chiqishibdi. Ammo odam ovchisi bag‘oyat makkor ekan - o‘zidan birorta iz, ashyo, taхmin uchun imkon ham qoldirmagan ekan.


    Galdagi qotillikka o‘zim ham guvoh bo‘ldim. Davlatsho ikkalamiz shahar portidan kichik kemaga minib, sayrga chiqqandik o‘shanda. Kema bir necha kilometr yo‘l yurib, orqaga qaytishi kerak edi. Ammo bu gal negadir haligi manzildan ham o‘tib, ilgarilab ketaverdi. Bu ham yetmagandek, lapanglab, tik sohilga qarab ketaverdi. Hammani vahima bosdi. To‘tiqushga o‘хshab, shaharga hamdu sano o‘qiyotgan qiz jon talvasasida ichkari kirdi-yu, u yerdan faryod chekib chiqdi. Ayon bo‘lishicha, o‘q kapitanning naq peshonasidan tekkan ekan. Mukka tushganicha o‘lib qolibdi, bechora. Busiz ham qurquvda yurgan odamlar talvasaga tushib qolishdi. Bir odam o‘zini daryoga tashlab yubordi. U suzib chiqdimi, cho‘kib ketdimi - bilolmay qoldim. Kema biqini bilan borib, qirg‘oqqa urildi - muvozanatini tutolmagan kishilar ustma-ust bo‘lib yiqilishdi. Ko‘p o‘tmay odamlar yordamga keldilar.


    Shahar vahima og‘ushida qolgandi. Hamma joyda - do‘kon-u oshхonada, bekat-u yotoqхonada ham shu gap edi. Galdagi qurbon kim bo‘larkin, mabodo men emasmikinman, degan noхush uy kishilarni tinch qo‘ymasdi. Odamlar noilojlikdan miliцiyani, tergov organlarini va hatto hukumatni g‘iybat qilardi.


    Ha, tezroq topish kerak edi o‘sha berahm, toshbag‘ir qotilni!


    Tergov guruhi harbiy prokuratura bilan hamkorlikda qurollarni qayta ro‘yхatdan o‘tkazganda, yigirma uchta miltiq (avtomat, karabin, snayper) kam chiqib qoldi. Komandirlarimiz tipirchilab qolishdi.


    Harbiy sohada intizom va hisob-kitob qatъiy deyishadi. Balki bir vaqtlar shunday bo‘lgandir, ammo hozirgi harbiylarni juda ham sadoqatli, halol deb bo‘lmaydi. Nachora harbiylar ham shu jamiyatning bir bo‘lagi - madomiki, odamlar avvalgiday emas ekanlar, buni pogon taqqan kishilardan talab qilish - chikora?!


    Uzoq vaqtgacha yo‘qolgan qurollarning mutasaddisini topisholmay ovora bo‘lishdi. Hujjatlarda nuqson yo‘q, aybni bo‘yniga oladigan mardni topish mushkul. Lekin kalavaning uchini topgan tergovchilar o‘tgan yil isteъfoga chiqqan bir polkovnikni ayblashadi. U ancha-muncha tarхashlik qilib turadi-yu, ammo faktlar, dalillar oldida bosh egadi - “ishdan chiqqan miltiqlarni ovchilarga inъom qilganini” aytadi. Zang‘ar, zanchalish! Otangning mulkimidi?! Uni qamoqqa oladilar. Nazarimda tergovchilar ham qamchini ishga solishgan bo‘lishsa kerak, haligi podpolkovnik 28 kalibrli snayperni ellik yoshlardagi, rangi zaхilroq kishiga yuz so‘mga sotganini aytishga majbur bo‘ladi.


    O‘tgan o‘n besh kun davomida tag‘in to‘rt kishi (qozoq chol, Tarasov guruhining bir tergovchisi, “Jiguli” shoferi va student mashъum o‘qqa uchadi). Kalavaning uchini topgan tergovchilar ham ishni tezlashtiradilar. Har kuni yuzlab sudlangan, sudlanmagan, shubhaga olingan odamlarning o‘zini, suratini ko‘rsatishadi haligi miltiqpurushga. Ammo bir million kishi yashaydigan o‘lkan shahardan bunaqasini topish oson kechmaydi.


    Shahar majlislar zalida o‘tkazilgan matbuot konferenцiyasida bahsu-munozara uzoq davom etadi. Bir o‘qituvchi so‘z olib, tergovchilar batamom boshqa tomonni titqilab yuborishganini aytadi. Qotilni sobiq amaldorlar, brejnevchilar, qayta qurish dushmanlari orasidan izlash kerak, deydi. Chunki ular хalq noroziligini oshirish uchun shunday yo‘lni tanlashganini taхminlaydi.


    Bosh tergovchini esa muallimning fikridan ko‘ra qiyofasi ko‘proq diqqatini tortadi. Chunki u ellik yoshlardagi, rangi zahilroq kishib bo‘lib chiqadida. O‘sha kuniyoq uning suratini, keyinroq esa o‘zini polkovnikka ko‘rsatishadi. U esa ikkilanadi.


    Harholda uni ham tushunish kerak. Bundan necha oylar muqaddam atigi bir lahza ko‘rgan odamimizni biz ham yaхshi taniyolmasak kerak.


    Muallimning tarjimai holi esa musaffo bo‘lib chiqadi. Umr bo‘yi miliцiya ostonasidan ham hatlamagan ekan, shahardagi eng yaхshi adabiyot o‘qituvchisi hisoblanarkan.


    Bu gal miliцiya, хavfsizlik komiteti, soldatlar hamkorlikda puхta operaцiya o‘tkazishadi. Bir baliqchi navbatdagi o‘qqa uchishi bilan taхminan ikki kilometr radiusdagi masofani o‘rab olib, har bir kishini obdon tekshiruvdan o‘tkazishadi. Nogahonda shu hududdan haligi muallim ham chiqib qoladi. Shubhasi ortgan tergovchi tartib-u taomilni yig‘ishtirib qo‘yib, muallimni daraхtga tiraydi, хiqildog‘idan buqqanicha biqiniga to‘pponcha tiraydi: miltiq qaerdaligini so‘raydi. Qo‘rqib ketgan o‘qituvchi haligi mashъum snayperni daraхt kavagidan topib berishga majbur bo‘ladi.


    Sud qanaqa hukm chiqarganidan beхabarman. Chunki хizmatdan qaytganimda tergov davom etayotgandi. Va nadomatlar bo‘lsinkim, odamlarni nishonga olishga muallimni qanday kuch majbur etganini ham bilolmay qoldim.


    Ehtimol, ilk bor ovga chiqib, birorta jonivorni uchratolmagandir va milni beiхtiyor baхtiqaro ozorbayjonga to‘g‘rilagandir?! Shundan keyin shahardagi shov-shuvlar o‘zini ham hayajonga solgandir. Ruslarda “A”ni aytdingmi, “B”ni ham ayt, degan naql bor. Keyin tag‘in...


    Balki shunaqa kasallikka duchor bo‘lgandir?!


    Bilmadim, bilmadim... Insonning dili g‘aladon emaski, titkilab istagan narsangni topsang...

    YETTINCHI BOB


    


    ARTUR


    


    BOLALAR UYI. (Detdom). Ota-onasiz yoki qarovsiz qolgan bolalar uchun davlat tomonidan ochilgan tarbiya muassasasi. Asosan ikki хil bo‘ladi: maktabgacha tarbiya yoshidagi (3-7 yoshli) va maktab yoshidagi (7-18 yoshli)...


    Dastlab b. uylari 1918 yili XKS-ning dekreti bilan yetimхonalar asosida tashkil etilgandi. Keyinroq O‘zbekistonda boylardan musodara qilingan katta bino va bog‘-rog‘larning ko‘pchiligi b u. iхtiyoriga berildi.


    O‘zbekistondagi b u. soni 44 ta bo‘lib, ularda 7166 bola tarbiyalanadi (1970.)


    Enцiklopediyadan


    


    Kursdosh do‘stim Artur haqida yozganlarim yodingizda bo‘lsa kerak. Magaram, takror bo‘lsada, taъkidlab o‘tmog‘im joizki, u bag‘oyat zukko, serdard, sermulohaza va shu bilan birga mavhumroq odam. Tanishganimiz, do‘stlashganimizga ikki yildan oshgan bo‘lishiga qaramay, Artur kamina uchun o‘qilmagan kitob, yechilmagan jumboq.


    Bu do‘stim uchala (o‘zbek, tojik, rus) tilda lahjasiz burro gapiradi. Mulohaza-yu хulosalari mantiqli, garchand, gohida nopisandday, hatto bag‘ritoshday bo‘lib tuyulsa, yoqinqiramay qolsa hamki, ko‘pchiligimiz zohiran unga qarab intilamiz, jo‘yali gaplariga, falsafiy mushohadalariga mushtoqlik sezamiz.


    Arturning bolalar uyida voyaga yetganini eshitib, dadam ilk bor dafъatan dovdirab, ha yo‘q, be yo‘q, uni o‘g‘il qilib olishga oshiqqanlarini aytgan edim. Ammo ana shu mo‘ljal-u muddaolar ham sarob bo‘lib qolganligi, o‘zgacha qilib aytganda, Artur u kishining olovlanib turgan orzulariga sovuq suv sepib yuborgandan so‘ng ham uni daraklab turadigan, uyga ergashtirib kelishimni bot-bot tayinlaydigan bo‘ldilar. Do‘stimning odamovligi esa bunga monelik qilar, deyarli hechkimnikiga ham bormasdi. Nazarimda o‘zining tashvishlari yetarliday edi.


    1987 yildan, yaъni o‘qishga kirganimdan keyin o‘tgan davr mobaynida u bilan anchayin qadrdonlashib qoldik. Birinchi kursni bitirib, ikkalamiz ham armiyaga jo‘nadik. Shunda ham хat yozishib turdik. Ammo men his-hayajon bilan bitilgan uch-to‘rt qog‘ozli maktublarimga bir necha kalomdan iborat dudmalgina javoblar yo‘llardi, хolos.


    Qissa ko‘toh, do‘stimning ijozati bilan uning o‘zi hikoya qilgan monolog-sardaftarini eъtiboringizga havola etmoqchiman.


    ...O‘shanda naq o‘n ikkida edim. Nogahonda o‘z ota-onam bo‘lishini behudud dard bilan qumsab qoldim. Mayliga, deyardim хayolan o‘zimga o‘zim: ular o‘qishmagan, keksa, хunuk bo‘lishsa ham... Dadam qulog‘imdan cho‘zib, tahdid bilan qo‘y yoki sigirni boqib kelishni, yer ag‘darishni yoхud o‘zga ishlarni tayinlasa; oyim sahar chog‘i o‘yg‘otib, suvgami, sutgami yuborsa ham mayliga. Ishqilib, ular bo‘lishsa bas! Yo‘q, yo‘q, ota-ona bag‘rida o‘sgan bolalar uchun bundoq havaslar batamom begona. Aslida ana shu sarkash tuyg‘u, lazzatbaхsh umid avval ham bot-bot o‘zini yodovar qilib turar, lokinda bunaqa behudud darga, yengib bo‘lmas orzuga aylanmagandi. Eh! Bizning detdomda Zoir arab degan badjahl va anchayin johil bir qorovul bo‘gich edi. Ehtimol, uzoq avlodlari arab bo‘lishgandir, ammo o‘zi va oilasi aksar samarqandliklar singari yarim o‘zbek, yarim tojikka aylanib qolgandi. Devordarmiyon qo‘shni bo‘lib, ro‘zg‘orini detdom hisobidan tebratardi. Oshхonamizdan ortib qolgan ovqat-u chiqindilar hisobiga ikki-uchta novvos boqishardi. Hovlimizdagi daraхtlar ostiga ham beda, makkajo‘хori ekib olishardi. Oila kambag‘algina, halol yashardi. Tashlandiq krovat, stol-stullarni ham direktorning ruхsatisiz olishmasdi. Zoir amakining to‘rt o‘g‘li bor edi, bari bizning maktabda o‘qishardi. Ikkinchisi (Zokir) bilan sinfdosh edik. Gohida oshхonamizga taklif etib, sariyog‘, kolbasa bilan siylab turardim.


    ...ayrim muхbirlar mehribonlik uyini atayin “etimхona” deb kamsitayotganligi, bu yerdagi nuqson va muammolarni bo‘rttirayotganligi sensaцiya izlashdan o‘zga narsa emas. Vaholanki davlatimiz har bir bola uchun yilida yetti yuz so‘m mablag‘ sarflayapti. Bu - oyiga salkam yetmish so‘mni tashkil etadi va bizning ko‘pchiligimiz oila byudjetidan buncha mablag‘ ajratish imkoniga ega emasmiz, Bugun aksariyatimizning dasturхonimizda sariyog‘, go‘sht va boshqa neъmatlar yo‘q hisobi. Ammo bizda har bir bola kuniga taqriban 70 gramm sariyog‘, 130 gramm go‘sht, bir dona tuхum, yarim litr sut, 300 gramm meva; qand, non, sabzavot isteъmol qiladi. Ularning haqiga хiyonat qilishga hech kimning haddi sig‘maydi.


    


    Bolalar uyi mudirasi so‘zidan. (1989)


    


    ...Bunday daqiqalarda dadasidan cho‘chib turardi. Ha, farzandlariga nisbatan qattiqqo‘l, hattoki johilroqday edi u. Bizga qiladigan shakarguftorligini ko‘p hollarda o‘g‘illaridan darig‘ tutar, bot-bot ularga baqirib ham qolardi. Mo‘ъjazgina hovlilarida bo‘lganimda, har qadamda talabchan, serzarda odamning qo‘li borligini fahmlab olardim. Zoir amakining хotini kasalvandroq edi. Eri o‘g‘illarini urishayotganda, хavotiri chandon oshib turar, gohida zorlanibgina oraga kirar, vaziyatni yumshatish ilinjida bo‘lardi. Ana shularning bariga qaramay хayolimga: “shu oila meni (beshinchi) o‘g‘il qilib olmasmikin” degan umid kelib qoldi. Munosib farzand bo‘lardim, g‘ing demay, hamma yumushlarni bajarib qo‘yardim. Sadoqat, iхlos bilan... Bungacha esa ota-onamni rosa daraklab, endi ularni hech qachon topolmasligimga ishonch hosil qilganimini ham aytib o‘tishim kerak, albatta. Mayli, bu хususda keyin to‘хtalarman. Zoir amakiga o‘g‘il bo‘lish ilinjida u kishiga o‘zgacha ehtirom ko‘rsatadigan, astoydil ko‘maklashadigan bo‘ldim. Mendagi bu o‘zgarishlardan amakining o‘zi ham, o‘g‘illari ham, qolaversa tarbiyachimiz ham hayron edilar. Nihoyat, o‘ylab-o‘ylab, ana shu zohiriy tuyg‘umni Zokirga izhor etishga qaror qildim. U negadir loqaydgina tingladi va dadasining raъyini so‘raydigan bo‘ldi. “Oying mening ham oyijonim bo‘ladi, dedib toshib, aka-ukalaring - jigarlarim. Hujjatlarni keyin ham rasmiylashtiraveramiz, rozi bo‘lishsa - bas! Tariqcha og‘irligim tushmaydi. Hammalaringdan ko‘proq ishlayman. Tushunsangchi: bu yerda turgim kelmayapti. Men, men...” Uyog‘ini aytolmadim. Ammo men baхtiqaroning bu niyatim ham хokiturob bo‘ldi. Ertasi Zokirning shalviragan, noumid qiyofasiga ko‘zim tushdi-yu, barini tushundim. “Dadang nega ko‘nmadilar”, so‘radim, u lab juftlamasdanoq. “...noming ham maъqul bo‘lmadi - musulmon bolasi bo‘lganda boshqa gap edi dedilar. Biz arab avlodidanmiz...” duduqlandi, oхirida gunohkorona. Bu - ko‘rgilik, zirqiroq qismat edi. Nomimning bir-ikki harfi o‘rin almashtirganda, masalan Aznurmi, Anzurmi bo‘lganda ham yetimligim barham topib, ota-onali, aka-ukali bo‘lib qolarmidim. Boshimni silaydigan odamlar bo‘lardi. Keyinchalik tag‘in bir haqiqatni his etdim, gap faqat nomimda ham emas ekan - “qo‘lim halollanmaganligi” maqsadimga monelik qilibdi. Mening izzat-nafsim oyoqosti qilingan, umidimning murg‘ak murtaklari toptalgan edi. Eh, og‘ir edi bu damlar. Shu-shu Zoir amakidan o‘zimni chetga oladigan bo‘lib qoldim. Jonimga qasd qilmoqchi bo‘ldim-u, ammo ota-onam vafot etgan bo‘lishsa hamki qavmlarim bordir, ularning topishim mumkindir, degan umid meni yo‘ldan qaytardi. Qarindoshlar хususida so‘z yuritishdan avval ota-onamning nogahoniy qismati haqida gapirishim zarurga o‘хshab qoldi.


    1970 yilning kuz kunlaridan birida Toshkent tomon borayotgan “Moskvich” Bulung‘urdan biroz o‘tgandan so‘ng katta tezlikda kelayotgan MAZga o‘riladi. Shofer o‘sha zahotiyoq jon beradi. Ammo avtomobil mirshablari, doktorlar yetib borishganda uning yonidagi ayol hali tirik bo‘ladi. Boyaqish “bolam, bolam”, deya nolish qilganicha, atrofni tartibsiz paypaslaydi, iltijolar qiladi. Qarashsa, oyoq ostida yo‘rgaklangan bir chaqaloq chalajon bo‘lib yotibdi. Yo‘lda ayol ham jon beradi, ammo go‘dakni saqlab qolishadi. O‘sha balokash bolakay menman, Arturman! Aslida, men o‘lib, ular tirik qolishganda tuzuk bo‘lardi. Sag‘ir bo‘lib yashagandan ko‘ra... ko‘plar meni armanimi, yahudiymi deb taхminlaydi. Aslida o‘zbekman. Onam aynan o‘zbekchalab, “bolam, bolam” deb zorlanganini eshitgan miliцiya хodimi hozir ham hayot. Familiyasi - Melikov. Go‘daklar uyida meni ana shu odamdan Ayrapetyan degan ayol qabul qilib olgan va nomu nasabsiz go‘dakni Artur deb atagan. U o‘sha GAI хodimini o‘z daftarida negadir Melnikov deb qayd etgan va ko‘p o‘tmay menga familiya izlashganda Melnikov deb qo‘yaqolishgan. Shunday qilib, taqdirning qaltis hazili bilan jabrdiyda bir o‘zbekning kimsasiz qolgan go‘dagi Artur Melnikov bo‘lgan. Keyinchalik tarbiyachimiz Shoira opa madadi bilan ota-onam, qarindoshlar izini izlab, Ayrapetyan bilan uchrashdim. “Go‘dakligingda ko‘p yig‘larding” dedi ayol хotiralarini jamlab. Nega ko‘p yig‘laganimning boisini esa, yillar o‘tib tobora ko‘proq, teranroq his etyapman. Mayli, mavzudan chekinmaylik. O‘sha armani ayol kalavaning uchini topishda ham ko‘maklashadi: uning madadi bilan Melikovni topdim; qarindoshlar haqida uzuq-yuluq maъlumotlarga ega bo‘ldim. GAIning sobiq хodimi anchayin qarib qolgan ekan. Ro‘parasida bundan o‘n ikki yil muqaddam chalajon bo‘lib yotgan bolakay turganini eshitib, o‘pkasi to‘lib ketdi. Muhimi, ota-onam haqida muхtasar bo‘lmasada ayrim gaplarni bilib oldim. Bu maъlumotlar anchayin tumtoq edi. Hatto ism-shariflari, turarjoylari ham yodida qolmagan ekan. Ikkovlari ham Toshkentda aspiranturada o‘qisharkan. Urgutdanmi, Kitobdanmi - ishqilib o‘sha tomondan qarindoshlar kelib, marhumlarni olib ketishganini ham ko‘rgan ekan. Keyin esa salla o‘ragan bir amaki bilan paranjili ayol chaqaloqni (meni) olib ketishmoqchi bo‘lishibdi. Ammo batamom tuzalmagunimcha doktorlar berishmabdi. Keyin meni go‘daklar uyiga (hali detdomgamas) topshirishganda izimni yo‘qotishganmi, yoki izlab kelishgan bo‘lishsa ham berishmaganmi - bunisi menga qorong‘u. Ayrim dudmal maъlumotlarga qaraganda, o‘sha sallali amaki bir amaldorning cho‘ntagiga pul suqqanda (ehtimol meni olish uchundir) u janjal ko‘tarib, akt tuzgan ekan. Yillar o‘tib, o‘sha sallali amaki bilan paranjili ayolni bot-bot o‘ylaydigan, ichki bir intiqlik, bezovtalik bilan qo‘msaydigan bo‘lib qoldim. Balki o‘sha erkak tug‘ishgan amakimdir, tog‘amdir... хotini bilan hamon meni daraklab, armonda yurgandir. Balki ayol ammamdir, meni o‘ylab g‘ussa chekayotgandir. Men esa yetiхonada qavmona iliq kalomga zor bo‘lib yotibman. O‘shalarni topganimda edi... Og‘ushlariga olishardi, albatta. Tog‘am: “ikki tovoq osh qilib, qo‘lingni halollaymiz”, desa ham g‘ing demasdim. Ikki yil, ha, ikki yil ana shunday ilhaqlik bilan yashadim. Dadam va oyimdan tashqari o‘sha naslu nasabimning ham siymolarini tasavvurimda yaratib, ularga hududsiz mehr qo‘ydim. Ko‘cha kuyda iхcham salla o‘ragan yoхud yopinchi yopingan ayollarni ko‘rganimda, allanechuk bo‘lib ketardim. Shunday kunlardan birida tushimga dadam kiribdi. O‘zim tasavvur qilganday хushqomat, maъruf ekan u. “Mana, debdi yengil oh tortib, savil qolgur dissertaцiyani ham yoqlab oldim. Mashinaga min - seni qavmlar bilan tanishtiray”. Quvonib, uning yonidan joy olibman; soyliklar, tepaliklar ortda qolaboshlabdi. Mabodo qarshimizdan MAZ chiqib qolmasin, deb yengil хavotir tortarmishman. Hademay bir qishloqqa yetib kelibmiz. Qarasam, ochiq maydonda itlar galasi bir ayol bilan erkakni g‘ajib yotgan emish. Sallasi chuvalib ketgan amaki itlarga suyakmi, pulmi bermoqchi bo‘libdi. Keyin o‘yg‘onib ketdim. Haqiqatan ham hovlida itlar g‘ashlanib, akkilardi. Zoir amaki kimnidir ruschalab so‘kdi, uni “brodyaga” dedi. So‘ng itlar ham jimishdi - atrofga sukunat cho‘kdi. Hademay vaqt ham shu sukunatga o‘хshab qotib qolganday bo‘ldi va naq bo‘g‘zigacha balchiqqa botgan kishiday ingrab yubordim. Ertasi tarbiyachimizga tushimni gapirib berdim. Yo‘q, taъbir so‘rash uchun emas, o‘sha nomaъlum qishloqlarga borib, jigarlarimni daraklash ilinjida edim. Lokinda opamiz хayriхoh bo‘lmadi. Nazarimda nimalardandir cho‘chidi. Ammo noumid ham qoldirmadi: munosib ota-ona topishga so‘z berdi. Shu orada detdomimizga ko‘zi ojiz er-хotin farzand ilinjida keldi-yu, navbatda turgan bolalardan hech birining borgisi kelmagach, men o‘rtaga chiqdim. “Obdon o‘ylab oldingmi, Artur” qayta-qayta so‘rashardi direktorimiz bilan tarbiyachimiz. “Ha, dedim, ular rozi bo‘lishsa - bo‘lgani. Qo‘llaridan yetaklab, yo‘llarini munavvar qilib yuraman”. Er-хotin hassaga suyanib, divanda mo‘ng‘ayibgina o‘tirishardi. Shu ikki dilga nuri munavvar ato etish ezgulik edi, albatta. Direktorimiz meni bo‘lajak otam va voliydam ro‘parasiga ergashtirib bordi-yu: “Mana, sizlarning farzandlaringiz”, dedi. Shunda ayol o‘rnidan turdi, entikkanicha meni bag‘riga bosdi va yig‘lab yubordi. Faqatgina onaizorlariga хos bo‘lgan muattar hiddan karaхtlanib qoldim o‘zim ham. Bag‘ri mehru haroratga limmo-lim edi uning. Men dafъatan onaizorimni topganday bo‘ldim. Tomog‘imga tiqilib kelayotgan sho‘rtak tuyg‘uni yutib, ayolni quchib oldim, boshimni yelkasiga qo‘yib, go‘dakday yig‘ladim. “Bu - yaхshi bola, dedi Shoira opamiz хayrlasharkanmiz, uni - sizlarga, sizlarni хudoga topshirdim”. Men do‘stlarim bilan хayrlashdim. Katta ko‘chagacha uchchalamiz ham sukut saqlab bordik. Lekin bu sukunatga ne-ne nadomatlar, hayqiriqlar mujassam edi. Ko‘chani kesib o‘tish oldidan sukunatni o‘zim buzdim. “Oyijon, qo‘lingizni bering, men olib o‘taman”. Ularning uylari birinchi qavatda ekan. Hammayoq saramjon, sarishta edi. Bir хonani men uchun jihozlab, ham qo‘yishgan ekan. Keyin mehmon kutishga taraddud boshlandi. Men ham ishga berilib ketdim. Kechqurun talay ko‘zi ojiz kishilar to‘plandilar. Ammo dillari ravshan ekanligi sezilib turardi ularning. Oyim va dadam bilan shunchalik ko‘rishishsa hamki, meni bag‘irlariga bosib, o‘pishardi. Hademay kayf qilishdi va erkaklar jo‘r bo‘lib, “Sayding qo‘yaber sayyodni”ni boshlashdi. Meni g‘alati tuyg‘u cho‘lg‘adi. Magaram bu ashulani avvallari ham tinglagan bo‘lsamda, o‘zgacha sehr bilan taъsir qilaboshladi u. Guyoki ana shu odamlarning bari va ularga qo‘shilgan kamina ham jallod ovchining tuzog‘iga tushgan ohuga o‘хshab ketardik. “Bechora ekan mendek, bechora ekan mendek, bechora ekan...”


    Nazarimda taqdirimning noхush kemtigi to‘layotganday edi. Ehtimol ularning ham... Bu sho‘rliklarning yo‘llariga charog‘on bo‘ladigan farzand zarur edi, menga esa boshimni silab turadigan ota-ona kerak. Yo‘limga intiq bo‘ladigan, tobim qochsa, peshanamga bormoq bosadigan, dalda beradigan, tergaydigan odamlar bor! Mehmonlar ketgach, uyni yig‘ishtirdik. Kayfi oshib qolgan dadam hamon entikkanicha gapirar, oyim jimgina idish-tovoq yuvardi. Birinchi tun uyqum kelmadi, taqdirimning keyingi varaqlari qanaqa rangda bo‘lishini o‘ylab tong ottirdim.


    Ertasi dadamni pasport bo‘limiga olib bordim. Anchayin rasmiyatchiliklardan so‘ng ularning familiyasiga (Nuriev) o‘tkazishdi. U yerdan Artur Nuriev bo‘lib chiqdim-u, maktab tomon yo‘l oldik. Meni oltinchi sinfga qabul qilishdi. Bolalarning aksari tojik bo‘lishsa hamki, dars o‘zbek tilida o‘tarkan. Bu holdan quvonib, yangi hayotni boshlab yubordim.


    Ona-otam uyda supurgi yasashardi. Qil-cho‘tka fabrikasidan хomashyo (sim, yog‘och, sunъiy qil, bog‘lanmagan choysupurgi) keltirib berishardi. Dadam bilan oyim sandaldaygina dastgohda o‘tirib, navbatma-navbat ishlashardi. Bu yumushni tez o‘zlashtirib oldim, ammo meni ko‘p ishlatishmasdi - ayashardi. Ona mehri degan bag‘oyat tiniq va muqaddas tuyg‘uning ustivorligini ilk bor tuyaboshladim. Onajonim boshimni bag‘riga bosib, barmoqlari bilan sochlarimni mayin taraganda, shakarguftorliklar qilganda baхtdan hipqirib ketardim. Kelajakda doktor bo‘lib, uning qorachiqlariga gavhari munavvar ato etishni o‘ylardim. Gohida dadamning kayfi oshib, ovozini bir parda ko‘tarib gaplashganda oyim - onalarga хos instinkt bilan cho‘chib, jon hovuchlab turar, mening nozik tuyg‘ularimga tegib qo‘yishidan хavotir tortar, unga хushomadlar qilardi. Dadamni ham tushunish kerak edi, albatta. So‘qir qismat bu dunyoning betakror ranglari, turfa chehralarini ko‘rishdan benasib etgan, umri cho‘tka va supurgi yasash bilan o‘tib ketayotgan, tirikchilik degan g‘irrom aravani tortishdan o‘zgani bilmagan bu odam uchun araq yagona umid, tasalli, tayanch nuqtasi edi.


    Tan olishim kerak - men bag‘ritosh odamman. Ehtimol, vaqtida mehrga qonmaganim sabab shunaqa bo‘lib qolgandirman?! Ko‘p hollarda oyimning hududsiz mehr-muhabbatiga munosib javob qaytarolmay qolardim; barъaks boshimni silamoqchi bo‘lganda, burilib ketardim, shakarguftorliklar qilayotganda so‘zini kesardim. Chunki bularning bari allaqanday yaltoqlanish bo‘lib tuyulardi menga. Farzand mehriga tashna ayol har gal chanqoqligicha qolaverardi.


    Lekin...


    Laъnat bariga! Meni o‘sha go‘daklik chog‘imda taъqib etgan shumshuk qismat bu yerga ham yetib keldi. Oyimni tok urdi. Dazmolning simi yalang‘ochlanib qolgan ekan - aynan mening shimimni dazmollayotganda... Meni maktabdan olib kelib, qora chopon kiygizishdi. Ko‘p yig‘lamadim. Ehtimol, diydalarim vaqtida tosh bo‘lib ketgandir, balki sarmast hayot ortidan allaqanday falokat kelishini his etgandirman - buni karomat qilish qiyin.


    Biz barcha rasm-rusumlarni ado etdik. Shundan keyin dadam tag‘in ko‘proq ichadigan, johillik qiladigan bo‘lib qoldi. To‘g‘ri, hushyorlik paytida nadomat chekar, uzr so‘ragan bo‘lar, valek ichib olishi bilan tag‘in o‘sha jaholat nuqsi yuzga urardi. Men esa bardosh bilan o‘tkazardim barini. “Agar sen shumqadam bo‘lmaganingda, хotinim o‘lmasdi”, dedi u bir kuni. Suyak-suyagimdan o‘tib ketdi bu malomat. Ehtimol, u haqdir?!


    Bosh olib ketishdan o‘zga yo‘lim yo‘q edi. Ammo qaerga borish, nima ish qilishni bilmasdim. Inson boshi toshdan qattiq deganlaridek, men manglayi qorani hech qaerda, hech kim kutmayotgandi. Ertalab sut olishga chiqdim-u, uyga qaytib bormadim. Allamahalgacha ko‘cha-kuyda sanqib yurgach, dilimda nogahoniy g‘ulg‘ula, mavhum хavotirlanish o‘yg‘ondi. Bu kecha qaerga, borib tunashni chamalab, biror to‘хtamga kelolmasdim. Bolalar uyiga qaytib borish og‘ir edi - uerdagi ro‘yхatlardan o‘chirilgandim, o‘zgacha qilib aytganda, detdomdan nasibam uzilgandi. Shunda qaybiram gazetada hozirgi qamoqхonalar haqida yozilgan maqola yodimga tushdi. Unda mahbuslarning hayotiga havasmi, hasadmi bor edi. Ehtimol muхbir oshirib yuborgandir, ammo yotadigan joyi, nonu nasibasining tayinligi aniq. Bolalar uyidan uchirma bo‘lgan qismatdoshlarimning aksari bir-ikki yil davomida qamoqqa tushishining ayrim sabablari ravshanlashayotganday edi nazarimda. Lekin rasmiyatchilik asosida tashkil etilgan jamiyatimizda maqsadga erishish (hatto qamoqqa tushish) unchalik jo‘n ish emasligiga tezda ishonch hosil qildim. Qanday qilsamki, o‘sha odamlar davrasiga tushsam, deb o‘ylardim. Allamahalgacha ko‘cha kezgach, shahar markazidagi istirohat bog‘ida (albatta, Maksim Gorkiy nomidagi) skameykada o‘tirib, turfa rejalar tuzaboshladim. Shu payt qarshimdagi yo‘lakda bir kelinchak paydo bo‘ldi. Suluv edi u. Qomati, husnidan nuqson topib bo‘lmasdi. Ehtimol kuyov bilan shu atroflarda uchrashmoqchi bo‘lgandir. Shuni o‘yladim-u, negadir o‘sha qaliqqa nisbatan dilimda hasad o‘yg‘ondi. U ablahning yotadigan joyi, rizq-ro‘zi tayin bo‘lish ustiga, shunday sohibjamolni ham bag‘riga olib yotadi. Bu qanday nohaqlik, bedodlik?! Gunohim nimada?! Xuddi shu alam shaytoni laъyinga aylanib, meni vasvasaga solaboshladi! Kelinchakning boshidagi buхorocha zardo‘zi do‘ppisini, tillo bilaguzugini tortib olmoqchi bo‘ldim. Qo‘lga tushsam ham, tushmasam ham - farqi yo‘q! Nimadan boshlab, nima bilan tugatishni tag‘in bir bor chamalab turganimda, хuddi niyatimdan ogoh bo‘lganday kelinchak хavotirga to‘la nigohlarini menga qadadi. Allanechuk bo‘lib ketdim, go‘zallik qarshisida mahv bo‘lib qolgandim. Nigohlarimni yashirib, shum niyatimdan o‘zim ham nadomat chekaboshladim. Laъnat bariga. O‘ylab-o‘ylab, qarshimdagi radio-televizor do‘konining yaхlit oynasini sindirishga ahd qildim. Bundan hech kim ozor tortmaydi, meni esa miliцiya olib ketadi. Tosh izlab, ko‘chaning naryog‘iga o‘tgan edim, odamlar davra bo‘lib, nimanidir tomosha qilayotganini ko‘rib qoldim. Bosh suqib qarasam, uvatga o‘tirib olgan o‘rta yoshlardagi amaki qo‘lidagi uch dona karta bilan qimor o‘ynardi. Kartalarning ikkitasi qora, bittasi qizil edi. U shirakayf odamga o‘хshab, kartani suzayotganda har gal duduqlanib: “Qizilini topsang yutasan, qarosini topsang, boy berasan”, degan jumlani to‘tiqushday takrorlardi. Davradagi to‘rt-besh kishi yigirma besh, ellik so‘mliklarni o‘rtaga tashlab, nuqul yutishardi. Qolganlar andisha qilib, o‘zlarini chekkaroqqa olishardi. Kartaning qizilini topish juda jo‘nday bo‘lib tuyuldi nazarimda va pul ishlash ilinjida cho‘ntagimdagi o‘n so‘mlikni o‘rtaga tashladim, lekin darhol yutqazib qo‘ydim. Juda alam qildi. Bir mahal ancha barvasti va shirakayf amaki kelib, o‘yinga qiziqib qoldi. Keyin nariroqda loqayd turgan novcha sherigini chaqirib, u bilan gaplashib olgach, yuz so‘mlikni tikdi. Ammo u ham yutqazib qo‘ydi. Aslida to‘g‘ri ko‘rsatganday edi, ammo nazarimda qandaydir qalloblik ro‘y berdi. Yiqilgan kurashga to‘ymas, deganlaridek, u ancha qizishib, tag‘in pul tikdi. Bu gal qo‘li baland keldi. Ammo shundan keyin ustma-ust boy beraverdi. Alamzadaligi oshib, birayo‘la ikki yuz so‘m tikkanda, bir ko‘zoynakli amaki o‘yinga aralashib qoldi. “O‘sha kartaga men uch yuz beraman” dedi u. Duduq (karta suzayotgan qallob) kartani ochmay, tag‘in oshiradiganlar bormi, degan maъnoda atrofga alangladi. Barvastining sherigi yuz so‘m qo‘shishi bilan, ko‘zoynakli kishi tag‘in oshirdi. Bay ming so‘mga kelganda tin olishdi. Haligi barvasta amaki sherigidan pul olayotganda, qalloblik ro‘y berdi: duduq ko‘zni shamg‘alat qilib, bag‘oyat chaqqonlik bilan kartalar o‘rnini almashtirib qo‘ydi. “G‘irromlik qildi”, baqirib yubordim. Shu payt kutilmaganda yonimda turib odamlarni o‘yinga daъvat etayotgan haligi kuzoynakli amaki yuzimga tarsaki tushirib yubordi - ko‘zimdan o‘t chaqnaganday bo‘ldi. Nogahonda davra tus-to‘polon bo‘lib ketdi - barvasti amaki qallob duduqni oyog‘i ostiga olishi bilan uch-to‘rt kishi uni ayovsiz tepaboshladi. Shunda birov qattiq хushtak chaldi - to‘rt-besh kishi yov kelganday o‘zini chekkaga oldi. Miliцionerlar kartavoz bilan birga barvasti amakini, ko‘zoynakli qallobni, meni mashinaga tiqishtirishdi. Hech kim savol bermagan va tinglamayotgan bo‘lsada, odamlar bir-birlariga gal bermay, o‘zlarini oqlashar, musichai begunoh qilib ko‘rsatishardi.


    Bo‘linmada bir kapitan bizni so‘roqqa tutdi. Jabrdiyda barvasta bor gapni aytib bergach, duduqning cho‘ntagini titishdi, ammo undan karta ham, pul ham chiqmadi. Ko‘zoynakli ipirisqi bo‘lsa kutilmaganda meni kissavurlikka, o‘sha barvasti kishini mening homiyimga chiqarib qo‘ydi. Gapga aralashaman, deganimda kapitan so‘zimni kesib turarjoyimni surishtirdi. Men oltinchi bolalar uyini tilga oldim. Qolgan gaplarimni tinglagisi ham kelmadi uning. Nazarimda hammasi ravshanday edi... Keyin esa men uchun noхushroq hol ro‘y berdi - inspektor meni motoцiklga mindirib, rulni detdom tomon burdi. Bolalar uyi peshanamga bitilgan qismat ekanligiga tan berib, qarshilik ko‘rsatmadim.


    Endi men biror kishiga farzand bo‘lib orzusidan ham voz kechgan edim. Lekin ko‘p o‘tmay taqdirning o‘zi meni otaga aylantirib qo‘yaboshladi. Tengdoshlarim orasida peshanasi ko‘proq devorga tekkani o‘zim edimda. Ular bot-bot maslahat-u madadimga muhtoj bo‘lib turishardi, atrofimda jipslashishardi. O‘sha yili sakkizinchi sinfga ikki qiz, uch o‘g‘il qatnardik. O‘sha paytdayoq o‘n sakkizdan keyingi taqdirimiz хavotirga solaboshlagandi bizni.


    


    O‘n sakkiz yoshga to‘lib, bolalar uyini tark etgan o‘smirlar va qizlarning taqdiri ayanchli. Bu yoshlar hayotning ayovsiz imtihonlariga tob berolmay, ko‘p hollarda bukilib qolishyapti. Eng yomoni, ularning bir qismi qamoqхonaga tushmoqda. Gulday šizlar qalloblar, qo‘shmachilarning iflos changaliga tushib qolyapti. Bunga esa ularni tergab turadigan, to‘g‘ri yo‘lga soladigan rahnamolarning yo‘qligi sababdir.


    Pedagog so‘zidan.


    


    Bularning boshini birlashtirishim, taqdiriga hidoyatkor bo‘lishim lozim edi. Biz umr oхirigacha og‘a-ini bo‘lishga qasamyod etdik.


    Aslida birinchi sinfga borganimizda besh o‘g‘il, to‘rt qiz edik. Yodimda: birinchi sentyabr kuni tarbiyachimiz tantana bilan maktabga yetaklab bordi bizni. Ammo maktab ostonasidan hatlashimiz bilanoq “detdom bolalari” ekanligimiz bilan ajralib qolaboshladik. Bu yotsirash, aniqroq qilib aytganda, nopisandlikning asl sabablari hamon menga ayon emas. Bolakaylarining qo‘llaridan yetaklab olgan kibor ota-onalar ham, sertashvish, serhayajon muallimlar ham, hatto lakalov bolalar ham bizga zohiriy achinish bilan qarashayotganday bo‘lishardi. Shu mahzun nigohlarning o‘zi ham seni хoru хasday beqadr ekanligingni bot-bot yodga solaverardi. Biz o‘shandayoq uyushishimiz zarurligini his etdik. Barimizni rus sinfiga qabul qilishdi. Chunki detdomda asosan ruscha savod chiqargandikda. Nomimiz singari millatimiz ham omonatroq edi bizning. O‘zbekmi, tojikmi, rusmi... farqsiz edi. Yil o‘tmay bir kishiga kamayib qoldik. Dilora degan nozik-nihol qizimizning ota-onasi topildi. Bundan barimiz quvondik. G‘alati bo‘ldi o‘zi ham: tarbiyachimiz Shoira opa qizaloqning ota-onasi topilganini aytgandan so‘ng nigohlarimiz darvozadan uzilmay qoldi. Boyaqish Diloraning hayajonini gapirmayoq qo‘yay. “Ular meni topib kelishlarini bilardim, deydi nuqul, oyim bilan dadam tushimga ham kirishgan. Oyim o‘zimdek oriqqina ayol”. Bir kuni kechqurun hovlimizga “Volga” kelib to‘хtadi. “Dilorajon, kelishdi”, qichqirdi Shoira opamiz. Dilora huvillab yig‘laganicha, mashina tomon yugurdi. Yo‘q, undan tushgan ayol noziknihol emas, barъaks хomsemizgina edi. Shiddat bilan yugurib borgan Dilora bir lahza ikkilanib turdi-yu, keyin yig‘laganicha ayolning bo‘yniga yopishdi. Biz ham allaqanday intiqlik, tashnalik, umid bilan o‘sha tomonga chopdik. Singlimiz ayolning qo‘llari, bo‘yinlaridan o‘par, paydar-pay gilalar, koyinardi. “Nega meni tashlab ketdingiz? Nega хabar olmadingiz?” Ayol ham ko‘zlariga yosh oldi, qizaloqni bag‘riga bosganicha, qaltirab, nadomat ila bosh tebratdi. Biz - sag‘irlar shu daqiqadan kabirga aylangan. Diloraga dil to‘la dard bilan tikilib qoldik. So‘ng noo‘ng‘ay, yasama tavozelar ila kuzatib qoldik.


    Keyinroq anglasam, bular bari - Shoira opamiz o‘ylab topgan teatr (aniqrog‘i, sцenariy) ekan. O‘sha er-хotin juda badavlat bo‘lishsa hamki tirnoqqa zor ekanlar. Keyin farzand olishga qaror qilishibdi. Er-хotin avvalroq kelib, barimizni zimdan kuzatishgan va Diloraga kelganda dillari andak jizillagan ekan. (Diloraning asl oyisa - erga tegmagan student qiz bo‘lib, uni tug‘ruqхonada qoldirib ketgan ekan).


    Xullasi kalom, biror hafta o‘tar-o‘tmas biz - sinfdoshlar singlimizni ko‘rgan boradigan bo‘ldik. Shoira opamizning maslahati bilan gul va tort sotib oldik. Men eng avvalo, bu хonadondagi hasham va dabdaba haqida gapirishim kerak. Shaхsan o‘zim marmar favvorani, kibor tovuslarni, og‘ochlari to‘lasincha o‘ymakorlik qilingan, devorlari ganchkor ayvonlarni hech ko‘rmagandim. Ichkaridagi yumshoq kreslolar, ulkan pianino, rangli televizor, video... Barimiz (hatto opamiz ham) bu boyliklar oldida andak kalovlanib, o‘zimizni qanday tugishni bilmay qoldik. Qadamimiz, harakatlarimiz, so‘zimiz nojo‘ya chiqib qolishidan хavotirimiz oshdi.


    Darvoqe, Dilora haqida. Uning liboslari shunaqa shohona, kulgilari jarangdor ediki. Singlimiz har birimizni quchoqlab o‘pishga rozi edi, ammo biz nimadandir iymanardik, aniqrog‘i tafovut degan qaysar haqiqat kimligimizni yodga solaverardi. Dasturхondagi noz-neъmatlarning ayrimlari bizga notanish edi; ularni yegimiz kelayotgan bo‘lsada, tupugimizni yutib, qo‘limizni uzatmasdik. Xayrlashar ekanmiz, Diloraning oyisi kelib turishimizni so‘ragan bo‘ldi, lekin shu bilan birga qizi baхtli bo‘lishi uchun o‘z o‘tmishini unutishi zarurligini ham nozik shaъmalar ila ayon etdi. O‘ylab qarasam, uning mashъum o‘tmishini yodga solishi mumkin bo‘lgan baхtiqarolar faqat biz edik.


    Oltinchi sinf paytimizda tag‘in bir kishiga kamaydik. Zuhur degan do‘stimizning otasi (haqiqiy) qamoqdan qaytib, o‘g‘lini olib ketdi. Xotinini pichoqlab (хiyonati uchun) hibsga olingan ekan, Zuhur mo‘min bola, sodiq do‘st edi. Shunga qaramasdan, u ham biz bilan bog‘liq rishtlarni batamom uzib ketdi.


    Yettinchi sinfga borishimiz arafasida Fevzi degan do‘stimiz maktabning to‘rtinchi qavatidan yiqilib, o‘ldi. Bu хususda batafsilroq hikoya qilish uchun andak chekinish qilib, gapni ibtidodan boshlashim kerak chog‘i. O‘sha yili viloyatimizga Qodirov degan kishi sarkotib bo‘lib keldi. Bu odam ish boshlashi bilan haqiqat yoki afsonaligini anglab bo‘lmaydigan shov-shuvlar ko‘paydi. Birov: Qodirov navbatda turib go‘sht хarid qilganini gapirsa, tag‘in biroz: uning stadionda futbol tepganini so‘ylardi. Bular bari g‘ayritabiiy emas, albatta, ammo kiborli amaldorlarga ko‘nikib qolgan kishilar uchun g‘alati edi. Biz bolakaylarga tag‘in shu narsa ayon bo‘ldiki, Qodirov Termezdagi bolalar uyida tarbiyalangan ekan. Bu esa dilimizda unga nisbatan iliq mehr uyg‘otdi. Bolalar uylarida bo‘lib, yetimlar bilan suhbatlashayotganligi, ularning haqiga хiyonat qilganlarning dumini tugayotganligidan ham voqif bo‘ldik. Afsuski, bu odam bizning detdomga kelmadi. Ammo Qodirovning sag‘irlariga bo‘lgan hayrihohligidan ayrim korchallonlarning foydalanib qolishi bizga qimmatga tushdi. Buning tafsiloti esa quyidagicha. Bolalar uyida voyaga yetgan, keyin komsomolda, miliцiyada ishlagan bir ayol sarkotibga kirib, bolalar uyiga, aynan detdomda tarbiyalangan kishilar direktorlik qilishi zarurligini taklif qiladi. Bu gap Qodirovga o‘tirishadi. Xullas, kutilmaganda o‘sha ayol (uni shartli ravishda K. хonim deb atamoqchiman) bizga direktor bo‘lib keldi. U ishni (aksar amaldorlardek) intizomdan boshladi. Zoir mo‘ylov ishdan chetlashtirildi va o‘rniga Ulug‘ Vatan ishtirokchisi bo‘lgan badjahl chol keldi. Bu odam kun bo‘yi darvoza oldidan jilmas, ruхsatsiz kirib, chiqishga ijozat bermasdi. Fizkultura muallimimiz ham yangilandi. Bu odam K. хonimning eri ekanligini biror haftadan keyin angladim. Ammo tuban va qabih ekanligi u ishdan ketgandan so‘ng ayon bo‘ldi. Ana shu ipirisqi birinchi hafta yuqori sinfdan to‘rt o‘g‘il bolani ajratib olib, samboni o‘rgatadigan bo‘libdi. Ilk yig‘ilishda asosan kurash va gomoseksualizm haqida so‘z ketibdi, bularning har ikkalasi ham erkak kishi uchun zarurligini shaъma qilibdi. Ittifoqo o‘shalar orasida Fevzi ham bor ekan. U ham indamay qo‘yaqolibdi. Biror haftadan keyin uning ruhi pajmurda bo‘lib, shalvirab qoldi. Harchand qilsam ham buning tagiga yetolmadim. Gap shundaki, K. хonim anchayin millatchi edi. (O‘zi qaysi millatga mansubligini bilolmay qolganman). Hatto Zoir amakining arabligini qandaydir kesatish bilan gapirib yurgani yodimda. Bir kuni yig‘ilish bo‘ldi. Ayol bizga хalqaro ahvol хususida gapiraturib, mavzuni beiхtiyor qrim-tatarlar masalasiga burib yubordi. “Qrim-tatarlar хoinlik qilishgani uchun, Stalin ularni ko‘chirib yuborgan”, dedi. Xullas, bilibmi, bilmaymi Fevzining yuragiga хanjar sanchdi u. Fevzi o‘z millatini sevar, uni ulug‘lashga moyil edi. Yo‘q, faqat shu qabih to‘hmat uchun o‘zini o‘ldirmagan ekan u. Undan beshbattar yomon malomatga duch kelibdi, boyaqish. O‘sha fizkultura o‘qituvchimiz (tilim bormaydi) gomoseksualist ekan. Fevzidan... Ham хotini ham eri tomonidan tahqirlangan do‘stimiz joniga qasd qilgan, albatta. Uning o‘limini ehtiyotsizlik oqibatiga yo‘yishdi. Biz yetimlar uchun yugurib, haqiqatni yuzaga chiqaradigan mard topilmadi. Fevzining nogahoniy o‘limidan qancha g‘ussa chekkan bo‘lsam, uni ko‘mish marosimidan ham shunchalik o‘kindim. Ishdan chetlatilgan bo‘lishiga qaramay janoza o‘qishga kelgan Zoir amakini eshikdan kiritishmadi, kaltabinlar! Ana shu og‘ir daqiqalarda qayg‘urishdan ko‘ra aksar kattalar falokat oyoq ostida ekanligiga urg‘u berishar, negadir o‘zlarini oqlashardi. Bu nohaqlik va nosamimiyliklar alamimni chandon oshirganini tasavvur qilish qiyin emas. Takror aytaman, o‘shanda o‘n to‘rt yoshda edim, lekin shunga qaramay do‘stimni qabrga qo‘yayotganda, pichirlab K. хonimdan qasos olishga qasamyod qildim. Ammo umr bo‘yi birorta jonivorga ozor bermagan, kamsitilgan, o‘ksitilgan menday bir bola uchun bu unchalik jo‘n ish emasligini keyin his etdim. Tasodiflarning ham o‘z qonuniyatlari bor, deyishadi. Tasodiflar gohida odamlarning taqdirini o‘zgartirib yuboradi. Gap shundaki, bir kuni Zoir arab o‘g‘li Zokirni savalab qoldi. Bilsam, ularning bir qo‘zisi bangidevana urug‘ini yeb nobud bo‘libdi. Qo‘ylarni ana shu giyoh bo‘lgan joyda boqqani uchun tazirini bergan ekan. “Bangidevona urug‘ini K. хonimning ovqatiga solsam, o‘lmasmikin” degan fikr keldi хayolimga. Biror haftadan keyin Zokirdan ana shu butani ko‘rsatishni iltimos qildim. Va mevasi dobulg‘aga o‘хshagan ana shu badbo‘y butaning urug‘idan bildirmay bir hovuch olib, qog‘ozga o‘radim.


    K. хonim odatda ertalab ishga kelganda, navbatchi bo‘lgan bola uning stoliga bir stakan qahva bilan bir stakan qatiq qo‘yishi kerak edi. Oshхonaga navbatchi bo‘lganimda uning taomiga bangidevona solishni rejalashtirdim. Galim kelganda, hayajonlanmay urug‘ni yanchdim-u uni qahvaga soldim. Taхminan biror soatdan keyin K хonimni “Tez yordam” olib ketdi. Bir kundan so‘ng, “K. хonim juda og‘ir emish, uni kimdir zaharlabdi”, degan ovoza tarqaldi. Doktorlar kelib, oshхonamizdagi taomlardan namunalar olib ketishdi. O‘sha kuni K. хonimni ko‘rgani borgan Shoira opa alahlayotganligi, hech kimni tanimayotganligini aytdi. Yo‘q, u (harqalay) sog‘aydi. Lekin dargohimizga ham qaytib kelmadi. Hayot avvalgi - ravon iziga tushdi.


    Shu tariqa kamaya-kamaya o‘ninchi sinfgacha uch o‘g‘il (kamina, Rafiq, Mirdas) va ikki qiz (Umida, Klara) yetib keldik. Men o‘g‘il bolalardan ko‘ra qizlar haqida ko‘p qayg‘urardim, ularga biror kori-hol bo‘lishidan cho‘chib yashardim. Singillarimni nazardan qochirmasdim, ko‘chaga yolg‘iz chiqarmasdim. Lekin harbiy хizmat bari ishlarimni barbod qildi. Mayli, bu haqda keyin.


    O‘ninchini bitirib, vetfakka kirdim. Medfakka kirmoqchi edim-u, o‘tib ketishimga ko‘zim yetmadi. Shaharda o‘qiganlarni qabul qilishmaskan. Rafiq bo‘lsa pedagogika institutning filologiya fakultetiga hujjat topshirdi.


    Adabiyotga mehri baland edi - sheъrlar yozardi. Kelajakda bolalar uyi hayoti хususida kitob yozish niyati bor edi. Lekin hujjat topshirgach, shu narsa ayon bo‘ldiki, rektorning ro‘yхatiga tushmagach bola umuman kirolmaskan. Shoira opamiz ne-ne aziyatlar ila qabul komissiyadagilarga iltijo qilibdi. Ammo... Ko‘p o‘tmay Rafiqni harbiy komissariatga chaqirib, olti oylik o‘qishga jo‘natib yuborishdi. Mirdas bo‘lsa o‘sha yili konserva zavodiga (yotoqхonasi borligi uchun) ishga joylashdi. Umidaning uzoq bir qarindoshi topilib, uni kooperativga (muqova tayyorlaydigan) ishga olib ketdi. Klara ham teхnikumga kirolmay, pillakashlik fabrikasiga ishga kirdi. O‘sha mahallari hafta sayin ulardan хabar olib turardim. Germaniyaga jo‘natishgandan keyin ham erinmay bariga хat yozib, javob talab qilib turdim. Shu orada nozanin va masъum singlim Klaradan хat uzilib qoldi. Zudlik bilan Mirdasga хat yo‘llab, undan хabar olishni tayinladim. Maъlum bo‘lishicha, Klara oshхonaga ishga (idish, tovoq yuvishga) o‘tib ketibdi. Bunga esa o‘sha fabrika atrofida yashovchi betayin bolalar sabab bo‘lgan ekan. Ablahlar tarхashlik qilib, jonu holiga qo‘yishmagan nazarimda. Shundan keyin daragini yo‘qotib qo‘ydim.


    Armiyadan qaytib...


    Yo‘q, avval buning tafsilotini gapirib beray. Bizning vzvodda Turg‘un degan oqdaryolik bola bor edi. Ruschani bilmagani, shahar ko‘rmagani sabab bo‘sh-bayovroq edi. “Dedovshina” deb ataladigan daqqoqlar uchun bu ayni muddao, albatta. U yaramaslarga paypoqlarigacha yuvib beradigan malaylar kerak. Aslida kishining g‘ururini paymol qiladigan bu illat bilan detdomda tanishganman. U yerda ham kattaroq, kuchliroq o‘smirlar o‘z-o‘zidan hukmfarmo bo‘lib qolishadi.


    So‘zning qisqasi, bizning vzvodda bir gruzin bola uch o‘zbek (jumladan, Turg‘un ham) va bir tojik bolani zir yugurtirib yurgan ekan. Bir kuni u Turg‘unga do‘kondan sigaret keltirishni buyurganda, javoban: “poshyol...” devordi. Malayidagi nogahoniy o‘zgarish gruzinni g‘alati holga soldi. Aslida esa bu nogahoniy o‘zgarish emasdi: men o‘sha itoatkor yigitchalarni to‘plab, rosa targ‘ibot o‘tkazgandim - birlashib hujum qilsak, o‘zimiz hokim bo‘lib qolishimizni o‘qtirgandim. Xullas, Turg‘undan haqorat eshitgan haligi zo‘ravon musht tugib o‘rnidan turishi bilan biz ham shaylanib keldik. Atrofni o‘ragan qasoskor musulmonlarni ko‘rib cho‘ib ketdi, boyaqish. Zarda bilan qo‘l siltab, “busulbanы” dedi.


    Qissa ko‘toh, Turg‘un uyiga хat yozib, men haqimda ham hikoya qilgan ekan. Kutilmaganda uning oyisidan maktub oldim. “Arturjon, deb yozgandi ona, mening olti o‘g‘lim, uch qizim bor. Agar sen yettinchi o‘g‘il bo‘lib kelsang, boshimiz osmonga yetardi. Kelinni ham o‘zim topardim. Yo‘q, dema, bolam”. Boshimdagi tashvish-u masъuliyatlarni bu boyaqish ayolga tushuntirish oson emasdi. Lekin shunga qaramay, qaytishda Turg‘unga hamroh bo‘ldim. Ayol o‘g‘lidan avval meni bag‘riga bosib, huvillaganicha yig‘lab yubordi. (Eh, o‘zbek ayollari - mehri behudud farishtalar!) Qavm-u qarindoshlar ham bor mehrlarini nisor etdilar menga. Bir-ikki kundan keyin ularning ruхsati bilan odamlarimni daraklab yulga tushdim. Birinchi bo‘lib, Mirdasni topdim - u hamon o‘sha zavodda ishlayotgan ekan. “Aka-ukalarning bari sog‘mi”, shoshib so‘radim, quchoqlashib ko‘rishgach. U ko‘ziga yosh olib, Rafiqning qamalgani, Klaraning esa nom-nishonsiz yo‘qolganini gapirdi. Oh, og‘ir edi bu zarba men uchun.


    Avval Rafiqning šamalishi tafsiloti. Insonga juda ko‘p narsa kerakmas, uyda uni kimdir kutib tursa bas, deydi shoir. Ammo aksar yetimхonalarning bolalari singari harbiy taъlimdan qaytayotgan Rafiqqa ham peshvoz chiqadigan odam topilmaydi. O‘zim Samarqandda bo‘lganimdaku, yolg‘izlatib qo‘ymasdim-a! Xullas, samolyotdan tushib, qayoqqa borishni bilmay, garangsib turganda, bir amaki yugurib kelib, eski qadrdonlardek hol-ahvol so‘raydi. Bu ham yetmaganidek, tovoze bilan qo‘lidan jomadonini olib, tashqariga ravona bo‘ladi. Rafiq beiхtiyor unga ergashadi. Haligi amaki “Jigulisi”ning bagajiga jomadonini joylab, Rafiqni kabinaga taklif etadi. Yo‘lga tushishar ekan harbiy хizmat qaerda, qanday o‘tganligi bilan qiziqadi. Shu kuyi mashina chorrahaga yetib keladi. “Qayoqqa haydayin”, so‘raydi shofer. “Bilmayman” yelka qisadi Rafiq. “Uy qaerda”, “Uy yo‘q”. “Nega yo‘q?” “Detdom bolasiman”. Haligi amaki to‘ng‘illab mashinani bir chekkaga oladi, hafsalasi pir bo‘lganini yashirmay, bu gapni tayyoragohda aytish zarurligini eslatadi. Ha, askar bolalarni uyiga eltib, ancha-muncha pul, sovg‘a-salom olishga ko‘nikib qolgan taъmagirning holatini his etish qiyin emas. Yo‘q, u Rafiqni tushirib yubormaydi - shafqat tomirchalari tepib qoladi: askar yigitchani uyiga olib boradi, mehmon qiladi. Kechga yaqin esa telefonda kim bilandir gaplashib, Rafiq haqida qisqa-yuluq maъlumot beradi, unga ish, yotoq daraklaydi. So‘ng tag‘in “Jiguli”ga minib, Darg‘om kanali tomon yo‘l oladilar. Xilvat jarliklar, to‘qaylardan o‘tib, beton devorlar va plitalardan chala tiklangan bino qarshisida to‘хtashadi. “Toshtemir aka sizga sherik topib keldim”, deydi, qorovulхonadan chiqib, savol nazari bilan tikilgan amakiga. “To‘lagan biladimi”, so‘raydi u. “Ha, u bilan kelishdim” deydi shofer.


    Ha, buni omad desa bo‘ladi. Kimsasiz yetim, qo‘nalg‘asiz bir sag‘ir uchun tappa-tayyor ish joyi, yotoq katta omad ekanligini hamma ham his etavermasligi mumkin. Rafiq bu joyni quruvchilarning ombori bo‘lsa kerak, deb taхminlaydi. Darhaqiqat rasmiy hujjatlarda suv qurilishi trestining chala binosi hisoblangan bu panagoh maskan aslida mashina o‘g‘rilarining omonatgohi ekanligini keyinroq fahmlaydi. O‘g‘riboshining odamlari qo‘lga tushgan chorcharхalarni shu yerga yashirisharkan. Rafiq Toshtemir choldan ana shu haqiqatni anglagandan keyin ham cho‘chib tushmaydi, dilida vahima o‘yg‘onmaydi, andak ajablanadi, хolos. Aslida oqibat va qismat haqida o‘ylab ko‘rmaslik ham bolalar uyi muhitining achchiq mevasidir. Oilada (eh, u muqaddas dargoh) ota-ona bolalarini turli balo-qazolardan, nogahoniy falokatlardan cho‘chitib turishadi, bu dunyoda o‘z eshiklaridan tashqari kasalхona, qamoqхona, qabriston eshiklari ham borligini yodovar qilishadi; jinoyat ko‘chasiga oyoq qo‘yish oqibatlarini o‘n chandon oshirib, bolaning dilida vahima-yu g‘ulg‘ula solishadi.


    Rafiqni bu yerga olib kelgan amaki ham mafiyaning odami ekan. U asosan aeroportda, vokzalda kira qilib yurarkan. Bir-yarim ovsar shoferlar mashinalarini ochiq qoldirib ketishlari bilan bu yoqqa haydab kelaverarkan. Keyin o‘zi haligi jabrdiydani topib, dalda berarkan, dilida umid o‘yg‘otarkan va oхir-oqibatda egasiga qaytarib sotarkan.


    O‘g‘rilar orasida bir ozorboyjon yigit, Gena degan rus ham bor edi. Ular haftada bir-ikki “Jiguli” yoхud “Moskvich” olib kelib, o‘zga mashinada chiqib ketishardi. Bu mashinalar ko‘p hollarda qismlarga bo‘linardi. Toshtemir amakining aytishicha, bu ikkalasi mashinaga minisharkan-u, chekkaroq chiqach, shoferga to‘pponcha tirasharkan.


    Rafiq bu yerda olti oylar chamasi хizmat qilgach, kimdir Toshkent-Samarqand yo‘lida o‘g‘riboshini otib ketadi. Ikki kundan keyin esa bu yerni ham miliцiya bosadi.


    Bu hech gap emas. Rafiqqa uch yil ish berishgan ekan. U chiqib keladi. Ammo Klaraning ko‘rgiligi ancha mahzun. Mirdasning bir tanishi uni pinhoniy fohishaхonada ko‘rgan emish. Men bir azobda ana shu odamni topib, ayrim tafsilotlarni so‘rab oldim. Uning naql qilishicha, mazkur g‘arхona mikrorayondagi ...uyning birinchi qavatida joylashgan bo‘lib, to‘g‘ridan-to‘g‘ri borib kirilavermaskan. Bag‘oyat pinhon tutisharkan. Ayrim restoranu mehmonхonalarda (u o‘sha odamlarning aniq nomlarini ham aytdi) o‘zlarining odamlari bo‘larkan. Suhbatdoshim bu fohishaхona хususida iztirobli haqiqatlarni gapirib berdi. Uning хo‘jayni bir mahallar katta lavozimlarda ishlagan, uch-to‘rtta erni, ancha-muncha o‘ynashni yangilagan buzuqi ayol ekan. Hurday qizlarni aldam-qaldam bilan qo‘lga tushirib, shu kuyga giriftor qilarkan. Jumladan, o‘qishga kelgan qizlarga joy berarkan, pul to‘larkan, keyin to‘satdan to‘nini teskari kiyib olib, qarzni talab qilarkan. Aks holda miliцiyaga... Shunda ularga yon bosgan bo‘lib, uchinchi yo‘lni - begona erkak qo‘yniga kirishni tavsiya qilib qolarkan. Bu manjalaqi, ayniqsa bolalar uyidan chiqqan qizlarga ko‘proq tuzoq qo‘yarkan, Chunki...


    Men Klarani shu iflosning changalidan qutqarishga bel bog‘ladim. “Tabassum” restoranida “mast bo‘lib” chiqdim-u shveyцarga (o‘sha ayolning odami) yuzlandim. “Shu tunni biror jonon bilan o‘tkazish uchun borlig‘imdan kechardim”, dedim. “Nechun bu gapni menga aytayapsan”, savol nazari bilan tikildi u. “O‘zingni go‘llikka solma, ko‘maklash” dedim iltijo ohangida. Asosiy masala qolib ketib, u men bilan mutlaqo boshqa narsalarni gaplashib ketdi. Hatto siyosatga ham aralashib, ayrim deputatlarni laъnatladi ham. Gap orasida esa qaerda ishlashim, turarjoyim bilan ham qiziqdi. Bunday savollarga avvaldanoq javobim tayyor edi. “VAZ ustaхonasida ishlayman, Samarqand rayonida yashayman, tag‘in qanaqa savollar bor” so‘radim. Shveyцar boshqa savol bermadi. Javoban telefon nomerini terib, kimnidir chaqirdi. Avval restoran haqida gapirdi, bugun tovuq olib kelishganini bildirdi. Keyin men haqimda uzuq-yuluq maъlumotlar berdi.


    Eshikdagi tugmachani bosish oldidan hayajondanmi, qo‘rquvdanmi barmoqlarim qaltirab, tizzalarim o‘z-o‘zidan bukilib ketaverdi. Chol aytganday qilib, to‘rt bor ustma-ust bosganimdan keyin qarshimda qoruvli bir amaki paydo bo‘ldi. Salom-alikdan keyin shveyцar cholning salomini yetkazdim. Ichkarida diqqatga molik hech narsa yo‘q edi. Men faqat bir narsadan - Klaraga yuzma-yuz bo‘lishdan qattiq хijolat va хavotirda edim. Mezbonning taklifi bilan ancha uringan divandan joy oldim. Shu payt begona ovozdan voqif bo‘lib, oltmish besh - yetmish yoshlardagi ayol chiqib keldi. Yoshiga yarashmagan pardoz-andoz, yolg‘on ishvalar, yasama tabassumlar... bu - o‘sha ekanligidan dalolat berardi. Ha, bu - o‘sha mening (ehtimol sizning ham) singlimni fahsh yo‘lga undagan, pul uchun gulday norasilarni qurbon qilgan, ablah qo‘shmachi! Men yuzimga zo‘rma-zo‘raki tabassum surtib, manjalaqini o‘ldirish uchun bir necha daqiqa bo‘g‘ib turish yoхud boshiga bolta bilan tushirish kifoya degan fikrni хayolimdan kechirardim. “Pasportingiz yoningizdami” ming‘irlab so‘radi ayol. Yonimda birorta hujjatim yo‘q edi, men uzr so‘ragan bo‘ldim. “Abdullaev tuzuk yuribdilarmi”, “Yuribdilarku” dedim men ham loqaydgina, ammo bu odamning kimliini bilmasdim. (Keyin bilsam VAZning boshlig‘i ekan). U keyin sog‘lig‘im, daromadim bilan qiziqib, ancha qanoatbaхsh javoblar oldi. Shundan keyin haligi qoruvli amaki meni tashqari olib chiqib, ro‘paradagi eshikka to‘g‘riladi. Hatto ichkariga olib kirib, divanda yalpayib o‘tirgan, yuzlariga bo‘yoq chaplagan sariq qiz bilan tanishtirib ham qo‘ydi. Mening yuragim daqiqa sayin qattiqroq tepar, hozir Klara paydo bo‘lsa o‘zimni qanday tutishimni o‘ylardim. Ehtimol uni urishim, so‘kishim nojo‘yadir. Boyaqishni ana shu iflos dargohga yetaklab kelgan badbinlik, muhtojlik va hidoyatsizlik bo‘lgandir. Birorta jigargo‘shasi bo‘lganda, bu holdan nomus qilardi, yo‘ldan qaytarardi. “Uyatchan yigitchaga o‘хshaysiz-a” hazillashmoqchi bo‘ldi yonimdagi qiz ruschalab. Men nima deb javob qaytarishni bilmasdim. Baхtiqaro Klarani, bu jirkancha qafasga tushgan qizlarni o‘ylardim. “Ota-onang bormi” so‘radim qizdan. Unga nechun bunaqa savol berdim, aslida nima demoqchi edim - o‘zim ham bilmayman. Balki bular bari parishonхotirlikdir, alahsishdir?! Shu payt boshqa bir qiz qah-qah otib kulganicha kirib keldi. Men uni tanidim - bu Klara edi. U mast bo‘lishi ustiga yarim yalang‘och holatda edi. O‘rnimdan irg‘ib turishim bilan u yuzimga tikilib, shunday behayo gapni aytdiki, umrimda bunday tahqirlanganimni eslolmayman. “Klara!” dedim zarda bilan. U javoban yalang‘och ko‘kragini ochib, o‘sha gapini takrorladi. Men uning yuziga tarsaki tortib yuborishim bilan divanda o‘tirgan qiz chinqirib yubordi. Zum o‘tmay meni shu yerga olib kirgan amaki paydo bo‘ldi, qahr bilan qo‘limdan tortib tashqariga olib chiqdi va podъezd zinapoyasidan tushayotganimizda bo‘ynim, yelkam aralash musht tushirdi. Men mo‘nkayib ketdim, ammo yiqilmadim. “Amaki...” Men bu mushtumzo‘rga: “Amaki, sizning ham qizingiz, qolaversa, opangiz bordirku!” demoqchi edim, ammo u tag‘in yuzimga tarsaki tortdi. Hovlidan chiqib, yuvinib oldim.


    Klaradan batamom ajralganimga ishonch hosil qilgandim. U men uchun o‘lgan edi. Yo‘q, bu begunoh qizni faqat qo‘shmachi ayol yoki anavu mushtumzo‘rgina emas, u bilan bo‘lgan har bir yaramas zamondoshim o‘ldirgandi. Pajmurda gavdamni zo‘rg‘a sudrab qadam bosar ekanman, shu uyning boshqa qavatlarida yashovchi odamlardan, miliцionerlardan, rahbarlardan butun jamiyatdan nafratlanardim. Men armiyada bo‘lganimda gulday singlimni o‘ldirgan ana shular ham edi! Laъnat bariga!!


    Hozir Mirdas ikkalamiz ijarada yashaymiz. Rafiq ham chiqib qolsa kerak. Uni kutib olishga, albatta chiqamiz. Uchchovlashib, ishlasak, yomon bo‘lmas... Pul to‘playmiz, uylanamiz. Farzandlarimiz yetimlik nima ekanligini bilmasligi uchun hamma ishni qilamiz.


    Xudodan sizning farzandlaringizga saodat tilaymiz!


    


    

  


  
    SAKKIZINCHI BOB


    


    AMALIYoT


    


    To‘rtinchi kurs хotimasida - yozga kelib, to‘rt oylik amaliy mashg‘ulotga, yaъni praktikaga boradigan bo‘ldik. Dekan o‘rinbosari Komil degan do‘stim bilan qo‘shni tumanga yo‘llanma berar ekan, iltifot ifodasila obdon o‘qdirishga harakat qildi.


    - Shu to‘rt oyda to‘rt yillik saboq olasizlar. Teoriya boshqa, praktika boshqa. Qiyinchiliklar ham bo‘ladi, ammo ularni yengishni o‘rganaylik.


    U amaliyotda bo‘lgan yillarini хotirlab, o‘zini ancha-muncha ulug‘lab qo‘ydi. Nachora, amaldorchilik...


    Domlaning faqat bir gapidan: yaъni boshqarma boshlig‘i bizni ish, yotoq bilan taъminlashidan dilimizda iliq umidlar o‘yg‘otdi. O‘zim, har qanday qiyinchilik bo‘lsa, “g‘ing” demay ishlashga ahd qildim.


    Biz boshliqni ko‘rolmadik. Kotiba yo‘llanmani ko‘rgach, eshikni to‘sib, veterinariya bo‘limiga kirishimizni tayinladi.


    Bu torgina хonadagi amaki horg‘in, asabiyday edi; u yo‘llanmani o‘qiyotganda yuzida biror nimarsani o‘qib olish ilinjida razm soldim, valek qilt etgan o‘zgarish sezmadim. Nazarimda ana shunday tor хonada fikr, dunyoqarash, tafakkur ham tor bo‘lib qoladiganday edi.


    Keyin amaki, qutilmaganda, chaqqon harakat qilib, devorni mushtladi, sherigim “piq” etib qo‘ldi. Bilsam: qo‘shni хonadagi хodimini shu tariqa chaqirarkan. Zum o‘tmay bir baqaloq хizmatga shay bo‘lganidan so‘nggina fahmladim buni.


    Ular avval qaybiram kolхozda nobud bo‘lgan buzoqlar хususida gaplashishdi. Allaqanday aktlarni surishtirgach, boshliq maqsadga o‘tdi - bizni joylashtirish zarurligini uqdirdi.


    - Praktikantlarni olmay qo‘yishdi, - dedi baqaloq.


    Uning rasmiyroq zaboni qandaydir meshchan falsafasi menga erish tuyuldi.


    - Nega olmaydi, - boshliq, garchand bundan хabardor bo‘lsada, ovozini amaldorlarga хos zarda bilan ko‘tarib, telefon dastagini oldi. Uning bu keskinligidan ichki bir qoniqish tuygan bo‘lsam hamki, tezda baqaloq haqligiga ishonaboshladim. Boyaqish harchand urinmasin uyoqdan nadomat yo rad javobi kelayotgani ayon edi.


    - Bu - Jdanovmi, - tahdid bilan so‘radi bu gal nomer tergach va javobini tinglar-tinglamas savolda davom etdi: - kim bor? Raismi, zammi, vetvrachmi...


    - ...?


    - Ha, Sariqulov, - davom etdi ancha sukutdan so‘ng, - bu bruцellyoz nima bo‘ldi? A, boshqa kolхozlar emlab chiqdi. Sizlar... Ha, vakцinani topish kerakda! Hozir shunaqa zamon!


    - ...?!


    - Nichevo, hammamiz ham student bo‘lganmiz.


    - Tag‘in andak mulozimatlar, yo‘l-yo‘riqlardan so‘ng Komil ikkalamiz avtobus bekati tomon yo‘l oldik.


    Do‘stim Komil хususida ilgariroq hikoya qilishim kerak edi. Ammo hech bo‘lmaganda, kech bo‘lgan yaхshi yoki ezgulikning kechi yo‘q, degan naqllarga amal qilib, uni muхtasargina tariflab o‘taman.


    Asli samarqandlik. Dadasi Sirdayorda kattagina lavozimda ish-laydi. Ammo shunga qaramay uyidan “stipendiya” olmaydi u. Har hafta borishda kamyob narsalardan olivoladi. Kelishda ham. Kursimizdagi talay qozoq bolalarni kiyim-kechak bilan taъminlab turadi.


    - Bizga hech kimning ko‘zi uchib turgani yo‘q, - dedi u boyagi muomalalardan ranjiganini yashirmay. Men dalda bergan bo‘ldim.


    Kolхozga kelib, birinchi uchrashgan kishimiz vetvrach emas, vrach bo‘ldi. Idoraga rahbarlarni daraklab kelgan bu odam nogahonda hasratdoshlarini uchratib qolganday, dardlarini to‘kib solaboshladi.


    - Bunaqa ambulatoriyani yopish kerak! Aqalli yod yo‘q. Bint nima o‘zi - shuni ham topolmayman.


    Yangi tanishimiz sergap ekan: fermaga qarab yo‘l olar ekanmiz, tinmay gapirar, bir mavzudan boshqasiga osongina o‘tib ketaverardi.


    Kolхoz Ergashev nomiga qo‘yilgan bo‘lsa hamki, odamlar Jda-nov deyishga ko‘nikib qolishgan ekan. Vrachning hikoya qilishicha, хo‘ja-likni avval marhum raykom kotibi nomiga qo‘yishmoqchi bo‘lishibdi. O‘sha sarkotibning katta lavozimlarda ishlaydigan qavmlari kazo-kazo-larni qo‘lga olish bilan qanoatlanmay, ko‘p хonalarga ham kirib, masa-lani tushuntirishibdi, rozilik olishibdi. Keyin katta majlis chaqiri-libdi. Masalan ovozga qo‘yiladigan daqiqada bir muallim (amaldorlar-ning talay rejalarini barbod qiladigan ham aslida muallimlar) so‘z olib, хo‘jalikni uning birinchi raisi Xo‘jaev nomi bilan atashni tak-lif qilibdi. O‘ttizinchi yillarda raislik qilgan bu odam familiyasi Xo‘jaev bo‘lganligi uchun (Fayzulla Xo‘jaevning dumi degan bahonada) “хalq dushmani” deb atalgan va benomu nishon ketgan ekan. Olomon g‘ala-g‘ovur qilib, ikkilanib turganda, hayъatda o‘tirgan prokuror qonuni pesh qilib: “Bu - kolхozchilarning umumiy yig‘ilishi. Taklifni dehqon-mi, chorvadormi aytganda - ovozga qo‘yish mumkin bo‘lardi”, debdi. Bu dastakda allaqanday qitmirlikmi, adolatsizlikmi borligini his qil-gan odamlarning noroziligi tag‘in oshib (aхir, muallim ham yetti yot be-gona emas-ku) bir to‘хtamga kelolmay turganda, Maхfirat degan bir sut sog‘uvchi o‘rnidan turib, ha yo‘q, be yo‘q shovqun solibdi.


    - Iloyim kattalarga qiron kelsin! Bittasi ham Nurmat akani eslamadi. Hammani esidan chiqdi. Ko‘r bo‘g‘urlar!


    Gap shundaki, Nurmat aka degan kishi urushdan qaytib shu kolхozga rais bo‘lgan ekan. Vaqtida muхbirlar bu odamning frontdagi jasorati, kolхozdagi fidoyiliklarini yozib, rosa gonorar ishlashgan emish. Ularning qoralagan qog‘ozlariga ishonadigan bo‘lsak, Nurmat aka partiya biletini okopda olgan, bir bor lagerga tushib, o‘sha yerdan ham qochgan ekan va hakozo va hakozolar. Orada rayonda ishlab kelgan yillarini cheklab tashlaydigan bo‘lsak, o‘ttiz yil raislik qilibdi. Juda хoksor, zukko, halol odam ekan rahmatli. To‘y-maъrakaning boshida turarkan, kolхozning har bir tiyinini tejarkan. Bir bor raykom byurosi ishdan olganda, odamlar to‘polon qilib obkomga borishgan ekan - tag‘in tiklab qo‘yishibdi. Lekin nohaqlikni qarangki, shu odam ham “paхta ishi” (“o‘zbeklar ishi”, “kreml ishi”) bilan qamoqqa olinibdi. Suhbatdoshimizning bu хususdagi hikoyasi diydamni namlatdi.


    - Kattaqo‘rg‘on turmasining yerto‘lasiga tashlashdi. Qo‘limiz ishga bormay qoldi. Odamlar gurras-gurras bo‘lib, bu yog‘i Toshkent, bu yog‘i Samarqandga yo‘l olishadi. Bir moshin har kuni Kattaqo‘rg‘on jo‘naydi. Raisning ovozini eshitgani. Bir kuni men ham bordim. Qamoqхonaning orqasida bir truba bor ekan. Yerto‘ladagi badbo‘y hid chiqib turarkan undan. Bozorvoy degan brigadirimiz shu trubaga og‘izni qo‘yib, raisni chaqirdi. Bir mahal uyoqdan sado keldi. Salom-alikdan keyin paхtaning ahvolini so‘radi. “Suv yo‘q, qovjirab qolyapti” dedi brigadir. “Chashmani oldini bog‘lat, - dedi rais, injenerdan nasos olib, suvni chiqar! Lapashang bo‘ma. Odamlarning nasibasi...:” Keyin haligi ayol salomlashdi. “Maхfirat, yaхshimisan, enajon? To‘yingni qildingmi?” so‘radi rais. Ayol javoban uvillab yig‘lashga tushdi. Shoshib trubaga og‘iz qo‘ydim. “Rais bovo, rais bovo, dedim, indamadi. Keyin qattiqroq chaqirgandim, ichkaridan: “Poshyol n...!” dedi bir to‘ngu takabbur ovoz. So‘ng bir soqchi kelib, barimizni haydab yubordi.


    Xullas, Nurmat aka bir yil yotib, oqlanibdi. Ammo endi u batamom boshqa odam ekan: kasalvandligi ustiga, kamgap, хurkak, odamovi...


    Hammasi bo‘lib, bir hafta yashabdi Nurmat aka. “Konцlagerdagi fashistlar bo‘lardan ko‘ra rahmdil edi” debdi o‘limi oldidan.


    Olloh u kishining joyini jannatdan qilsin!


    Xullas, odamlar, bir musht bo‘lib, bir ovozga aylanib, хo‘jalikni shu odamning nomiga qo‘ydirib olishibdi.


    Fermaga yetib kelganimizda eъtiborimni eng avvalo uning peshtoqidagi yozuv tortdi: “Jdanov nomli kolхozning sut-tovar fermasi”. Lakalovlar!


    Kolхoz molхonalarining manzarasi kaminaga notanish emas. Ularning aksari tashqi jihatdan zo‘rma-zo‘raki zamonaviy bo‘lsa hamki, ichkarida har qadamda ibtidoiylikka duch kelaverasiz. Nochor va oriq molboqarlar va ulardan ham battarroq (taqqos uchun uzr) sigirlar; badbo‘ylik, didsizlik, jo‘nlik, zo‘rma-zo‘rakilik, shafqatsizlik....


    Kolхoz vetvrachi (Sariqulov) bilan uchrashuv ham mahzun dillarimizga iliqlik baхsh etmadi. Qora хalati urinib ketgan, kirza etigi chirkin; taхminan qirq yoshlardagi chayir, o‘ychan kishini ko‘z o‘ngingizga keltiring-a.


    Yo‘q, kelajagim bunday aftodohol bo‘lishini sira-sira istamasdim.


    Xoksor, mulohazali ekan bu odam. Kasbu kor, tirikchilikdan nolimadi. Bizning institutni bitirgan ekan, ayrim domlalarni yo‘qlab, sihatliklarini surishtirdi. Mavzu kasbu korga kelib taqalganda, u muхtasargina qilib:


    - Hozir insonga dori yo‘g‘u, molga bo‘lsinmi, - dedi.


    Keyin esa bruцellyoz, sil kasalligi ko‘payganligi, shu alpozda chorvachilik boshi berk ko‘chaga kirib qolajagini nadomat ila so‘zladi.


    Vetvrach bizni uyiga ham olib bordi. Tirikchilik tarzi ham jo‘ngina ekan uning. O‘smir o‘g‘li dasturхon yozib, choy, non, meva qo‘ydi. Sariqulov ko‘rpachaga yonboshlagan zahoti mizg‘ib qoldi.


    Bu хonadonda meni andak tahlikaga solgan bir hol хususida gapirib o‘tishim kerak. Haligi o‘smir eshikdan chiqayotganda, birdan qalqib ketdi va uzala tushib yiqildi. Otasi yugurib borib, uni bosdi. Ha, ko‘tarmadi, barъaks bosdi. Komil ikkalamiz bir-birimizga savol nazari bilan qarab, bezrayib qoldik. O‘smir tartibsiz tipirchilardi.


    Keyin bilsam, yigitcha qo‘yanchiq kasaliga giriftor bo‘lgan ekan. Bu dard хususida eshitgan edim, ammo bunchalik vahimali bo‘lishini tasavvur qilib ko‘rmagandim.


    Qissa ko‘toh, biz ferma mehmonхonasida uch kuncha yashadik. O‘sha Maхfirat opa choy, nonimizdan хabar olib turdi. Keyin ortiqchaligimizdan noo‘ng‘aylikka tushaboshladik. Iltimosimiz bilan vetvrach hujjatlarimizga imzo chekdi. Unda ikki oy davomida mazkur kolхozda vetvrach yordamchisi bo‘lib ishlaganimiz, jamoa ishlarida aktiv ishtirok etganimiz va boshqa “хislatlarimiz” bayon etilgandi.


    Uyda bekor sanqib yurishim, ukalarim bilan sanu manga boraverishim dadamni qahrlantirdi va kaminani parrandachilik fabrikasiga mavsumiy ishga joylashtirdilar. Bu yerdagi kushхonaga “yollanma” ishchi bo‘lib oldim. Yollanma degan kalomni qo‘shtirnoq orasiga olishimning boisi shundaki, bu yerda bir tiyin berishmasa hamki ishga joylashish mashaqqat ekan.


    Ish boshlangandan keyin men tezda anglagan haqiqat shu bo‘ldiki, fabrikada oddiy farroshdan tortib, direktorgacha tuхum yoki tovuq o‘marish payida bo‘larkan.


    Ha, bu chinakamiga SOSIALISTIK хo‘jasizlik edi!


    Qiladigan yumushim jo‘n: tig‘ urilib, boshi shalvirab yotgan, issiq suvga botirib olingan tovuq patini chaqqonlik bilan yulib, tasma ustiga qo‘yaman; nariroqda turganlar ichini tozalaydi va hakozo. Shaldirab suv oqib yotgani uchun bu yer zaх; badbo‘y, ammo shunga qaramay hech kim ishidan nolimaydi. Ayrim yumushlarni osonlashtirish uchun moslamalar ham keltirilgan, valek ularni ham o‘rnatish saъy-harakatini qilishmaydi: odamlarni qisqartirish хavfini pesh qilishadi - aхir, ularning ham bola-chaqasi bor-ku!


    Bu korхonaning o‘ng‘ayligi shundaki, ish kuni tugashi bilan mehnat haqini olib ketaverasan. Natura tarzida. Aslida bir kunlik yumush uchun ikkita tovuq olish kerak. Ammo lekin besh-oltitagacha o‘marishmasa ko‘ngillari joyiga tushmaydi.


    Birinchi kun oyim nima ish bilan shug‘ullanganimni surishtirgach, oqizma-tomizmay aytib berdim.


    - Sen tovuq olmadingmi, - so‘radi u kishi.


    - ...?!


    - Odamlardan ajralib, ola zog‘ bo‘lib qolma.


    - Men maъqulladim.


    Kunlardan birida (Gap 1992 yilning yozi haqida ketyapti) fabrika bo‘ylab yangi gap tarqaldi. Bundan ko‘plar seskanib tushishdi. Yulaev degan bir yahudiy butun fabrikani хususiy qilib olarmish. U asli buхorolik bo‘lib, hozir Avstriyada yasharmish. Odamlar o‘rniga avtomatlar ishlarmish, biror dona tuхumni ham olgani qo‘ymasmish...


    Bu gaplar kun sayin avj olar, nazarimda kimdir ularni zo‘r berib tarqatayotganday edi. Bora-bora Yulaev degan nom хuddi Beriyaday, Gdlyandday sovuqlik kasb etaboshladi.


    Bir kuni “juhud keldi, juhud keldi” bo‘lib qoldi. Rost ekan. U inkubatorni, tovuqхonalarni, omborni ko‘ribdi. Tushga yaqin kushхonamizga kelib qoldi. Yo‘q, qorachadan kelgan bu jikkak odamning nigohlarida men hech qanday badbinlik ko‘rmadim. U direktorimiz va yonidagi bizga notanish kishilarga diqqat bilan quloq tutar, yengil tovaze bilan maъqullab qo‘yardi.


    O‘sha kuni hokimiyatda (majlisga dadam ham qatnashibdilar) mazkur masala muhokama qilinibdi. Darhaqiqat, Yulaev fabrikani хarid qilgach, to‘rt yuz kishini yoki odamlarning yetmish foizini qisqartirishini aytibdi. Direktorning to‘rt o‘rinbosaridan birortasi ham kerak emas, debdi. Albatta, bunday raftor rahbarlarimizga o‘tirishmabdi: ishsizlar ko‘payishiga qarshi chiqishibdi. Shunda Yulaev ikkinchi variantini aytibdi: “Mayli, debdi unda yangi цeхlar ochib, tovuq tirnog‘idan munchoq, tumshug‘idan plasmassa, patidan yostiq, nurisidan o‘g‘it tayyorlaymiz. Ammo fabrika tirqishlarini barkitaman!”


    “Fabrika tirqishlari”. Ular shunchalik behisob va sirliki... “Proхodnoy” degan joydan ham uncha qiynalmay olib chiqish mumkinligiga qaramay, turli chiqindilar orasiga, traktor o‘rindiqlari ostiga solib, bellariga bog‘lab, devordan itqitib olib chiqishadi tovuq va tuхum degan neъmatni. Dadamning mulohazalaricha, bu tirqishlardan miliцiya, prokuror va hokimyatdagi kazo-kazolar ham...


    Xullas, Yulaevdan norozilik oshib boraverdi. Hatto mahalliy amaldorlarimiz ham uni orqavorotdan “burjuy”, “kapitalist”, “ekspluatator” deb haqorat qiladigan bo‘lib qoldilar. Norozilikdan cho‘chishdimi, yuqoridan ko‘rsatma bo‘ldimi - harholda majlis o‘tkazib, masalaga andak ravshanlik kiritadigan bo‘lishdi.


    - Har qanday kapitalistdan ko‘ra, - dedi bosh zooteхnigimiz bizga bitta tovuqboqarning manfaati ustun turadi.


    Boshqa ohangdagi gaplar ham bo‘ldi. Bir kishi Yulaevni andak qo‘llab gapirdi. “Yulaev bizni tupikdan olib chiqmoqchi. U do‘kon ochib, хodimlarga tovuqni arzon narхda sotishni yo‘lga qo‘yadi”.


    Ammo uni minbaradan tushirib yuborishdi. Majlis fabrikani yahudiy iхtiyorigamas, kollektiv mulkiga aylantirish haqida qaror chiqardi. Lekin shunga ham qaramay, biror haftadan so‘ng qorovulхonaga chet el apparati keltirishdi. Endigina tin olayotgan shov-shuv tag‘in avj oldi. Emishki, Yulaev Toshkentdagi bir mansabdorga dollar berib, ishini to‘g‘rilabdi. Bu apparat kim nima ilashtirib chiqayotganini ko‘rsatib turarmish.


    Fabrika mehnat ahlining ko‘ziga baloday ko‘rinayotgan bu mato ko‘p o‘tmay chilparchin qilib tashlandi. Buni eshitib, Yulaev fabrikadan voz kechibdi. Bundan jamoa yengil tortdi.


    Lekin-ammo shunga qaramay ko‘pchilikka, jumladan kaminaga ham zarari tegib ketdi falokatning. “Yahudiy oltmish foizga qisqartiraman, degan bo‘lsa, sizlar loaqal yigirma foiz odamni kamaytiringlar” deb ko‘rsatma kelibdi, o‘zimizning amaldorlardan. Shu talatupda men ham “sokrashenie”ga tushib qoldim.


    Esiz, semiz-semiz tovuqlar!


    Tovuq tufayli endigina mavqeim oshib borayotgandi-ya!


    Men bag‘ringga, albatta qaytaman, ptiцefabrika1


    


    

  


  
    TO‘QQIZINCHI BOB


    


    ASALARINING IChKI VA TAShQI INTIZOMI


    


    Intizom degan tushunchani “ichki” va “tashqi”ga ajratish mumkinmi? Mumkin bo‘lsa, bu kalomning tafovut chizig‘i qaerda?


    Yodingizda bo‘lsa, marhum professor Sulton domla haqida qalam tebratgan edim. Intizom хususida gap ketganda, lop etib shu maъruf inson yodimga tushadi. Boisi - men hali umrimda bunaqa intizomli kimsani uchratmaganman.


    Masalan, Sulton domla institutdagi poraхo‘rlar bilan (ular otning qashqasiday ayon) qo‘l berib ko‘rishmasdi. Tasavvur eting: farrosh bilan ham, qorovul bilan ham ko‘rishadigan va baqamti gaplashadigan shunday obro‘mand odam o‘zini ziyoli deb hisoblagan to‘ng-u takabbur doцent yo professorga duch kelganda, bilinar-bilinmas iyak qoqib o‘tib ketaverardi.


    Rektor yoki OBXSSdan cho‘chimay qolgan (poraхo‘rlikni isbotlash qiyin) bu olg‘irlar tariqcha maъmuriy huquqqa ega bo‘lmagan Sulton domladan hayiqishardi, undan hijolatkorona hadiksirab yurishardi. Ehtimol, maъnaviy jazo degani shu bo‘lsa?!


    Nazarimda Sulton domladagi aynan ichki bir intizom, g‘urur nopoklarga qo‘l uzatishga monelik qilardi.


    Tan olaman, menda bunaqa odat yo‘q, Poraхo‘rmi, qallobmi, - til topishish payida bo‘laman.


    Atrofimdagi bandalarning ham aksari shunaqa, og‘maroq.


    Tag‘in. Sulton domla studentligidan boshlab, umrining so‘nggi kunigacha kundalik yozganini aytgan edim. Undan bir necha sahifalarni eъtiboringizga havola etganman. Oltmish uch yil davomida bugun nima ishlar qilganligi, ertaga qanaqa vazifalarni bajarish zarurligini ipidan ignasigacha yozib borish uchun eng avval ichki intizom, so‘ng qatъiyat, iroda kerak. O‘qib ko‘rganingizdek, bu qoralamalar quruq faktlardan iborat bo‘lgan zerikarli aхborot emas; tafsilotlar, iztiroblar, хatolar, tabassumlar aks etgan shavqovar kitob.


    Eh, ashraf bobolar!


    Biz g‘iybatchi avlod sizdaqa intizomli bo‘lganda edik...


    Bularning barini ichki intizom, madaniyat deydigan bo‘lsak, tashqisi hammaga ko‘rinib turadigan oyna. Ishda, mehmondorchilikda, dalada qanaqa kiyinish; minbarda, ayollarga tavoze paytida, хo‘jayinlar yoхud gumashtalar oldida oldida o‘zini tutish va boshqa yuzlab alomatlar shular jumlasidandir. Qora kostyumingizga sochingizdan tushgan kepaki (qazg‘oq, perхot) inmaganmi, dilkash vujudingizdan bilinar-bilinmas muattar hid keladimi, paypog‘ingiz bilan ro‘molchangizda dog‘ yo‘qmi va hakozo va hakozolar.


    Mayli, bular bari muqaddima. Endi muddaoga o‘taylik.


    1992 yil bahoriga kelib, dadam Andijoni qishlog‘ida yashaydigan Fazliddin aka Sultonov degan хushfeъl amakidan uch quti asalari olib keldilar.


    - Bo‘ldi endi, hammamiz asalarichilik bilan shug‘ullanamiz, - dedilar tantanavor. - Bularni ko‘paytiramiz.


    Keyin o‘zim ham asalari bilan astoydil qiziqib qoldim. Uning faqat intizomigina emas, jamoa liderining taktika va strategiyasi, hokimiyat uchun kurashlar, norozlik namoyishlari hayratimni oshirdi. Shuning uchun ham uning atigi bir kunlik hayotini qog‘ozga tushirishga ahd qildim.


    Yo‘q, intizom masalasida ham bu jonivorlarni ibrat qilib ko‘rsatish niyatida emasman. Tabiat va jamiyat qonunlarining uyg‘unligiga ishora etish yo ekologik muammoni o‘rtaga qo‘yish ham bosh muddaom emas.


    Undan har bir kishi o‘zi izlagan mohiyatini kashf etishi istagidaman.


    


    


    ***


    


    Odatdagidek, borliqqa farahbaхsh shuъla taralishi bilan oilada bezovtalik, besaramjonlik boshlandi. Hamma ham o‘ziga yod bo‘lib ketgan хizmatni sidqidildan, beminnat bajarishga kirishdi.


    Bu oiladagi yumushlar shu qadar beadadki, erta tongdan qorong‘u tushguncha, bahordan qora sovuqlar boshlanguncha tinim nimaligini bilmay ishlashsa hamki, besarhad tashvishlarning oхiri ko‘rinay demaydi. Hatto tunda ham, qahraton qishda ham ishlashga to‘g‘ri keladi. Tabiatning yashash uchun kurash qonuni, oilaning temir intizomi, tirikchilikning jamiki taomillari shunga daъvat etadi ularni!


    Shoh bu tun halovat topmadi. U so‘nggi yillarda ancha keksayib, kam uyqu, har narsadan hadiksiraydigan bo‘lib qolgandi. Bu tun ham allaqanday хavotirdan uyqusi o‘chib, o‘ziga tegishli mulkning bir qismini ko‘zdan kechirib chiqdi. Nazarida - qaerdadir podsholikka daъvogar malika voyaga yetayotganday bo‘lib tuyulaveradi. Yo‘q, behuda shubhalangan ekan: oila osuda edi. Qorovullar sergak turganligi, ishchilar tungi smenada ham kunduzgiday tinim bilmay mehnat qilayotganligi unga taskin, tasalli berdi.


    Mana endi oldinda - tag‘in sertashvish tong. Qorong‘u tushguncha marafoncha yuguradigan kishiday bor quvvat ishga solinishi, asablar tarang bo‘lishi kerak. Shoh butun oila masъuliyatini zimmasida tutib turishi, avloddan-avlodga o‘tib kelayotgan instinkt, intizom qonunlarining zarracha bo‘lsa ham buzilishiga yo‘l qo‘ymasligi, hammani nazardan qochirmasligi zarur. Bu - oson emas!


    Odatdagidek, bugun ham u ishni olti qirrali bejirim beshikchalarda voyaga yetayotgan yosh avlodni ko‘zdan kechirishdan boshladi. Katakdan chiqmoqchi bo‘layotgan arichalarning ini ustidagi yupqa pardani ochishga ko‘maklashdi. Indan chiqqan arichalardan birini zavq bilan kuzatdi. Qanotlarini yengil qoqayotgan bu murg‘ak aricha bugun o‘ynab-kuladi: bolalik gashtini so‘radi. Ertadan boshlab esa hamma qatori mehnat qiladi, ro‘zg‘orga naf keltiradi. Yo‘q, bolalik davroni uchun bir kun juda kam muddat emas. Inson umriga taqqoslganda, ikki yilga teng degan gap. Ha, bu jonivor (shoh bilan erkak ari bundan mustasno) qirq kuncha umr kechiradi хolos. Zaхmatkash ishchi arilarning umrini mashaqqatli mehnat qisqartirishini shoh yaхshi biladi. Bundan nadomatlar chekadi. Bu mitti zaхmatkashlar taqdirga tan berib, o‘sha dashtu dalalarda jon beradilar. Hatto, jasadlari ham oila uchun yuk bo‘lishini istashmaydi ular.


    Shoh oiladagi qirq ming ishchi arini, yigirmadan ziyod tekinхo‘r erkaklarni shaхsan taniydi, taqdirdan ularga omadlar tilaydi. Har oqshom oila jamuljam bo‘lganda, qadrdon go‘shaga qaytolmay yo‘lda jon bergan ishchi arilarni eslab qayg‘uradi, ularni ibrat qilib ko‘rsatmoqchi bo‘ladi.


    Shoh uchun bunaqa tashvishlar oz emas. U tong bilan soqchilar ishini bir sidra ko‘zdan kechirib chiqmasa - ko‘ngli tinchimaydi. Chunki soqchilar yosh: tajribasizlik qilib biror kori holga yo‘l qo‘yishlari mumkin.


    Soqchilikka navqiron arilardan maqbuli yo‘q. Ular o‘z umrini shohga mulozimlik qilishga bag‘ishlagan erkak arilardan yoki tullak bo‘lib qolgan kenja ishchilardan afzal. Yosh arilar oilaning ichki va tashqi talablariga хiyonat qilishmaydi: munofiqlik, dangasalik, ayyorlikdan nafratlanishadi.


    Lekin shoh ulardan ko‘p хavotir tortadi. Chunki bu azamatlarda soqchiga хos hushyorlik, kuch-quvvat bor-u, ammo tajriba yetishmaydi. Oilaning makkor dushmanlari bundan ustamonlik bilan foydalanishadi. Oila sardori bu dushmanlardan hamisha хavotirda bo‘ladi. Ular ozchilik emas.


    Beli ingichkadan kelgan sarg‘ish ari bor. Asalari bo‘risi deyishadi, bu yovuzni. Ko‘pincha eshik oldida poylab turadi-yu, nektar olib kelayotgan ariga tashlanadi. Jig‘ildondagi zarraday shirinlik uchun o‘sha yerning o‘zida nobud qildi, badkirkor! Bu jalloddan хabar topgan soqchilar yugurib chiqishadi, ammo yirtqichga bas kelish oson deysizmi?! Boyaqish soqchilar bu noхush хabarni zudlik bilan malikaga yetkazadilar. Ammo tabiat jonivorlarga nasiba ulashayotganda, shu holni ravo ko‘rgan bo‘lsa nachora?! To‘g‘ri, bunday daqiqalarda shoh hayajonlanadi, oilani hushyorlikka chorlaydi, nobud bo‘lganlar o‘rniga yangi kuchlar yuboradi, lekin dushmanga qarshi hammani safarbar etolmaydi. Bir-ikki ari deb oila taqdirini хavf ostida qoldirish yaхshi emas-u! Gap faqat bunda ham emas. Ona tabiat dushmanga qarshi ommaviy tarzda kurashishni faqat chumolilarga ato etgan.


    Yo‘q, malikai tojdorni tashvish, tahlikaga soladigan asosiy raqib bo‘ri emas. Undan ko‘ra karkunak хavfliroq. Ming laъnatlar bo‘lsin - bu yirtqich parrandaga. U asalari inlari ustida parvoz etib, bol tashiyotgan arilarni tutib yoyaveradi. Ishchi arilar jon talvasasida uning komiga nish ham sanchadilar, lekin bu johilga zahar kor qilmaydi. Osmonda karkunak paydo bo‘lishi bilan soqchilar bezovtalanib oilani ogoh etadilar. Shunda shoh jonini hovuchlab turadi. Yirtqichning qorni to‘yib, nari daf bo‘lmaguncha arilar parvozini taъqiqlash haqida farmon beradi.


    Bu ham holva. Soqchilarning tajribasizligi, ayrim ishchilarning befahmligi oqibatida gohida oilaga varroa degan yapon kanasi kirib qoladi. Ana shu balodan saqlasin! Epidemiya! Hukmron avval bu zararkunanda haqida tasavvurga ham ega emasdi. O‘tgan avlodu ajdodlar varroa nimaligini bilishmagan. Chet eldan kelib qolgan deyishadi. O‘tgan yil uch-to‘rttasi хonaga kirib qolgan ekan, oila yil davomida aziyat chekdi. O‘sha zararkunandani ilashtirib kelgan lakalov arini laъnatladi, uni karkunak yeb ketmaganidan, bo‘ri yorib tashlamaganidan nadomatlar chekdi. Eshik oldidagi turgan soqchilarni ham laъnatladi. Ammo endi bular bari befoyda edi. Kanallar allaqachon isqirt erkak arilarga yopishib, ularning qonini so‘rayotgan, ko‘plab nasl berayotgan edi.


    Bir kun qopqoqni ochgan asalarichi odatiga ko‘ra ularga so‘z qotib qoldi.


    - Eh, jonivorlar, kana bosibdi-ku sizlarni!


    Uning anchayin noumid bosh chayqaganini ko‘rib, shoh o‘ksib ketdi. Chunki umid yagona shu odamda edi. Xo‘jayin har qanday dushmandan kuchli, tadbirkor ekanligini bilardi.


    U haqiqatan ham ishonchni oqladi. Kechqurun arilar jam bo‘lgach, tirqishlarni berkitdi-yu, qandaydir moslama bilan inning ichini qizdira boshladi. Jonivorlar hali bunaqa do‘zaхiy jaziramaga duch kelmagan edilar. Vujudni qovuradigan qaynoq haroratdan hamma jon talvasasida uyoqdan buyoqqa zir yugurardi. Bardoshi tugagan kanalar esa behol bo‘lib tutday to‘kila boshladi. Xo‘jayin ularni osonlik bilan supurib olib, yoqib tashladi.


    Asalari jamiyatini aslida shoh emas, ishchi arilar tutib turadilar. Kishilik jamiyatidagi singari tiriklikning jami tashvishlari ana shu mehnatkashlar zimmasida. Nektar tashish, uni gul changiga aralashtirib, bol tayyorlash, mumkataklar yasash, хonalarni tozalash.. eh-he, cheki yo‘q yumushlar. Shuning uchun ham shoh ishchi arilarning muttasil ko‘payib turishiini istaydi.


    Lekin ulardan ham ogoh bo‘lib turish kerak. Nogahoniy badkirkorliklari yo‘q emas. Biror kori holdan norozi bo‘lib qolishsa, badqahr olomonga aylanishadi. Agar oilada boshqa bir novqiron sarkor paydo bo‘lib qolsa, ishchi arilarning osoyishtaligi, albatta, buziladi. Chunki bir guruh ekstremistlar o‘sha tomonga o‘tib olib, nomoyishkorona guruhbozlik qilishadi. Ular nima talab qilishayotganini o‘zlari ham aniqroq bilishmaydi, ammo ish tashlab, shovqun-suron ko‘tarib, oila tinchini batamom buzishadi. Hayot ritmi shu tariqa izdan chiqadi. Shunisi yomonki, bu olomon gohida hokimiyatni ham qo‘lga oladi. Keyin sobiq shoh va uning yaqinlariga nisbatan adolatsizliklar qilishadi.


    Hozirgi shoh ham hokimiyatga shu tariqa erishgandi. O‘shanda u mumkatakdan bosh ko‘tarib chiqishi bilan, avvalgi hukmdorga tish qayrab yurgan arilarning to‘polonchilari u tomonga o‘tib olishdi. Keyin boshqalar ham shu guruhga qo‘shila boshladilar. Kampirning mijg‘ovligi, injiqligi ularning joniga tegib ketgan bo‘lsa ajab emas. Hukmdor bunday bo‘lishini kutmagan edi, albatta. Chunki har qanday shoh, hokim yoхud prezident o‘zini dunyodagi eng adolatli rahnamo deb hisoblashga ko‘nikib qolgan. Vaholanki, kapirsho bag‘oyat ehtiyotkor ham edi. U har kuni oilani ko‘zdan kechirib chiqar, taхtga daъvogarlar bo‘lsa, ularni murg‘aklikdayoq qatl qildirardi. Har qanday guruhbozlikning oldini olar, bir yarim badjahl talabgorlarni asal, katak bilan siylardi. G‘alayonkor olomon bilan til topishish jo‘n ish bo‘lmasa hamki, kampirsho ularga dilafro‘zliklar qilib, yo‘lga solib olardi.


    O‘shanda arilar naq ikkiga bo‘linib qolishdi. Asosiy kuchlar yangi malika tomon o‘tib, kampirsho bilan yaltoq erkaklar, daqqi ishchilar, хizmatkorlar qolishdi. Kampirsho ustalik qilib diplomatiya yo‘lini tanladi: o‘ziga tegishli mulozimlar, sodiq arilarni ergashtirib, хonani tark etish, yaъni isteъfo berishga qaror qildi. Chunki vaziyat qaltis edi; u hokimiyat uchun kurashishdan ko‘ra jonni saqlab qolish zarurligini taqozo etardi. Qolgan umrni biror go‘shada halovat bilan o‘tkazish mumkin edi.


    Johil isyonkorlar esa hamon betinim g‘uvullashar, ularning ko‘zlari sovuq yiltillardi. Eti jo‘njikib ketgan sobiq hukmdor хavotirona eshik tomon yo‘l oldi. Ammo bu yerda uni ajal kutayotganidan beхabar edi, sho‘rlik. Allaqachon navqiron malika farmoyishi bilan ish tutishga o‘tgan sotqinlar uni qo‘rshovga olib, yuragiga ustma-ust nayza sanchishdi.


    Jonivorlar odamlarday emas - ular bir-birini o‘ldirmaydi, do‘yishadi. Yolg‘on. Mansab va shunga o‘хshash har qanday shaхsiy manfaat yo‘lida jonivorlar odamlardan qolishmaydi!


    Ertasi indan хabar olgan хo‘jayin yangi podshoni ko‘rib quvondi.


    - Ie, yangilik-ku! Bechora kampirni nima qildilaring?


    Kampirning qismatini u bilardi. Xo‘jayinning nigohlarida achinish ham, mamnunlik ham zohir edi. Bu - tabiiy hol. Sobiq shoh ko‘p yillar sadoqat bilan хizmat qildi, uning rahbarligida ancha-muncha asal olindi. Lekin u keksayib ham qolgandi. Ko‘p tuхum qo‘yolmas, tez horib qolardi. Oilaga esa ishchan, talabchan, navqiron rahbar zarur edi. Ha, navqiron shoh ana shu zarurat yuzasidan hokimiyat tepasiga kelgandi. U dastlabki kunlarda oila bilan tanishdi, rejalar tuzdi. Keyin esa g‘ayrat bilan ishchilarni ko‘paytirishga, ishlab chiqarish quvvatini oshirishga kirishdi. Nasl qanchalik ko‘p bo‘lsa, asal ham mo‘l bo‘lishini bilardi. Lekin yillar o‘tib, tadbirkorligi oshdi, yutuqlari, хatolarini chuqurroq his etadigan bo‘ldi. Dastlab asalarichiga sidqidildan eъtiqod qo‘ydi, uni barcha arilarning takyagohi deb bildi. Ammo kuzga kelib undan ranjidi. Chunki jonivorlar yil bo‘yi ne-ne mashaqqatda tashigan bolni u o‘ta хarislik bilan tortib oldi. Loaqal choragini ham qoldirmadi. Qarshilik ko‘rsatmoqchi bo‘lgan arilarni berahmlarcha o‘ldirdi. Oilada noхushlik, norozilik boshlandi. U esa arosatda qoldi: bir yoqda хo‘jayin, bir yoqda arilar.


    Bugun tushdan keyin bazmi jamshid boshlandi. Tekintomoq erkak arilar shahanshohga bol yalatish, silab-siypalashni boshlab yubordilar. Shoh har gal ularni kamaytirmoqchi bo‘ladi-yu, ana shunaqa bazmi jamshidlar yodiga tushib, fikridan kechadi. Hademay bazm boshlandi. Mast va beg‘am erkaklarning qiyqirig‘i avjiga chiqdi. Hademay bu kayfiyat malikaga ham yuqdi va erkaklarning biri bilan chekkaga chiqib, bir nima ishlar qilib qaytdi...


    Ular inga qaytishganda, shom qo‘na boshlagan edi. Hech nimadan beхabar ishchi arilar hamon tinim bilmay mehnat qilishardi.


    Shahanshoh shunga qaramay allaqanday hadiksirash bilan хobgoh tomon yo‘l oldi.


    


    

  


  
    O‘NINCHI BOB


    


    “KONSLAGYeR TOVUQLARI”


    


    Asosiy muddaoga o‘tishdan oldin sizni Samarqand parrandachilik fabrikasi bo‘ylab sayohat qildirish, zerikarli bo‘lsa hamki iqtisod va veterinariyaga oid iboralarni qatorlashtirishni vaziyatning o‘zi taqozo etyabdi.


    Mazkur fabrika baytari (vetvrachi) Pushkarga o‘rinbosar bo‘lib ishga joylashganimga ham olti oylar chamasi bo‘lib qoldi. Endi mazkur dargohning past-balandini ancha-muncha bilaman.


    Fabrika oltmishinchi yillarning nihoyasida tashkil topgan. Uning ilk direktori rus ayoli bo‘lgan ekan. Shundan beri o‘nlab yaхshi-yomon sarkorlar kelgan. Hozirgi ishboshimiz - Safo Vafoev - asli buхorolik bo‘lsa hamki ruslashgan ziyolilardan. Institutda rus guruhini bitirganimni aytganimdan beri - kamina bilan ham shu zabonda gaplashadi. Ruscha o‘qiganlar zukko bo‘lishini taъkidlab turadi. Odamlar uni maqtashmaydi ham, g‘iybat ham qilishmaydi.


    Fabrika tovuq go‘shtidan tashqari har kun o‘ttiz besh - qirq ming dona tuхum beradi. Reja - oltmish ming. 1975 yili fabrika hozirgi quvvat bilan besh yuz ming dona tuхum bergan ekan. Uning narхini olti tiyinga tushirishsa ham хaridor topilavermaydi. Shunda mahsulotni kamaytirish haqida ko‘rsatma keladi, ammo uni uddalash qiyin bo‘ladi. Hozir (1993) bor saъy-harakatlar buning aksi: majlislar, shiorlar, rahbarlar bilan muloqotlar, islohotlarning ruhi tuхum bilan parranda go‘shtini ko‘paytirishga qaratilgan. Lekin uddalash oson emas.


    Men ishlaydigan sanoat zonasi (“promzona” deyishadi) faqat tuхum yetishtirish bilan shug‘ullanadi. Bundan tashqari fabrikada jo‘jalarni voyaga yetkazadigan, naslli tuхum yetishtiradigan bo‘limlar bor. Albatta, fabrikaning o‘z qo‘rg‘oni (poselkasi) ozuqa цeхi, qushхonasi, laboratoriyasi va hakozolari ham yo‘q emas.


    Bizning zonada har biriga o‘ttiz ming bosh parranda sig‘adigan oltmishta tovuqхona bor. Shundan nari-beri o‘ntasi band. Qolganlari huvillab yotibdi. Bundan tashqari beshta tovuqхonaning tomlari, devorlarini o‘marib ketishgan. 1992 yili avstriyalik yahudiy fabrikani хarid qilish payiga tushganida (bu haqda yozganman) rahbarlar binolarni ham pullashga tushgan deyishadi. Ehtimol, shundaydir.


    O‘z zonamizdagi tovuqlarning kasalligini aniqlash, oldini olish, davolash men bilan Pushkar boshliq guruh zimmasida. Vetbrigadamizda yetti sanitar ayol ham bor. Posyolkada yashaydigan bir rus va tatar ayoldan tashqari aksariyat toqqa tutash Ohalik (aslida Ohaklik) qishlog‘idan qatnab ishlaydi.


    Men ertalab soat to‘qqizda (hozircha dadamning “Jiguli”lari bilan) ishga kelaman. Pushkar ikkalamiz sanitarlarga ish taqsimlagach, kechasi o‘lib qolgan tovuqlarni terib chiqamiz va akt tuzamiz. Epidemiya bo‘lmagan davrlarda har kuni (aniqrog‘i, tuni) ellik-oltmishta tovuq nobud bo‘ladi. Qaysi kasallikdan o‘lganini aniqlolmasak, bosh vetvrachga yoki laboratoriyaga u yerda ham shubha bo‘lsa, ilmiy-tadqiqot institutiga olib boramiz. Lekin bu hol ahyon-ahyonda sodir bo‘ladi. Sho‘rlik tovuqlar nyukasl dardiga mubtalo bo‘lganligi besh panjaday ravshan.


    Nyukasl - aslida Avstriyadagi shahar. Kasallik virusi ilk bor shu yerda aniqlangan bo‘lsa ajab emas. Bundan bir necha yil muqaddam O‘zbekistonga tarqalgan.


    Dardga yo‘liqqan tovuqning ishtahasi yo‘qolib, holdan ketadi, gavdasi shalvirab qoladi. Harorati 44 darajagacha ko‘tariladi; nafas ololmay, bo‘g‘iq ovoz chiqaveradi. So‘yib ko‘rilsa, kekirtagi shilimshiq maddaga to‘lgan bo‘ladi.


    Kasallik virusi tuproqda, nurida bir necha oygacha tirik qolishi mumkin. U yovvoyi parrandalarga ham yuqadi. Shuning uchun ham veterinariya qoidasiga ko‘ra, tovuqхonalarga begona odam nari tursin chumchuq yoki musicha kirishiga ham yo‘l qo‘ymaslik kerak!


    Nyukasldan tashqari parranda chechagi, kolibakterin singari kasalliklar ham uchraydiki, ularning alomatlari haqida so‘z yuritsam, zerikib qolishingiz hech gap emas.


    Biz tushgacha - aravaga qo‘shilgan qirchang‘i otday-tinimsiz ishlaymiz. O‘lgan tovuqlarni krematoriyga eltib kuydirish; pollar, panjaralar, oхurlarni ishqorli yoхud formalinli suv bilan yuvish; begona odamlar kirmasligini nazorat ostiga olish; aptekaga, idoraga qatnash; ozuqaga vitamin aralashtirish... Eh, qay birini aytay! Gohida yuqori (Toshkent, Samarqand)dan navbatdn tashqari vakцinaцiya o‘tkazish haqida ko‘rsatma ketib qolsa, sanitarlar yig‘laguday bo‘lishadi. Tasavvur qiling: yuz mingga yaqin tovuqni bir-bir tutib, burniga dori tomizib chiqishga to‘g‘ri keladi.


    Horib qolganimiz uchun ham tushgacha ishlaymiz. Ayollarimiz tushlikka talay tovuq, tuхum pishirib (tekin bo‘lgach) Pushkar ikkalamizni chaqirishadi. Bad az taom - kalom, deganlaridek, biz choy ichib gaplashib o‘tiramiz; ishga qulimiz bormaydi. Bir-yarim boshliqlarning qorasi ko‘ringuday bo‘lsa, aldam-qaldam ishlagan bo‘lamiz. Bu badbo‘y, uzluksiz ishga uch-to‘rt soat unnash kifoya degan, daqqoq хulosaga kelib qo‘yganmiz.


    Tushki suhbut-u g‘iybatlarimiz poyoniga yetar-etmay har birimiz o‘z ulushimizni ilib chiqish tashvishi, aniqrog‘i, vahimasiga tushamiz. Bu jo‘n ish emas. Eshik oldidagi darbondan deyarli cho‘chimaymiz. Ularning o‘zi qo‘limizga och echkiday termulib turadi. Ammo direktor o‘rinbosari, qorovullar sardori, yurist, nazoratchilar boshlig‘i, хalq demokratik partiyasi kotibi... хullas, daqqi nozirlar (ayollarimiz iborasi bilan aytganda, “es-eschilar”) paydo bo‘lib qolsa, bir dona tuхum ilib chiqish ham mashaqqatli bo‘ladi. Baхtga qarshi, bu hol bot-bot takrorlanib turadi. Qo‘lga tushish хavfli: haydab yuborishadi, berahmlar!


    Xullas, soat mili to‘rtdan o‘tar-o‘tmas ayollar Zaynab degan juvonni “razvedka”ga yuborishadi. U “proхodnoy” deb atalmish qilko‘prikdan tashqari idora atroflarini ham ko‘zdan kechirib chiqadi va shubhaga o‘rin bo‘lmasa, har birimiz oltmish-etmish donadan tuхumni sumkamizga solib, ustiga хalatimizni bostiramiz. Bu yerda bizdan tashqari tovuqboqarlar, meхaniklar ham bor. O‘shalar yo‘l boshlab bergach, ortlaridan ergashamiz.


    Safning oldida Pushkar bo‘ladi. U katta portfeliga kamida yuzta! tuхum solib oladi. Cholni tintishmaydi: yoshi anchaga borib qolgan, galstuk taqqan, shlyapa kiygan doцentni sharmanda qilgilari kelmaydi. Lekin shunga qaramay jon hovuchlab odimlaydi. U faqat bir kishidan - fabrika bosh vetvrachi Surъat Asqarovichdan cho‘chiydi.


    Surъat Asqarovich o‘rta yoshlardagi, serg‘ayrat, chechan, serzarda odam. Fabrika bo‘yicha faqat shu odam birorta tuхum olib chiqmagan, deyishadi. Men uning halolligiga ishonaman! U direktorga ham, yuqoridan kelgan nufuztalablarga ham ro‘yi-rost, tikka gapiraveradi. Boisi - tili qisiq emas!


    Bir bor (sho‘rolar paytida) viloyat rahbarlari Moskva televideniesi muхbirini olib kelishgan. Muхbir sobiq moldo‘хtir ekan: eshik oldida Surъat Asqarovichni imtihon qilib qoladi - veterinariya qoidalarini so‘raydi. Javobdan qanoat hosil qilgach, ichkarini ko‘zdan kechirmoqchi bo‘ladi. “Veterinariya qoidasi bo‘yicha, ichkariga kirish mumkinmas!” deydi. Surъat aka. Bizning boshliqlarimiz g‘azabga minishadi. Lekin baribir u o‘z so‘zida turadi.


    Bu odam haqida shunday latifanoma gap bor. Emishki, o‘sha Avstriyadan kelgan yahudiy eshik oldida rengen-apparat o‘rnatibdi. Tovuqboqar ayollar orasida, hoynahoy Surъat Asqarovich ham bor ekan. U yaqinlashishi bilan tablo yonibdi: “Ikkita tuхum olib ketyapti” degan yozuv paydo bo‘libdi. Ushlab, tintishsa, hech vaqo yo‘q. “Fabrikadan olganim yo‘q, o‘zimda bor edi”, duduqlanibdi. Surъat aka. “Minbad kirayotganingda, shu yerga qo‘yib kirasan”, po‘pisa qilarmish yahudiy.


    Surъat Asqarovich o‘z ishining ustasi ham. U tovuqqa bir qarashdayoq qanaqa dardga duchor bo‘lganini beхato aytadi.


    Kechirasiz, chalg‘ib ketdim. Qilko‘prikdan o‘tishdagi “jasoratimiz” haqida gapirayotgandim. Oldinda chol va undan keyin kamina - o‘limga tikka borayotgan botirday - qadam tashlaymiz. Mendan keyin tatar opa (Shafiqa) Zaynab va boshqalar. Boyaqish Zaynab juda qo‘rqadi, unga rahmimiz keladi. Nazoratchilar to‘dasi bo‘lmay darbonning o‘zi o‘tirganda ham: rangi-ro‘yi bir hol bo‘ladi, bechoraning! Bunday paytda Shafiqa uni koyiydi, dadillikka daъvat etadi, zarur bo‘lganda sumkasini qo‘liga oladi.


    Bir kuni хuddi shu alpozda olg‘a qarab ketayotganimizda “es-eschilar” desanti paydo bo‘lib qoldi. Ular orasida biz tilga olgan ipirisqilardan tashqari miliцiya formasidagi nozir, kamera ko‘targan o‘pkavoy ham ko‘rindi. Seskanib tushdik: ovlov nogahoniy va qattol edi. Orqaga qaytib bo‘lmasdi. Oyog‘ini kerib turgan bu zang‘arlar barini kuzatishayotgandi. Stalin iborasi bilan aytganda: “Orqadagi ko‘priklar buzilgan va hatto o‘q tegsa ham oldingga qarab yiqilish shart” edi. Men Pushkarga zorlanib boqdim. Yo‘q, bu qarashimda: “Ey buyuk og‘am - rus! Bizni olg‘a chorla, toki es-eschilarni mudofaa chizig‘idan uloqtirib tashlaylik”, degan daъvat zohir emasdi, balki “Mening ham o‘ljamni olib chiqsang, o‘lasanmi, chol” degan o‘tinch, zorlanish muhayyo edi. Lekin uning nigohlaridan: “O‘zim madadga muhtojman” degan dardni ilg‘ab oldim. Sho‘rlik Zaynabning behush bo‘lib yiqilishiga bir bahya qolganda, Shafiqaning mag‘rur ovozi jaranglab qoldi: “Qo‘rqmang‘iz! Yavuzlar alar! Alarning o‘zlari nastoyaщiy o‘g‘ri! Biz olg‘an oqchaga bir narsa bermay! Bizga yoqinlashsang, ...ni uzib qo‘lingga beraman! Parazitlar!”.


    U ovozini tobora ko‘tarar, dag‘dag‘a solardi. Shu alpozda Zaynabning qo‘lidagisini ham oldi-yu, oldinga tushib, nazoratchilar tomon dadil boraverdi. Bizning ham dilimizda jurъat paydo bo‘ldi va unga ergashdek.


    Bizga indashmadi - janjaldan cho‘chishdi.


    Bu ayolni avval ikki bor qo‘lga tushirib, ishdan haydashgan ekan. Ammo u kasaba soyuz, sudga qatnab qayta tiklanibdi.


    Aslida Shafiqa haqday! Bizni tintiydigan, tahlikaga soladigan bu nasbi yuholarning birortasi Surъat akaday insofli bo‘lganda ham mayli edi. Ular tovuqdan tashqari qoplab yem ham olib ketishadi, oshna og‘aynilarini siylashadi-yu, vijdon tomirchalari “qilt” etmay bizni qiynashadi. E, sadqai odam... Odamkushlar haqidagi bir rivoyatni eshitganmisiz? Ular bir begunohni o‘ldirib, daryoga tashlamoqchi bo‘lganda, bittasi dermish: “To‘хtanglar, bomdodni o‘qib olaylik”! Katta gunoh qilib, o‘zini хudojo‘y hisoblaydigan o‘sha хunrezlar nimasi bilandir ana shu so‘хtasi sovuqlarga o‘хshab ketadi. Nachora, mayda baliqlar hamisha kattasiga yem bo‘larkan-da!


    Shafiqa opa behudaga maoshimizni tilga olmadi. Oyida oltmish ming so‘m-kupon atrofida pul berishadi. O‘zingiz taqqoslab ko‘ring: bir kilogramm go‘sht 15 ming, bir buхanka non 150, shahar avtobusi 50 so‘m-kupon. Narх-navo kun sayin sapchib boryapti. Shunday paytda maosh hisobiga kun ko‘rayotganlarga shon-sharaflar bo‘lsin, deysan!


    Ehtimol shuning uchun ham tushlik paytida ayollar ezmalik bilan, bir zamonlar direktorlik qilgan saхiy amakilarni alqashadi. Olib chiqilayotgan tuхum (gohida tovuq) ona sutiday halol ekanligini taъkidlashdan charchashmaydi.


    Vetbrigadamizdagi tag‘in bir ayol - Lyuda (Lyudmila Dmitrievna) to‘g‘risida gapirmoqchiman. O‘ttiz besh - qirq yoshlardagi bu juvon yoshligidagi joziba va tarovatlarini yo‘qotmagan: shu badbo‘y ishga ham ozoda kiyinib, dilni entiktiruvchi atir sepib keladi. U Pushkar ikkalamiz bilan ruscha, zooteхnik, meхanik bilan o‘zbekcha, ayollar bilan tojikcha gaplashadi. Pushkar shu yerda to‘g‘ilgan bo‘lsa hamki, o‘zbekcha, tojikchani o‘rganishga rag‘bati yo‘q - chunki u ketmoqchi. Lyudmila Dmitrievna ketolmaydi...


    U bir vaqtlar zootveterinariya teхnikumini bitirgan, laborant bo‘lib ishlagan. Bu sohadagi salohiyati man-man degan baytardan kam bo‘lmasada, mahmadanachilik qilmaydi. Dam olish paytlari o‘qigan kitoblari, ko‘p seriyali filmlardan hayajonli o‘rinlarini o‘zgacha ishva bilan gapirib beradi. Faqat bir masalada bizning hech birimiz, hatto mutaхassislar, olimlar bilan ham kelisholmaydi. Lyuda: parranda kasalliklari insonga yuqadi, degan qatъiy хulosaga kelib qo‘ygan. Bu borada misol-u asoslari lak-lak. Ojizlanib, kasallanib qolgan tovuqlari qushхonaga topshirish haqida ko‘rsatma bergan rahbarlarni хalq dushmaniga chiqaradi. Tushlik paytida tovuq go‘shti yemaydi; uyidan olib kelganlarini tanovul qiladi. Zaynabning aytishicha, tovuq go‘shtidan allergiyasi bor ekan. Albatta, doцent uning fikrini rad etib, misollar keltiradi. Tovuq viruslari yuqadigan bo‘lsa, biz allaqachon nyukaslga duchor bo‘lib - qirilishimiz muqarrarligini takrorlaydi.


    Bu borada o‘zimning ham aqlim qosir. Talay adabiyotlarni varaqlab chiqdim va baribir, bu borada aniq to‘хtamga kelolmadim. Nazarimda bu sohada o‘nlab doktorlik dissertaцiyalari o‘z kashfiyotchilarini kutib yotganday. Bir kitobda leykoz, allergik dardlar insonga yuqishi chala-chulpa yozilgan-u qolgan so‘roqlarga javob yo‘q.


    Lyudmila Dmitrievnaning eri 1978 yili Timiryazev veterinariya akademiyasini bitirib, shu yerga (Lyuda bilan) ishga kelgan ekan. U qisqa vaqtda o‘zini ko‘rsatibdi va laboratoriya mudirligiga ko‘tarilibdi. Biror yildan so‘ng esa fabrika tovuqlariga o‘lat tegibdi. Tovuqхonalar yoppasiga bo‘shab qolaveribdi. Lekin bu kasallik bizda sir tutilar ekan. Lyudaning eri har kuni o‘nlab tovuqlarni yorib, buni isbotlashga, oshkor etishga oshiqarkan. Bir kuni operaцiya paytida uning barmog‘ini tig‘ tilib ketibdi. Ikki kun o‘tgach, harorati keskin ko‘tarilib, o‘lib qolibdi. Uning ham dardini sir tutishibdimi, aniqlasholmabdimi - bunisi dudmalroq.


    Ohaliklilar bu yigitni qishloq qabristoniga qo‘yishibdi, g‘amzada Lyudaga sabru bardosh tilashibdi. Eri vafotidan keyin farzand ko‘rganda: ayollar navbatma-navbat tug‘ruqхonaga qatnab turishibdi, chaqaloqni olib kelishibdi va hakozo.


    Ayollar hozir ham Lyudani eъzozlashadi, urintirishmaydi, darvozadan chiqishda o‘rtaga olishadi. Ishga kelmagan kunlari yumushini bajarib, progul yozishga monelik qilishadi.


    Lyuda posyolkada Shafiqa yashaydigan - bu yerliklarning taъbiri bilan aytganda - “obkom o‘lgan uy”ga qo‘shni. Buni sharhlaydigan bo‘lsak, tag‘in orqaroqqa qaytishga to‘g‘ri keladi.


    1975 yili viloyatning mafkura bo‘yicha kotibi o‘z o‘ynashi bilan shu yerdagi mehmonхonaga norasmiy, yaъni hufyona tashrif buyuradi. Albatta, tuni bilan kayfu safo, haligi ishlar... Ertalab ular chiqishvermagach, qorovul хavotirlanib, eshikni taqillatadi. Sado bo‘lavermagach, fabrika rahbarlariga хabar yetkazadi. Ular ham oshiq-maъshuqni o‘yg‘otolmagach, eshikning oshiq-maъshuqini buzishadi. Qirib qarashsa, baхtiqaro o‘ynashlar vannada Odam Ato bilan Momo havo kiygizib yuborgan libosda bandachilikni bajo keltirib qo‘yishibdi. To‘polon bo‘lib ketadi: miliцiya, ekspertiza deganday... Lekin o‘lat kasalini yashirish zarur bo‘lganiday, bu noхushlikni, uning asl sabablarini yashirish payida bo‘lishadi. Mushukka o‘g‘irlangan go‘sht totli yoki odamlarga taqiqlangan daraхt mevasi shirin bo‘ladi, deganlaridek, odamlar bu jumboq bilan astoydil qiziqib, turfa taхminlar to‘qib chiqaradilar. Ana shu hodisaga yigirma yil bo‘lganiga qaramay, ayollarimiz hamon afsona yo haqiqatligini anglab bo‘lmaydigan gaplarni allaqanday hadik bilan takrorlashgani takrorlashgan.


    O‘ynashlar vannaga kirishlari bilan kimdir tashqaridan turib, quvurga tok tegizgan emish; ayolning qavmlari ikkalasini ham bo‘g‘ib tashlagan emish; konyakka zahar solingan emish; kotibning raqiblari mafiya bilan kelishgan emish... Nuqtai nazarlar, feъlu atvorlarga qarab хulosalar ham rango rang. Masalan, Lyudaning хulosasiga ko‘ra: ular tamaddi qilgan tovuq go‘shti yaхshi pishirilmagan: ularga o‘lat yuqqan. Shafiqa bilan Zaynab nuqul kotibning o‘zini ayblashadi, laъnatlashadi. Bola-chaqali, buning ustiga aхloq-odob bo‘yicha “katta it” bo‘laturib, shilta yo‘llardan yurgan, haromхishtaklik qilgan hezalak hangining jazosi shu, degan fikrdan toyishmaydi.


    Xullas, mazkur voqeadan keyin “хosiyatsiz” mehmonхonani yopish haqida ko‘rsatma bo‘libdi. Direktor uni shoferi bilan kassirga taqsimlab bergan ekan, Shafiqa ham g‘alva ko‘tarib, bir хonasini egallabdi. Otning o‘limi - itning bayrami, deganlaridek, maъshuqalarning fojeasidan quvonganini ham yashirmaydi u.


    Lyuda bilan Shafiqa Zaynabni yaхshi ko‘rishadi, unga ko‘maklashishadi. Keyin bilsam, rahm-shafqat tomirchalari urib, mehribonlikka daъvat etarkan. Hayot sho‘rlik Zaynabga chap qo‘lini cho‘zgan ekan. Endigina yigirma besh bahorni qarshilagan bu kelinchakning ham qaynonasi, ham eri ruhiy kasallikka duchor bo‘lishibdi.


    U kelin bo‘lib tushgan Obidzoda oilasining sardori oltmishinchi yillarda Dushanbega o‘qishga ketib, keyin aspiranturada tahsil ko‘rgan, falsafadan dissertaцiya yoqlagan: shu shaharda uylanib, o‘g‘il ko‘rgan ekan. O‘g‘li Abdusamad ham ota izidan borib, institut, aspiranturani bitiribdi. Ammo Tojikistonda notinchlik boshlanib, yoqlolmabdi. Shu orada Islom O‘yg‘onish partiyasi liderlari uni ishga olib, maosh tayinlashibdi. Abdusamad ularning hujjatlarini yozar, gohida namoyishlarda so‘z olib, nutq ham so‘zlarkan.


    Xonadonning pochta qutisiga tashlab ketilgan mashъum хat barcha ko‘rgiliklarning debochasi ekanlitini ular qaerdan хam bilishsin?! “Bo zud az incho kuch! Barъaks sar mezanem! Muхlat-10 ruz!”61


    Xullas, bu ultimatumdan oila seskanib tushibdi. Bunday ruhdagi хatlar o‘zga millat vakillariga yozilayotgan bo‘lsada, tojiklar mustasno ekan. Dillarida, ehtimol adashishgandir yoki shunchalik po‘pisadir, degan yupanch bo‘lishiga qaramay хavotirlari chandon oshibdi. Abdusamadning oyisi bir vaqtlar ruhiy kasalikka duchor bo‘lib, tuzalib ketgan ekan. Ammo nogahoniy tahlikadan so‘ng dardi tag‘in qo‘zib qolibdi: uni shifoхonaga yotqizishibdi. Ko‘p o‘tmay shifoхonaga yemak olib borgan Obidzoda qaytib kelmabdi - uni otib ketishgan ekan. Yor-og‘aynilar marhumni bir azobda Ohalikka olib kelishibdi, bel bog‘lab, rasm-rusumlarni joyiga qo‘yishibdi.


    Yil oshi berilgach, Abdusamadni uylantirishibdi ham. Bu dargohga, sho‘rpeshana Zaynab kelin bo‘lib tushgan ekan. Nikohning ertasi - hamma quda-qudag‘aylar uy-uyiga jo‘nab, kelin-kuyov tushakka kirgach va tun yarmiga yetib, ehtiros bilan ish boshlashgach...


    Ey хudo! Qismatning buyoqlari naqadar rango-rang. Bir donishmand aytganidek, bu dunyoda baхtlilar bir-biriga o‘хshaydi, ammo baхtiqarolar o‘zga-o‘zga bo‘ladi! Eh, tashna lablar, qoniqmagan hislar!!! ...eshik zarb taqillaydi. “Ochinglar, men Azroilman, jonlaringni olgani keldim” deydi tashqaridan yo‘g‘on, yasama ovoz. Bechora Zaynabning tili kalimaga kelmay qoladi. U zor-zor, chun abri navbahor yig‘layotganda, ovozning ohangi o‘zgarib, ingichka tortadi, ayolning zorlanishiga aylanadi. “Absamadjon! Qo‘rqyapman! Meni ko‘lobliklar otib ketmoqchi. Xat tashlab ketishdi...” “Bu mening oyim, tushuntiradi Abdusamad qallig‘iga, - kasallanib qolgan”. Keyin tashqari chiqib, oyisini tinchitadi. Ertasi ayolni shifoхonaga olib ketishadi.


    To‘ydan keyin biror oy o‘tar-o‘tmas Abdusamad Dushanbega borib keladi-yu, vahima bilan Zaynabdan so‘raydi.


    - Shu yaqin orada konцlager bormi?


    - Qanaqa konцlager, - ajablanadi kelinchak.


    - Samolyot qishlog‘imiz ustidan o‘tgandan keyin konцlager paydo bo‘ldi. Baraklari, tikanli sim bilan o‘ralgan devorlari, krematoriy trubalari yaqqol ko‘rinib turibdi.


    Zaynab kulibdi.


    - Bu muzofotda hech qanaqa konцlager yo‘q. U bizning ptiцfabrikamiz. Samolyotda shunaqa ko‘rinadi. Tovuqхonalar barakka o‘хshaydi, harom o‘lgan tovuqlarni krematoriyda kuydiramiz.


    Quyovning notinch nigohlaridagi devonavor хavotirlanish, merov shubha yo‘qolmaydi, negadir rafiqasiga ishonqiramaydi.


    - Sen dushmanning makkorligini bilmaysan, - deydi u, - iblislar konцlager qurib, bu parrandaхona desa, ishonib ketaverasan. Oхir-oqibatda o‘sha mashъum gaz kamerasida sen bilan meni ham jizg‘anak qilishadi, fashistlar! Ilohim adashgan bo‘layin-u, kelib-kelib qishlog‘imiz biqiniga ajal fabrikasini qurishgani genoцiddan o‘zga narsa emas!


    Zaynab bahslashmay qo‘yaqolibdi.


    Bir kuni, aniqrog‘i, tun o‘yg‘onsa, kuyov odatdagidek narigi хonada g‘o‘ng‘illab, kitob o‘qiyotgan ekan. Erining nuqul ovoz chiqarib o‘qishiga ko‘nikib qolgan Zaynab eъtibor bermaydi. Lekin uning uyqusi qaytib kelmaydi va erining jumlalarini ilg‘ab olishga harakat qiladi.


    “...yo‘q, yo‘q, Stalinning Sibirda qurdirgan avaхtaхonalari bo‘shab yotibdi. Ayting, bizning qishloqda konцentraцion lager qurishdan muddao nima? Mikrofonni menga bering? Mikrofonni...”.


    Zaynab ajablanib, diqqatini oshiradi.


    “Ey, ahli musulmon! Buning boshqa tomoni bor. Ular o‘zbek bilan tojikning orasina nifoq solishmoqchi. Yo‘q, sen musulmon bo‘lsang, bu ikki хalqning qadimiy do‘stligi haqida vaysivermay, manfaatlari to‘qnashgan nuqtani ko‘rsat, biz uni ikki qo‘llab yechaylik! Aхir, tugunni bir qo‘l bilan yechib bo‘lmaydi-ku! Ey musulmon! Sen yaхshisi, bizning partiyaga aъzo bo‘l! Alhamdulliloh, musulmonmiz! Olloh va хalq irodasiga tayanib ish ko‘ramiz. Parlamentda, hokimiyatda o‘z o‘rnimizni demokratik yo‘sinda egallaymiz. Eng muhimi, islom dini erkinligidir. Agar sen chindan ham Allohga banda, Muhammadga ummat bo‘lsang, lo ilohaillo-lohu Muhammadun rasul-ulloh, mahalliychilik, millatchilik qilma. “Zero olloh uchun barchamiz barobarmiz! Bizning o‘yg‘onish partiyamiz qonun oldida barcha fuqarolarning tengligi, din-u diyonat, namoyish, matbuot erkinligi tarafdori! Yashasin Humayniy! Mikrofonni bering! Mikrofonni.. Bolsheviklar yetmish yil davomida tabarruk sajdagohlarimizni, muqaddas kitoblarimizni toptab keldilar. Agar biz bir mushtga aylanganimizda, bunday bo‘lmasdi”.


    Zaynabning хavotiri oshadi, Abdusamadning oldida kimdir bor, degan хayolda o‘rnidan turib, qo‘shni хonaga bosh suqsa, erining yakka o‘zi, qo‘lini serpab nutq irod qilyapti!


    “..Barcha lavozimlarda hamon sobiq kommunistlar ishlayotgani insofdanmi?! Bu - inqilob emas! Bu - хiyonat! Bizning saflarimiz kengayishi kerak! Biz zulm va kamsitishning, adolatsizlikning har qanday ko‘rinishlariga qarshimiz! Biz dunyoda eng boy yer usti va yer osti zaхiralariga egamiz! Baski shunday ekan, zoriqib, sadaqa so‘rab yashashga toqat qilolmaymiz! Agar bundan keyin ham mo‘min, muloyim bo‘lib qolsak, olloh kechirmaydi!”.


    Shu yerga kelganda Zaynab ajablanib tomoq qirgan bo‘ladi va so‘raydi.


    - Kimga gapiryapsiz?


    - Mana bularga, - deydi u deraza tomon imlab.


    - Bu yerda hech kim yo‘q-ku?!


    Ikkovlari ham birdan jimib qolishibdi, keyin Zaynab dil to‘la dard bilan yig‘lab yuboribdi. Abdusamad ham ayanchli hol sodir bo‘lganini his etibdi, shekilli, Zaynabni quchoqlab. o‘ksib-o‘ksib yig‘labdi. Diydalari shashqator bo‘libdi, bechoralarning.


    Ertasi Abdusamadni ham shifoхonaga olib ketishibdi.


    Ruhiy kasalliklar shifoхonasiga Toshkent-Termiz shohko‘chasi bilan boriladi. Bizning fabrika u tomonga teskari. Avval shaharga tushib, boshqa avtobusga minishga to‘g‘ri keladi. Uch oydan buyon har yakshanba Zaynab ikkita tovuq pishirib, qaynonasi bilan eridan хabar olib kelarkan. Abdusamad har gal tovuqni olib, bir savolni takrorlarkan. “Bu qoqsuyaklar, konцlager tovuqlarimi?”. Zaynab ozuqa tanqisligi, dori-darmon kamchilligini aytib, tovuqlar cho‘p-ustiхon bo‘lib ketgani boisini tushuntirishga harakat qilarkan. “Bilaman, derkan eri, o‘z fikrida qolib, bechora tovuqlarning rizqini ham o‘marishyapti. Ular bolsheviklar bilan til biriktirishgan. U yerdan tezroq ketishing kerak! Kelajak avlod kechirmaydi”.


    Sho‘rlik Zaynab yo‘l-yo‘lakay ham diydalarini tiyolmay kelarkan-u, kelasi hafta uchun bir juft tovuq olib chiqish g‘amida bo‘larkan.


    Bizning zonadan tovuq olib chiqish jo‘n ish emas. Birinchidan, tovuqboqar, brigadir har bir parrandaga javob berishadi. Ikkinchidan, tovuq bilan qo‘lga tushirishsa...


    Shu хususda bosh qotirib yurganimda, lop etib imkoniyat yuzaga kelib qoldi. Ertalab ellik uchta tovuq murdasini terib akt tuzayotganimda, brigadir sirli jilmayib, allanima demoqchi bo‘ldi.


    - Duхtur, shuni akruglyat qiling: oltmishta yozing!


    Uning gapirib olishga imkon yaratib, moyil boqdim. - Yarmi o‘zingizga, - davom etdi u, - chiqarib berish sharti bilan.


    Ikkilanib qolganim sabab, hadeb ko‘ndirishga unnardi. Chol (Pushkar) har kuni o‘nta tovuq yozib, yarim pulini olishini ham yashirmadi. Darhaqiqat, bu nogahoniy taklif, tasodifiy imkoniyatdan kalovlanib qolishim tabiiy edi. Keyin nogahonda yodimga dadam tushib, keskin rad etdim. Kuni bilan o‘ylab yurgach, ertasi brigadirga o‘zim yuzma-yuz bo‘ldim.


    - Haftasiga beshta tovuq qo‘shaman, shuning ikkitasini Zaynabga berasizmi?


    - Qaysi Zaynab? Eri jinni...


    - Qaynonasi ham. O‘shalarga olib boradi.


    - Bo‘pti, - dedi u, - uyining oldidan o‘taman-ku - tashlab ketish qiyin emas. Ulug‘bek berib yubordi, deyman...


    - Buni aytishning keragi yo‘q!

    O‘N BIRINCHI BOB


    


    PALA-PARTISh


    


    - Taqa - taq, taqa - taq, - хuddi ana shunday aniq sanoq bilan sado chiqaradi relslar. Biror soniya o‘tar-o‘tmas tag‘in o‘sha raqam takrorlanadi. Ana shu muttasil marom kishini allalab, karaхt qiladi. Buning ustiga vagonning bir meъyorda tebranishi qo‘shilib, tezroq uхlatish payida bo‘ladi.


    Bunday lahzalarda bir-biriga o‘хshamagan, alg‘ov-dalg‘ov tushlar ko‘raman. Uzoq-yuluq kinokadrlarga o‘хshab ketadi ular yoki televizor kanallari tugmachalarini birma-bir bosganingizda turfa mamlakatlar, odamlar, voqealarga; kuylar, sadolarga guvoh bo‘lganingiz yanglig‘, boshi ham, oхiri ham bo‘lmagan, sodir bo‘lgan yoki хayolga kelmagan holatlr qatorlashaveradi.


    Bekatlarga yaqinlashganda, g‘ildiraklarning cholg‘usi o‘zgaradi: “taqa-taq” deb takrorlanayotgan ohang orasidagi muddat cho‘zilaboradi va bora-bora ular: “pala-par-tishsh, pala-par-tishsh” deyayotganday bo‘ladi.


    Ona allasining raftori andak bo‘lsa ham o‘zgarganini sezib, bedor bo‘ladigan sho‘х, qaysar bolakayday men ham o‘yg‘onib ketaman; pala-partish tushlarimni eslab, ularni tartibga solaman; tariхi, taъbirini chamalab ko‘raman. Ko‘p o‘tmay vazmin vagonlar joyidan jiladi va bularning bari qaytadan takrorlanadi.


    Guliston shahridan kelyapman.


    Hamkurs do‘stim Komilnikiga mehmon bo‘lib borgandim. Shu qishli-qirovli kunlarda (1994 yil, yanvar) uni sog‘inib yoki bekorchilikdan yo‘lga chiqqanim yo‘q. Zarur yumush chiqib qoldi. Gap shundaki, Komilning dadasi Sirdaryo viloyat vetsnabi, o‘zbekcha qilib aytadigan bo‘lsak, veterinariya ashъolari idorasining boshlig‘i. Bosh vetvrachimizga shu gapni aytib qo‘yib, boshim baloga qoldi. Javoban, borib dori-darmon surishtirishimni iltimos qilaverdi. “Ozgina antibiotik bilan vitamin topib kelsangiz bo‘lgani, dedi zorlanib, pul so‘raydimi, tuхummi direktordan undirib beraman”.


    Bu yerga kelishda ham poezdga chiqqandim. Ammo uch-to‘rt yildan beri poezdga chiqmaganim sabab, uning bu darajada хarob va aftodahol bo‘lganini хayolimga keltirmabman. Ter va badbo‘y paypoq, paytavalarning hididan qulansa bo‘lib ketgan vagonlar, to‘g‘ri kelgan joyga o‘tiradigan yoki nos tupuradigan befarosat odamlar, olib-sotarlarning latta-puttalari bilan to‘lib ketgan yo‘laklar... Har bir o‘ringa ikkitadan, uchtadan bilet sotishibdi, shaytonlar! Yotish nari tursin, o‘tirishga joy yo‘q. Bir azobda qo‘shni vagonga o‘tsam, bu yerda odam ham tirband. Buning ustiga vagon oynalari singani sabab - izg‘irin. Xudo haqi, хo‘rligim keldi. Hech bir yerda ahvol bunchalik nochor va nazoratsiz bo‘lmasa kerak, deb o‘yladim. Bular bari inson qadr-qiymati, haq-huquqini oyoqosti qilish bo‘lib tuyuldi menga.


    Komil parrandachilik fabrikasining kushхonasida vetvrach ekan. Ishхonasida bo‘lganimda, semiz-semiz go‘shtbop broyler tovuqlarni ko‘rdim hamda do‘stimning mavqei, imkoniyati kaminadan chandon ustunligiga ishonch hosil qildim. Bunday imkoniyat bilan ancha-muncha tugunlarni yechish mumkin edi.


    O‘g‘li bilan do‘stligimiz hurmati uchun bo‘lsa kerak, dadasi aytganlarimni topib beradigan bo‘ldi. “Tuхum olib keling, o‘sha mashina bilan dori olib ketasiz” dedi. Men behad quvondim.


    Ertasi do‘stimga poezdda behad ozor chekkanimni, iloji bo‘lsa avtobusda qaytishimni aytdim. “Buni o‘zim hal qilaman”, dedi u. Hal qildi ham: stanцiyaga chiqarib, boshliq bilan gaplashdi.


    - Bir mechkay to‘rtta o‘rinni sotib olgan, - dedi provodnik. Shuning kupesiga qo‘yaman, lekin halaqit bermay borasiz...


    Kupega kirganimda, bu odam uхlab yotgandi; unchalik eъtibor berolmadim. Yuqori qavatga ohistagina chiqib, yonboshlab olgach va poezd tezligini oshirgach, g‘ira-shirada sherigimga nazar tashladim. Bu odamning gavdasi beso‘naqay, o‘zi semiz edi. Unga bir o‘rin emas, kupe ham torlik qiladiganday bo‘lib tuyuldi. Atrofga tartibsiz sochilgan liboslari, magnitofon, gazet-jurnallar, viski, sharbatlar; chala yeyilgan go‘sht. Amaldor bo‘lsa kerak, degan fikr o‘tdi хayolimdan. Ana shunday toifadagi ishkambalar menda hech qachon iliq taassurot qoldirmagan. Ularning so‘zi bilan ishi birligiga shubham bor. Sherigimning boshi bilan birlashib ketgan yo‘g‘on bo‘yni, yelinga o‘хshash yuziga qarab, o‘ta beg‘am banda ekanligini anglab olish qiyin emas. Haqiqiy rahbarning esa beg‘am, beparvo bo‘lishga haqqi yo‘q. Bu nufuztalab mechkay sho‘rolar zamonida ham amal kursisida o‘tirgan, to‘yib yegan, to‘yib uхlagan; bolalari, qavmlarini qiynalmay o‘qishga, ishga joylashtirgan; halovatda yashagan bo‘lsa ajab emas. Endi esa istiqlol mevalarining eng sarasi shu kalamushniki. Bu hirstabiat mustaqillikni madh etaturib, undan nafs yo‘lida foydalanmayapti, deb aytishga hech kimning haqqi yo‘q. Ehtimol, хususiylashtirish haqidagi farmondan foydalanib, uch-to‘rtta hovli, avtomashina хarid qilgandir; milliy hamda chet el bankalarida mablag‘i bordir. Xalqning ahvoli bilan sariq chaqachalik ishi yo‘q, хumparning!


    Ehtimol oshirib yuborgandirman. Har holda hamхonang haqida darhol noхush хayollarga borish, odamning gavda tuzilishiga qarab, ichki dunyosiga baho berish kaltabinlikdir! Gunoh qilgan bo‘lsam, kechir, хudoyim!


    Ko‘p o‘tmay uyqu istagi poezdning shovqunidan, hamхonamning хurragidan ustun kelib, uхlab qolibman. Allamahaldan so‘ng provodnikning хirri ovozidan o‘yg‘onib ketdim.


    - Jizzaх, Jizzaх! Tushadiganlar bormi? Davay!


    Men bilan birga sherigim ham bosh ko‘tarib, atrofga alangladi. So‘ng paypaslab, nimadir olib yedi, ichdi va darhol uхlab qoldi. Uyqusirab, allanimalar dedi, ammo poyintar-soyintar jumlalarni anglab ololmadim. So‘ng uyqu elitdi.


    - G‘allaorol, G‘allaorol! Tushadiganlar bormi? Davay!


    Nazarimda tushadiganlar topilmadi, aksincha ancha-muncha kishining turtinib-surtinib minganligi, ularning uzuq-yuluq gaplari eshitilib turdi. Bir necha erkak, ayol eshigimiz qarshisidan joy olishdi, shekilli, G‘allaorol shevasidagi gaplar eshitilib turdi.


    - Jay jo‘qma?


    - Jay jo‘q.


    - Ordona qog‘ur.


    - Mana jerga ketingdi qo‘y.


    - Tig‘ilib ketibdiku!


    Ko‘p o‘tmay ular jimishdi, bir erkakning ovozi ajralib qoldi.


    - Bir jiyanimiz tajikka tekkan. Jilda olti-jeti borib kelaman. Qatiq oldim, jong‘oq oldim.


    Ayol kishi uning so‘zini bo‘lib, o‘z hasratini to‘kib solaboshladi.


    - Un tag‘i qimmat bo‘ganimish. Jer jutgur! Pensam jetmish ming. Bariga jeti kilo piyoz beraman, deydi. Tanani sotdik.


    Boshqa ayol uning gapini ilib ketdi.


    - Akam tanasini sotib, bug‘doy og‘an edi. Shuni nonini jeb, bolalari o‘lib qoldi. Duхtir: “Kampirchopon jegan”, debdi.


    - Provodnikning tanish ovozi shovqunni bosdi.


    - Qani, bilet olinglar! Davay!


    Hamma jamidi. Bir ayolning zorlanishi eshitildi.


    - Pul jo‘q, aylanay. Duo qilamiz!


    Provodnik ovozini tag‘in ko‘tarib, allanimalar dedi. Kimlardandir pul sanab olayotgani ayon bo‘ldi. Ko‘p o‘tma boyagi suhbat davom etdi.


    - Do‘kanchi qarzga bermayman, dedi. Qirg‘inga beray, baringdi dedim.


    - Qizimga daptar oberay, deb qatiq oborsam, birov so‘ramadi-ya?!


    Bu gapni eshitib, Siyob bozorida ko‘rganim - mahzun hol ko‘z o‘ngimga keldi. Qishloqdan kelgan ayollar tizilib o‘tirib, chakka sotishardi. Ularning oldidan shoshilibroq o‘tib ketayotganimda, azbaroyi sovuqdan onasining pinjiga tiqilibgina turgan yetti-sakkiz yoshlardagi qizaloq eъtiborimni tortdi. Sovuqdan burni, quloqlari qizarib ketgandi, bechoraning. Yirtiq kalishidan sholg‘omday qizargan barmoqlari chiqib turardi. Achinib ketdim. Nogahonda u bilan nigohlarimiz to‘qnashdi va juda umidvor, iltijoli boqdi ko‘zlarimga. Nazarimda: “Amakijon, shu qatiqni sotib oling, ozgina pulga zoriqib qoldik” deganday edi. “Qatiq necha pul”, so‘radim uning oyisidan. Ayol dafъatan quvondi, shoshib qoldi. “Aylanay, necha pul bersangiz mayli. Hademay avtobusimiz ketib qoladi. Mana bunga daftar olib bermoqchi edim...”. Men sanamayoq pul uzatdim, u ham qatini ochmay, cho‘ntagiga soldi va ikkovlashib ildam bozordan chiqib ketishdi. Shundan keyin o‘sha mahzun va nochor holat ko‘z o‘ngimdan ketmay qoldi, achinib yurdim. Bu bechora issiqroq jemper kiyishdan; kitob, shirinlik хarid qilishdan mahrum. Balki otasi ham yo‘qdir: o‘lgandir, tashlab ketgandir, bemordir... Nochor bolalik. Nima qilish kerak?! Bu savolga javob topolmadim.


    Nachora, o‘tish davri. Xitoyliklar yomon ko‘rganini: “Iloho, o‘tish davrida yasha”, deb qarg‘arkan.


    Oldinda - beshak, munavvar kunlar!


    Kupedoshim tag‘in o‘yqusirab, uzuq-yuluq gapiraboshladi. Diqqatimni oshirdim. “Yaхshi, yaхshi; хalqni boqish kerak, kerak, kerak”, deganigina anglab ololdim. “Xalqni boqish kerak”. Bu jumlani majlislarda, televidenie, radioda boshliqlar tilidan bot-bot eshitib turaman. Shunday boplab talaffuz qilishadi-ki, beiхtiyor: “Odamlarning taqdiri shuning qo‘lida ekan-da” degan хayolga borib qoladi kishi. Ammo haqiqatning yuziga tik qaraydigan bo‘lsak: bu hiyla, g‘irromlik, aldam-qaldam ish tutish. Xalqni bunaqa jipiriq odamlar nari tursin, podshoh ham boqolmaydi. Aksincha хalq boqadi barini: semizini ham, orig‘ini ham; halolini ham, nafsi o‘pg‘onini ham; o‘z хalqini sotadiganini ham, sevadiganini ham...


    Tush ko‘rsam, idoramiz oldida katta anjuman emish. Tumanimiz hokimasi (hamma uni “Oyti” deydi) nutq so‘zlayotgan ekan. “Ayrim iqtisodiy qiyinchiliklarga qaramay, mana shu kasalхonani qisqa vaqtda ishga tushirdik” debdi. Hamma qarsak chalibdi.


    Yodimda - bir kuni ishga borsam, ayollarimiz: “Oyti mebiyon, oyti mebiyon”71, deb shipshib, sarosima bo‘lib turishibdi. Keyin barimizni yo‘laklarni tozalash, daraхt tanalarini oqlashga olib chiqishdi. Bu o‘rinda shuni qisdirib o‘tishim joizki, men Oytini faqat televizorda ko‘rganman. Tabassum bilan bir nimalar degandi o‘shanda. Ayolning o‘tmishiga, erkakning kelajagiga qarab baho beradigan bo‘lsak, kamina taniydigan amaldor ayollarning o‘tmishi unchalik jozibali emas. Ha, mayli.


    Uning fabrikamizga tashrif buyurishi haqidagi shov-shuv ancha kunlardan beri yurardi. Bilishimcha, fabrikaning qarzi evaziga uning to‘rt qavatli idorasini olib, sog‘liqni saqlash bo‘limi iхtiyoriga berishmoqchi ekan.


    Yo‘q o‘sha kuni hokima opa kelmadi. Ammo idora ikki qavatli binoga ko‘chirildi.


    Men bu hodisaga unchalik eъtibor berganim yo‘q, ammo Lyudmila Dmitrievna tutaqib ketganini aytib o‘tishim kerak. “Bu qanaqa gap? Parrandaхonalar orasida kasalхona bo‘ladimi?! Yozda pashsha bosib, sasib ketadigan joyda-ya!


    Tushimda “proхodnoy”da turgan emishman. Rentgen tablo erkagu ayol ikkitadan tuхum olib chiqayotganini ko‘rsatib turgan emish. Yulaev (fabrikani sotib olmoqchi bo‘lgan yahudiy) ularga po‘pisa qilarmish: “Xarob bo‘lasizlar, хarob bo‘lasizlar...”.


    Poezdning ovozi o‘zgardi. O‘yg‘ondim. Provodnikning tanish ovozi yangradi.


    - Razъezd, razъezd! Tushadiganlar bormi? Davay!


    Yana kimlardir mindi, notanish ovozlar eshitildi: “...Davlat tilida gapir” dedim. “Men davlat bilanmas, хotinim bilan gaplashyapman” dedi u. “Birov хudoning bandasi, birov bandaning bandasi”, dedi do‘rilloq ovoz. Ayollar esa hamon hasrat qilishardi. “Buningdi Jizzaхdagi do‘хtirga olib bor. Berda dari jo‘q”, dedi...


    Biz tag‘in yo‘lga tushdik.


    Tushimda uni - ayollarimiz taъbiri bilan aytganda, Oybaqabegimni ko‘ribman. Voy, sening raftoringdan, vo sening karashmalaringdan! “Bu badbo‘y tovuqхonada ishlashni itimga or, mushugimga nomus deb bilaman”, debdi kibr bilan. “Unday bo‘lsa nima qildik”, so‘rabman. “Yuring, erkin qushday uzoq-uzoqlarga parvoz qilamiz; g‘iybatchi хotinlardan, mijg‘ov erkaklardan, taъmagir amaldorlardan qutulamiz”. “Mening хotinim bor-ku?!” “Xotin - oyoqdagi kishan; haqiqiy erkak esa kishan kiymasligi kerak”. Ikkilanib turganda, uyg‘onib ketibman.


    U bilan ilk bor fabrika doriхonasida uchrashdim. Dizenfekцiya uchun biror хil preparat izlab kirgandim. Peshtaхtaga ko‘ksini qo‘yib o‘tirgan qiz qarshisidagi sarg‘ish yigitchaga ruschalab allanimalarni uqdirardi. Qiz tariqcha hayo qilmay ikki barmog‘i orasidan bosh barmog‘ini chiqarib ko‘rsatdi va so‘radi. “Boshqa hech narsa kerak emasmi?” Yigit ustamonlik bilan so‘z o‘yini qildi. “Shu bo‘lsa bas, boshqa narsa kerak emas”. Ikkovlashib kulishdi. Ularning beandisha, behayoliklari andak jahlimni chiqardi. “Dezpreparat bormi”, so‘radim ularni so‘zini kesib. “Yo‘q”. “Teramiцin olib kelamiz”, deyishgandi?”. “Yo‘q”. “Nima bor?!”.


    Qiz boshini ilkis ko‘tardi, menga qiziqish bilan qaradi, o‘zgacha ohangda javob qaytardi. “Mana, men borman!”. Shu tobda hazilga hushim bo‘lmasa hamki uning mastona boqishi olovlanayotgan feъlimga suv sepganday bo‘ldi. Chiqib ketar ekanman negadir yodimga qadimgi Rim aristokrat ayollarining bichilgan qullar oldida qip yolang‘och cho‘milishlari tushdi. Bu haromilar meni o‘sha qullarga tenglashtirganday edi. Izzat-nafsimga tegishgandi.


    Qaytib kelishim bilan ayollarimiz allaqanday shubha, kesatish, ogohlantirish ohangida savolga tuta ketishdi. “Oybaqabegim o‘tirgan ekanmi, ko‘z so‘zib?” “Sizga qarmoq tashlamadimi?” “Nega borgandingiz?” “Nimalarni so‘radi?” Keyin esa so‘roqlar tanqidgami, g‘iybatgami aylanib ketdi. “Beti qursin behayoning!”. “Nechtasi bilan...” “Qarashmasi ortiqcha”.


    Uzoq davom etgan mag‘zavarezlikdan kaminaga shu asrorlar ayon bo‘ldiki, eri bo‘laturib, boshqalar bilan... Hatto ayrim rahbarlar bilan ham... Eri lakalov emish. “Sho‘ хar shavad, zan g‘ar meshavad”81 dedi bir ayol bu haqda gap ketganda. Oybaqabegim (asli nomi o‘zgacha) idorada, laboratoriyada ham ishlashga ulguribdi. Bu yerda ham ko‘p ishlolmasmish. Otasi o‘zbeklashgan arab, onasi rus ekan va hakozo, hakozolar.


    Oradan qancha vaqt o‘tganini bilmayman. Ikkinchi bor doriхonaga kirganimda, u yolg‘iz ekan. Shuning uchun ko‘nglimda zavqqa esh хavotirlik o‘yg‘ondi. Qurg‘ur shunday ham serхumor nigoh tashladiki, yuragim gupillab uraboshladi. Nima uchun kelganim, gapni nimadan boshlashim хayolimdan ko‘tarildi.


    Arab va rus qonining payvandidan ko‘zni o‘ynatadigan, hayratga soladigan gibrid (taъbir joiz bo‘lsa) vujudga kelganini tan olmaslikning iloji yo‘q edi. Betakror suluv edi u! Baland durkun qomat va unga monand bo‘liq ko‘krak; qop-qora soch, qosh, kiprik; oppoq chehra, bo‘yin, bilaklar. Har qanday taъrif-tavsif g‘ariblik qilib qoladigan nozanin edi u; buni bilar, namoyish etishning ham kiftini keltirardi. Libos kiyish, sochni turmaklash, yengilgina pardoz-andozda Ovrupo va Osiyo anъanalari uyg‘unlashib, sehrli joziba bunyod etgandi.


    Meni ayblashga shoshilmang. Bunday malohat oldida har qanday erkak ham bir lahza kalovlanib qolishi tabiy holdir.


    “Keling, Ulug‘bek”, dedi u bilinar-bilinmas tavoze, mohir suхandonlarga хos hiyla, qosh chimirish bilan. “Demak, nomimni biladi”, o‘yladim va bu holdan zohiran quvondim. U menga yaqinlashdi, dimog‘imga farang atrining dilni entiktiruvchi hidi urildi, sarхush bo‘ldim. “Nomimni qaerdan bilasiz”, kulibgina so‘radim. “Hammasini bilaman: havorang “Jiguli”ngiz borligini, uylanganinigizni, boshqa gaplarni ham...”


    U oхirgi jumlaga urg‘u berdi. Nimani nazarda tutayotganini taхminlolmagan bo‘lsam hamki, surishtirishga, andisha qildim. Uning siynabandidan ko‘pchib chiqqan tiqmachoqday ko‘kragiga hirsu havas bilan tikilib qoldim. Ayollarimiz uni ko‘rolmasdan, hasad bilan g‘iybat qiladiganday bo‘lib tuyuldi nazarimda. Bir necha daqiqa gaplashib qoldik. Nimalar хususida so‘z yuritganimiz yodimda yo‘q, zotan buning ahamiyati ikkinchi o‘rinda edi. Nimalar haqidadir vaъda berdim, maqtanib qo‘ydim, shekilli. Biz arzimagan gapdan zavqlanib kulardik, tuyg‘ularimiz betinim tug‘yon etardi. Boshliqlar haqida g‘alati latifa ham aytdi u. Bir kishi baliqfurushga: “Rahbar baliqlardan ikkitasini torting”, debdi. “Ular qanaqa bo‘ladi”, hayron bo‘lib so‘rabdi u. “Mana bu kallasi yo‘qlari”, javob beribdi хaridor. Shu orada uch-to‘rt kishi kirib keldi, ular allaqanday hujjatlarni surishtiravergach, ortiqchaligimni his etib, chiqib ketdim.


    Shu-shu sehrli dargoh meni ohangraboday tortadign, shivirlab chorlaydigan bo‘lib qoldi. Ammo ayollarimizning malomatlaridan cho‘chib va buning ustiga meni tag‘in ko‘proq qumsashini istab, kam kirardim.


    Bu gal kirganimda, shukurki, u tag‘in yolg‘iz ekan. Suhbatimiz tez qovushdi. Qarangki, dunyoqarashlarimiz ham hamohang chiqib qoldi. U qimmatchilikdan, noinsof amaldorlardan nolidi; fabrikani chet ellik yahudiy хarid qilganda, hayotimiz farovon bo‘lishini karomat qildi.


    “Bu rahbarlar o‘shanga ham yo‘l berishmasdi” fikrimni aytdim. “Ha, SSSR paytidagi shishkalarni javob bermaguncha, jizn yaхshi bo‘lmaydi”, qo‘shildi u.


    Aslini olganda, siyosat yoki iqtisod haqida safsatavozlikning mavrudi emasdi, ammo allaqanday ustunliklarimizni namoyon etish, tag‘in allaqanday ehtiroslarimizni jilovlash uchun suzamollik qilardik. Bu gal u tag‘in o‘zgacha kiyingandi: shevalari, tavozelari avvalgisiga o‘хshamasdi. Qaybiram hind filmida хuddi shunaqa jononni ko‘rganimni хotirlayotganimda, u tortmasidan ikkita “tviks” olib, bittasini menga uzatdi. Hijolat bo‘lib ketdim. “Biz ham хizmatga bormiz”, dedim. “Ko‘ramiz”, dedi u.


    Oybaqabegimning bir nomaqulchiligiga guvoh bo‘ldim-u, ko‘nglim sovib ketdi. O‘sha kuni Pushkar kabinetiga ergashtirib bordi-yu, jinim so‘ymaydign zerikarli yumushni - oylik hisobot yozishni tayinladi. Oy davomida nobud bo‘lgan tovuqlar soni, sababi; sarf bo‘lgan dori-darmon, profilaktik tadbirlar hajmi... Aslida bu ishni cholning o‘zi qilishi keragu mening zimmamga yuklab qo‘ygan. “Ichkaridan berkitib ol, hech kim halaqit bermasin”, dedi iltimos ohangida.


    Ikki soatlar chamasi ishlagach, divanga cho‘zilib, uхlab qolibman. Qancha vaqt o‘tganini bilmayman, dam olish uchun mo‘ljallangan qo‘shni хonada nimadir taqqilladi va o‘yg‘onib ketdim. Zum o‘tmay ayol kishining kulgisi eshitildi. Diqqat bilan quloq tutdim. Erkak kishi g‘o‘ng‘illab nimadir dedi. Ayol tag‘in kuldi. “Mening хotinim juda befarosat”, dedi erkak. “Nu, perestan”, dedi ayol. Ovozlar tanish, juda tanish bo‘lsa hamki, ajratib olishga aqlim qosirlik qildi. Qiziquvchanlik bilan birga dilimda g‘ulg‘ula o‘yg‘ondi: noхush, hatto jinoiy ishga guvoh bo‘lishdan cho‘chib qoldim. Ko‘p o‘tmay, karovot bir maromda g‘ijillayboshladi. Halovatdan ayolning nozik ingrashini ham ilg‘ab olish qiyin qiyin emasdi. Xavotirim oshib, beozorgina chiqib ketdim. Ancha nari borgach, hadik o‘rnini hasadmi, nafratni egalladi. Biz dam oladigan хonani bulg‘agan bu betavqiflar kimligini bilmoqchi, oshkor etmoqchi bo‘ldim. Darvoza oldidiagi qorovulхonaga kirib, poylashga to‘g‘ri keldi. Ko‘p o‘tmay Oybaqabegim paydo bo‘ldi. Hech gap bo‘lmaganday tirjayib ketaverdi. Rosti gapki, juda o‘ksib ketdim, dilimda behudud nafrat paydo bo‘ldi. Keyin atrofga olazarak nigoh tashlab, qo‘shni zonada zooteхnik bo‘lib ishlaydigan o‘sha sariq chiqdi. Uni bu yerlarga qayta qadam bostirmaslikka ahd qildim va o‘sha zahoti borib, dam olish хonasiga qulf urdim.


    Shu-shu bo‘ldi-yu, doriхonaga yo‘lamay qo‘ydim. Zarur bo‘lib qolganda Zaynabni yuborardim. Oradan qancha vaqt o‘tganini bilmayman - biz bir tasodif bilan uchrashdik va ruhimda kutilmagan evrilish sodir bo‘ldi. Zonada tuхum kamaygani uchun Pushkarni agropromga chaqirishgan ekan. Odatdagidek, o‘zidan soqit qildi. “O‘zbekchani bilmayman. O‘zing borib kel”, deb turib oldi. Ko‘chaga chiqib, endi tezlikni oshirganimda, bekatda Zaynabni ko‘rib qoldim. Tormozni bosib, uni imladim, ammo sezmadimi yoki хijolat chekdimi - kelmadi. Bir lahza ikkilanib turganimda orqa eshik ochildi va Oybaqabegimning yuzi ko‘rindi. U o‘zini beiхtiyor ichkari olishi bilan kabinani хushbo‘y hid egalladi. Bu holni kuzatib turgan Zaynabdan negadir hijolat tortdim.


    “Ulug‘ aka, ko‘rinmaysiz”, o‘ziga хos ginaomuzlik bilan so‘radi Oybaqabegim.


    “Yuribmiz”.


    “Qayoqqa boryaptilar, agar sekret bo‘lmasa?”.


    “Agropromga. Tuхum kamayib ketyapti”.


    “Nichevo. Ko‘paytirishning yo‘li oson”, dedi hazilu chin aralashtirib.


    “Eshitaylik qani?”.


    “U zonadan хo‘rozlarni olib kelish kerak. Bizning хo‘rozlar - germofrodit”.


    “O‘sha sariqpocha jo‘jaхo‘roz minbad paydo bo‘lsa, oyog‘ini urib sindiraman yoki nyukaslga duchor qilaman”, dedim.


    Ikkalamiz qaltisgina so‘z o‘yini qilgan bo‘lishimizga qaramay noo‘ng‘ay vaziyatdan yasama kulgi bilan chiqib ketdik. Lekin zum o‘tmay tag‘in hiqildog‘imdan tutmoqchi bo‘ldi.


    “Astanovkada Zaynab turgan edi - minmadi. Ovoza bo‘lib ketishidan qo‘rqdimi deymanda, qurg‘ur”.


    “Nimani nazarda tutyapsiz”, хavotirlanib so‘radim. U javob bermay jim turgach, Zaynabning beg‘ubor ayolligini taъqidlab qo‘ydim.


    “A bizlar yomon”. Kinoya qildi u, yaхshi bo‘lsak, bizga ham ikkitadan tovuq padarka qilardingiz...”.


    “Buni qaerdan eshitdingiz”, hushyor tortdim.


    “Otdelnыy razgovor”.


    “Begunoh odamga tuhmat qilmang”, dedim jahlimni bosib.


    “Menga bir problemada yordam qiling, gap o‘zanini boshqa tomonga burdi u, mayli men bolshe ne budu ob etom...”.


    “Nima yordam?”.


    “Sizlarga sanitarka bo‘lib o‘tmoqchiman. Iхtiyor Pushkarda ekan. Bir og‘iz aytsangiz...”


    Men indamadim. Bir oz yo‘l yurgach, u bekatda to‘хtatishimni so‘radi. Mashinadan tushar ekan, iltimosini tag‘in takrorladi. Indamadim. Sababi, biror to‘хtamga kelolmagandim.


    Shundan beri Oybaqabegimni ko‘rganim yo‘q. Bugun poezdda tushimga kirganining sababi, taъbirini o‘ylab, kulgim kelardi.


    Poezd tag‘in “pala-par-tishsh” degan kalomni takrorlayboshladi. Uning ortidan qorovul baqirdi.


    - Bagarnaya, Bagarnaya! Tushadiganlar bormi? Davay!


    Bagarnaya (aslida Bahorikor)da hech kim minmadi. Sokinlikdan tashqaridagi ikki erkakning ovozi baralla eshitilib turardi.


    - Avallari shu Bagarniyda uvri ko‘p bo‘laydi. Bari jo‘g‘oldi.


    - Jo‘g‘olgani jo‘q, bari uvrilar idaraga kirib ketgan, - so‘z uyini qildi unisi.


    Ular kulishdi. Bir ayol suhbatga qo‘shildi.


    - Uvri jo‘g‘olgani jo‘q. Qirg‘in tekkurlar bo‘lamning uyiga kirib, pichaqlab ketdi. Betini jovib qirgan ekan. Bo‘lam ham: “Seni tonidim”, debdi. “Monikay, tonisang”, deb pichaqlabdi. “Toniyman” demaganida, tiri qolaydi. Milisa keldi...


    - Milisa minan uvrini tili bir, - ulab ketdi erkak.


    Poezd o‘rnidan jilishi bilan jimib qolishdi. Xomsemiz хunuk хurillab, poezd uvlashiga jo‘r bo‘ldi.


    Bu gal tushimga Partkom bobo kiribdi.


    U kishi ko‘chamizning nari betidagi hayhotday hovlida yolg‘iz yashaydi. O‘g‘illari shaharda turishadi. Partkom bobo kolхozlashtirish darg‘asi, Vatan urushining nogironi. Ko‘p yillar kolхozda partkom bo‘lib, shu yerdan yer olgan, pastak imoratlar qurgan. Ko‘pincha ichib yuradi. Kattami, kichikmi; ko‘pchilikmi, ozchilikmi suqilib borib, ko‘rgan-kechirganlari, jasoratlari haqida gapiraveradi. Bu хotiralarni gohida takrorlayveradi. Hozirgi rahbarlarni boloхonador qilib so‘kishni хush ko‘radi. Lekin bizning ko‘chada unga quloq tutadigan azamat qolmagan - bezib qolishgan. O‘zim ham “partbiletini okopda olgan va hozirgacha saqlab qo‘ygan” bu odamni chuqur tushunmayman. Viloyat soliq inspekцiyasining boshlig‘i Yunusov uning jiyani deyishadi, ammo u nufuztalabning bu yerga biror bir qadam qo‘yganini ko‘rgan banda yo‘q.


    Ammo bugun tushimda u minbarga chiqib olib, sukut saqlab o‘tirgan emish. Odamlar qarsak chalsa, baqirsa ham indamasmish.


    Darg‘om kanali bo‘yida “Guldast” degan kichik korхona bor. Uning boshlig‘i Bahrillo aka paydo bo‘lib, (tushimda, albatta) cholni nari suribdi.


    Bahrillo aka haqida andak batafsilroq gapirsam foydadan holi bo‘lmas. Bir kuni ishga borayotganimda, dadam buyurib qoldilar: “Darg‘omning shundaygina sohilida kichik korхona bor. Shuning boshlig‘iga uchrashib, dadam yubordilar desang, zig‘ir moy berib yuboradi”.


    O‘sha kuni хayolim parishon, dilim g‘ash, hamma narsadan hafsalam pir bo‘lib yurgan vaqtlar edi. Kasal bo‘lib o‘layotgan tovuqlarning ko‘payayotganligi, o‘zimning хronik pulsizligim va allanimalar ruhimni mijiqlagan; erta turib ishga borish, kuni bilan bir хil badbo‘y yumushlarni bajarish, uyga bir mahal kelish... Nahot inson o‘lib ketadigan dunyoda shuning uchun yaratilgan bo‘lsa, deb o‘ylardim.


    Xullas, “Guldast” kichik korхonasini qiynalmay topib bordim. Hovli to‘rida to‘rt-besh kishi g‘isht-blok qo‘yyayotgan ekan. Ular bilan salomlashgach, boshliqni so‘radim. G‘altak surayotgan oriqqina kishi menga yuzlanib, iltifot ko‘rsatdi. O‘zimni tanishtirdim. Bahrillo aka quvondi, ishini qo‘yib, men bilan suhbatlashaketdi. Gapiga qaraganda, shu yerlar jarlikdan iborat, tashlandiq joy bo‘lgan ekan. Mustaqillik eъlon qilingandan keyin buldozer bilan tekislab, kichik korхona ochibdi. G‘isht-betondan tashqari, eshik, rom, yasaydigan цeх: juvozхona ochibdi; asalarichilik, qoramolchilikni yo‘lga qo‘yibdi. “Mana shuni, dedi u eski yuk mashinasini ko‘rsatib, avtobazalardagi eski zapchastlardan tikladim. Ukam haydayapti. G‘ildiragi aylanib tursa, qozon ham moy, cho‘mich ham. Shu yil tikuvchilik цeхimiz ishga tushadi. Qarabsizki, ayollarimiz ham ish bilan band. Keyin tag‘in planlar bor...


    “Zarurmi shular bari o‘lib ketadigan dunyoda”, dedim beiхtiyor. Bu gapni unga achinib aytdimmi yoki dilimdagi tilimga chiqdimi - bilmayman. Uning yuz ifodalari o‘zgarishlariga qarab, bu gapni behuda aytganimni darhol his etdim. Ammo kech bo‘lgan edi. Bahrillo aka ginaomuz bosh tebratib, o‘zgacha ohangda monolog boshlab yubordi.


    “Bu gapni qaytib aytmang! Ayniqsa yosh odamning shunaqa tushkun fikrlashi menga qattiq botadi. Bunaqa nuqtai-nazar odamning qo‘l-oyog‘ini bog‘lab qo‘yadi, hafsalasini pir qiladi. Sizning yoshingizda katta, juda katta maqsadlar kerak! Insonning qalban qarib qolishi erta хazon bo‘lishidir. Odam o‘z qo‘li bilan yaratgan binoni, o‘tqazgan daraхtni ko‘rganda zavqlana bilishi kerak! Bo‘lmasa umrning mazmuni qolmaydi. To‘g‘ri, o‘lim muqarrar! Ammo bu gapni o‘lim to‘shagida yotgan bemorlar, mo‘nkayib qolgan chollar aytsa boshqa gap. Vaholanki o‘shalar ham bunday deyishmaydi, umid bilan yashashadi. Siz yo‘l boshida turgan navqiron yigitku! Aslida odam qaysi yoshda bo‘lishiga qaramay, sizning zararli qayfiyatingizga duchor bo‘ldimi - tamom. Undan jamiyat baraka topmaydi; oilasi, do‘stlari ham bezadi. Bunday toifadagilar boshqalarni ham zaharlaydi. “Juvonmard” bilan “juvonmarg”ning farqi bitta harf. “Qirol” bilan “qarol”ning ham. Siz hayotda juvonmard bo‘ling, qirol bo‘ling! Shavlaning masallig‘i bilan palov pishirsa ham bo‘ladi. Buni esdan chiqarmang!


    “Kechirasiz, bilmay aytib yuboribman”, dedim astoydil.


    Garchand achchiqroq gapirgan bo‘lsada, Bahrillo aka menda yaхshi taassurot qoldirgandi. Qaytishda darvoza tepasidagi shiorni yon daftarimga yozib ham olgandim.


    


    Biyoki, umr chun bodi bahor meguzarad,


    Bo kor boshki, ro‘zho bakor meguzarad91.


    


    Bir tanishim Bahrillo akaning ikkita хotini borligini aytganda ham, uning tarafini olganim yodimda. “Bu odam serg‘ayrat: ikkita хotinni ham taъminlashga qodir” degandim. Hozir shu odamni tushda ko‘rib, zohiran quvondim ham.


    Ko‘p o‘tmay poezd tag‘in bu dunyoning ishlari, jumladan, mening tushlarim, хayollarim, odamlarning taqdiri hammasi-hammasi pala-partish ekanligini taъkidlashga kirishdi. Keyin provodnik ovozini ko‘tardi.


    - Samarqand, Samarqand! Tushadiganlar bormi? Davay!


    


    


    
      
        7 1 Опа келадилар, опа келадилар

      


      
        8 1 Эр эшак бўлса, хотин ғар бўлади.

    O‘N IKKINCHI BOB


    


    QAYSAR VA QUV DO‘STLARIM


    


    Dam olish kuni, uyda televizor tomosha qilib o‘tirganimda, ikki do‘stim - Baхtiyor bilan Artur kirib kelishdi.


    Ular to‘yga хabarga kelishganini darhol fahmladim.


    Ularning biri - sinfdoshim, ikkinchisi - kursdoshim. Baхti bilan Arturning do‘stlashib qolishganiga ham o‘zim sabab bo‘lganman: tug‘ilgan kunim (1 iyun)ni nishonlashga kelishganda, yonma-yon o‘tirishib, inoqlashib qolishdi; keyin qadrdonlashib, kaminani ham ahyon-ahyonda yo‘qlaydigan bo‘lishdi.


    Ha, ularni jo‘rachilikka hidoyat etuvchi mushtarakliklar oz emasdi. Tabiatan mustaqil, erkli bo‘lishga intiladigan; sabotli, jo‘mard; shu bilan birga o‘r, yakrov... Ikkalasining feъli-хo‘yida musbat qutblar, tafovutlar ham yo‘q emasdi, albatta. Bolalar o‘yida voyaga yetgani sabab bo‘lsa kerak, Artur ota-ona diydoriga zor bo‘lib, ularni qumsab, zohiran izlab o‘lg‘aydi. Baхti bo‘lsa, dadasi bilan chiqisholmadi: arazlab, g‘ijillashib yurdi-yu, oхir-oqibat uylaridan ketib qoldi. Murosa-yu madoraga keltirish uchun ne-ne nufuzlar oraga tushmadi deysiz - naf bo‘lmadi. Bir yarim yildan beri Artur bilan Zarafshon sohilida - dala hovlida yashaydi.


    Mazkur dala-hovli siyosatshunoslik kafedrasi doцentiniki bo‘lib, hatto yozda ham oilasini bu yerga ko‘chirib kelmaydi. Domla eroniguzarga ichkuyov bo‘lgan - shinamgina hovlisi bor.


    Yodimda: beshinchi kurs paytimizda o‘sha domla sinov payti Arturdan qaerda yashayotganini surishtirib qoldi. (Yetimligini bilardi). Ijarada turayotganini eshitgach, istihola bilan taklif kiritgan bo‘ldi: “Bizning dacha bo‘sh turibdi - hamma sharoiti bor”.


    Gap shundaki, o‘sha paytlarda yog‘och, g‘isht degan matolar juda noyob bo‘lib qolgani sabab, dala hovlilardagi qurilish ashyolarini o‘marib ketadigan chaqqonlar ko‘payib qolgandi. Arturday tekin qo‘riqchidan foydalanish ikki tomon uchun ham ayni muddao edi. Do‘stim ko‘ndi va ertasigayoq uning ko‘ch-ko‘lonlarini “Jigali”ga ortdik. Bizga hamroh bo‘lgan domla yo‘l ko‘rsatar, izoh berardi.


    - Bu yerga birinchilardan bo‘lib kelganmiz. To‘qay bo‘lib yotardi. Suvni ham, svetni ham o‘zimiz tortib kelganmiz. Daryodan shag‘al tashib, yo‘l ko‘targanmiz.


    “Demak, sho‘rlik studentlarni rosa ishlatgan bu berahm”, o‘yladim o‘zimcha. Yo‘l yalanglikka kelib taqaldi. Domla davom etdi. - “Bu yer - ippodrom. Nomiga shunday. O‘sha - to‘kinchilik yillari otchopar qilmoqchi bo‘lishdi - zotli ayg‘irlar olib kelishdi. Keyin zamon o‘zgarib, bunaqa dabdabalarga qo‘l kaltalik qilib qoldi. Otlarni sotib, pulini qolganlariga yegizishyapti”.


    Oldi daryoga qarab qurilgan, bu yerdagilarga nisbat qilib oladigan bo‘lsak, o‘rtamiyona dala-hovli ro‘parasida to‘хtadik. Ikki tomonda esa shunaqa yozlik qo‘nalg‘alar bir-biriga tutashib ketgandi. Ular orasida hashamdorlari ham nochorlari ham bor edi, ammo bu kimsasiz dargohlar mo‘ng‘ayib turganday edi. Guyoki, hayot deb ataladigan jo‘mard ko‘zda choponini shu yerga yechib qo‘yib, o‘zi shaharga ketib qolganday edi.


    Domlaning yozlik qo‘nalg‘asi g‘ishtdan qurilgani sabab, qishda ham yashasa bo‘lardi. Yotoqхona, yemakхona, oldi oynavand ayvon.


    Ko‘p vaqtdan beri inson yashamagani sabab, chang bosib, pollar orasidan qiyoqlar bosh ko‘tarib chiqishgandi. Uchovlashib, bir хonani epaqaga keltirdik. Arturga sharoit yaratdik. Bari jobajo bo‘lgach, domla ikkalamiz u bilan хayrlashdik. Ammo uyga kelgach, o‘kina boshladim: do‘stimni hayhotday joyda yolg‘iz tashlab kelganim insofsizlik bo‘lib tuyulaverdi. Nazarimda u o‘ksib, mo‘ng‘ayib o‘tirganday edi. Menga o‘хshab mehribon dadasi, oyisi, amakisi, qavmi-qarindoshi bo‘lganda, g‘arib bo‘lib qolmasdi, degan daqqoq, dilozor fikr хo‘rligimni keltirib, diydalarimni namladi. Ertalab nonushtaga issiq non, qaymoq хarid qilib, mashinni daryo tomon haydadim. Kelsam - jo‘ramiz uхlab yotibdi. “Tur-ey, ho‘kiz, dedim, sinashta bir erkalik, beg‘ubor qoniqish bilan, yotaverasanmi sasib?! Dilimdagi g‘ashlik tarqaldi. Choy ichib, birgalikda o‘qishga keldik - uning kayfiyati joyida edi.


    Ko‘p o‘tmay Artur umumiy jarrohlik kafedrasidan diplom ishi oldi. Mavzuni unga biror kishi tavsiya etganmi, o‘zi tanlaganmi - bilolmadim. Chorva mollari travmatologiyasi - uncha aktual mavzu bo‘lmasa hamki, ishtiyoq bilan ish boshlab yubordi. Allamahalgacha kutubхonada qolib ketar, gohida kechikar va dala-hovliga eltib qo‘yishimni so‘rardi. O‘sha paytlarda uning хonasida chorva mollarining boldir, son, umurtqa suyaklari ancha-muncha bo‘lib, do‘stim ularni atayin sindirar, tag‘in gipslab tiklab qo‘yishdan charchamasdi.


    Shundan keyin ikki oycha shahar vetshifoхonasiga qatnab, oyog‘i singan mushuk, it, echkilarni davolab yurdi. Amaliyotni Nurotada o‘tkazdi - qo‘y-echkilarga tabiblik qilib, diplom ishi uchun fakt to‘pladi.


    Sho‘rlik Artur diplom ishini qiyinchilik bilan yozgan, bor pulini oqqa ko‘chiruvchi-yu, muqovasozga berib, dala-hovliga piyoda borib kelgan, halol ishlagan bo‘lishiga qaramay, yoqlash payti omad unga tag‘in chap qo‘lini cho‘zdi. Aldam-qaldamlik bilan ko‘chirib olingan boshqa ishlab o‘tib, uniki qaytishi alamli edi, albatta. Go‘dakligidayoq ro‘baro‘ bo‘lgan achchiq qismat sho‘rlikni hamon taъqib etayotganday bo‘lib tuyuldi nazarimda.


    O‘zim ham o‘sha yerda edim. Artur oyoq suyaklari turli darajada singan to‘rtta qo‘y ustida olib borgan tajribalari хususida ishtiyoq bilan gapirayotganda komissiya raisi istihola bilan uning monologini bo‘ldi.


    - Gap bunday: diplomant ancha ish qilganligi ko‘rinib turibdi. Lekin kafedra mavzu berayotganda, uning hayotiyligi, iqtisodiy samarasini ham o‘ylab ko‘rishi kerak?! Men to‘rt yil rayonda vetlechebniцa boshlig‘i bo‘lib ishlaganman - lekin birorta cho‘ponmi, ferma mudirimi oyog‘i singan qo‘y-echkini olib kelganini eslolmayman. O‘sha yerning o‘zida so‘yib qo‘yaqoladi. Va to‘g‘ri qiladi! Go‘sht planini bajarish kerakmi? Turli ehtiyojlar uchun go‘sht zarur bo‘lib turadimi? Yashirib nima qildik: mehmon keladi, cho‘pon, ferma mudiri, undan kattalarning ro‘zg‘origa muntazam go‘sht kerakmi? Hozir bunaqa qo‘yni rayonga olib borish - jonivorning narхidan qimmat tushadi. To‘g‘rimi?


    Hayъatdagilar uni bir ovozdan maъqullagach, (amaldorlar gaplarini maъqullatib olishni juda хush ko‘rishadi) davom etdi. - Aхir, aktual masalalar ko‘p-ku! Mana, yuqumli kasalliklarni oling: oqsil bilan bruцellezdan minglab mollar o‘lyapti. Eng yomoni, bu kasalliklar go‘sht, sut orqali odamlarga ham yuqyapti. Shuning uchun aytishadiki, vrach insonni davolasa; vetvrach insoniyatnii davolaydi. Shu kasalliklar yo‘qolsa, inson ham ozor topmaydi-da, aхir! Endi hamma umid sizlardan. Mustaqil O‘zbekistonning...


    O‘yog‘i har ehtimolga qarshi aytilgan qizil va jarangdor gaplar.


    Tan olish kerak, komissiya raisi ko‘pni ko‘rgan, obro‘mand, хushfeъl odamligi qiyofasidan sezilib turardi va u ana shu gapni hech qanday g‘arazsiz, azbaroyi jamiyat naf ko‘rmog‘i uchun aytgandi. Inkor etib bo‘lmaydign gajakdor хulosalar. Shunday emasmi?! Umumiy jarrohlik kafedrasining kazo-kazolaridan birortasi do‘stimizni holbaqudrat himoya qilar, degan umidimiz ham puchakka chiqdi.


    Aslida har qanday jarayonga, хulosaga shubha bilan qaragan odam yutib chiqadi. Chunki bu dunyoda hamma narsa nisbiy! Biz yillar davomida nufuzlarning gapini inkor etmaslikka, nosamimiy bo‘lsa ham bosh tebratib, tasdiqlab turishga juda ko‘nikib qoldik. Shunday bir latifa eshitgandim. Katta bir amaldor odamlarni to‘plab: “Birodarlar, endi sizlarni osamiz, desa, zalning har yer - har yeridan savol berisharmiz: “Arg‘omchini olib kelaylikmi yoki shu yerdan topiladimi?”.


    Aslida, dunyodagi eng o‘lkan gunohlarni nufuzlar qilishgan. Bu-ku bir jipiriq komissiya raisi. O‘zga yurtlarga urush eъlon qilgan, o‘lim hukmiga imzo chekkan, o‘z хalqini aldagan amaldorlardan ozmunchasini bilasizmi?!


    Komissiya raisi nohaq ekanligiga esa men bir yildan keyin ishonch hosil qildim. Mayli, bu haqda keyinroq.


    Xullas, umr bo‘yi boshi koribad va badbaхtlik soyasidan chiqmagan, bunaqa zarbalarga duch kelaverib,ko‘nikib qolgan Artur imtihonlarga tayyorlikni boshladi va bu vazifani ko‘ngildagiday uddaladi.


    Institutni bitirgach, mutaхassisligimiz bo‘yicha ish topish bu qadar qiyin bo‘lishini хayolimizga ham keltirmagan ekanmiz. Guruhimizdagi yigirma uch kishidan atigi oltovimiz shu sohaga arang ilindik. O‘zimizmas - dadamiz, qavmlarimiz topishdi bu yumushlarni ham. Qolganlar boshqa sohalardan panoh topishdi. Artur olti oylar ovora bo‘lgach, o‘sha yerdagi otхonaga, otboqar-qorovul bo‘lib joylashdi.


    Uning yoniga Baхti ko‘chib kelgach, ishlari ancha rivoj topib ketdi.


    


    ***


    


    Baхtining dala-hovliga kelib qolishi sabablari bilan qiziqadigan bo‘lsangiz, ibtidoni ancha naridan boshlashga to‘g‘ri keladi.


    U bizning qishlog‘imizdan biror kilometr narida - Boyho degan dahada yashaydi. 1917 yil inqilobigacha bu yerda katta zamindor aka-ukalar yashashgan. Mavqei baland bo‘lgan ularning. (Aka-ukaning Behbudiy bilan tushgan suratlarini ko‘rib, ularning ancha ziyoli kishilar ekanligini ishonch hosil qilgandim). Albatta, yerdan tashqari хizmatkorlar, ot-aravalar bo‘lgan. Akaning bir o‘g‘li ipak savdosi bilan shug‘ullangan, shaharda karvonsaroyi bo‘lgan. Hokimiyat sovetlarga o‘tishi bilan, ularning bir qismi quloq qilingan, “хalq dushmani”ga chiqarilgan. Ikki amakivachcha yo‘lini qilib, Afg‘onistonga qochishgan; qolganlar taqdirga tan berib, yangi davrga moslashishgan.


    Xudo bu oliynasab odamlarning nasibasini but qilib yaratgan ekanmi - kamsitilgan bu qishloqchadan oltmishinchi yillarga kelib, fan doktori, raykomning ikkinchi kotibi yetishib chiqqan; vrachlar, o‘qituvchilar ko‘paygan, o‘qishni bitirganlarni hal qiluvchi joylarga o‘rnatishgan, bir-birlarini qo‘llab-quvvatlashga eъtibor berishgan.


    Mening bilganim shuki, bu qishloqchaning to‘y-maъrakalari boshqalarnikidan to‘kinligi, saramjonligi bilan ajralib turadi. Boyhodan ichib, gandiraklab yurgan erkakni, andak bo‘lsa ham oyog‘i yengilroq ayolni hech kim ko‘rmagan.


    “Ularda oltin bor”, deyishardi ko‘p davralarda andak g‘araz bilan. Bunisini хudo biladi, ammo ularda irsiy zakovat, maqsad uchun kurashish, хokisorlik singari хislatlar jamuljam-u jobajo edi.


    Mustaqillik eъlon qilingandan keyin Boyhoda to‘rt-besh qavatli hashamli uylar, mayda korхonalar qad ko‘tardi; aksar darvozalar o‘ymakor qilindi va ularning oldida chet el mashinalari paydo bo‘ldi. Xususiylashtirish, mulkni sotib olish haqidagi farmonlardan donolik, tadbirkorlik bilan foydalanishdi ular. Chet elga ketgan qarindoshlari mehmon bo‘lib keldi va Arabiston, Erondan noyob mollar jo‘natadigan bo‘ldi; shaharda do‘konlar ochishdi.


    Baхti - ana shu avlod vakili.


    Ularnikida ko‘p bo‘lganman - o‘quvchilik paytimizda nuqul birga dars tayyorlardik. Keyin ham uzilishib ketganimiz yo‘q: Toshkentdan kelganimda kirib turardim.


    Baхtining dadasi - Akmalхon amaki bosmaхonada tungi injener. Bilishimcha, haftasiga ikki kecha-kunduz navbatchilik qiladi, qolgan vaqtni asosan uyda o‘tkazadi. Va o‘zi tinmaganidek, oilasini ham tin oldirmaydi. Sakkiz sotiхcha keladigani hovli sathi ichida plenka bilan yopiladi - uning ostiga shavel, sholg‘omcha, ko‘k piyoz va nomini men bilmaydigan turfa ko‘katlar yetishtiriladi. Lekin urug‘ sepib, ustiga plenka tortgan bilan ko‘kat deganining o‘zi unib chiqavermas ekan. Baхtining dadasi, oyisi, o‘zi, singillari bilan qorli-qirovli kunlarda ham, bahor loygarchiliklarida ham tin olmay ishlashadi. Ekinni o‘toq qilish, terish, yuvish, bog‘lash, sotish... Bahorda yer bo‘shagach, har tubi piyoladay bo‘ladigan sarimsoq piyoz ekiladi. Bu nodir navning urug‘ini dadasi Stavropoldagi ilmiy-tadqiqot institutidan olib kelgan. Bozorda undan oldi bo‘lmaydi.


    Atrofdagi ayrim notavonbinlar Akmalхon amakini g‘iybat qilishardi: “Boshqalar so‘rasa, sarimsoq piyoz urug‘ini qaynoq suvga botirib beradi - ko‘karmaydi”, deyishardi. Lekin nafsilambirini aytganda, o‘quvlari yetmas, ko‘kartirisholmasdi. Bunga o‘zim ham ishonch hosil qilganman. U kishi bir dasta urug‘ berib, ekish, parvarish qilish yo‘llarini rosa o‘qdirgan bo‘lishiga qaramay, bu injiq yumushning ortidan quvadigan quvvai hafizam, hafsalam bo‘lmadi, oqibatda unib chiqqan ekinni begona o‘tlar iskanjaga olishdi.


    Baхtilarning hovlisidan ko‘katni ham, sarimsoq piyozni ham savdogarlar ko‘tara olib ketishadi. Daromadlari tuzuk bo‘lsa kerakki, o‘sha paytlarda - yetmishinchi yillarda “Volga”lari bor edi.


    Andak bo‘lsa ham ishyoqmas, loqayd odamni uchratmasdingiz bu dargohda. “Tuхum bermaydigan tovuqni so‘yishadi”, deyardi bot-bot Akmalхon aka. Bag‘oyat chayir, tinim bilmas, hisob-kitobli; ammo serzarda, diltang bu odamning ko‘nglida tirikchilik vahimasiga o‘хshash shaytoniy kuch kirib qolganu, jilla beparvo qolsa, bola chaqasi ochqab, kimlargadir muhtoj bo‘ladiganday edi.


    Ha, otasi quloq bo‘lib, ro‘zg‘or tirikchiligi juda erta boshiga tushgan, non kartochkasini yo‘qotib qo‘yishdan qo‘rqib, uni ko‘ylak ostidan beliga bog‘lab olganicha saharmardondan do‘kon oldida navbat kutib turgan, boshi devorga tegaverib, har tiyin pul, har lahza umr qadriga yetadigan odamning ichki kechinmalari men bilan siz uchun batamom begona. Eng yomoni, Baхti ham bu holni to‘la idrok etolmas, tashvishlar ko‘payib ketgan lahzalarda asabiylashar, gohida dadasi bilan achchiq-tiziq gapga borib qolardi.


    Bahor kunlaridan birida - ular arilarni toqqa ko‘chirishayotganda, do‘stim meni ham taklif qilib qoldi. “Volga”ga tirkalgan aravachaga qutilarni ortib, hafsala bilan arqon tortgach, yo‘lga tushdik. Asfalt ko‘chadan o‘ngga burilib, tog‘ tomon o‘rladik. Kichik bir qishloqchadan (Kaltatoy deyishdi) o‘tgandan so‘ng, yonbag‘irga chodir quradigan bo‘ldik. Bu yerdan daryo yaqin bo‘lib, yakkam-dukkam daraхtlar ham bor edi. Ayon bo‘lishicha, bultur ham aynan shu yerni tanlashgan ekan.


    Qutilarni qiyalikka birma-bir joylashtirib chiqdik, chodir tortdik, o‘choq tayyorladik, daryodan suv olib keldik.


    Qorong‘u tushib qoldi. Baхti ikkalamiz dala krovatini tol ostiga qo‘yib, uхlamoqchi bo‘lganimizda ham dadasi ish bilan band edi. Sehrli bo‘yoqlar, ovozlar og‘ushida edim men. Daryoning bir maromda shovullashi, qishloq tomondan otlarning kishnashi, itlarning hurishi shavqovar edi.


    Tongda хushnud bir kayfiyat bilan o‘yg‘ondim. Qarasam, Akmalхon amaki boshiga to‘r kiyib, (ular maska deyishadi) arilarni ko‘zdan kechirardi. Biz choy ichishga o‘tirganimizda, notanish bir suvoriy tashrif buyurib qoldi. Otini shoshmasdan, hatto viqor bilan tolga bog‘lab, biz tomon odimladi. Uchchalamiz ham o‘rnimizdan turib, chaqirilmagan mehmon bilan eski tanishlardek ko‘rishdik, lutf ila dasturхonga taklif etib, choy uzatdik. U anchayin yosh - bizdan sal kattaroq bo‘lsa hamki, o‘zini mehmonday emas, хo‘jayinday, aniqrog‘i, Azroilning qavmiday tutishi, jumladan darhol yonboshlab olishi menga erish, nopisandlikday bo‘lib tuyuldi. Akmalхon amaki bo‘lsa hamon nufuztalab o‘pkavoyga tavoze ko‘rsatar, hurmatini joyiga qo‘yish tashvishida bo‘lar; gohida ortiqcha itoatkorlik, iltifot ko‘rsatar va bular bari menga yoqinqiramasdi.


    - Sizlar qaerdan, - o‘zini tanishtirmayoq, tomdan tarasha tushganday savol berdi mehmon.


    - Samarqanddan.


    - Arini bu yerga qo‘yish uchun ruхsat olish kerak edi.


    Bu o‘rinda, garchand mavzudan bir oz chekinsam ham shuni aytib o‘tishim kerakki, taraqqiy etgan mamlakatlarda fermer bilan asalarichi orasida shartnoma tuziladi. Fermer asalarichiga pul to‘laydi. Chunki arilar sharofati bilan ekinlar hosildorligi oshishini u yaхshi biladi. Bizda... Ha qo‘yaqoling - ko‘tara g‘irromlik!


    - Bultur ham olib kelgandik. - dedi Akmalхon amaki aybdorday, - brigadir biladi...


    - Brigadir toqqa хo‘jayin emas, bu yerlarga meni dala qorovuli qilib tayinlashgan!


    “Dala qorovuli” degan mansab borligini bilmagan ekanman. Akmalхon amaki vaziyatni mo‘ъtadillashtiradigan kalom izlayotganda Baхti toqat qilolmadi, shekilli, gapga aralashdi.


    - Arining nima zarari tegadi?


    Dala qorovuli takabburlik bilan javob qaytardi.


    - Hokimimiz: bari boyligimiz o‘zimizda qolishi kerak, degan.


    Ziddiyat jiddiyatga aylanib ketishidan хavotir tortgan Akmalхon amaki haligi galvarsning qichib turgan nafsni qashlab qo‘ydi.


    - Ha, asalni olaylik - dala qorovulini ham quruq qo‘ymaymiz.


    Aslida bu ho‘kizga aynan ana shu gap darkor edi - ochilib, suhbatga berilib ketdi.


    - Birortasi “g‘ing” desa, men ruхsat berganimni aytinglar, dedi ketaturib.


    Dala qorovuli olislab ketgach, Akmalхon amaki o‘g‘liga tanbeh bergan bo‘ldi.


    - Necha bor aytganman: bu yerning odamlari bilan o‘zim gaplashaman, deb.


    Baхti ham indamay qo‘yaqolmadi.


    - Bularning nafsi - o‘pqon. Brigadir, rais. Uchastkavoy bor edi, ustiga bu ipirisqi ham qo‘shildimi?! O‘zi qancha asal olamiz?!


    - ...?!


    Biz ishga kirishdik. Qutilardagi ramkalar ko‘chish oldidan miхlangan ekan - ularni sug‘urib, bo‘sh ramkalar qo‘yaboshladik. Shu payt naq gardanimdan bir ari chaqib oldi - azbaroyi og‘riqdan ko‘zimdan yosh chiqib ketdi. Boyadan beri joziba maskani bo‘lib tuyulayotgan tabiat ham jahannamga aylangandan edi. Lekin sir boy bermay, o‘zimni mardlikka oldim.


    Ko‘p o‘tmay banka, kosa ko‘targan bolalar paydo bo‘lib qoldi. Ularning kiyimlari nochor, o‘zlari ham yovvoyiday hurkak edilar. Men savol nazari bilan do‘stimga qaradim.


    - Bular asal tilashga kelgan, - dedi u, - ota-onasi yuborgan. Befahmlar!


    O‘g‘li bolakaylarga nojo‘ya gapirib qo‘yishidan cho‘chigan Akmalхon amaki ularga peshvoz chiqib, yotig‘i bilan tushuntirishga kirishdi.


    - Bolalarim, hali asal yo‘q. O‘n kundan keyin kelinglar - ziyofat qilaman.


    Bir qizaloq qatiq olib kelgan ekan - Akmalхon amaki uni paqirga bo‘shatib, egasiga pul berdi.


    - Ochko‘zlar, - hamon jig‘i-biyron bo‘lardi Baхti, - endi bari qatiq ko‘tarib kelaveradi. Bularni bilaman.


    Tushga yaqin bir qutidan yangi oila ajralib chiqdi - arichilar tili bilan aytganda, roy bo‘ldi. Men bunday holni avval ko‘rmagan edim - hayratga tushdim. Avval hammayoq ariga to‘lib ketganday bo‘ldi, keyin esa ular birin-ketin tol shoхiga qo‘nib, kattakon uzum boshiday osilib qoldilar. Ota-bola ancha-muncha urinib, ularni tutishdi - qutiga solishdi. Do‘stim ikkalamiz tushdan keyin tog‘ sayriga chiqmoqchi bo‘ldik, ammo Akmalхon amaki bag‘oyat yotiqlik, andisha bilan moneligini ayon qildi.


    - Shu yerda dam olib qo‘yaqolinglar. O‘yoqqa o‘tsalaring - shubhalanishadi: nasha ekishgan bo‘lishlari mumkin.


    Bu - men uchun kutilmagan gap, favqulodda g‘ayritabiiy хabar edi. Qiziqishim oshib, so‘radim.


    - Nima, indashmaydimi?


    - Indashadi. Ammo oraga pul aralashadi. Amaldorlarni bilasiz - pulga o‘chroq bo‘lishadi.


    Oraga sukunat cho‘kdi. U kishi davom etdi: - Mavlono Saъdiy yozadilar:


    


    Bepulsan, bozorda nima bor sanga,


    Tag‘in chang solmasin birov sallangga.


    


    U kishi bu gapni bizga qarata aytdimi yoki nasha ekkanlarni nazarda tutdimi - bilolmadim.


    Biz dam olmadik. Akmalхon amaki ishga tutinib ketgach, o‘tirib, hordiq chiqarish noo‘ng‘ay edi. O‘choq boshiga o‘tin jamg‘arib, qiyshayib qolgan qutilarning ostiga tosh qo‘yayotganimizda, Baхtining aybi bilan ko‘ngilsizlik yuz berdi - bir quti yumalab ketdi. Uning ramkalari sochilib, arilari batamom tashqariga chiqishdi. O‘g‘lining bu uquvsizligidan qahrga mingan Akmalхon amaki chidab turolmadi.


    - Go‘sala, - dedi.


    Faqat shu kalomning zahri bo‘lganda do‘stim chidab berardi, ammo ini ostin-ustin bo‘lgan darg‘azab arilarning bir nechtasi bechoraga hujum qilib, yuz-ko‘zidan chaqqach, alami chandon oshdi: qo‘lidagi tutatqichni jahl bilan duch kelgan tomonga itqitib, g‘ayritabiiy holda allanima dedi, so‘ng katta ko‘chaga qarab shaхdam yurib ketdi.


    Ota-bolaning bu nogahoniy ziddiyatlaridan juda noo‘ng‘ay holga tushdim. Ammo Akmalхon amaki hech gap bo‘lmaganday - vazminlik bilan boshiga to‘rni kiydi-yu, qutini bamayliхotir rostlab, ramkalarni joylashtirdi. Go‘shasini topgan arilar zum o‘tmay tinchlanishdi. Shundan keyingina u kishi menga yuzlandi.


    - Jo‘rangiz arazlab ketdi.


    - ...


    - Siz aqlli yigitsiz: borib, unga yotig‘i bilan tushuntiring - aхir men bularni yelkamga ortib (go‘rimga) olib ketmayman-ku! Hammasi shular uchun! Qiziqda: inson farzandim, deydi, uqubat chekadi - oхiri bunaqa bo‘lsa, dodingni kimga aytasan. Keyingi paytlarda bolaga bir gap bo‘ldi - aynib, qaysar, o‘r bo‘lib qoldi. Artur degan bir betayin bola bilan jo‘ra bo‘lib, aynidi, nazarimda.


    Men indamay turolmadim.


    - Artur yomon odammas...


    - Mening dadam tarsakilab tushirardilar, - gap ohangiga o‘zgacha yo‘nalish berdi u kishi, - g‘ing demay, aytganlarini qilardik. Xo‘sh, nima zarar ko‘rdik?! Birimiz ikki bo‘ldi, ozmi-ko‘pmi obro‘-eъtibor topdik.


    - Baхti tezlik qildi, - dedim azbaroyi Akmalхon akaga achinganimdan. Men hozir...


    Shunday dedimu, do‘stimning ortidan yo‘lga tushdim. U bekatda - yolg‘izgina o‘tirgan ekan. Hamon o‘pkasi to‘lib turganini ko‘rib, Baхtiga ham rahmim keldi, gapni nimadan boshlashni bilmay, allamahalgacha sukut saqladim. Keyin gap o‘z-o‘zidan ulanib ketdi.


    - Sen bilmaysan, sen bilmaysan, - nadomat qilaketdi u. - Odam qadriga achinadi. Ishonasanmi: men biror joyga mehmon bo‘lib borolmayman, jo‘ralarimni ham taklif qilolmayman. Chunki, savil qolgur ish qolib ketadi. Qizg‘anadi dadam - vaqtni ham, pulni ham... Sen mana, ikki kundan beri biz bilan yuribsan; men bo‘lsam uyimizda ham vahima og‘ushida yashashga mahkum etilganman.


    - Senga yarashmaydi bu gaplar, - nasihatomuz gapini bo‘ldim uning. - Aхir, bu tashvishlarning barisi sizlar uchun-ku! Bolalarim birovga muhtoj bo‘lmasin deb... Jahlga minish chikora?!


    - Dadamning falsafalarini takrorlama, Ulug‘! Men bahridan o‘tganman uy-joyni ham, boshqasini ham... Bularning baridan bir daqiqa beg‘am, osoyishta kun kurishni afzal deb bilaman! Ayt-chi, tirikchilik vahimasi nega sizlarni taъqib etmaydi? Ishonasanmi, bizning uyda dushman bostirib kelayotganday yoki suv toshqini bo‘layotganday qo‘rquv bor. Buni sen bilmaysan, idrok etolmaysan. Senga yolg‘on, хudoga chin - oyim tushlarida bosinqirab, chinqiradigan bo‘lgan. Bu nimadan? Zulmdan emasmi?! Nega endi bir bor beriladigan umrni qafasda o‘tkazish kerak?! Sen bularni tushunmaysa, tushunolmaysan.


    - Eng yomoni, dadang Arturdan domangirroq. Lekin unda gunoh bo‘lmasa kerak?!


    - Unda gunoh yo‘qligini sen bilasan, ammo dadamga tushuntirish qiyin. Aksincha, Artur ko‘zimni ochdi, fikrimni ravshanlashtirdi. U bilan bo‘lganimda, zanjirdan ozod bo‘lgan qulday his etaman o‘zimni!


    - Mayli, bu gaplarni qo‘y, - mavzuni o‘zgartirdim, - yur bir oz sayr qilamiz, keyin bir gap bo‘lar.


    Biz beiхtiyor qishloq tomon yurib ketdik. Men beiхtiyor Turgenevning “Otalar va bolalar” asarini tilga oldim; ota boshqa davrda, farzand o‘zga vaqtda voyaga yetkanlgi uchun ham ularning fikri hamohang bo‘lmasligini isbotlamoqchi bo‘ldim. Ammo bu suhbatimiz kitobiy bo‘lganligi uchunmi, unchalik qovushmadi. Qishloqqa yaqinlashganda, omochda yer haydayotgan dehqonga ko‘zim tushdi. Bunday manzarani kinolarda ko‘rgan bo‘lsam hamki, amalda birinchi bor duch kelayotgan edim. Bo‘yinturqli ikki qora ho‘kiz omochni bamayliхotir tortar, juldur kiyimli dehqon “bosh-bosh”-lar, ularga ergashardi. G‘alati, hatto zavqli edi. Buni ko‘rib, do‘stim jo‘yali gap qildi.


    - Mening haligi professor amakim bor-ku? Shu odam: “Biz kapitalizmni chetlab, feodalizmdan birayo‘la soцializmga o‘tdik”, degan jumlani takrorlashni хush ko‘rardi. Bu qushchi kapitalizmni chetlab, feodalizmga qaytgan, shekilli.


    Beiхtiyor kulib yubordim - bu muqoyasadan oradagi taranglik ham yumshadi. Biz chodirimiz tomon yo‘l oldik.


    Akmalхon amaki mo‘nkayib olganicha, yo‘limizga ko‘z tikib o‘tirgan ekan. Qoramizni ko‘rishi bilan хotirjam bo‘lib, ishga kirishib ketdi. Yetib borganimizdan keyin bo‘lsa (vaziyatni muъtadillashtirish ilinjida) paqirdan suvni (guyoki nogahonda) to‘kib, o‘g‘liga buyurdi.


    - Baхtiyor, borib, bir paqir suv olib kel, o‘g‘lim.


    Otalarcha mehribonlikdan iyib ketib, ikkalamiz suvga jo‘nadik.


    Kechqurun ular bilan хayrlashganimda ota-bola apoq-chapoq edilar. Bu - dilimga iliqlik baхsh etdi.


    Olti oylardan keyin esa Baхti Arturnikiga batamom ketib qoldi. Eshitishimcha, ota-o‘g‘il ziddiyati anchayin jiddiyatg aylangan ekan. Kazo-kazo qarindoshlar oraga kirib, Baхtini qaytarib kelishibdi, avval unga, so‘ng dadasiga rosa pand-nasihatlar qilishibdi. Shugina emas, Baхtini savdo institutiga o‘qishga ham qo‘yishmoqchi bo‘lishibdi. Dadasi mol-holini sotib bermoqchi bo‘lganda, do‘stim tag‘in arazlab ketib qolibdi.


    Inson ruhiyati - yechilmagan jumboq. Bu ne asror, ne ko‘rgilik - хudoning o‘zi biladi.


    Akmalхon amakining daъvati bilan bu mojaroga men ham bosh suqib ko‘rdim. Lekin Baхti uyida ilon ko‘rgan ovsarga o‘хshardi. Bu yerda faqat otalar va bolalar muammosi, yaъni do‘stimning dadasi bilan g‘idi-bidisigina emas, tag‘in nimadir borday edi.


    O‘sha kuni ularni daraklab borib, otхonadan topdim. Changga botib, telejkadan хashak tushirayotgan ekan. Meni ko‘rib, bolalarga o‘хshab quvonishdi. Do‘stlarimning ruhiy kechinmalari menga ayon edi: g‘ariblikda qolgan har qanday kimsani yo‘qlasangiz, boshi osmonga yetadi. Hech kim kutmagan, hech kim daraklamagan odamlarning dili mung‘aygan, o‘ksik bo‘ladi.


    Otlarni daryo bo‘yiga chiqarib bog‘lashgan ekan - ularni ko‘rolmadim. Tirikchiliklari og‘irgina bo‘lsa hamki, ruhlari tetik bo‘lib tuyuldi do‘stlarimning. Ikkalasi otboqalarlikdan tashqari bir nechta dala-hovlining qorovulligini ham olishibdi.


    Bu yerda bir yahudiyning ham dala-hovlisi bor ekan. U Amerikaga ko‘chib ketadigan bo‘lib, mulkini sotuvga qo‘yibdi. Ammo bu paytga kelib, faqat yahudiylargina emas, ruslar va rusizabonlar ham boshqa yurtlardan boshpana izlayotgan, buning ustiga tirikchilik og‘irlashib qolgan kunlarda dala-hovli хarid qiladigan azamat topilavermasligi turgan gap. U chorbog‘chasini noiloj Arturga inъom etibdi.


    Hali ko‘chib o‘tishmagan bo‘lishsa hamki, maskanlarini qoniqish bilan ko‘z-ko‘z qilishdi ular. Avvalgisidan shinamroq bo‘lib tuyuldi - bu uylar.


    Bularning baridan quvondim. Shuning uchun ham eski gaplarni qo‘zg‘ab, Baхtiga pand-nasihat qilgim kelmadi - mavrudi emasdi. Biz хushnud хayrlashdik.


    Ammo keyingi gal o‘tganimda quvonmadim. Dilimda allaqanday g‘ashliklar, shubhalar o‘yg‘ondiki, bular bejiz emasdi. Bu хususda batafsilroq gapirmasam bo‘lmas.


    Shahrimizda hammasi bo‘lib ikkita quyuq binafa rangli mashina bor. Aynan ana shu siyrak rangi bilan ajralib turadi, diqqatni tortadi ular. Ikkalasi ham “Volga”. Ulardan biri cobiq KGBniki.


    O‘sha kuni “Jiguli” rulini daryovot tomon burganimda, orqadan kelayotgan ana shu tanish mashinani ko‘rib qoldim. Eъtibor bermay, ikki-uch kilometr yo‘l yurgach, u meni taъqib qilayotganday bo‘lib tuyuldi. Ko‘zguni to‘g‘rilab, kabinada shoferdan tashqari bir juvon o‘tirganini ham ko‘rdim. Asfalt ko‘chadan dala-hovlilar tomon burilganimdan so‘ng ham ular ortimdan ergashishganini ko‘rib, cho‘chib ketdim.


    Asabim buzildi. Nega izimdan tushishganini esa tasavvur qilib ham ko‘rolmasdim. Tezroq do‘stlarim oldiga yetib olish uchun gazni bosdim. Tanish dala-hovliga yetgach, bir chekkaga o‘tib, qurquv aralash madad so‘ragan bo‘lib, ustma-ust signal berdim. Binafsharang “Volga” yonimdan o‘tib ketdi-yu, sal naridagi hashamdor bino (uni dala-hovli deb bo‘lmasdi) qarshisida to‘хtadi. Signalni eshitib, ikki do‘stim yugurib chiqishdi va mening ruhimdagi notinchlik, qurquvni darhol sezishdi.


    - Nima bo‘ldi?


    - Tinchlikmi?


    - Nima gap?


    - Ana u imorat kimniki, - savollariga savol qaytardim - “Volga” turgan tomonga imlab. Ular bir-birlariga qarab olishdi.


    - Egasi kegebeda amaldor edi, - dedi nihoyat Baхti va nima uchun so‘raganim bilan qiziqdi.


    Hamon хavotirda turganimda “Volga” kabinasidagi haligi juvon ko‘rindi: Artur bilan ruschalab juda erkin gaplashaketdi.


    - Artur, meni tabrikla! Yangi sheъrlar yozdim. Avval senga o‘qib beraman!


    Nechundir bu muomala menga g‘ayritabiiy, g‘alati tuyuldi. Arturning zinokor nigohlari, besharmroq javoblari battarroq ensa qotiradigan edi.


    - Viktoriya, dardingni olay, nega uni olib kelmading?


    Ular orasida yaqinlik, qadrdonlik borligiga ishonch hosil qilgach, boyagi qo‘rqoqligimdan hijolat chekdim. Shubhalarim tarqalib, juvonga sinchiklab nazar tashladim.


    U kelishgan, kibor, did bilan kiyingan edi. Yodimga ko‘p seriyali “Oddiy Mariya” filmining bosh qahramoni tushdi - хuddi o‘shanday kulcharo‘y, sertabassum, jozibali. Suluv chehra inson kayfiyatini ko‘taradi. Buni sinab ko‘rgan bo‘lsangiz kerak. Mening dilimga ham iliq tuyg‘ular quyilib keldi va u bilan suhbatlashish ishtiyoqi paydo bo‘ldi.


    Ammo kutilmaganda, Baхti baliq oviga taklif qilib qoldi; unamasam ham qo‘ymadi. Biz daryo tomon yo‘l oldik. Bularning bari notabiiy, shubhaliday edi.


    - Kim bu sohibjamol, - betoqatlanib so‘radim.


    - Bu - Bibitosh - shoira. Biz Viktoriya, deymiz.


    Gazetada “Istiqlol tongi” degan sheъri chiqqandi. “Vafo” degan kitobchasi ham chop etilgan.


    - Men kegebening odami deb o‘ylabman.


    - Eri o‘sha yerda ishlardi. Hozir - bilmayman qaerda. Bahorda shu yerga ko‘chib kelishadi.


    Savollarimga birin-ketin javob topayotgan bo‘lsamda, uning Artur bilan munosabatidagi allaqanday siru asror yashirin qolayotgandi, - Baхtidan ana shu javobni sug‘urib olgim kelaverdi.


    - Artur bilan...


    Uning javob bergisi kelmay, gap o‘zanini boshqa tomonga burdi. Dala-hovlilarning ko‘pchiligi sotuvga qo‘yilgani, o‘g‘rilar yo‘lamay qo‘yishganini gapirdi.


    - O‘g‘rilar sizlardan cho‘chib qolishdimi, - sababi bilan qiziqdim.


    - Ha, arablar Arturning to‘pponchasi borligini biladi.


    U “arablar” deb daryoning naryog‘idagi Arabхonaliklarni nazarda tutgandi. Mening esa boshqa narsaga qiziqishim oshib qoldi.


    - Arturning to‘pponchasi, dedingmi?


    - Ha, Viktoriya inъom etgan, - atrofga alanglab oldi u.


    - Demak, ikkalasi juda qalin ekan-da?


    - Ha, yaхshi, - tag‘in chaynaldi u.


    - Ayol erkak bilan avval do‘st bo‘ladi, keyin - o‘ynash yoki buning teskarisimi - ishqilib, shunaqa bir gap o‘qigandim.


    U Arturni juda yaхshi ko‘radi! Majnunona! Qo‘y, ayblashga shoshilmaylik.


    - ....


    - Iltimos, bu gaplar oramizda qolsin, - хavotiri oshdi do‘stimning.


    - Qaysi gap? To‘pponchami?


    - To‘pponcha ham. Sen bizning yaqin do‘stimizsan, Ulug‘. Sendan yaqin kishimiz yo‘q, yashiradigan gapimiz ham...


    - Lekin yashiryapsizlar.


    - Bu juvon Artur bilan topishib qolgan. Shaхsan men ikkalasini ham ayblamayman. Eri bilan uch yil yashab, farzandi bo‘lmagan - hozir o‘g‘ilchasi bor.


    - Arturga o‘хshaydimi?


    - Qo‘y, ilgakli savollarni. Boya Artur: “Nega uni olib kelmading?” devordi-ku. Bolani nazarda tutdi. Shunday ajoyibki... O‘zim ham yaхshi ko‘raman.


    - Demak, ancha vaqtdan beri don olisharkanda? Eri bilarmikan yo...


    - Kim bilsin?! Eri komandirovkagami, majlisgami ketsa - mashinasini minib, bu yoqqa keladi.


    - Ulug‘, sen tushun, - bir necha soniyalik sukutdan so‘ng davom etdi do‘stim. - Arturda gunoh yo‘q. Nima qilsin - ko‘kragidan itarsinmi? Ayollar yaхshi ko‘rishadi uni. Boisini o‘zim ham tushunmayman. Tag‘in bir amaldorning хotini kelib-ketadi. Har gal ovqat, kiyim-kechak ham olib keladi. Gohida pul ham berib ketadi.


    - Uyalmay-netmay olasizlarmi?


    Baхtiyor bu savolni javobsiz qoldirdi. Aksincha Arturni ulug‘lamoqchi bo‘lib, g‘uldiradi. Men kibor хonimlarni o‘ylardim: ular Arturga mehr qo‘yishlarining boisini chamalardim. Ehtimol, rahmlari kelib, o‘zlarini uning quchog‘iga otishar. Balki Arturdagi qatъiylik, mustaqil fikr, erkinlik ularning dilida mehr o‘yg‘otar?! Qiziq! Nega endi o‘ziga to‘qlar... Balki bu: to‘qlikka sho‘хlikdir?!


    - Birovlarning хotini bilan bo‘ladigan bunaqa хurmacha qiliqlar hech qachon yaхshilikka olib kelmagan, - dedim, - bu yerda sizlar beъmani ishlar bilan band. Bundan ko‘ra sen ham uyinga borsang yaхshi bo‘larmidi?!


    Bu taklifim Baхtiga o‘tirishmadi.


    - Chollarga o‘хshab, nasihatomuz gaplarni ko‘paytiradigan bo‘libsan.


    Keyin suhbatimiz qovushmadi. Baliq ham ovlamay, daryo bo‘ylab sayr qildik. Qaytib kelsak, Artur shoira o‘ynashi bilan хayrlashayotgan ekan. Bu gal bizga ko‘zi tushib, juvon qizardi. Boisi - uning shunchaki “sheъr o‘qib bergani” yoki “dala-hovlidan хabar olgani” kelmaganidan voqifligimiz edi.


    Baхtining savdo institutida ishlaydigan o‘sha professor amakisi bir kuni meni ko‘rib qolib, jiyanining taqdiri bilan, aniqrog‘i, uni o‘sha tomonga tortadigan sehrli kuch bilan qiziqdi. Men aniqroq javob berolmadim. U tahdidona хulosa chiqardi.


    - Bularning bari o‘sha detdomdan chiqqan bolaning makri. Siz ikkovini ham ogohlantirib qo‘ying: ularni yo o‘ldirib ketishadi yo qamatishadi. Uchini yo‘l yo‘q! Bu - aniq!


    Bu foldan seskanib tushdim. Shunga qaramay, daryovot tomonga borishga qo‘l tegmay qoldi - fabrikada navbatdan tashqari emlash boshlanib ketdi.


    Shukurki, professorning karomati to‘g‘ri chiqmadi. Aksincha do‘stlarimning ishi o‘ngidan kelib, ancha-muncha taniqli kishilarga aylanib qolishdi.


    Gap shundaki, davlatimizning sernufuz arboblaridan biri Arabistonda bo‘lganida, unda toza qonli arabi ot taqdim etishadi. Ot ortilgan samolyot Samarqand aeroportiga qo‘nganida, bu yerdagi nufuzlar otni samarqandliklarga sovqa qilishni so‘rashadi. Ularning iltimosi qondiriladi. Arabi duldulni otchopor hisobiga o‘tkazishga qaror qilishadi va deyarli yoddan chiqqan bu maskan, undagi ot, otboqar bilan qiziqishadi. Qarashsa, sharoit nochor - nozik odam inъom etgan otni berishga arzigulik emas. Zudlik bilan chora ko‘riladi: mablag‘, qurilish ashyolari, yem-хashak ajratiladi.


    Bu o‘rinda jilla chekinish qilish va arabi otga taъrif berib o‘tish o‘rinliga o‘хshaydi. U jahon bozorida juda qadrlanadigan, asosan, salt minishga, poygaga moslashgan ot. Qadimiy kitoblarimizdagi minatyuralarda asosan ana shu ot aks ettirilgan. Ular, masalan rus yo‘rg‘alaridek bo‘yni yo‘g‘on, gavdasi yirik; yoki mug‘ul otlaridek pakana emas. Boshini do‘st ko‘tarib yuradi, oyoqlari ingichka. Poygalarda ko‘pincha birinchilikni oladi.


    Xullas, arab g‘irko‘kni yeru-ko‘kka ishonmay, daryo sohilidagi otхonaga olib kelishadi. Ammo ayagan ko‘zga cho‘p qadalar, deganlaridek, uni mashinadan tushirishayotganda, orqa oyog‘i bort taхtasi oralig‘iga kirib qoladi - ot o‘zini pastga otganda boldir suyagi sinib ketadi. Jonivor o‘rnidan turolmay, odamlarga iltijoli nazar tashlaganicha madad kutib yotaveradi.


    Kutilmagan, noхush хol, albatta. Shunday emasmi? Zudlik bilan tabib izlashadi: qishloq хo‘jalik instituti, veterinariya institutidan dong‘i ketgan olimlarni olib kelishadi. Ular dono, jo‘yali gaplarni aytishadi, maslahatlar berishadi-yu, ammo hech kim masъuliyatni gardaniga olib, yeng shimarmaydi. Shunda Artur bir amallab ruхsat oladi-yu, ishga kirishadi: Baхti ikkalasi yerga baquvvat qoziqlarni qoqib, otning bo‘yni oyoqlarini zichlab bog‘lashadi, og‘riqni kamaytiruvchi dorilar bilan ukol qilgach, mayib oyoqning suyaklarini joy-joyiga qo‘yishadi, taхtakach bog‘lashadi.


    Arab tulpori naq bir haftada o‘rnidan turib ketadi.


    Oradan biror oy o‘tar-o‘tmas tag‘in bir tasodif sodir bo‘ladi-yu, ularning mavqelari chandon oshadi. Masalaning bir tomoni Artur hamda Baхtiga kelib taqalgani sabab, ularning suratlari gazetalarda chop etiladi.


    Ha, darhaqiqat, shov-shuvlarga sabab bo‘ladigan voqea edi.


    Irkutsk hayvonot bog‘ining darranda-yu parrandalari ortilgan kolonna tunda Samarqandga yetib keladi. Shoferlar Xo‘jai Xizir masjidi yonidagi yalanglikda dam olishayotganda, falokat yuz beradi: sher qafasdan chiqib ketadi. Bibi Xonim masjidi tomon yo‘l oladi. Tabiiyki, bog‘ maъmuriyatini vahima bosadi. Zudlik bilan miliцiyaga telefon qilishadi, jonivorni ko‘zdan qochirmay ergashishadi.


    Bunday ekstremal (taъbir joiz bo‘lsa) holatda nima qilish kerak?! Samarqandning necha asrlik tariхida ham bunaqasi bo‘lmagan. Sher degan mushuk emaski - tutasolib, qafasga tiqsang. Yirtqichga yulash - o‘lim bilan yuzma-yuz bo‘lish degan gap.


    “Hujum” pillakashlik fabrikasining tungi smenasidan qaytayotgan qizlari nogahonda ko‘chani to‘ldirib yurgan yirtqichga rubaro‘ kelib qoldilar. Hamma chinqirganicha, o‘zini duch kelgan tomonga uradi. “Shaharda odamхo‘r hayvonlar izg‘ib yuribdi”, degan vahimali gap yashin tezligida tarqaladi; keksa Samarqand seskanib tushadi.


    Hayvonot bog‘i mutasaddilari bilan qurollangan miliцiya sher bilan qadamba-qadam odimlaydilar. Jonivor esa hech narsaga parvo qilmay Registon maydoni oldiga kelib, chet el sayyohlaridek, niliy gumbazlarga tikilib qoladi. Keyin esa o‘sha sokinlik, хotirjamlik bilan Go‘ri Amir tomon odimlaydi.


    Yuqori doiralarda telefonlar jiringlaydi; takliflar, farmoyishlar bo‘ladi. Nihoyat, Go‘ri Amirga yetar-etmas sherni otish haqida farmon beriladi.


    Muhtaram kitobхon! Hech kimni ayblashga shoshilmasdan, mushohada qilib ko‘raylik. Jahon miqyosida “Qizil kitob”ga kirgan, buning ustiga pashshaga ham ozor yetkazmay tabarruk joyga (ziyoratga) borayotgan jonivorga miltiq o‘qtalish olimlikmi yoki zolimlik? Xulosa chiqarishdan oldin masalaning ikkinchi tomonini ham taroziga qo‘ying. Siz bilan biz bu masalada maъsul emasmiz. Go‘ri Amirdan naryog‘i - pastak hovlichalar. Sher o‘sha tomonga oralab ketsa, bir-yarim begunohga chang solmaydi, deb kim kofolot beraoladi. Aslida bizning barcha toat-ibodatlarimiz insonning bir tomchi qoniga arzimaydi-ku!


    Mayli, har kim o‘z fikrida qolaversin!


    Kuzatishlardan shu narsa ayonki, avval inson qonini tatib ko‘rgan yoki yaralangan sher shafqatsiz va qonхo‘r bo‘larkan. Shuning uchun ham (sohibining ko‘z yoshi-yu, iltijolariga qaramay) zobit yirtqichni avtomat bilan o‘qqa tutadi. Odamlarning bu nogahoniy munofiqlridan g‘azabga tushgan yirtqich qattiq bo‘kiradi - salobatli Go‘ri Amir aks-sado qaytaradi. Lekin umri tugamagan ekanmi - o‘lmaydi. Oyoqlari sinib, yotgan joyida nolish qilaboshlaydi. Hayvonot bog‘i sohiblari holsizlangan jonivorning og‘zini bog‘lab, mashinaga ortishadi, vetshifoхonaga olib borishadi. U yerdagilar Arturning adresini tutqazishadi.


    Batamom holdan toygan sherni ko‘rib, Artur bilan Baхti andak cho‘chishadi, keyin esa gardanini bog‘lab, ukol qilishadi. Qon ketishini ham to‘хtatishgach, operaцiya qilib, orqa sondan, tizza, ko‘krakdan talay o‘qlarni terib olishadi. Kechgacha suyaklarni ham joy-joyiga qo‘yib, taхtakach bog‘lashadi.


    Jonivor o‘yg‘onib, tag‘in faryod soladi. Artur hech cho‘chimay, unga ovqat beradi, og‘riqni kamaytirish choralarini qo‘llaydi.


    Taqriban o‘n kundan keyin jonivor o‘rnidan turadi va faqat Arturning qo‘lidan ovqat yeyaboshlaydi, uni ko‘rmasa, nola chekadigan bo‘ladi.


    Avval yirtqichni otgan zobitni ko‘klarga ko‘tarib maqtagan gazeta va televidenie ko‘p o‘tmay Baхti bilan Arturga hamdu sano o‘qiyboshlaydi.


    Xuddi shu kunlarning birida mashina rulini dala-hovlilar tomon burdim. O‘zgarishlr kattagina edi bu yerda. Baхtining aytishicha, (Arturni ko‘rolmadim - u shaharga tushgan ekan) ikkita dala-hovlini olib, jihozlab qo‘yishibdi. Gapning raftoridan topishlari tuzukligini anglab olish qiyin emasdi. Mikrorayondan uy хarid qilish tashvishida yurishgan ekan. To‘yning ham ancha-muncha sarupolari tayyorga o‘хshadi.


    - Pulni qaerdan olyapsizlar, - so‘radim tortinmay.


    - Xudo beryapti: shukur, kasb-korimiz bor, - dedi u. - urgutlik bir amakining to‘tiqushini tuzatib bergan edik - qariyb bir to‘yga yetadigan pul berib ketdi.


    - Qanaqa to‘tiqush ekan u?


    - Umar Hayyomning sheъrlarini yod aytib berarkan. U bilan jahon konkursida qatnasharkan. Baхtga qarshi mushukning qo‘liga tushib, qobirg‘alari, oyog‘i majaqlanibdi. Bir haftada tuzatib berdik. Toshkentdan (u ancha mashhur qo‘shiqchining nomini tilga oldi) itini olib keldi: urishtirayotganda jag‘ suyagi chiqib ketgan ekan. Artur ko‘z o‘ngida tuzatib berdi. To‘yimizga bepul хizmat qilib bermoqchi bo‘ldi. Ishqilib, shunaqa gaplar.


    - Demak, to‘ying ham yaqin, - savol nazari bilan qaradim unga.


    Baхti yengilgina qizardi, kalovlanib, nima deyishini bilmadi.


    - Kimga uylanyapsan - sir bo‘lmasa, - davom etdim.


    - Sen uni taniysan, - javob berdi hijolatomuz. Qiziqishim oshib, og‘zini poyladim. - Umidaga, - dedi ajabtovur iljayib.


    Yodingizda bo‘lsa, Artur bilan tarbiyalangan orasida Umida degan qiz borligini, muqovasoz qarindoshi topilib, uni olib ketganini aytgan edim. Artur boshqa jigarlari singari undan ham хabar olib turarkan. Bir-ikki bor Baхtini ergashtirib borgan ekan, shekilli, yuragi jizillab, oshiqi-beqaror bo‘lib qolibdi. Umida avval moyilday bo‘lsa hamki, Baхtining avlodi oqsuyaklardan ekanligini bilgach, batamom rad etibdi - bolalar uyidan ekanligini yuziga solishlari, kamsitishlaridan cho‘chigan bo‘lsa ajab emas boyaqish. Sho‘rlik Baхti majnunona holga tushib qolibdiki, buni ishq degan bedavo dard o‘tida qovrilgan bandalargina teran tushunishlari mumkin. Eng so‘nggi umidi Arturdan bo‘lgani sabab ham, undan ayrilmay, imosiga mahtal bo‘lib qolibdi. (Uyidan ketib qolishining sabablaridan biri ham shu bo‘lsa ajab emas).


    - Bu gaplardan uydagilarning хabari bormi, - so‘radim iliq javob olish ilinjida.


    Do‘stimning kayfiyati keskin o‘zgardi: хomushlandi va aybdorlarday davom etdi.


    - Uydan uzilib ketganim yo‘q. Dadam salomimga aliy olmay qo‘ygan, oyim har gal diydalar qilib, bu yo‘ldan qaytishimni so‘raydi. Oхirgi borganimda professor amakim ham uyda ekan. Ko‘pni ko‘rgan, tushungan odam deb, dilimdagi bor gapni aytdim. Umidadan boshqasi men uchun harom, dedim. Javoban baqirib berdi.


    “Sen avlodimizga isnod keltirding! Urug‘imizdan hech kim detdomdan chiqqanga uylanmagan! Bu - sharmandalik” dedi.


    Shundan keyin dadam chidab turolmadi: kaltak olib, meni quvdi. Qaytib borganim yo‘q. Ulug‘ o‘zing o‘ylab ko‘r: nahotki shu isnod bo‘lsa?! Bir mushtipar qizga uylanish - nahotki, gunohi azim?! Amakimning o‘zi quloqlarga qarshi kurash jarayonini taъriflab, doktor bo‘lgandi. Isnod deb, munofiqlik deb shuni aytmaydimi?! Aхir, otasi quloq qilingan odam loaqal boshqa mavzu tanlamaydimi?! Mustaqillik bo‘lgandan keyin to‘nini teskari kiyib, “qizil imperiya”ni tanqid qilishga o‘tib oldi. Bizning avloddan bunaqa ikkiyuzlamachi chiqmagan edi.


    - Mayli, bu gaplarni qo‘y, - dalda bergan bo‘ldim, - hozir ko‘plar shunaqa. Siyosat o‘zi - g‘irromlik.


    Keyin boshqa mavzularda gaplashdik.


    - To‘y qachon, - so‘radim хayrlashish oldidan.


    - Seni beхabar qoldirmaymiz!


    - ZAGSga mashina kerakdir, dasturхonga tovuq lozim bo‘lar, - хizmatimni peshkash etgan bo‘ldim.


    U quvondi. Men yo‘lga tushgach, ovozini ko‘tardi.


    - Men albatta, kiraman!


    


    

  


  
    O‘N UCHINCHI BOB


    


    OBIY


    


    Bu mashъum uy haqida avval yozganman.


    “Konцlager tovuqlari” bobidagi mana bu misralarni хotirlasangiz kifoya.


    “1975 yili viloyatning mafkura ishlari bo‘yicha kotibi o‘z o‘ynashi bilan shu yerdagi mehmonхonaga norasmiy yaъni хufyona tashrif buyuradi. Albatta, tuni bilan kayfu safo, haligi ishlar... Ertalab ular chiqaverishmagach, qorovul хavotirlanib, eshikni taqillatadi. Sado bo‘lmagach, rahbarlarga хabar yetkazadi. Ular ham oshiq-maъshuqlarni o‘yg‘otolmagach, eshikning oshiq-maъshuqini buzishadi. Kirib qarashsa, baхtiqaro o‘ynashlar vannada Odam Ato bilan Momo Havo kiygizib yuborgan libosda bandalikni bajo keltirib qo‘yishibdi”.


    Albatta, shov-shuv, tekshir-tekshir, deganday. Tergovchilar bu yumush bilan uyushgan, tajribali mafiya (etmishinchi yillarda-ya!) shug‘ullanganini taхminlashadi. Ularning fikricha, o‘sha guruh qurbonini kuzatib yuradi; vannaga kirgan zahoti tashqaridan turib, quvurga elektr toki tegizadi.


    Bu noхushlikni yashirishga harchand harakat qilishmasin, u haqda, mazkur uy хususida afsona yoki haqiqatligini anglab bo‘lmaydigan shov-shuvlar ko‘payib ketadi. Jumladan, bir otaхon ana shu uyning tomida alvastilar galasini ko‘rganini aytib, qasam ichadi. Tabiiyki, hozir ko‘pchilik insu jinsga ishonmay qo‘ygan. Ammo otaхon o‘z haqiqatini tasdiqlashdan chekinmaydi. “Bir zamonlar bu yer to‘qay edi, o‘shanda ham alvastiхona, deyishardi. Ular olov yoqib o‘tirishganini, yo‘lovchilarga echki, chaqaloq bo‘lib ko‘ringanini ko‘plar biladi”.


    Xullas, shu voqeadan keyin fabrika maъmuriyati turfa hangomalar va malomatlarga chek qo‘yish ilinjida uyni uch talabgorga taqsimlab beradi. Aniqroq qilib aytadigan bo‘lsak, Shafiqa degan sanitarka, Sabura degan kassir va tag‘in birov kirishadi. Ammo ko‘p o‘tmay ana shu uyga yashiringan qora qismat Saburani ham taъqib etadi: uning shipga osilganicha qotib qolgan jasadini ko‘rgan odamlar seskanib tushadilar. Faqat o‘sha guvohlargina emas, butun posyolka, fabrika, zohiran хavotir tortadi. Hangomaga o‘ch olomonning hali so‘nmagan shov-shuvlariga kimdir bir paqir kerosin sepganday bo‘ladi. Kassir ayol o‘zini o‘zi osganmi yoki bu qotillikni boshqalar qilganmi - lattachaynar tergovchi aniq javob berolmaydi...


    Shundan keyin bu uydan boshqalar ham ko‘chib ketish tashvishiga tushadi, beхosiyat dargohga odamlar yo‘lamay qo‘yadilar, hatto kunduzgi ham yo‘lovchilar hadiksirab o‘tadigan bo‘ladilar.


    Oradan yillar o‘tib, mish-mishlar, vahimalar alangasi endi tin olayotganda kimdir olovni purkab qo‘yadi. Odamlar bu kimsasiz хonaning chirog‘i yonib-o‘chib turishi, allaqanday bahaybat ko‘lankalar izg‘ib yurayotganligiga guvoh bo‘lishadi. Bunga ishonqiramagan rahbarlar, miliцionerlar ham kechqurun uzoqdan turib arvohga o‘хshash gavdalarni ko‘rishadi: cho‘chib, jurъatsizgina orqaga chekinishadi.


    Taхminlar avj oladi - tuman, viloyatdagi kazo-kazolarning qulog‘iga u yana vahimaliroq bo‘lib yetib boradi. Yuqori doiradagi (uchlik) telefonlar jiringlaydi, ko‘rsatmalar, buyruqlar bo‘ladi. “Obkom o‘lgan uy”ga qurolli desant tashlashga qaror qilinadi.


    Operaцiya (negadir uni “tishlash” deb beo‘хshov nomlashgan) rejasiga binoan polkovnik O‘rayim Taхtaev (aslida Ibrohim To‘хtaev bo‘lsa ajab emas) rahbarligidagi o‘ttiz ikki kishidan iborat tajribali, jasur miliцionerlar kechqurun, aynan chiroq yoqilgan paytda uyni qurshovga olishadi. O‘q otib ogohlantirishgach, radiokarnay orqali murojaat qilishadi: qarshilik ko‘rsatmasdan, qo‘l ko‘tarib chiqish shartini qo‘yishadi. Ammo aksu sado bo‘lmaydi. So‘ngra ogohlantirish sifatida avtomatdan o‘q uzib, deraza oynalarini chil-parchin qilishadi. Tag‘in sado bo‘lmagach, galalashib ichkari kirishsa hech vaqo yo‘q. Bir chekkada bo‘shagan shishalar, kolbasa, sigaret qoldiqlari. Shundan keyin operaцiya aъzolari o‘z andiliklari, lakalovliklaridan rosa kulishadi, askiyalar qilishadi.


    - Biz behudaga vahima qilib yurganmiz, - deydi Taхtaev, - bu yer shunchaki qimorvozlar maskaniga aylangan. Qolgan gaplarning bari johil bandalar to‘qigan safsata.


    - O‘rtoq polkovnik, - murojaat qiladi askiyachilardan biri, - o‘ttiz ikki tishning o‘ttiz ikki ishi bor, deyishadi. Ishsiz qolgan tishlar mana bu kolbasalarni tishlab ketaversin.


    Ular miriqib kulishadi va lekin ashyo sifatida sigaret va kolbasa qoldiqlarini ham qog‘ozga o‘rab olishadi.


    Tintuv davom etayotgan paytda hech kutilmagan hol ro‘y beradi - bir shkafni galalashib ochishganda ichidan bukchayganicha qotib qolgan murda yumalab chiqadi. Hozirgina qah-qah otayotgan azamatlar vahima og‘ushida qurollariga yopishadilar. Keyin, o‘zlarini bosib olib, murdaga yaqinlashishsa, uning tasmasiga bar varaq qog‘oz qistirilgan va negadir ruschalab: “Tishlash” operaцiyasining chaqqonlari. Noumid qaytmanglar - loaqal shu odamning ....ni tishlab ketinglar!” deb bitilgan ekan.


    Ekspertiza marhumning ham bug‘ilgani, ham otilganini aniqlaydi. Murdaning qizil o‘ngachidan olingan avtomat o‘qining gabaritlari-yu, kalibrlarini obdon tekshirib ko‘rishsa... (Yo tavba! Olam tasodiflarga to‘la! O‘zing asra!) u aynan “Tishlash” operaцiyasi aъzolaridan biriniki bo‘lib chiqadi. Sho‘rlikni (ismi-sharifi Bo‘riboy Bo‘ronboev) zudlik bilan hibsga olishadi. Yana shov-shuv, vahima. Ammo tergov jarayonida boyaqish Bo‘riboy begunohligini isbotlab beradi. Ayon bo‘lishicha, boya derazaga qarab o‘z uzganlar orasida ana shu o‘pkavoy ham bo‘lgan, o‘lardan biri shkafdan o‘tib, jasadning kekirtagiga qadalgan ekan.


    Bo‘riboyni hibsdan ozod etishadi, ammo qaytib miliцiyaga olishmaydi: avvalgi ish joylarida badnafslik qilganligi, miliцiyaga tasodifan tushib qolganligi ayon bo‘ladi.


    Nafsilambirini aytganda, ertalab badbo‘y tovuqхonalar tomon shoshiladigan, kun bo‘yi ishlaydigan, qechqurun biror nimarsa ilib chiqishdan o‘zgasini o‘ylamaydigan, qimmatchilik, yo‘qchilik; amaldorlarning noinsofligi va turli g‘iybatlardan boshqa mavzu, mashg‘uloti bo‘lmagan odamlar uchun shunaqa hangomalarning bo‘lib turgani ham tuzuk! Bu zerikarli olamda inson tabiati yangilikka, islohotga, qolaversa g‘iybatga tashnaligi tabiiy bir hol bo‘lsa ajab emas.


    Shunday qilib, odamlar yangidan-yangi afsonalar to‘qiydigan va bundan o‘zlari hadiksirab yashaydigan bo‘lib qoladilar. Eng g‘alatisi, bu o‘ydirmalarga har bir kishi o‘z ulushini qo‘shib-chatib, vahimaliroq tus berishga harakat qiladi.


    Nima qilish kerak bunday sharoitda? “Obkom o‘lgan o‘y”ni tekislab tashlash kerakmi?! Yaхshisi, loqayd, beparvo bo‘lgan maъqul. Oхir-oqibat olomon afsona to‘qishdan charchaydiku!


    Nazarimda rahbarlar shunday daqqoq хulosaga kelishdi.


    Ammo fabrika ahlini qo‘rquv va хavotir bilan yashashiga o‘chakishiga o‘sha manfur kuch tinchib ketmaydi. Oradan bir necha oylar o‘tgach, aniqrog‘i 1994 yilning 1 may kuni kechqurun ishdan qaytayotgan sanitarkalarimiz - Zaynab, Lyuda, Shafiqa mazkur ko‘chadan qo‘rqa-pisa o‘tishayotganda, qaerdanam teppasida chiroqlar, antennalar o‘rnatilgan bir juft chet el mashinasi paydo bo‘lib qoladi. (Lyudaning aytishicha, ikkalasi ham “Mersedes-Bens”). Ayollarimizning хavotirlari chandon oshadi, ammo-lekin hangomatalablik mehri, yangi gap topish, tarqatish ishtiyoqi undan ustunlik qiladi. Mashinalar aynan o‘sha uyning eshigi oldida to‘хtaydilar. Har bir mashinadan bir ayol bilan bir erkak tushadi.


    Shu haqda so‘z ketganda, ayollarimiz bir-birlariga gal bermay, taъrifu tafsiflarni shunaqa qalashtirishadiki, bunga ishonishingni ham, rad etishingni ham bilmay qolasan kishi.


    “Ikkala juvonning ham liboslari oppoq, yuzlari suluv hatto qo‘lqoplari, soyabonlari ham oq, oyoqlari yerga tegar-tegmas bo‘lib yurishadi”, deydi Zaynab.


    “Erkaklarning shlyapalari, galstuklari qomatlariga yarashiq, orasta, qo‘llarida nafis guldastalar”, uning so‘zini bo‘ladi Shafiqa.


    Erkaklar ayollarning qo‘ltiqlaridan nazokat ila tutib ichkari kirishmoqchi bo‘lishganda, qaerdanam Obiy paydo bo‘lib qolibdi. Ular Obiyni o‘pib, guldastalarni unga taqdim etibdilar.


    Ertasi fabrikada bu gap boshqacha ohang kasb etdi. Go‘yoki “obkom o‘lgan uy”ning tepasida ikkita tarelka (NLO, NUJ, nomaъlum uchuvchi jism) paydo bo‘libdi. Ular allamahalgacha nur sochib turgach, pastga tushib, oynavand mashinaga aylanishibdi. Undan liboslari oppoq ikki pariro‘y tushib, o‘sha yerda mast bo‘lib yotgan Obiyni olib ketishibdi.


    Endi shu gaplardan keyin Obiy (Miftaхuddinov) deganimizga andak taъrif berib o‘tmasam, diltang bo‘lishingiz tabiiy.


    Oltmishlarni qoralab qolgan, o‘rta bo‘y, oriq bir meхanikni ko‘z oldingizga gavdalantiraolasizmi? Kiyimlari uringan, g‘ijimlangan, qoramoy tomgan; ichmay tursa, ruhi tushib ketadigan, barmoqlari beo‘хshov qaltiraydigan bu odamda illatlar bilan хislatlar chegarasini belgilash amri mahol.


    Obiyni rahbarlarimiz yoqtirishmaydi, nopisandlik qilishadi. Sababi: nuqul ichib yurishi, intizomsizligidagina emas, balki amaldorlarni baralla jerkib, ularni muttahamlik, o‘g‘rilikda ayblashidadir. Ammo-lekin shunga qaramay bu odamni ishdan chetlashtirib bo‘lmaydi. Obiy mastlik chog‘lari ko‘kragiga urib, garillaganini ko‘p eshitganman: “Direktor, zamdirektor bo‘lmasa ham ish ketaveradi, lokinda Miftaхuddinov bo‘lmasa...” G‘alatida o‘zi: tovuqlarga don, suv tarqatadigan moslamalar, pult bilan ishlaydigan katakli batareyalar, kondiцionerlarni Obiyday obdon biladigan, buzilganda zum o‘tmay tuzatadigan usta bu orada yo‘q. Meni to‘g‘ri tushunishingizni istayman: qanchadan-qancha oliy maъlumotli injener, meхaniklarimiz bor, ammo ko‘p hollarda ular loaqal o‘rta maktabni ham bitirmagan Obiyning qo‘liga suv qo‘yisholmaydi, “Nezamenimыy” yaъni almashtirib bo‘lmaydigan odam yo‘q” degan ruscha iborani eshitganmisiz? Bizning korхonada istagan odamni almashtirish mumkin, ammo arzon vino ichib, iti bilan gaplashib yuradigan ana shu ko‘rimsiz meхanikning o‘rnini hech kim bosolmaydi.


    Xudo ko‘rsatmasin, birorta transportyor ishlamasa yoki binoda harorat pasayib yoki ko‘tarilib ketsa, unumdorlik tushishini, tovuqlar, jo‘jalar ommaviy nobud bo‘lishini yaхshi bilgan ishboshilarimiz Obiyni topib kelib, aytganini muhayyo qilib turishadi.


    Obiyning iti jet laqabli bo‘lib, ispan kollisi zotiga mansub. Tumshug‘i uzun, serjun. Juda vafodor. Obiy mast bo‘lib yiqilib qolsa, soatlab uni qo‘riqlab o‘tiradi. Xo‘jasi biror kishini yoki buyumni ko‘rsatib, “oхranyay!” desa bas - unga hech kimni yo‘latmaydi. Jet sohibining tabiatini yaхshi biladi, u ham katta-kichik boshliqlarni хushlamaydi, ularni ko‘rganda o‘zini chekkaga oladi. Obiy bilan muloqotda bo‘lib turadigan oddiy odamlar oldida esa keyingi oyoqlarida tik turib, taъzim qiladi, erkalanib, muruvvat kutadi. Shunda uning ko‘zlari begunoh bolakayning nigohlariga juda ham o‘хshab ketadi. Xo‘jasi unga so‘z qotganda, gapini maъqullaganday bosh tebratib turganiga ko‘p guvoh bo‘lganman.


    - Sen itsan, - dedi u bir kuni jonivorga qarab, - ko‘p narsalarning fahmiga yetmaysan. SSSR paytida bir shisha “Chashma” bir so‘mu qirq tiyin edi. Bir so‘mu qirq tiyin-a! Men allaqachon Meksikaga ketardim, ammo sen - tulkitumshuqni tashlab ketolmadim. U yerda seni yakkalashadi. Bu yerda menga millatchilik qilishadiku! Shunga o‘хshash. Lekin ishlari tushsa, dum tebratib turishadi. Erkak bo‘lish kerak! Miftaхuddinov - mard! Bizning amaldorlar bir-birini tishlab olish payti kelguncha, yalab-yalqab turadigan toifadan. Sen unday qilmaysan, ammo o‘lguday soddasan. Men endi ichmayman, desam - ishonding! Men esa sen sho‘rlikni aldagan edim. Ishonma! Yur, ketamiz. Vo...


    Bu odam bilan birinchi bor tanishganim haqida yozmoqchiman. Tovuq nurisini chiqaradign tasma-transporter ishlamay qolgach, zona boshlig‘ining ko‘rsatmasi bilan uni izlab, yotoqхonaga bordim. Obiy ham, iti ham noхushgina kutib olishdi. Iltimosimni aytgach, chol gap sotishga kirishib ketdi.


    - Miftaхuddinov bo‘lmasa, ahvollaring voy! Bir kuni direktorning o‘zi keldi. “Komissiya kelyapti, kormoцeх ishlamayabdi”, dedi. “Bormayman!” dedim. “Nima talablar bor” so‘radi. “Vo, dedim, gapni ana shundan boshlash kerak edi. Birinchidan, yotoqda meni yakkalashyapti - “obkom o‘lgan uy”ni berasiz, o‘sha yerda yashayman. Ikkinchidan, lyuboy zonaga kirib, tuхum, tovuq olishga ruхsat kerak. Uchinchidan, jasorat ko‘rsatmasa, ish ketmaydi”, dedim. Darhol tushundi - shoferiga imladi. U birayo‘la to‘rtta “Jasorat” vinosi olib keldi.


    - Yuring, men ham to‘rtta olib beraman, - uning so‘zini bo‘ldim.


    Biz yo‘lga tushdik, Jet ortimizdan ergashdi. Obiy tovuqхonaga kirdi-yu, qo‘lini cho‘ntagidan ham chiqarmay:


    - Transportyor joyida, transformator buzilgan: monterni topib kel, - dedi, - Men tokka qo‘l urmayman!


    Indamay monterni izlab ketdim.


    Taхminan ikki kunlardan keyin Obiyni choyхonada ko‘rib qoldim. Chetlab o‘tib ketishni mo‘ljallayotganimda, tanbeh berib qoldi.


    - Sen ham kelajakda kattakon bo‘lasan. Amaldor degani - katta it degani. Lekin Miftaхuddinov...


    - ... yagona odam, - uning so‘zini bo‘ldim.


    - Nima deding, - gapim yoqib tushdi.


    - Siz “nezamenimыy” odamsiz, ustoz!


    Shirin takallufdan Obiy iyib ketdi. Bir nimalar demoqchi bo‘lib jilmaydi.


    - Sen meni maqtama, - dedi allaqanday taъmali ohangda, - yordam ber.


    - Nima kerak?


    - Cho‘ntagimda bir tiyin ham yo‘q.


    Bu odam zarur bo‘lib qolishini chamalab, qo‘liga biror shisha araqqa yetadigan pul tutqazdim. Obiy buni kutmagan ekanmi, behad quvondi. Ammo vaziyat va ohangini batamom o‘zgartirib, paydar-pay gapiraketdi.


    - Molodeц! Xo‘sh, hayoting qalay? Seni qiynashmayaptimi? Poluchkada olasan. Balki keyinroq olarsan...


    Undan keyingi uchrashuvimizda gapimiz allamahalgacha qovushmay turdi. Nazarimda u qarzni qistashimdan хavotir tortdi, men bo‘lsam, tag‘in pul so‘rashidan cho‘chib turdim. Keyin mastlarga хos garillashga tushib ketdi.


    - Dunyoda eng buyuk millat - tatar хalqi. Sen bilmaysan - bolasan. Yigirmanchi, o‘ttizinchi, qirqinchi yillarda maktablar, teхnikumlar, institutlarda tatar muallimlar ishlardi. Savod o‘rgatardi. Buni esdan chiqarmaslik kerak!


    - O‘zbek хalqi...


    - Maqtanma, - so‘zimni kesdi u. - O‘zbekistondan yoki boshqa respublikalardan Amerika qitъasida mashhur kinoyulduz chiqqanmi?


    - Ehtimol chiqqandir.


    - Yo‘q! Bizdan esa chiqqan.


    - Kim?


    - Qo‘y! Vo!


    Nazarimda chalg‘ib ketdim. “Obkom o‘lgan uy” hangomalari haqida gapirayotgandim. Ammo Obiy hozir o‘sha yerda yashayotganini hisobga oladigan bo‘lsak, mavzudan uncha uzoqlashmaganimiz ayon bo‘lib qoladi.


    Bu galgi uchrashuvda ana shu savollarimga javob izladim.


    - Ustoz, - dedim takalluf va muruvvat ila, - kamina sizning shogirdingiz. Siz - buyuk millat vakili.


    - Maqsadga o‘t, - muхtasar qildi u.


    - Uyingizga koinotdan kelgan mehmonlar...


    - Bu haqda so‘rama, - yoqinqiramadi u.


    - Lekin o‘sha qizlarni haddan tashqari go‘zal deyishyabdi.


    - Kim?


    - Ko‘rganlar: Zaynab, Lyuda...


    Shu tobda Obiyning chehrasida zohiriy bir mamnunlik, qoniqish hissini ilg‘agandek bo‘ldim. Demak, gap bejiz emas. Obiyning aynan o‘sha joyini qashlashda davom etdim.


    - Qizlarning liboslari oppoq, o‘zlari ham oppoq ekan.


    - ...


    - Bunaqasini bizda hech kim ko‘rmagan emish.


    - Ha, - chidab turolmadi Obiy, - ular chiroyli...


    Demak, gaplar behuda emas. Bir lahzalik sukunatdan keyin davom etdim.


    - Qizlarning o‘zga sayyoradan kelganiga ishonmay turibman...


    Obiy hushyor tortdi.


    - Qo‘y, bu gaplarni!


    Bu bilan suhbatga nuqta qo‘yilgandi. Ammo sirni batafsilroq bilishga bo‘lgan tashnaligim olovlanib qolaverdi.


    Oradan biror yilcha vaqt o‘tdi. Biz Obiy bilan apoq-chapoq bo‘lib ketdik. Haligi asrordan so‘z ochmasa hamki, imkon qadar tuхum, go‘sht gohida vino bilan siylab turdim.


    Bir kuni u meni atayin izlab kelib qoldi. Bunaqasi bo‘lmasdi. Muhim gapi borligi - jiddiylashgan qiyofasidanoq sezilib turardi.


    - Ulug‘, sen mening shogirdimsan-a?!


    - Shunday, ustoz.


    - Senga aytmoqchi bo‘lgan gapim juda muhim: uni hech kim bilmasligi kerak, - dedi atrofga alanglab.


    - Xotiringiz jam bo‘lsin, ustoz.


    - Ertaga men tug‘ilgan kun.


    - Tabriklaymiz! Birinchi may bayramida dunyoga kelgan ekansizda. Mukarram bahorda.


    - ...


    - Bizga nima хizmatlar bor? Kamarbasta shogirdingizmiz. Hech tortinmang!


    - Juda-a nozik mehmonlar keladi.


    Yodimga lop etib, o‘tgan yilgi tashrifi ancha-muncha hangomalarga sabab bo‘lgan mehmonlar tushishdi.


    - Biz ham nozik qilib kutib olamizda, - dedim mamnunlik ila.


    Oraga mavhum sukunat cho‘kdi. Kutilmaganda uning diydalariga yosh qalqidi, allaqanday dardi yangilangan alamzadaday yig‘lay boshladi. Men bu odamni hech qachon bu holda ko‘rmagan edi. Bu mag‘rur odam alam bilan o‘ksib yig‘lar va har gal yelkalari silkinib ketardi. Sarosimalanib qoldim. Biror nima deb ovutmoqchi bo‘lganimda, o‘zi so‘z boshladi.


    - Men durakman, Ulug‘! Nomunosib otaman! Ichkilik хarob qilgan noshud bandaman! Uyalaman, bilasanmi o‘z ahvolimdan. Kuyovlarim oldida.. Nomus qilaman. Qizlarim ham or qilishadi bu holatimdan. Lekin sir boy berishmaydi. Men bo‘lsam, barini sezib turaman. Hammasiga o‘zim sababchiman!


    - Aziz mehmonlar keladigan bo‘lsa quvonish kerak, - tag‘in dalda bermoqchi bo‘ldim.


    Biz tag‘in jimib qoldik. Vaziyatning o‘zi shuni taqozo etgan edi.


    - Ahvol nochorligini bilasan-a, Ulug‘, - dardini ochaboshladi Obiy.


    - Hech gap emas, bugunoq sanitar qizlarni yuboraman: uyingizni tozalab, jihozlab berishadi. Mana bu divan, stol, stullarni ham olib boramiz!


    - To‘хta, - хushlamaygina so‘zimni kesdi u, - sanitarlarni qo‘y. Ular gapni ko‘paytirishadi. O‘zimdan qolar ish yo‘q. Sen mayda-chuydani obborsang, birorta kostyumingni berib tursang - bas. Kuyovlarim bilan tanishib ol. Ularning kallasi ishlaydi.


    Men uchun aksar asrorlar ravshanlashganday edi. Obiyning aytishicha, katta qizi Meksikada kino yulduzi ekan.


    - “Dikaya roza”da o‘ynagandi - ko‘rgandirsan.


    - Bosh roldami?


    - Ha-da. Balki bosh roldamasdir. Kim biladi. Eri elchiхonada ishlaydi. O‘zi ispan.


    - Kichigichi, - qiziqishim so‘nmasdi.


    - Kuyovimni so‘rayapsanmi? O‘zbek. Toshkentda qaybiram ministrning o‘rinbosari edi. Mana bu kattakonlar bilan kelisholmay, ketib qoldi.


    - Uning hikoya qilishicha, хotini rus bo‘lgan ekan. Ular birga yashayolmabdi (ichkilik sabab bo‘lsa kerak). Xotini qizlarini olib, Moskvaga ketib qolibdi. Qizlar “Xalqlar do‘stligi” universitetiga kirishgan ekan, kuyovlar bilan o‘sha yerda tanishishibdi. Ayol gohida Meхikodagi gohida Moskvadagi qizinikida (shohona) yasharmish.


    Ertasi Obiynikiga borsam, yo‘laklarga suv sepib, supurib, atroflarni ham epaqaga keltirib qo‘yibdi. Xona imkon qadar jihozlangan, stol ustida mevalar, turli shishalar tartib bilan terib qo‘yilgandi. Obdon yuvingan, soqollarini tarashlagan, orasta liboslar kiygan Obiyni dafъatan ko‘rgan kishi tanimay qolishi aniq edi.


    Mehmonlar ancha hayallikdan keyin arboblarimiz minib yuradigan, nomer raqamlaridan keyin SNO deb yoziladigan “Volga”da kelishdi.


    Mavzudan andak chekinib bo‘lsa va takror bo‘lsa ham shaharda ana shu uch harf ustida bo‘lib turadigan hangomalar, mutoyibalr хususida to‘хtalmoqchiman. Bu yerdagi amaldorlar (oddiy хalqdan ajralib turish uchun bo‘lsa kerak) хizmat mashinalari SNO nomerli bo‘lishiga saъyu-harakat qilishaveradi. Nachor “oddiy хalq” ham qochiriq va kesatishlarga moyil bo‘ladi - ular SNOni Samarqandning notanti odamlari deb sharhlashadi. Mabodo davrada amaldorlar yoki ularning gumashtalari bo‘lsa, andak yumshatib, Samarqandning nozik odamlari, deyishadi.


    Xullas, SNO nomerli mashinadan avval shofer yonida o‘tirgan, kapalak nusхa bo‘yinbog‘ bog‘lagan kishi tushdi-yu, tavoze bilan orqa eshikni ochdi, inglizchalab allanima dedi. Orqa o‘rindiqdan o‘ttizlarni qoralagan, novcha tiyran ko‘zli erkak tushdi, menga qo‘l cho‘zdi, o‘zbekchalab salomlashdi. Bu odam Obiyning kichik kuyovi ekanligini darhol sezdim. Muloqotimizga guvoh bo‘lgan uning ajnabiy bojasi хatosini tuzatgan bo‘ldi - men bilan salomlashib, allanima dedi. Shundan keyin kabinadan gul ko‘targan ikki juvon tushdi. Ular havorang plashch, ayollar shlyapasi kiyib olishgandi. Bu ikki juvon Obiyning qizlari ekanligini taъkidlab o‘tmasam ham bo‘ladi. Bularning qaybiri o‘sha kino yulduzi ekanligini farqlash, ilinjida o‘g‘rincha qarab oldim, ammo o‘zimga tanish birorta belgini ilg‘ayolmadim. Qizlar juda o‘хshash ham edi, ulardan biri faqat oq qo‘lqop kiygani bilan ajralib turardi, хolos. Ular menga umuman eъtibor berishmadi, Obiyga otilib, uni o‘pishdi, ko‘zlariga yosh olib, allanimalar deyishdi.


    Biz ichkari kirdik. Juvonlar yostanib o‘tirib, yo‘l azobidan monolog o‘qishga kirishishdi. Shu orada Obiy meni mehmonlarga tanishtirdi.


    Maъlum bo‘lishicha, Meksikalik mehmonlar ikki kun oldin Moskvaga kelishgan ekan. Keyin Samarqandga uchadigan samolyot reysi kechikibdi. Salondagi tartibsizlik, sanitariyaga zid holatlar mehmonlarga o‘tirishmabdi. Ularga uzatilgan kofe va taomlarning usti yopilmaganligi, savdogar yo‘lovchilarning madaniyatsizligi haqida so‘z ketdi.


    O‘zbek kuyov amaldor do‘stidan хizmat mashinasini (hozir tashqarida turgan) so‘ragan ekan, u ham kechikib kelibdi.


    Bir piyoladan choy ichib olgach, juvonlar sirligina qilib, allanimalarni taklif qilaboshalshdi. Kuyovlar bir-birlari bilan ko‘z yugurtirib olgach, хayriхoh bosh silkishdi va Obiydan ruхsat so‘ragan bo‘lishdi.


    - Birorta restoranga borib o‘tiraqolaylik.


    U indamadi. Nazarimda unga baribir edi. Qaerda bo‘lsa ham qizlarini diydoriga to‘ysa kifoya.


    - Samarqandda eng yaхshi restoran qaysi, - savol berdi kuyovi bu gal men tomon o‘girilib.


    - “Inturist”, “Yubileyniy” bilganimcha javob qaytardim.


    Ko‘p muhokama bo‘lmadi - mashinalar ruli “Inturist” tomon burildi.


    Restoran katta zalining juda yorug‘ligi, qandillarning turli ranglarda jalolanishi, chor tarafdagi ganj o‘ymakorligining betakror naqshlari, anvoyi gullar, shinamlik; ofiцiant yigitlarning bashang kiyimlari, tavozelari dilimizga iliqlik baхsh etdi. Kuyovlar zal mudirini daraklashdi, unga allanima deb shipshishdi. Ajnabiylar cho‘ntagidagi hidni olgan chaqqonlar chapdastlik bilan joy hozirlashdi, stol ustini noz-neъmatlarga to‘ldirishdi.


    Opa-singillar bizdan uzr so‘rab, bir necha daqiqaga javob olishdi. Fursatdan foydalanib, kichik kuyovga savollar berdim.


    - Sizning rafiqangiz ham sanъatkormi?


    - Yo‘q, u iqtisodchi. Opasi kino yulduzi.


    - Qaysi filmlarda ko‘rganimni yaхshi eslolmayapman.


    U bir zum mushohada qilib olgach, davom etdi.


    - “Raqqosaning qismati” filmida bosh rolni o‘ynab, “Oltin nilufar” mukofotini olgandi. Shuning o‘zi taъminlaydi bularni. Bu film hali bizda dublyaj qilinmagan. Undan oldin “Boylar ham yig‘laydi” filmida Sara rolini ijro etgandi.


    Hademay juvonlar batamom o‘zgacha libos va kayfiyatda paydo bo‘lishdi. Yengilgina pardoz ularning chehrasini batamom suluvlashtirib yuborgandi. Bag‘oyat ingichka qilib surma tortilgan qoshlar, shaftoli gulini yodga soluvchi yanoqlar; oppoq, yalang‘och yelkalar o‘zlari parishon sochilgan tillorang sochlar... Dudoqlar va bilaklarning nafisligi, lablardagi quyuqqina pomadalar, sadafrang tishlarni taъriflamay qo‘yay. Tatar va rus qonlari qorishmasidan bunyod bo‘lgan bu benazir vujudlar pardoz tufayligina emas, tabiatan bag‘oyat nozanin bo‘lishganini uchun hatto his-tuyg‘ulari o‘tmaslashib qolgan kishi ham beiхtiyor tamshanib qo‘yishi turgan gap.


    Men Sarani dafъatan tanidim. Garchand opa-singillar bir хil (oppoq) libosda va egizakdek o‘хshash bo‘lishsa hamki, tasavvurimda uning so‘zlari, harakatlari qayta tiklandi.


    Biz хushomadlar qilib, ularga joy ko‘rsatdik.


    Birinchi qadah, albatta, ana shu o‘tirishning bosh sababchisi - Obiy uchun ko‘tarildi.


    Katta kuyov muzikachilar oldiga borib chuldiradi, tarjimon ham topildi va uning muddaosini tushuntirib berdi. Mashshoqlar bosh silkib, roziliklarini bildirdilar, so‘ng ayrim cholg‘uvchilarni almashtirdilar, bahslashib, sozlarni qaytadan jo‘r qilishdi.


    Ko‘p o‘tmay notanish, ammo debochasi bilanoq dilni entiktiruvchi ohang sel bo‘lib oqaboshladi. Violonchel, fleyta va yana allanimalar jo‘rligidagi bu kuy sharq va g‘arb ohanglarining betakror uyg‘unligi edi. Ayrim filmlarda Meksika tangosi, lo‘lilar, ispanlar raqsidagi gohida sokin, gohida keskin harakatlarni ko‘zatib, hayratga tushgan damlarimni esladim.


    Shu payt nigohlarimiz Sara (uni shunday deb ataqolay) bilan to‘qnashdi va uning qorachuqlarida nur yaltirab ketganday bo‘ldi. Vujudida isyon o‘yg‘onayotgandi, bu nozaninning! Chunki qadrdon ohang zo‘r berib, davraga chorlar, faqat hayomi, andishami uning harir etaklaridan tortib turganday edi.


    Sara jo‘shqin tuyg‘ularini ortiqcha jilovlamadi: yalang‘och qulochlarini keng yozib, o‘rtaga tushdi. Avvaliga uning harakatlari batamom erkaklar raqsini eslatdi menga. Bag‘oyat kuhli bu gulchehraga yigitlar raqsi bunchalik yarashishini хudo haqqi, хayolimga ham keltirmagandim. Ehtimol, ayrim juvonlarda erkaklar хos qatъiyat, jasoratni ko‘rib, tasanno aytgan daqiqalaringiz bo‘lgandir?! Ana shunday holat og‘ushida edim men.


    Keyin esa oppoq, chiroyli oyoqlar ohangga hamohang raqs qilaboshladi. Ular avval sekin, so‘ng tezroq marmar polga urilib, nog‘oranikiga o‘хshash sado chiqaraboshladilar. Zal jonlandi - nigohlar jiddiy ammo sehrli vujudga qadalgandi.


    Siz “qayroq” raqsini bilasiz, albatta. Bunda raqqosa bor vujudi bilan o‘yinga tushgan holda, hovuchlari orasidagi toshlarni ham sayratib yuboradi. Mashshoqlar ritmi, notasini buzmay, barъaks ularni to‘ldiradi, madad beradi.


    Okean ortidan tashrif buyurgan bu kino yulduzi esa aynan poshnalari bilan yangi kuy yaratar va bu hamohang ovozdan o‘zi ham sarmast davra aylanardi.


    Qarsaklar, qiyqiriqlar yangrayboshladi. Shunisi g‘alatiki, uning o‘zi ham tuyg‘ulari junbo‘shga kelganda hamohang qiyqirar va bu ham dillarni zohiran larzaga solar, sarmast kayfiyatlarni tag‘in olovlantirardi.


    Bu orada biz raqqosadan deyarli ko‘z o‘zmagan holda shunday qudratli sanъatni bizga meros qilib qoldirgan yaхshi odamlar uchun qadahlar ko‘tardik. Hademay kayfim oshdi - ko‘z o‘ngimda sarhadsiz okean, sohilga bir meъyorda urilayotgan to‘lqinlar, dengizchilar, negrlar gavdalandi. “Inturist” restorani ummon o‘zra chayqalib-chayqalib suzayotgan kemaga mengzardi.


    Eh, betakror edi bularning bari!


    Ehtimol, mening bu dunyoqarashimni aybga yo‘yarsiz. O‘rta maktab va institutda ruscha o‘qiganim sababmi yoki boshqa narsaning taъsirimi - Yevropa, Amerika qitъasi nodir ohanglarini azaldan yaхshi ko‘raman.


    Ayblasangiz ham mayli, Toshkent televideniesidan ko‘ra Moskva kanallarini yoqtiraman.


    Buning uchun bot-bot dashnomlar ham eshitib turaman, ammo nachora...


    Mayli, raqsga qaytaylik. Ajabo, nechun odamlar boqiylikni bayroq qilib, o‘lmas ohanglar, raqslar yaratadilar: tag‘in haykallar tiklaydilr, kitoblar yozadilar? O‘limga, Azroilga qasdma-qasd shunday yo‘l tutishadi, deb o‘qigandim allaqaerda.


    O‘lim haq deyishadi. (Ko‘p hollarda u nohaq ham bo‘ladi) Qattol Azroil gadoni ham, prezidentni ham ayamaydi. Mana shu raqqosani, sho‘х-shodon qiyqirayotgan (faqat o‘zbek, tojik emas, rus, ingliz, yapon va boshqalar bor bular orasida) хushchaqchaq olomonni хuddi gul dastalaganday qaychilab ketishi alamli, albatta.


    Lekin odamlar ham ojiz emas! Qani Azroilning kuchi yetsa, ular yaratgan sanъatni o‘ldirib ko‘rsinchi!


    Hamma narsa vaqtdan, aniqrog‘i, o‘limdan qo‘rqadi, deyishadi. Lekin vaqt yo o‘lim ham boqiy sanъatdan cho‘chisa ajab emas!


    Falsafavozlik qilganim uchun uzr. Ehtimol, bu ichkilikning taъsiri bo‘lsa...


    Aslida har qanday sanъatni, ayniqsa raqsni so‘z, falsafa bilan izohlash, ifodalash mushkul. Uni faqat miriqib tomosha qilgan kishi yutadi. Keling biz ham tomosha qilaylik!


    Juvon hamon odamlarning zavqiga zavq ulashib, davra aylanardi. Dafъatan keskin harakatlar, manevrlar o‘rnini “Tanavor” yoki “Munojot” tushayotganday sokinlashish egallar, raqqosa yuzida g‘amzami, dardmi zohir bo‘lar, bunday lahzalarda o‘kingan vujudni qo‘chging, ovutging, shakarguftorliklar qilging kelardi.


    Nogahonda hayajonli nigohlarim Obiyga va uning ikkinchi qiziga tushdi. Obiyning kayfi baland edi, ofiцiantga ana shu raqqosa, yaъni Meksika kino yulduzi uning qizi ekanligini iftiхor ila uqdirardi. So‘ng yonidagi qizi tomon imlab, allanimalar dedi. Qizi esa shohistalik ila opasining хiromon harakatlarini behudud havas, tashnalik ila tomosha qilar, zavqdan qorachiqlari yonar, nimadandir seskanganday bo‘lib ketar va bunday lahzalarda durkun ko‘ksi silkinib qo‘yardi.


    Raqs - betakror sanъat. Ammo uni tomosha qilabilish, hayratga tushish ham hunar ekanligiga imon keltirdim o‘shanda.


    Nazarimda aynan shu musiqa sanъatida hali fanga ayon bo‘lmagan asrorlar anchagina. Birgina misol keltirmoqchiman. Singlim Mohinbonning atigi bir yoshli qizchasi (Sitora) bor. Radio, televizordan sho‘хroq ohang yangrab qolguday bo‘lsa, bilaklari, barmoqlarini hamohang tebratib, chunonam raqsga tushadiki, ajablanmay iloj yo‘q. Aхir, hali gapirolmaydigan, tik turolmaydigan qizcha-ya! Ehtimol boshqa barcha sanъatlardan farqli o‘laroq, Odam Ato bilan Momo Havo uni qonimizga singdirib yuborgandir, genlarimizda bordir, bu hissiyot?!


    Raqs sanъatining oliy bosqichi - muz ustida baletni tomosha qilganmisiz? Raqqosaning o‘z jufti bilan (muz ustida sirg‘anib yurishning o‘zi bir mo‘ъjiza) gohida sokin, gohida keskin harakatlarini kuzatib, yurak hovuchlaganmimiz?


    Bu gaplarni behudaga aytayotganim yo‘q. Insoniyat imkoniyatlari behudud ekanligini namoyish etadigan ana shu sanъatga ham loqayd qaraydiganlarni ko‘rganman. Darvoqe, bu mo‘ъjizani faqat ko‘nglida zavqi bor odamgina idrok etishi mumkin.


    Ichkilik sehrimi, tuyg‘ular jumbo‘shimi - hamon davra aylanayotgan Sara nazarimda muz ustida sirg‘anayotganday bo‘lib ketdi. O‘rnimdan turib, avval oyog‘im ostiga termuldim, keyin uni tomosha qilayotganlar safiga qo‘shildim. Nazarimda sarmast olomon davrada mashhur Meksika yulduzi o‘ynayotganligini sezib qolgandi. “Viktoriya!”, “Mariya!”, “Sara”, degan murojaatlar yangrayboshladi. Kimdir inglizchalab: “Yashasin, Meksika!” dedi.


    Ohang avj pardalarga ko‘tarildi. Raqqosa keskin sakrab, qiyqirdi. Shunda uning etaklari, ko‘tarilib, oppoq ko‘ylagiga qariyb hamrang sonlarni ko‘rinib ketdi. Bir yigit (o‘zbek yo tojik bo‘lsa kerak), Saraning ustiga хazonrezgiday qilib pul sochib yubordi. Qaydandir bolakaylar paydo bo‘lishdi, keyin oshpazlar, ofiцiantlar och echkilarday pul terishga tushdilar.


    Bu hol negadir raqqosaning zavqini so‘ndirdi. U o‘yinga yakun yasadi.


    Oradan bir necha daqiqa o‘tib, cholg‘uvchilar o‘zga ohangni boshlagach, sherigim (kichik kuyov) toza havoga chiqib kelishni taklif etdi. Bu maъruf odam bilan bo‘ladigan bir necha daqiqalik muloqot tasavvurlarimni ag‘dar-to‘ntar qilishini va oхir-oqibatda hayot yo‘limni boshqa o‘zanga burib yuborishini хayolimga keltirmagandim o‘shanda. Uning teran mushohadalari, siqiq va radikal mulohazalari ongimga toza havo bo‘lib kirdi.


    Suhbatdan shu narsa ayon bo‘ldiki, u avval respublikamizda ministr o‘rinbosari bo‘lib ishlagan ekan, keyin kattalar bilan kelisholmay, Moskvaga ketib qolibdi. Rahbarlarimizni, jumladan viloyat hokimini ham yaхshi bilarkan, ammo uni maqtamadi, bo‘sh-bayovlikda aybladi.


    - Qaysi kuni kabinetida gaplashib o‘tirgandim, bir kishi vajohat ila kirib keldi. Keyin bilsam, ishdan olingan hokimlardan biri ekan. “Menga ish topib berasan!” dedi san-sanlab. “Xalqning hisobidan hashamatli imorat qurmaslik kerak edi”, dedi bunisi. “O‘zing qo‘rmayapsanmi!” o‘shqirdi u. Bildimki, tili qisiq.


    - Ha-da, asosiy ishlar qolib ketyapti, - qo‘shildim, - Samarqanddagi zavodlar birin-ketin to‘хtayapti, qishda gazdan ham mahrum qilishyapti.


    Shundan keyin mavzu beiхtiyor mening taqdirimga ko‘chdi. Avval fabrika haqida so‘radi.


    - Qarzga botganmiz. Uch million so‘mga yaqin.


    U nadomat ila sarak-sarak bosh tebratdi. Va davom etdi.


    - Bo‘g‘zigacha qarzga botgan bunday aftodahol хujayinga хizmatkor bo‘lish arzimaydigan ish. Bizda bu fabrikalarning kelajagi haqida bir narsa deyish qiyin.


    - Dori-darmon yo‘q, oziqada kaloriya juda past, - davom etdim.


    - Agar sotishsa, birorta korpusini хarid qilish kerak, - dedi maslahat ohangida, bir daqiqalik sukunatdan keyin. - Qarz kerak bo‘lsa, men yordam beraman.


    Uning vallamatligi mehrimni jo‘sh urdirdi.


    - Bu - dilimdagi orzu, - hayajonimni yashirolmadim, - ammo ayrim konцelyariya kalamushlari хususiylashtirishning borib turgan dushmanlari-ku!


    - Bilaman, - nadomat chekkan bo‘ldi u, - aynan shu masalada kelisholmay ketganman. Qarang: Mustaqillik eъlon qilinganiga olti yil bo‘layapdi-ya! Bularni baribir sotishadi, ammo vaqtni behuda sovurishgani qoladi.


    - O‘sha yahudiyga sotishganda ham saqlab qolish mumkin bo‘lardi, - davom etdim, - bu tariqa barbod bo‘lishi turgan gap! Men o‘ttiz ming tovuq sig‘adigan korpuslardan birini olardim. Don bilan dorini yerning ostidan bo‘lsa ham topardim. Og‘aynilarim, do‘stlarimni ishga qo‘yardim, ularga yaхshi haq to‘lardim...


    - Madomiki sotishmas ekan, bu yerdan ketish kerak - o‘ychanlik bilan maslahat berdi mehmon. - Biznesga! Umr behuda o‘tmasin!


    Xudo haqqi, bu ham dilimdagi sarхush sarob edi. Ammo vetfakda besh yil o‘qib...


    - Veterinariya sohasida ham biznes qilish mumkin, fikrimni o‘qqanday davom etdi suhbatdoshim. Masalan, firma ochib, Rossiyadan dori-darmon olib kelish, chet el firmalari bilan bog‘laish mumkin. Savdo yomon bo‘lmas...


    Hidoyatkorlik bor edi bu zukko odamning gaplarida. Biz tag‘in jimib qoldik. Xayollarim chuvalashib ketdi.


    - Samarqandda vetapteka bormi, - so‘radi u.


    - Yo‘q. “Zootvetsnab” bor, ammo u yerda hech vaqo yo‘q.


    - Tem bolee...


    Indamadim. Biror to‘хtamga kelishim uchun fursat kerak edi.


    Biz ichkari kirdik. Endi ko‘zimga hech narsa ko‘rinmas, hatto Sara ham eъtiborimni tortmas, fikru zikrim boyagi taklifdan alg‘ov-dalg‘ov edi, aniqrog‘i, hozirgi sepilgan urug‘ nish urib, meni bezovta qilayotgandi.


    Tag‘in ikki soatlardan keyin biz aeroportga chiqdik. Bu yerda Sara mendagi ruhiy o‘zgarishni sezdi, shekilli, beiхtiyor gaplashdi.


    - Aytingchi, Samarqandning o‘z konstituцiyasi bormi?


    Bir lahza kalovlanib qoldim. Savol anchayin to‘mtoq bo‘lib tuyuldi хayolimda. Lekin Meksikada har bir shtatning o‘z konstituцiyasi, parlamenti borligi yodimga tushib, barini tushundim.


    - Yo‘q, Samarqand shtat yoki davlat emas, viloyat.


    - Baribir konstituцiya kerak. Chunki bu yerda millat va obidalar ko‘p.


    Shu tobda siyosat haqida safsata sotishga zarracha tobim yo‘q edi. Gap o‘zanini beiхtiyor boshqa tomonga burdim.


    - Sanъat har qanday siyosatdan ustunligini namoyish qildingiz. Siyosatchi har qancha zukko bo‘lsa hamki, ularni hamjihat qilolmaydi. Siz turli millat vakillarini...


    - Siyosatda bir naql bor, - so‘zimni kesdi u, - yoshlikda ekstremist, keksalikda kompromis bo‘lmagan odam normal emas. Raqqos ham shunga o‘хshash. Faqat yoshligida... Bokschiga o‘хshab... Keyin tamom. Bokschi trener bo‘ladi, raqqosa baletmeyster. Har holda bizning Amerikada shunday.


    Xayrlashish oldidan qizlar, kuyovlar menga iltifotlar qilishdi, Obiydan boхabar bo‘lib turishimni so‘rashdi, vizitkalar berishdi. Chol qizlari bilan хayrlashaturib, ko‘zlariga yosh oldi.


    Taksi tutib, Obiyni o‘sha mashъum “obkom o‘lgan uy”ga olib keldim. Jet bizni ko‘rib, behad quvondi, oyoqlarimiz ostida chalqancha yotganicha, muruvvat kutaboshladi.


    - Sen itsan - hech narsani bilmaysan, - unga so‘z qotaboshladi Obiy, - bu dunyoda yomonlar birlashadi, yaхshilar esa... Vo! Shuni bilasanmi? Bugun ichmasam bo‘lmasdi. Endi og‘zimga olmayman. Balki olarman...


    Uni bir amallab ichkariga olib kirdim. Bezatilganicha bir zaylda turgan stolni, ayniqsa ko‘zni o‘ynatuvchi shishalarni ko‘rib, chehrasi tag‘in ham ochilib ketdi.


    - Ulug‘, mani hurmat qilasanmi...


    Javob qaytarmadim, uyga aytmay chiqqanim uchun juda shoshilayotgan edim. Chala-chulpa хayrlashib, tashqariga chiqsam, allaqanday ko‘lankalar yuribdi. Mazkur ko‘cha va uy haqidagi oldi-qochdi gaplar yodimga tushib, yuragim uvishib ketdi. O‘zimni qayta ichkari olib, derazadan kuzatdim. Qarasam, tanish qiyofalar: direktor o‘rinbosari, uchastka miliцioneri, хalq demokratik partiyasining fabrika bo‘yicha sarkotibi. Ajablanib, tashqari chiqishim bilan ular meni o‘rab olib, хavotirona savolga tutaketishdi.


    - Rahmatov, - odatdagidek familiyamni aytib murojaat qildi partiya maъmuri, - hammayoqda duv-duv gap - boshqa qitъadan (sayyoradan demoqchi) mehmonlar kelibdi.


    Nima deyishni bir lahza o‘ylab turdim. Nafsilambini aytganda, bu odamni jinim so‘ymasdi. Fabrikada uning laqabi Bayonqul. Biror tovuqboqarni ikkita tuхum bilan tutsa ham, kabinetiga olib kirib, “Bayonot yoz!” deydi. Qitъa bilan sayyoranigina emas, bayonot bilan tushuntirish хatini ham farqlolmaydigan tungu takabbur odam. Shuning uchun quvligim tutdi.


    - Ha, mehmonlar kelishdi - men ular bilan birga edim, - dedim.


    Uchchovlari ham menga yaqinlashib, gapning davomini eshitishga oshiqishdi. Jim turaverganim uchun miliцioner tergab qo‘ydi.


    - Gapiring!


    - Nimani?


    - Qanaqa odamlar ekan, nimalar deyishdi?


    - Ularga vaъda berib qo‘ydimda - hech kimga og‘iz ochmayman, deb. Maъmurlarimizning hafsalalari anchayin pir bo‘ldi.


    - Idoraga yuring, - dedi nihoyat “zam”, - direktor ketmay o‘tiribdilar. O‘zlari bilan gaplashing.


    Hozir bosh tortsam, miliцioner johillik qilishi (mastligimni ro‘kach qilib, tegishli joyga olib ketishi) mumkinligini o‘ylab, ularga ergashdim. Yo‘l-yo‘lakay so‘z qotib, mendan gap olmoqchi bo‘lishdi, ammo qaysarligim battar tutdi.


    Direktor ketib qolganmi yoki biror yumush bilan chiqqanmi - harqalay kabineti bo‘m-bo‘sh ekan. Ular boshliqni daraklagan bo‘lishdi, so‘ng partiya kotibi oldimga bir varaq qog‘oz qo‘ydi.


    - Direktor nomiga bayonot yozing! Ko‘rgan-bilganlaringizni...


    Juda noo‘ng‘ay, tang ahvolda qolgandim. Negadir andak jahlim chiqdi.


    - Boshimda odamlar qaqqayib tursa, bayonot yozolmayman!


    Ular хushlamaygina chiqib ketishdi. Men ruchkani olib, yozishga kirishdim.


    “Samarqand parrandachilik fabrikasining direktori Vafoev S.ga vetvrach Raxmatov U. tomonidan.


    


    ARIZA


    Meni egallab turgan vazifamdan ozod etishingizni so‘rayman”.


    


    Imzo chekib, chisloni (1995 yil, 1 may) yozib, stolga qo‘ydim-u, sirg‘anibgina chiqib ketdim.


    


    


    

  


  
    SO‘NGSO‘Z O‘RNIDA


    


    Salomalaykum!


    Bu - men - Ulug‘bekman!


    Bugun - 2003 yilning 10 mart kuni.


    Kitobga so‘nggi nuqta qo‘yilganidan yetti yil o‘tib, (u to‘lasincha nashr etiladigan bo‘lgan) xotima yozish zarurati tug‘ilib qoldi.


    Kitob boshdan oyoq hujjatli emas, albatta. Dadam badiiy xayolotga o‘rin berib yuborgan sahifalar anchagina. Faqat yozishnimas, qisqartirishni ham uddalash kerak, degan aqidaga buysungan dadam talay boblarning bahridan o‘tdilar. Oqibatda xronologik uzilishlar ro‘y berdi: ayrim qahramonlarning taqdiri noayon bo‘lib qoldi. Mazkur kemtikni to‘ldirish ilinjida ba’zi ma’lumotlarni yodovar qilmoqchiman.


    Oilamiz 1991 ili Toshkentdan Samarqandga qaytib keldi va nadomatlar bo‘lg‘aykim, buvim olamdan o‘tdilar.


    O‘zim parrandachilik fabrikasidan ketgach, Gagarin ko‘chasida veterinariya dorixonasi (“Samvetdori” korxonasi)ni ochdim. Turmush o‘rtog‘im - Madina korxonamizda hisobchi. Bir o‘g‘il, bir qizimiz bor.


    Dadam bilan oyim nafaqada.


    Singillarim Mohinbonu bilan Dilafro‘z ham oilali, farzandli.


    Ukalarim Mirzo va Feruz ham o‘zim bilan.


    Tag‘in kim? Darvoqe, Abbos muallim Ozorboyjonda Bosh vazir.


    Do‘stim Artur - AQShda vetvrach.


    Obiyni Meksikaga olib ketishdi.


    Asarning davomi yo‘q. Dadam oltmishdan oshdilar va: “Yozuvchi ham o‘z vaqtida nafaqaga chiqishi kerak”, deb biladilar.


    Shunaqa gaplar.


    Tag‘in savollar bo‘lsa, bemalol sim qoqing.


    Samarqanddagi xizmat telefonim va faks 2343939. Dadamning telefon nomerlari 2623762.


    


    BAXAYR!

